
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДОЖООГИЙН ЦЭДЭВ

	Монгол улсын Баянхонгор аймгийн Баян-Овоо сумын Хавцгайн Улаан дэл хэмээх газар төрсөн. 1963 онд Монгол улсын Улсын их сургууль төгсөж. 1971 онд дэд эрдэмтэн. 1997 онд шинжлэх ухааны докторын зэрэг хамгаалжээ. 1999 онд профессор цол, 2006 онд Монгол улсын Соёлын гавьяат зүтгэлтэн цол хүртжээ.

	"Монгол яруу найргийн уламжлал шинэчлэл", “Зохиолчийн урлах эрдэм", “Монголын нууц товчооны бэлгэдэл зүй", "Шүлэг      аялгууны      шүтэлцээ", Д. Нацагдорж, Ц. Дамдинсүрэн нарын бүрэн зохиол. На. Сайчингуагийн Монгол улсад байсан "гар дэвтэр"-ийн шүлгүүд, "Дотоод Монголын ардын сэтгүүлийн гэрэл зургийн буулгавар ариутгал шүүдэг" (хамтарсан) зэрэг ном ба олон өгүүлэл хэвлүүлжээ.

	 

	ВАН МАНДУГА

	БНХАУ-ын Өвөр монголын Хорчин зүүн гарын хойд хошууны Манд суманд төрсөн. 1982 онд Төвийн үндэстний дээд сургууль төгсөж. улмаар 1995 онд Монгол улсад Хэл бичгийн ухааны дэд доктор, 2003 онд Бээжингийн Төвийн үндэстний их сургуульд хэл бичгийн ухааны докторын зэрэг хамгаалав. 1994 онд дэд профессор. 2000 онд профессор болжээ.

	"Монголын орчин үеийн уран зохиолын онол шүүмжлэлийн судлал",  "Монгол хятад хоёр хэл хавсаргасан Дандины "Зохист аялгууны толь", "С. Буяннэмэхийн хоёр жүжгийн гар бичмэл эх ба түүний судлал", "Дотоод Монголын ардын сэтгүүлийн гэрэл зургийн буулгавар ариутгал шүүдэг" (хамтарсан) зэрэг ном ба олон өгүүлэл нийтлүүлжээ.

	 


ӨМНӨТГӨЛ

	Монгол Улсын эрдэмтэн Дожоогийн Цэдэв, БНХАУ-ын монголч эрдэмтэн Ван Мандуга нар Сономбалжирын Буяннэмэхийн уран бүтээлийг тус тусдаа сурвалжлан судалж байснаа 2002 онд нүүр учирч хамтарч ажиллах санал нэгджээ.  Түүний үр дүнд Сономбалжирын Буяннэмэх I (2008), II, III, IV (2009) ботийг Ван Мандуга, Д. Цэдэв нарын харгуулан найруулснаар Бээжингийн Төвийн үндэстний их сургуулийн «Монгол судлалын цуврал бичиг»-ийн IV, V, VI, VII дугаар болгож Үндэстний хэвлэлийн хорооноос эрхлэн хэвлүүлсэн билээ.  Үүнд: I ботид яруу найраг, жүжгийн зохиол, II ботид тууж, үлгэр өгүүллэг, найруулал, нийтлэл, тэмдэглэл, мэдээ зарлал, мэдээлэл, илтгэл яриа, захидал өргөдөл, III ботид түүх бичлэг, орчуулга сэлт, хавсралт, IV ботид судлал шүүмжлэл, зохиолын онол, хавсралтыг багтаан оруулжээ.  Уг ботиудыг Бээжингийн Төвийн үндэстний их сургуулиас монгол судлалын цуврал бичигт оруулан хэвлүүлсэн болохоор профессор Ван Мандуга «Ерөнхий оршил»-доо тус салбарыг байгуулагдсан үеэс ялангуяа сүүлийн үед хэвлүүлсэн ажлын тайланг мэдээлэх журмаар оруулжээ.  Харин «Өмнөтгөл»-д С. Буяннэмэхийн уран бүтээлийн судалгааны товч тоймоос болон уг ботиудыг бэлтгэн хэвлүүлэхтэй холбогдсон зарим санааг агуулсныг Д. Цэдэв тэрлэсэн ажээ.  «Эцэст тодорхойлох зүйл гэвэл...» гэж эхэлсэн хэдэн өгүүлбэрт хэвлэлийн хорооны хамаарал бүхүй дарга найруулагчтай зөвлөж бичлэгийн мадгийг хэрхэн залруулсан зэргийг тодорхойлжээ.

	Тус «Өмнөтгөл»-д «Хэвлэлд дөрвөн ботиор бэлтгэн Бээжинд монгол бичгээр, Улаанбаатарт кирилл бичгээр гаргах бололцоо боломжийг хангав» хэмээн өгүүлжээ.  Тэрхүү өгүүлсэн ёсоор эдүгээ шинэ үсгээр Улаанбаатарт С. Буяннэмэхийн ботиудыг гаргахад Монгол улсад зохиолчийн бүтээлийг хэвлэлд бэлтгэх журам мэтийг ажил үйлсдээ анхаарч чиг баримжаа болгосон юм.  Иймд Үндэстний хэвлэлийн хорооноос гаргасан С. Буяннэмэхийн ботиудыг тэр чигээр нь кирилл үсэгт буулган хэвлүүлэлгүй яруу найраг, хүүрнэл зохиол, жүжиг мэтчилэн төрөл зүйлийн дарааллыг харгалзах, номуудын бүтцийг өөрчлөх, Монголд нэгэнт хэвлэгдсэн Г. Дүйнхэржавын эрхэлсэн эмхэтгэлийг ашиглах, урьд өмнө нийтлэгдээгүй зарим шүлэг зохиол, гэрэл зургуудыг нэмэх мэтчилэн бүтээлчээр хандах шаардлага тулгарсан болой. Энэ бүхнийг хэрэгжүүлсэнд «Сономбалжирын Буяннэмэх»-ийн Улаанбаатарын хэвлэлийн онцлог оршино.

	Зохиогчийн мэндэлсний 110 жилийн ойд зориулсан «Сономбалжирын Буяннэмэх» ботиудыг монгол үсгээс шинэ бичигт буулгасан Хэл бичгийн ухааны доктор (Ph. D) Д. Болормаа, Хэл бичгийн ухааны доктор (Ph. D) Д. Сумъяа, туслалцсан Б. Баярмаа, Н. Нандинчимэг, Т. Мөнхцэцэг, зохиолчийн гар бичмэл дармал эхүүд лүгээ дахин тулгаж нягтлан шүүсэн профессор Д. Цэдэв нарт болон ивээн тэтгэж хэвлүүлсэн «Төгөлдөр Буяннэмэх сан» ТББ, Улаанбаатар хотын Баянгол дүүргийн засаг дарга Л. Амгалан, Дундговь аймгийн засаг дарга Д. Чандмань нарт гүн талархал илэрхийлж байна.

	 

	ШУА-ийн Хэл зохиолын хүрээлэн 

	МУИС-ийн Улаанбаатар сургууль

	 

	
СОНОМБАЛЖИРЫН БУЯННЭМЭХИЙН НАМТАР, БҮТЭЭЛИЙН ХУВЬ ЗАЯА (1902-1937)

	XX зууны монголын түүхийн ээдрээт хуудаснуудыг эргүүлэхэд нийгэм, уран сайхны сэтгэлгээний талбарт авьяас билиг, авхаалж самбаа, эрдэм чадлаа харамгүй зориулсан олон арван хөвгүүд охид, тэдний хувь заяаны асуудал аандаа сөхөгдөн тодрох болно. Тийм хүмүүсийн дунд Сономбалжирын Буяннэмэхийн эзлэх байр суурийг үнэн зөвөөр баримт нотолгоотойгоор тал талаас улам тодруулах шаардлага өнөөгийн бидний өмнө тулгар асуудлын нэг даруй мөн.

	«Хүүхэд болох багаасаа, хүлэг болох унаганаасаа» гэсэн монгол ардын зүйр үг бий сэн. Энэ дэлхийн хөрсөн дээр, эх газар шороон дээр мэндэлсэн хэн нэгний хүн болж төлөвших эхний гараа бол яахын аргагүй нялх балчир нас билээ. С. Буяннэмэхийн удам угсаа гарал, бага балчир насны талаар түүний намтар бүтээлийг судлагчид янз янзаар бичсээр иржээ. Үүнд: 1934 буюу 1935 оны үеэр бичигдсэн бололтой гэж хожмын эрдэмтдийн үзсэн зохиогчийн нэргүй «Түмэн ардын төлөөнөө соёлын бүтээлийг бүтээгч» хэмээх бичмэл өгүүлэлд «Түүний биеийг зарим хүмүүс дотоод монгол гэх ба зарим хүмүүс буриад, зарим нь монгол хэмээлцдэг билээ. Гэтэл нөхөр Буяннэмэх болбоос Өмнөговь аймгийн Дэлгэрхангайд нутагтай Сономбалжир хэмээх хүний ахмад хөвгүүн бөгөөд түүний эцэг нь одоо хүртэл буйн дээр түүний олон дүү нар одоо ч байсаар билээ»1 гэж дурджээ. Буяннэмэхийн эсэн мэнд байсан үеийн тэр өгүүлэл нийтийн хэвлэлд гарч уншигчдад нэг мөр ойлголт өгөөгүйгээс болсон уу ямар ч гэсэн түүний удам судар, бага насны хувьд эдүгээ болтол өөр өөр ойлголт үргэлжилсээр билээ. С. Буяннэмэх цахар хүн гэх ойлголт өвөрлөгч түмний дунд ч хүртэл бий. Ингэж хэлэхийн учир нь 1995 оны 5 сарын 3-нд Токиогийн Гадаад судлалын их сургуулийн Олон улсын харилцааны газарт «Өнөр цэцэг» сэтгүүлийн арван жилийн ойд зориулсан эрдэм шинжилгээний хуралд миний бие оролцож «Өвөр монгол ба монгол улсын утга зохиолын харилцаа холбоо»-ны талаар үг хэлсэн, түүнээс хэсэглэн нийтлэхдээ «С. Буяннэмэх бол цахар удамтай хүн бөгөөд аав нь эрт нас барж Тогтох тайжийн гар дээр өсжээ. Тэр Хайлаар зэрэг газраар Пунцагдорж гэдэг нэрээр ажиллаж байлаа гэдэг»2 хэмээсэн байв. Хэдийгээр эл хэсэг «гэдэг» гэсэн дам сонссон санаагаар төгссөн гэх боловч «С. Буяннэмэх цахар удамтай хүн» гэсэн нь уг сэтгүүлийг хэвлэлд бэлтгэгчид найруулагчдын ойлголтоор нийтлэгджээ. Ийм ойлголт өвөрлөгчид төдийгүй монгол улсын зарим хэсгийн дотор бат үнэмшилтэй байдаг байжээ. Монголын эрдэмтэн, түүхч Ш. Нацагдорж 1997 оны 1 сарын 25-26-нд Монголын радиогоор «Буяннэмэх Өвөр монгол гаралтай хүн.  Яриа нь яах аргагүй цахар» гэж хоёронтоо ярьсныг миний бие сонссон юм. Ш. Нацагдоржийн энэ ярианы бичлэг монгол улсын ямар нэгэн сонин сэтгүүлд хэвлэгдсэн байж таарна. Тиймээс Буяннэмэх хүн олонд яагаад ийм сэтгэгдэл үлдээгээ вэ? гэсэн асуултад тодотгон хариулах нь зүй. Үүний тулд хэд хэдэн судлаачийн С. Буяннэмэхийн насан багын намтартай холбогдол бүхий өгүүллээс иш татваас ийм буюу. С. Лувсанвандан 1967 онд «С. Буяннэмэхийн намтар бүтээл» судалгааны өгүүлэлдээ «Зохиолч Буяннэмэх 1902 онд тэр үеийн Говь түшээ гүний хошуу, одоогийн Дундговь аймгийн Дэлгэрхангай сумын нутаг Онгийн голын бэлчээрт малчин ард эмэгтэй Тумын гэрт төржээ.  Эцэг Сономдорж амьдрал тусгай байсан учир эх Тумын гар дээр хүмүүжиж байгаад 5 настай Буяннэмэх өнчрөн хоцорсон байна. Өнчин хүүг хүргэн ах Цахар Лувсан үрчлэн авч улмаар амьдралын эрхээр есөн настайдаа Өвөрлөгч нутгийн жирмийн чуулганы Тогтох тайжийнд үрчлэгдсэн байна»3 гэжээ.

	БНХАУ-ын монголч эрдэмтэн Ван Мандуга «Тэр 1902 онд хуучин Түшээт хан аймгийн Говь түшээ гүний хошуу одоогийн Дундговь аймгийн Дэлгэрхангай сумын Арын булгийн Хүрэн хошуу гэдэг газар малчин эмэгтэй Думын гэрт төржээ. Эцэг Сономбалжир амьдрал тусгай байсан учир эх Думын гар дээр өсөн бойжоод 5 настайд нь эх нь нас барсан байна. Өнчин үлдсэн С. Буяннэмэхийг нагац эгч Чимид нь өөрийн гар дээрээ авсан боловч амьдрал ядуу учраас өөрийн нөхөр Лувсангийн танил болох Өвөр монголын эрх чөлөөний гарамгай тэмцэгч Тогтох тайжид үрчлүүлжээ»4 гэжээ.

	С. Лувсанвандан, Ван Мандуга нар С. Буяннэмэхийн амьдралын эхэн буюу бага балчир насны намтраас удаа дараалан бичихдээ нэгээс нөгөөд шинэ баримтаар баяжуулсаар иржээ.  Гэвч нэгэн зүйлийн хувьд ч өөр өөр ойлголт байгаа учраас Монголын архив, Нийгмийг аюулаас хамгаалах байгууллагын эдүгээгийн Тагнуулын төв газрын сан хөмрөгтэй нэлээд гүнзгий танилцсан судлаач Г. Дүйнхэржавын «Сономбалжирын Буяннэмэхийн улс төрийн намтар» товхимлоос хэдэн өгүүлбэр иш татъя. Үүнд: «С. Буяннэмэх Манж Чин улсын төр гуйван дайвсан Бадаргуулт төрийн 31 дүгээр он буюу хар бар жил (1902 он) Түшээт хан аймгийн Говь түшээ гүний хошуу буюу одоогийн Дундговь аймгийн Дэлгэрхангай сумын нутаг Хөх хуруугийн бууцанд ард Цогтын охин Думаагийн ууган хүү болон төржээ. Эцэг Сономбалжир нь амьдрал тусгай байсан учир Буяннэмэх эх, эгч, ах, өвөө нарын гар дээр хүмүүжиж байжээ. С. Буяннэмэх удаа дараа бичсэн өргөдөлдөө намайг найман настай байхад эцэг маань нас барсан учир амьдралын эрхээр миний эх намайг дагуулан Нийслэл хүрээнд байсан дүү хүүхнээ түшиж амьдрахаар ирсэн гэж бичсэн байдаг. Тэр үед Буяннэмэхийн эгч нь Цахар гүн Э. Тогтох тайжийг бараадан янз бүрийн ажил хийж амьдарч байсан Цахар Лувсан гэдэг хүнтэй ханилан сууж байжээ... Ихэнх материал болон түүнийг сайн таних нутаг усныхны хэлж байгаагаар «Мухар хуруу» хэмээх хочтой Сономбалжир гэдэг хүний ууган хүү болох нь батлагдаж байгаа юм. С. Буяннэмэхийн эх нь харлаг Цогт гэгч хүний их охин Думаа гэдэг хүн байжээ... С. Буяннэмэхийн бичсэн зарим өргөдөлд намайг 10 настай байхад эх нас барсан гэж бичсэн байдаг. Нэг нутгийн бөгөөд Буяннэмэхийн тухай мэдэх хүмүүсийн яриа болон түүний амьдралыг судалж байсан Л. Пүрэвдорж гуайн судалгаа, С. Буяннэмэхийн тухай бичсэн зарим өгүүлэлд Сономбалжир нутаг усандаа сэрүүн тунгалаг байсан нь батлагдаж байна. Харин эх нь хоёр дахь хүүхдээ гаргахаас болж нас барсан гэдгийг нутгийн олон хүн гэрчилж байна. Эцэг нь түүнийг асарч чадахгүйгээс ч болсон юм уу амьдралын эрхээр Цахар Лувсантай ханилан сууж байсан эгчид нь хүргэж өгсөн гэдэг нь баталгаатай болж байна. С. Буяннэмэх яагаад амьдралынхаа тухай зөрүүтэй бичих болов гэвэл тэр балчир багынхаа явдлыг мэдэхгүй учраас зөвхөн эгчийнхээ буюу дам хүний яриагаар өөрийн намтраа бичиж байсан юм байна гэж дүгнэхэд хүргэж байна»5 гэжээ. Энэ бүхнээс болон нутгийн хууччуулын яриаг тэмдэглэсэн С. Пүрэвсүрэн болон ах дүү нарынх нь үе удам дамжсан яриа сэлтээс үзэхэд С. Буяннэмэх нь Түшээт хан аймгийн Түшээ гүний хошуу, эдүгээгийн Дундговь аймгийн Дэлгэрхангай сумын нутаг Арын булгийн Буурлын хүрэн хошууны Хөх хурууны бууцанд Жимээгийн Сономбалжирын хүү болон эх Харлаг Цогтын их охин Думаагийн гэрт төржээ. Сономбалжир нь багадаа малд явсан эхийнхээ араас дагаж гүйгээд гараа хөлдөөсний улмаас зарим хуруу нь хөдөлгөөн муутай татанги болсон тул нутгийнхан нь мухар хуруу Сономбалжир хэмээн нэрийддэг байсан гэдэг. Эх Думаа нь Буяннэмэхийн багад нас барсан учир нагац эгч Цахар Лувсантай ханилсан Чимэдийн гар дээр очжээ. Буяннэмэх өөрийн зарим захианд Лувсанг «нагац аав» гэж нэрлэсэн байдаг. Цахар Лувсан Тогтох тайжийн харьяаны албат байсан учраас ойр дэргэд нь байсны хувьд Буяннэмэхийг сайн хүмүүсийг бараадуулахын тулд Тогтохынд өгсөн гэдэг юм.  Үүнийг Буяннэмэхийг Тогтох тайжийнд үрчлэгдсэн гэж үздэг.  Үрчлэх, өгөх хоёрын хооронд ялгаа буй гэж үзнэ.

	Тогтох тайжийн хоёрдугаар хүү Наймантай (сүүлд Нямаа нэртэй болсон) нас сүүдэр 86 зэрэгцэж байхад нь 1969 оны 5 дугаар сарын 23-нд Улаанбаатар хотын 120 мянгатын гэрт нь миний биеийг очиж уулзахад «Богд эзний зөвшөөрлөөр Орос улсаас Монголд ирсний дараа Буяннэмэх арваад нас хүрсэн ч юм уу бага л хүү ирсэн. Баруун аймгийн нэг хүн Буян-Арвижих гэдэг хүүг бас өгсөн. Буяннэмэхийг бас тэгж л өгсөн гэдэг юм. Буяннэмэх 17-18 орчим нас хүрээд манайхаас гарсан болов уу»6 хэмээн хуучилж билээ. Найман гуайн яриа үндэслэлтэй болохыг Монгол улсын Түүхийн төв архив (Фонд А-7, Т-1, Х/н 338)-т байгаа «Олноо өргөгдсөний зургаадугаар он найман сарын арван. Зоригт баатар бэйс миний нэрийн доор дансалсан ач хөвгүүн Эрхбаяр (Эрхэмбаяр), Өлзий, Лимай, Иёнгуа (Иё), Чиенгуа (Чие), Эрдэнэбазар, Лэгшид, Дулам, Шарав, Буяннэмэх, Буянжаргал...» гээд цааш олныг дурджээ.  Түүний дотор аравдугаарт Буяннэмэх хэмээх нэр байгаа нь Тогтох тайжийн нэрийн дансанд 1916 он гэхэд багтаж байсны нь баримт мөн. Буяннэмэх бага наснаас Тогтох тайжийнхны хүрээлэлд багтсан учир «яриа нь яах аргагүй цахар» болсон гэдэг нь үнэн болой. Гэвч Буяннэмэх угаас Өвөр монгол «Цахар удамтай хүн биш» гэдгийг дээр өгүүлсэн баримтууд тодруулж байгаа юм

	С. Буяннэмэх эрийн цээнд хүрсэн 17-18 нас хүрсэн үедээ буюу 1920-оод оноос монголын хувьсгалын үйлсэд хүчин зүтгэсэн гэдгийг партизан Гомбожав гуайн яриа давхар баталж байгаа юм. 1977 оны 9 дүгээр сард ШУА-ийн Хэл зохиолын хүрээлэнгээс Сэлэнгэ аймагт явуулсан хээрийн шинжилгээний ангийн тайланд партизан Гомбожавын яриаг дурдсан байна.  Түүний өгүүлснээр Хиагтыг чөлөөлөхийн өмнө хилийн харуулд хоёр хүн баригджээ.

	Нэг залуу нь:

	— Би Тогтох тайжийн хүү Буяннэмэх. Ардын намын нөхөдтэй нийлэх гэж явна гэж ээ. Хэл ярианаас нь үзэхэд Цахар Өвөр монгол хүн гэдэг нь тодорхой ажээ. Харуулынхан түүнийг ихэд сэрдэж нэгжихэд хятад бичигтэй ном гарсанд гамингийн тагнуул гэж бодоцгоосон юм. Гэтэл тэр залуу Бодоо, Данзан гуай нар намайг танина гэж ээ. Даргынхаа хэлснээр Гомбожав тэднийг хоёр орос цэргийн хамт Монголчуудад хүргэж өгсөнд Дамбадорж найр тавин угтахад түүнийг хувьсгалч хүн гэдгийг мэдсэн ажээ. Ингэж С. Буяннэмэх ардын хувьсгалын ялалтын өмнөөс хувьсгалтай амьдралаа холбосон гэдэг нь нотлогдож байгаа болно.

	С. Буяннэмэх хувьсгалын дараа Эрхүү хот дахь Коминтерны дорнод хэлтсийн нарийн бичгийн дарга нарын газарт Монгол Ардын Намын төлөөлөгчөөр зургаан сар ажиллаад Нийслэл хүрээнд буцан ирж Цэрэг ардыг сурган боловсруулах газарт суртлын ажил хийсэн юм. Монголын хувьсгалт залуучуудын эвлэлийг анх байгуулагдсан үеэс түүний үйлсэд чармайлт гаргаж ажиллаж байсны жишээ нь 1922 онд Москва хотод болсон Бүх дэлхийн эв хамт залуучуудын интернационалын II их хуралд оролцсон хийгээд монголын хувьсгалын удирдагч Сүхбаатарыг оршуулахад, мөн Монгол Ардын Намын II их хуралд Монголын залуучуудын эвлэлийг төлөөлөн үг хэлж байсан явдал юм. Монгол Ардын Намын II их хурлаас (1923) Бүгд хурлын гишүүн, Монгол Ардын Намын тэргүүлэгч бөгөөд зохиолын хэлтсийн эрхлэгчээр сонгогджээ. Монгол Ардын Намын III их хурлын үед (1924) нам, эвлэлийн удирдлагын хооронд хүчтэй зөрчил болж «нам эвлэлийн журмыг гажуудуулж явсан» хэргээр С. Буяннэмэх 30 хоног шоронд хоригджээ.  Шоронгоос суллагдсаны дараа С. Буяннэмэх нууц нэр хэрэглэн Барга, Өвөр монголд очиж хувьсгалын ажилд оролцож байжээ7. Бээжинд очиж Өвөр монголын намын анхдугаар их хурлыг бэлтгэлцэн уул хурлаас Намын Төв Хорооны тэргүүлэгчээр сонгогдож, «Дотоод монголын ардын сэтгүүл»-ийн найман дугаарыг эрхлэн гаргаж байв. С. Буяннэмэх 1937 онд шоронд хоригдож байхдаа мөрдөн байцаагчид «Манай монгол улс хувьсгалын замаар Барга, Дотоод монголтой нэгдэж болно хэмээн бодож бэлтгэл суурийг хийхээр гадаадад гарахдаа Барга, Дотоод монголд хувьсгалын ажил хийж байсан..» гэж өчиж байжээ. Энэ нь үнэндээ С. Буяннэмэх наанаа оргосон мэт байгаа ч үнэн учир нь дотоод монголын хувьсгалчид түүнийг ирнэ гэдгийг урьдчилан мэдэж хоршооны дамжаанд хичээл заалгах, түүний байрлах байрыг хүртэл бэлтгүүлж байсан хэмээн тухайн үес Хайлаарт байсан, 1960-аад оны үед ШУА-ийн Тэргүүлэгчдийн газрын Гадаад харилцааны хэлтсийн даргаар ажиллаж эдүгээгийн Монгол улсын номын сангийн III давхарт надтай зэргэлдээ өрөөнд сууж, асуусан бүхэнд минь хуучлан хариулдаг байсан Г. Эрдэмбилэг гуайн хожим өгсөн ярианаас тодорхой болж байгаа юм. С. Буяннэмэх Хятадад хэрхэн ажиллаж байсныг [«Дотоод монголын ардын сэтгүүл»-ийн гэрэл зургийн буулгавар ариутгал шүүдэг] хэмээх Д. Цэдэв, Бан Мандуга нарын найруулан зохиож харгуулан зассан номд (2007) тодорхой өгүүлсэн юм. С. Буяннэмэхийн Цэцэнбилэгт нэрээр гаргаж байсан «Дотоод монголын ардын сэтгүүл»-ийн найман дугаар бол тухайн үеийн хятад орны байдал, хятад монголын харилцааны асуудлыг тусгасныхаа хувьд үнэт ховор хэрэглэгдэхүүн болно.

	С. Буяннэмэх 1926 онд эх орондоо буцаж ирээд Монголын Хувьсгалт Залуучуудын эвлэлийн төв хороонд суртлын сургагчаар ажиллаж байгаад 1926 оны сүүлчээр Буриадад уригдан ажиллах болсон юм. Буриадын архивын сан хөмрөгт Буяннэмэхийг ажилд томилсон тушаал болон бусад баримт бичиг хадгалагдан үлдсэн юм. Үүнд:

	 

	Распоряжение №3

	Заведующего Бурпедтехникумом

	 

	На должность преподавателя монгольского языка с 10 сего октября допускается тов Буян-нэмху

	 

	п/п Зав БПТ Алексеев

	 

	Буриадын Багшийн техникумын захирлын 1926 оны 3 тоот тушаалаас үзэхэд «Монгол хэлний багшийн тушаал дээр энэ 10 сарын 10-наас эхлэн нөхөр Буяннэмэхийг ажиллуулахыг зөвшөөрсүгэй» гэсэн утга илэрч байгаа юм. Улаан-Үүдэд 1926-1927 онд уригдан ажиллаж байхдаа Буриадын Багшийн техникумд Монгол хэл, халх аялгууны хичээл заах, Буриад монголын хөгжмийн дамжаанд шанзны хичээл орох, мөн Буриадын эрдмийн хүрээлэнд «Буриад Монголын бичиг үсгийн залруулан бичих заавар» боловсруулах, захиалгаар «Багачуудын баясгалант бичиг» хэмээх нэрийн дор хүүхдэд зориулсан өгүүллэгийн түүвэр туурвих, «Уран үгсийн чимэг» сэтгүүлд шүлэг өгүүлэл, тууж хэвлүүлэх, олон улсын хурал зөвлөгөөнд оролцож үг хэлэх зэргээр идэвх зүтгэл гаргаж ажиллаж байсан юм. Энэ талаар миний бие «Монголын зохиолч С. Буяннэмэхийн намтар, уран бүтээлийг Улаан-Үүдийн материалаар тодруулах нь», «Монгол Оросын 1920-30-аад оны соёл хоорондын харилцаан дахь монголын соён гэгээрүүлэгч зохиолч С. Буяннэмэх» гэсэн өгүүллүүдийг «Монголын соёл урлаг судлал» цувралын 2005 оны 7-8 дугаар болон дараачийн дугаарт тодорхой баримт жишээтэйгээр нийтлүүлсэн юм.  Эдгээрийг улам тодотгон судлах нь С. Буяннэмэхийн намтар бүтээлийн төдийгүй Орос Монголын тэр дундаа Буриадын болон Монголын соёлын харилцааг гүнзгийрүүлэн судлахад зайлшгүй чухал болой.

	1927 онд МАН-ын VI хурлын төлөөлөгчөөр оролцож Бүгд хурлын гишүүнээр сонгогдож улмаар Улаанбаатар хотын намын хорооны даргаар ажиллажээ. С. Буяннэмэх 1929 онд Улаанбаатар хотын намын хорооны даргаас өөрчлөгдөж МАН-ын Төв хороонд ажиллах болжээ. С. Буяннэмэх 1921 онд элссэн намын гишүүнээсээ 1930 онд хөөгдөж, 1934 онд дахин сэргээлгэжээ. Ер нь С. Буяннэмэх өгсөж нэг дэвшиж, уруудаж нэг буурч явсныг түүний амьдралын замнал тодорхой харуулдаг юм. 1930 онд Хотын захиргааны газар хэмжигч, шинээр байгуулагдсан Түүх зохиох газарт ажилтан, Сангийн яаманд нягтлан бодох, мөн сургуулийн багш зэрэг ажлыг хийж байв. 1932 онд зургаан сар гаруй шоронд орж суллагдаад «Үндэсний эрх» сонины хариуцлагатай нарийн бичгийн дарга, уран сайхны зөвлөлийн даргаар дэвшин ажиллав. 1936 онд уран сайхны зөвлөлийн даргаар дахин томилогдож «Монгол ардын үндэсний соёлын зам» сэтгүүлийн эрхлэгч, шинээр нээгдсэн багш нарын клуб, соёлын ордны даргын тушаалыг хавсран ажиллаж байв.

	С. Буяннэмэхийн нийгэм, улс төр, олон нийтийн үйлсэд амьдралынхаа олон жилийг зарцуулсан нь монголын уран сайхны сэтгэлгээг хөгжүүлэхэд түүний хүчин зүтгэсэн явцтай салшгүй холбоотой юм. С. Буяннэмэх Монголын уран сайхны сэтгэлгээний талбарт олон жилийн турш авьяас билгээ зориулсны нэг тодорхой жишээ бол 1929 оноос Хувьсгалын уран зохиолч нарын бүлгэмийг үүсгэн байгуулалцаж бүлгэмийн тэргүүлэгчээр сонгогдож тус бүлгэмийн анхны цоморлог «Уран үгсийн чуулган»-ыг хэвлүүлэн гаргахад манлайлан оролцож 1934 оноос «Уран зохиолчдын холбоо»-ны даргаар сонгогдож байв.

	С. Буяннэмэх 1920-оод оноос уран бүтээлээ туурвиж эхэлж улмаар 1. «Чигч шударгыг шүүмжилсэн шүлэглэлийн оршил», 2. «Баатар хөвгүүн Тэмүүжиний жүжиг», 3. «Марал шарын жүжиг», 4. «Шөнийн буг», 5. «Харанхуй засаг», 6. «Холбоо шүлгийн цоморлог», 7. «Ардыг мэхлэгч шар хуялч», 8. «Шар ус» хэмээх жүжиг, 9. «Дагва» өгүүллэг, 10. «Францус улсын хувьсгалын түүх» (Буяннэмэх, Ишдорж нар зохиов), 11.  «Монголын хувьсгалч залуучуудын түүхэнд холбогдох зүйл» (Цэцэнбилэг, Ойдов нар зохиов), 12. «Ертөнцийн улирал хувьсал, ардын намын аливаа учир засаг төрийн гол учруудын товчилсон толь хэмээх оршив» гэсэн нэр бүхий уран зохиолын болон түүх орчуулгын бие даасан арав гаруй номыг хэвлүүлсэн ажээ. Эдгээрийн зарим нь монгол улсын нутаг дэвсгэрийн хэмжээнд олдохыг больсон юм. Нэгэн жишээ дурдахад «Монгол улсын арван нэгдүгээр оноос эдүгээ хүртэлх хэвлэмэл зүйлийн бүртгэл» 26 (1936) ном зүйн 87 дугаар талд «Ардыг мэхлэгч шар хуялч», Буяннэмэх. Ардыг гэгээрүүлэх яам. 58, 32, 1000, 21» гэсэн номын мэдээлэл бий. Үүний мөрөөр эрэлд гараад Монгол улсын нутгаас олдох найдваргүй болсон юм. Гэтэл Японы Токиогийн гадаад судлалын профессор Х. Футаки багшид тэр ном байгаа сураг дуулдав. Олон жилийн өмнө Улаанбаатарын гудамжнаа ном зарагч нэгнээс Х. Футаки багшийн худалдаж авсан тэр номыг хувилж С. Буяннэмэхийн бүтээлийн санг баяжуулав. «Элдэв зүйлийн шинэ дуу шүлэглэлийн дэвтэр», «Ойрх цагийн товч түүх», «Багачуудын баясгалант бичиг», «Утга зохиолын үүд» нэрийн дотор С. Буяннэмэхийн гар бичмэл дэвтрүүд хэвлэгдээгүй үлдсэн юм. С. Буяннэмэхийн хэвлүүлсэн ном болон гар бичмэлээр үлдсэн бүтээл бол түүний хойч үедээ үлдээсэн үнэт өв мөн. Тэр бүхнийг багцаалан бодоход С. Буяннэмэхийн бүтээсэн, монгол соёл утга зохиол урлагийг хөгжүүлэхэд авьяас билгээ зориулсныг эргэцүүлэхэд Улсын бага хурлын тэргүүлэгчид ба Ардын Сайд нарын зөвлөлийн гишүүдийн 1935 оны 9 сарын 25-ны хамтарсан хурлын шийдвэрээр «Улсын алдарт гавьяат уран зохиолч» цол хүртээсэн нь нүдээ олсон үнэлэлт байжээ. Тэрхүү үнэлэлт нь, шүүх цаазын бичгийн 43, 44, 45 дугаар зүйлд заасан гэмт хэргийг өдүүлсэн гэж үзэж, Дотоод яамны дэргэдэх онцгой бүрэн эрхт комиссын 1937 оны 10 дугаар сарын 25-ны нэг тоот тогтоолоор цаазлах ял оноолгосон эзэнтэйгээ цуг хэлмэгдэж 1937-1962 оны хооронд С. Буяннэмэхийн бүтээл «хориотой»-д тооцогдож ирсэн юм. Харин 1962 оны V сарын 15-19-нд болсон Монголын зохиолчдын III их хурлын илтгэлд «Бид энэ хүмүүсийн уран бүтээлийг олон уншигчийн хүрээнд дахин оруулахдаа туйлын бодит бөгөөд шүүмжлэлтэй хандаж тухайн үеийн түүхийн тодорхой нөхцөлөөр тайлбарлаж өгөх хэрэгтэй»8 гэж ээ. С. Буяннэмэхийн хэргийг 1962 оны 11 дүгээр сарын 16-нд БНМАУ-ын дээд шүүхийн бүгд хурлын 17-р тогтоолоор цагаатгасан байна. Энэ үеэс л С. Буяннэмэхийн намтар туурвилыг судалгааны хүрээнд оруулах үүд хаалга нээгдсэн болой. Ийм учраас С. Буяннэмэхийн намтар бүтээлийн хуудсыг жилээс жилд шинэ хэрэглэгдэхүүнээр баяжуулсаар байх нь түүний хожмын судалгаанд үнэлж баршгүй хэрэглэгдэхүүн юм.

	С. Буяннэмэх 1937 оны мөрдөн байцаалтдаа өөрийн эхнэр Зинагийн тухай товч дурдсанаас өөр түүнээс гарсан үр хүүхэд зэрэг олон төрлийн асуудалд хэн ч анхаарал тавиагүй өдий хүрсэн гэхэд болно. Харин мөрдөн байцаалтын зарим утга санаа нийтийн хэвлэлд гарснаас хойш тэрхүү эмэгтэйн талаар таагүй зарим таавар мэдээлэл монголын хэвлэлд нэг бус удаа гарсан юм9. Гэтэл Буяннэмэхийн охин Грызумова Сарена Ивановна өөрийн эцэг Буяннэмэхийг Оросын архивын удирдах байгууллага болон түүх баримтын газруудаар эрж хайгаад эс олсонд Монгол улсад суугаа Оросын элчин сайдын яаманд 2004 оны 3 дугаар 8-нд хандсан байдаг. 1929 оны 10 дугаар 20-нд Улаанбаатарт төрсөн охины хүсэл мөрөөдөл биелж эцгийнхээ хувь заяаны талаар тодорхой мэдээлэлтэй болоход 2006 оноос туслах завшаан бидэнд олдсон юм. 2008 оны 11 дугаар сарын 30-нд Грызумова Сарена Ивановнатай Санкт-Петербург хотын захын дүүрэг дэх гэрт нь соёл судлаач эрдэмтэн багшийн хамт би уулзаж хуучилсан билээ. Тэгээд эцгийнхээ тухай тодорхой ойлголттой болж

	 

	«Процветай моя монголия и мои монголы.

	Пусть весь мир знал о моей

	Монголии и великой нации-монголов»

	(Миний Монгол, миний Монголчууд цэцэглэг.

	Миний Монголын болон Аугаа үндэстэн

	Монголчуудын тухай дэлхий даяар мэдтүгэй) 

	Грызумова Урманчеевая Буяннемех. 30. 11. 2008» 

	 

	гэсэн үгийг миний тэмдэглэлийн дэвтэрт өөрийн гараар 80 эргэм насандаа бичиж өгч билээ. Энэ баримт бол С. Буяннэмэхийн намтар бүтээлийг цаашид Монгол, Орос, Хятад улсын архив, номын сангуудын сан хөмрөгийн шинэ шинэ хэрэглэгдэхүүнээр баяжуулахын чухлыг харуулж байгаа юм.

	Монголын нийгэм уран сайхны сэтгэлгээнд хар мөрөө үлдээсэн 1930-аад оны хилс хар хэргийн золиосонд С. Буяннэмэх өртөж өөрийн магтан дуулж байсан газар шорооноо 35 жилийн үдшийн гялаан, үүрийн цолмонтой золгосон ч гавьяат хүний үйл хэрэг үүрд мөнх байдаг жам дагуу түүний нийгэм улс төрийн зүтгэлтэн, яруу найрагч, үргэлжилсэн үгийн зохиолч, жүжгийн зохиолч, сэтгүүлч нийтлэлч, утга зохиолын судлалын онолч шүүмжлэгч, утга зохиолын орчуулагчийн хувиар Монголын нийгэм уран сайхны сэтгэлгээнд оруулсан үнэт хувь нэмэр, алдар гавьяа нь жилээс жилд улам тодрох болно.

	 

	Дожоогийн Цэдэв

	 

	Арван долдугаар жарны Баясгалан хэмээх усан луу жилийн намрын адаг цагаан нохой сарын шинийн найман буюу аргын тооллын 2012 оны 10 дугаар сар 22-ны өлзий бэлгэт өдөр.

	 


ЧИГЧ ШУДАРГЫГ ШҮҮМЖИЛСЭН ШҮЛЭГЛЭЛИЙН ОРШИЛ

	Тус шүлгийг Олноо өргөгдсөний арван нэгдүгээр он (1921) билгийн арван хоёр сарын хорин, аргын нэгэн сарын арван наймны өдөр Нийслэл хүрээний Орос Монгол хэвлэлийн хорооноо дармалласан "Чигч шударгыг шүүмжилсэн шүлэглэлийн оршил” хэмээх товхимлоос авав. Энэ нь дараа гарах “Ардын намын тухай анхны шүлэглэл” хэмээхтэй ижил нэгэн эх болно.

	 

	Эртнээс нааш манай Монгол үндэсний бүгдэд

	Эрхэн мэргэн эрдэмтэн авгай нар гарсаар ирсэн буй за

	Эгнэгт илрэн гийгүүлж эс гарсныг хянаваас

	Эрхбиш улсын засгийг харгис мөлжимтгий сайд нар эзлээд

	Эрдэмтэн авгай нарыг булшинд оршуулан дарлаж

	Эргүү мунхаг балмадаар дээдсээ мэхлэн

	Элдэв муу харгисаар доордсоо дарлан

	Эргүү хилэнцэт биеэ жаргахыг эрхэмлэн

	Элбэг ард амьтныг усан галын зовлонд орхин

	Өөдлүүлэх хөгжүүлэхийг эгнэгт муушаан дарлаж

	Өөр зүйлийн гааль түрээс гашуун албыг гарган

	Өөрийн амиа тэжээн чадаагүй амьтнаас ч холтлон

	Өөрийн биесээ омтгойлон хэтэрхий өргөмжилж

	Үлэмж хүнд цалин хэрэгсэл хэмээн улсын санг мөлжиж

	Өөрийн хэдэн ам хүмүүсээ тэжээн тэнхрүүлэхийг санаж

	Өөр бусад монгол үндэстнийг мандуулахыг омтгойдож

	Өөрөө мөлжсөөр төгсгөхийг ойртон шахаж

	Улам улам бай байсаар хилэнцэс нь хүндэрч

	Умар өмнийн харгис хулгай лугаа нэвчилдэн сүлбээлж

	Уламжилсаар ирсэн богд лам юугаа орлон хуурч

	Улс иргэнээ улаан мөнгө хүрэхгүйгээр худалдаад

	Улам улам нүглийн сав нь хүндрэн дүүрч

	Урт наслан чадахгүй үхсээр буй бөгөөд

	Ухамсаран санахгүй харгис мэдэлтэн үнэхээр жигшүүртэй

	Эдүгээ манай монголын зовлонгийн тоо төгсөж

	Эрхэн мэргэн эрдэмтэн сайд нууснаас илэрч

	Энэ мэт буруу үзэлт ёс дүрмийг үзээд

	Эгнэгт жигшүүрэн үргэлжид устган арилгасугай хэмээн

	Эрхэн хүний мэргэн сэтгэл нэгэнт шуудаж

	Тэрхүү урьдын харгисуудыг хорсон занаж

	Түүний тэр харгис ёсныг нэг мөсөн жигшүүрч

	Дээд язгуурт монголдоо чөлөө эрхийг олгож

	Дээд жаргалант төрийг мандуулсугай

	Тэрслүү дайсныг дарахын тусын тул

	Тэтгэмжийг гадаад улсаас зохицон нийлүүлж

	Тэрхүү урьдын тэрслүү ёсныг халаад

	Тэнхрүүлэх нэрт ардын намыг байгуулж

	Сайнаар ард иргэнээ үргэлжид жаргуулж

	Сайд эрдэмтнийг дээшид өргөмжлөн тэтгэж

	Самуун харгисуудыг эгнэгт хэрэггүй болгон

	Саран наран мэт улсаа дахин мандуулсугай хэмээн

	Санаа сүвэгчилсэн сайд эрдэмтнийг үнэхээр магталтай

	Түмнээ түшин босгож хүмүүжүүлэн мандуулаад

	Төвшин ариун ёсныг түгээмэл нийтэд тунхаглан

	Төр улсын түгшүүр зовлонг нэг мөсөн устгаж

	Түг түмэн ардын түүхий ажлыг халж

	Гагцхүү үнэн сэтгэлээр зохицон нийлүүлж

	Гадаад улсын гайхамшигт ажилд боловсруулан

	Гадаад олон улсын хараалахад ичгүүргүй болгон

	Гагцхүү тодорхой чөлөө эрхт Монгол улс хэмээн мандуулаад

	Галав болтол ард амьтнаа жаргуулсугай хэмээсэн

	Гагцхүү үнэн хэмээх туйлын санааг үзвээс

	Хааяа манай монгол тоотон ард амьтан бээр

	Хараалан үзэж аяндаа гүйцэтгэн сүслээд

	Хамаг урьдын харгис мэдэлтний ёсон дүрмийг орхиж

	Халах намын эрдэмтний туйлын санаанд нийлүүлбээс зохимуй

	Түүний тэр мэт олон монголын үндсэнийг хайрлаж

	Тэрслүү эзэрхэг гадаад улсын дарлахаас хэлтрүүлэн

	Тэр мэтийн мунхаг мэдэлтний боол болгохоос арилган

	Тэрхүү урьдын хүнд хэтэрхий албаны зовлонг устган

	Тэгш бүгдээр өнөд жаргасугай хэмээсэн санаа нь

	Тэнгэрийн зүйд тов гэтэл нийлсэн нь илтэд буй.

	Аяа манай монгол язгууртан бүгд зүй нь

	Ардын намыг мандуулан амьтныг жаргуулсугай хэмээсэн

	Асар гайхамшигт эрдэмтэн сайд авгай нарын

	Амьтан хэмээн өршөөн үзсэн туйлын санаанд

	Алгасалгүй нийлүүлэн сүсэглэн санаж хичээнгүйлэн

	Алхаж өнгөрсөн урьдын жигшүүрт ёсныг орхиод

	Агуу эрдэмтний тодорхой ёсныг дөтлөн явж

	Ард олноор жаргахыг санаваас зохимуй.

	Нийлүүлсэн дүрмийг нэгэн зэрэг үзэн төгсгөж

	Нэгэнт санаанаас бишрэл төрөгдөн ирмүй

	Нийлүүлэн зохиосон дүрмийн үг нь хэмжээтэй бөгөөд

	Нийтийн тусыг бүтээхийн тул санаа сүвэгчилсэн нь

	Нэн аар саар ардын ойртон чадах нь бус

	Харгисаар сууж улам бишрэл төрөхийн тул

	Хайрлан магтсугай хэмээх санаа улам улам төрөгдөж

	Хааяа өөрийн хөдөх мунхгаа бодсонгүй 

	Хамаагүй дэмий л зохион шүүмжилснийг 

	Харах эрдэмтэн авгай нарын элэглэхээс үл хэлтэрмүй зэ.  

	Өчүүхэн би хэмээгч нэгэн доорд бичгийн ард

	Үзсээр энэ мэт бишрэл төрсөн атал

	Улам хойдох үзэх дээд мэргэд эрдэмтэн нар

	Үлэмжхэн бийр өргөн шүлэглэн шүүмжилж сайшаан ирэх буй за.

	Тогтоон шүүмжилсэн нь хэдий болхи боловч

	Дотор нь нууц утгыг гүнээ нуужухуй

	Товчхон төдий бээр нэгэн улсын үлгэрийг багтаагаад

	Тодорхой эрдэмтний өмнө толилуулсугай хэмээсэн үүнийг

	Монголын цэрэг ардыг сурган боловсруулах хэлтсээс хэвлэн тархаав.

	 

	Олноо өргөгдсөний арван нэгдүгээр он. Билгийн арван хоёр сарын хорины өдөр, Аргын нэгэн сарын арван наймны өдөр

	Нийслэл хүрээний Орос монгол хэвлэлийн хорооноо дармаллав.

	 


МОНГОЛ БААТРЫН ГЭМШИЛ

	Тус шүлгийг С. Буяннэмэхийн 1923 онд бичсэн “Монголыг хүрээлсэн эзэрхэг улсуудын хоорондын байдлыг товчлон үзүүлсэн түүх" хэмээх жүжгээс сонгож, гарчгийг эмхэтгэн найруулагчаас өгөв.

	 

	Дээд үеийн хө хө

	Эрдэм чадлаар хө

	Дэлхий дахинаа хө хө

	Хамаг тивд алдаршсан хө 

	Тэр үеийн хө хө

	Баатар чадлаар хө

	Түмэн улсыг хө хө

	Эрхэндээ хураасан хө 

	Эрэлхэг баатар хө хө

	Эрдэм чадлаар хө

	Эрт нэгэн цагт хө хө

	Мянган овгийг гишгэсэн хө 

	Энэ ч өдөр хө хө

	Нэгэнт үзэхдээ хө

	Эр миний хүлэг хө хө

	Зэр зэвсэг минь үгүй шүү хө 

	Эзэлж байсан хө хө

	Газар ус минь хө 

	Танигдахгүй болоод хө хө 

	Тархан яваад сарнижээ хө 

	Харин энэ өдөр хө хө

	Гэнэт мэдээд үзэхэд хө 

	Харин юуныг хө хө

	Манжийн төр болсон аж.

	 


ХҮЧИН ЧАДАЛ БААТАР ЗОРИГООР

	Тус шүлгийг С. Буяннэмэхийн 1923 онд бичсэн "Монголыг хүрээлсэн эзэрхэг улсуудын хоорондын байдлыг товчлон үзүүлсэн түүх” хэмээх жүжгээс сонгож, гарчгийг эмхэтгэн найруулагчаас өгөв.

	 

	Хүчин чадал баатар зоригоор

	Хүчирхэг этгээдийг бүрнээ номхотгоод

	Хөх Монголын их улсыг

	Хүчин төгөлдрөөр байгуулмуй 

	Бадрангуй их алдрыг

	Баруун тив хүртэл алдаршуулаад 

	Баатар их чадлаар

	Ертөнцийн хүрдийг эргүүлэв

	Эрэлхэг хүчит их алдарт

	Есүхэйн хөвгүүн Чингис хаан

	Эргэн тойрон хамаг улсыг

	Эрхэндээ хураав

	Гал мэт баатар сүрээр

	Гадаадын улсыг байлдан дайлаад 

	Гайхамшиг их алдар нэрийг

	Галав болтол дэлгэрүүлэв

	Ерэн есөн тэнгэрээс заяатай 

	Есүхэйн хөвгүүн Чингис хаан

	Их Юань улсын төрийг мандуулж

	Есөн өрлөгүүдтэйгээ цэнгэлдэв

	Таван өнгө дөрвөн харийн хамаг улсыг 

	Таалалдаа багтаагаад

	Талын өвсийг хяргах мэт

	Хамаг дайсныг дарав.

	
МАНЖИЙН ТӨР БОЛСОН

	Тус шүлгийг С. Буяннэмэхийн 1923 онд бичсэн “Монголыг хүрээлсэн эзэрхэг улсуудын хоорондын байдлыг товчлон үзүүлсэн түүх” хэмээх жүжгээс сонгож, гарчгийг эмхэтгэн найруулагчаас өгөв.

	 

	Эртнээс нааш манай Дундад хятад улсыг

	Эргүү тэнэг манж нар эзлэн авч

	Эзэрхэг эзэнт засгийг явуулан

	Элдэв зүйлийн харгис балмад ёс цааз хууль эрүүг байгуулан

	Эрдэмт түшмэдийг хяхан алж харгислан

	Энгийн олон ардыг туйлаар дарлан зовоож

	Эгнэгт тэнэг манж нартаа хэтэрхий эрхийг эдлүүлж

	Эргүү мунхаг биесээ тэнгэрийн язгууртан хэмээж

	Энэ улсын боловсрох соёлыг муушаан

	Энэ бүхүй иргэн улсад хүн үгүй мэт санаж

	Эгнэгт туйлаар дарлан зовоосны тулд

	Энэ өдөр манай зэрэг журамт эрчүүд нэгдээд

	Эзэрхэг засагт Манжийн хааныг шууд зайлуулж

	Эрдэмтэн сайдыг сонгож Да жунтун өргөмжлөөд

	Эрхэм их ард улсын тулгуурыг нээсэн тул

	Энэхүү Дундатын харьяат, таван угсаа сайнаар найрамдтугай.

	
УЛААН ОРОС ДУУЛРУУН

	Тус шүлгийг С. Буяннэмэхийн 1923 онд бичсэн “Монголыг хүрээлсэн эзэрхэг улсуудын хоорондын байдлыг товчлон үзүүлсэн түүх" хэмээх жүжгээс сонгож, гарчгийг эмхэтгэн найруулагчаас өгөв.

	 

	Хаан хэмээж хө хө

	Хамгийг эзлээд хө

	Харгис догшноор хө хө 

	Нийтийг дарлагчид аа хө 

	Баян хэмээж хө хө

	Хөрөнгө цуглуулаад хө 

	Бас л ханалгүй хө хө 

	Буурайгаа мөлжигчид өө хө 

	Ноён болоод хө хө 

	Нийтийг захираад хө 

	Номхон шударга хө хө 

	Ардыг дарлагчид аа хө 

	Хүчирхэг хэмээж хө хө 

	Хүчиндээ эрдээд хө 

	Хүн төрөлхтнийг хө хө 

	Хүчирхийлэн дарлагчид аа хө 

	Баатар хэмээж хө хө 

	Хэргийг үүсгээд хө 

	Байлдаан өдөөж хө хө 

	Амьтныг сүйтгэгчид ээ хө 

	Түрэмгий хэмээж хө хө 

	Төрийг үймүүлээд хө 

	Түмэн амьтныг хө хө 

	Туйлаар зовоогчид оо хө 

	Энэ мэтээр хө хө 

	Ертөнцийг түйвээсэн хө

	Эзэрхэг ёсыг хө хө 

	Арилган дуусгаад хө 

	Энэхүү дэлхийн хө хө 

	Ард тоотныг хө 

	Эрх жаргалт хө хө 

	Замд удирдана хө

	 

	Бас монголыг харж ийн дуулан хэлмүй.

	 

	Эрхэм нөхөр хө хө

	Монгол ард хө

	Энэ өдрөөс хө хө

	Эрх чөлөөгөө ол доо хө

	Хайртай нөхөр хө хө

	Халх монголчууд хө

	Харин ч одоогоос хө хө

	Эрдмийг боловсруулагтун хө

	Эгнэгт та бээр хө хө

	Сэрүүн байгаад хө

	Эрдэм чадлаа хө хө

	Дахин дахин боловсруулагтун

	Энэ мэтийн хө хө

	Эзэрхэг этгээдийг хө

	Эрхбиш сэрэмжилж хө хө

	Эрх чөлөөгөө хамгаалагтун хө.

	
ЭРЭЛХЭГ БОДЛОГОО ДАХИН СЭРГЭЭГЭЭД

	Тус шүлгийг С. Буяннэмэхийн 1923 онд бичсэн “Монголыг хүрээлсэн эзэрхэг улсуудын хоорондын байдлыг товчлон үзүүлсэн түүх" хэмээх жүжгээс сонгож, гарчгийг эмхэтгэн найруулагчаас өгөв.

	 

	Эрт цагт манай Монгол эрхэм их тулгуурыг нээгээд 

	Эрэлхэг хүчин баатар тэнхээгээр хө хө 

	Энэ дэлхийн хамаг улсыг эрхэндээ хураасан хө 

	Түүнээс нааш бидний Монголчууд түүхий бүдүүлэг суртлыг эрхлэн

	Туйлын бүдүүлэг харанхуйн шалтгаанаар хө хө

	Түгшүүртэй цагийн байдлыг мэдсэнгүй унтсаар иржээ хө

	Эрдэм соёлын гэгээхэн гэрлээс эгнэгт холхон ангижран хоцроод

	Эртний хүчирхэг алдраа алдаад хө хө

	Эзэрхэг харгис улсын эрхэнд нухлагдсаар иржээ хө

	Энэ ч өдөр гэнэтхэн сэрээд эртний явдлаа гэмшин бодоод

	Эрэлхэг бодлогоо дахин сэргээд хө хө

	Эзэрхэг түрэмгий улсын гараас эрх чөлөөгөө олжээ хө

	Эртний ёсыг жигшин орхиод энэ цагийн байдлыг шүүмжлэн үзээд

	Элдэв явдлаа засан залруулаад хө хө

	Эзэрхэг түрэмгий харгис байдлыг нэг мөсөн арилгая хө

	Алтан дэлхийд алдрыг бадруулсан ачлалт нөхөр улаан Оростой

	Ашид удаанаар найрамдан туслалцаад хө хө

	Ардын засгийг улмаар мандуулж бүгдээрээ жаргая хө

	Эрх чөлөөгөө нэгэнт олсон энэхүү цагаас шамдан хичээж

	Эрдэм соёлыг боловсрохыг бодоод хө хө

	Эр эм залуу идэрчүүдээ удирдан хөгжүүлье хө

	
ИНТЕРНАЦИОНАЛЫН ДУУ

	Тус шүлгийг С. Буяннэмэхийн 1923 онд бичсэн “Монголыг хүрээлсэн эзэрхэг улсуудын хоорондын байдлыг товчлон үзүүлсэн түүх” хэмээх жүжгээс сонгов.

	 

	Бүх дэлхийн ардууд нэгдэж

	Эрх чөлөөгөө олоод

	Бүгдээр жаргах гэгээн замыг нээж

	Эрт эдүгээд эс үзэгдсэн

	Гайхамшигтай цагийг зохиовой

	Эртнээс нааш энэ ертөнцийн амьтныг

	Элдвээр дарласаар ирсэн гажуу ёснууд цөм эвдэрч

	Ариун тунгалаг ёсны улаан туг

	Ертөнцийг бүрхээн гийгүүлэв

	Хэчнээн мянган үеэс нааш

	Энэ цагийг зохиох учир

	Хэтэрхий байлдаанаар цусаа урсгаснаар

	Одоо цагийг олж

	Олон түмэнд жаргалант цагийг бүтээв.

	
САНДО МИНИЙ БИЕ

	Тус шүлгийг С. Буяннэмэхийн 1923 онд бичсэн “Сандо амбаны шийний бичиг” хэмээх жүжгийн гар бичмэл эхээс авав.

	 

	Дээд эзний зарлигийг хүлээсэн Сандо миний бие хө 

	Дээдийн зарлиг захиаг боловч эрхбиш гүйцэтгэе хө 

	Дэлхий дахинд сүрийг алдаршсан манжийн төр хө 

	Дээд зэргийн тушаалыг хүлээсэн түшмэл байна даа хө 

	Эзний зарлигаар зарагдан гарсан түшмэл миний бие хө 

	Энэ ч өдрөө гадаад монголд хүрээд ирэв хө 

	Хаан эзний хүнд тушаалыг хичээнгүйлэн хүлээгээд хө 

	Халх монголын улс төрийг захирахаар ирэв хө 

	Алтан луу алдарт эзний тушаалыг хүлээгээд хө 

	Ар халхын хүрээ хотонд хүрч ирэв хө 

	Эрхэм их тушаалыг хүлээсэн сайд миний бие хө 

	Энэхүү өдөр их тэн-дор залран гарав хө 

	Бичиг цэргийн олон түшмэд минь жагсан зогсоод хө 

	Билгийн их сүр жавхланг бадруулж байна хө 

	Бээжин газраас зарагдан гарсан Сандо миний бие хө 

	Бэрх их тушаалыг хүлээсэн сайд юм даа хө.

	
МАНЖ ТҮШМЭЛ ДУУЛРУУН

	Тус шүлгийг С. Буяннэмэхийн 1923 онд бичсэн “Сандо амбаны шийний бичиг” хэмээх жүжгийн бичмэл эхээс авч, гарчгийг эмхэтгэн найруулагчаас өгөв.

	 

	Дээд эзний зарлигаар зарсан 

	Дээд сайд Сандо амбан таны 

	Дэргэдэх шадар их түшмэл хө хө, дэлгэр оюунт

	Их мэргэн ... байна хө хө,

	Далай буянт их эзний

	Дархан болсон Сандо ноён таныг

	Дагалдан явагч мэргэн түшмэл хө хө, далан хэлийн

	Эрдмийг төгссөн... байна хө

	Алдарт амбан Сандо сайдыг

	Адбиш нэгэнт дагалдан явагч

	Агуу ухаан мэргэн төгөлдөр хө хө, аливаа хэргийг

	Гэгээнээр мэдэгч түшмэд байна хө

	Гайхамшиг алдарт Сандо сайдын

	Газарч болсон түшмэл би чинь

	Гадаад Монголд хүрч ирээд хө хө

	Гагцхан чи санаандаа хүрэх цаг нь болоод ирэв хө.

	Хүрэх цаг нь болоод ирэв хө.

	
ЭЗЭН ТЭНГЭР НИГҮҮЛСЭЖ АЙЛД

	Тус шүлгийг С. Буяннэмэхийн 1923 онд бичсэн “Сандо амбаны шийний бичиг" хэмээх жүжгийн бичмэл эхээс авч, гарчгийг эмхэтгэн найруулагчаас өгөв.

	 

	Агширтсан хө хө 

	Өвгөн би чинь хө 

	Арилжааны хятадад хө хө 

	Үхтэл жанчуулав хө 

	Хөгширтсөн хө хө 

	Өвгөн би чинь хө 

	Хүний гарт хө хө 

	Орж дүүрэв хө 

	Хамгийг дарлажээ хө хө 

	Харгис хятадад хө 

	Харин ч энэ өдөр хө хө 

	Толгой дээр гарав уу хө 

	Олон ч түмнийг хө хө 

	Мөлжихийг боддог хө 

	Олиггүй хятад хө хө 

	Омогтой чи болов уу хө 

	Эзэн тэнгэр хө хө 

	Нигүүлсэж айлд хө 

	Энэ бүхүй монголыг хө хө 

	Аварч хайрла хө. 

	
АЛБАНЫ САЙД САНДО НАМАЙГ БАРИХ ЯАХ ВЭ

	Тус шүлгийг С. Буяннэмэхийн 1923 онд бичсэн "Сандо амбаны шийний бичиг" хэмээх жүжгийн бичмэл эхээс авч нэгэн мөрөөр нь гарчиглав.

	 

	Авралт ихт арван орны ачит эзэн минь ээ хө хө

	Алтан их тулгуур төрөө яагаад алдав даа хө

	Алтан зарлигийг чинь хүлээгээд гарсан Сандо би чинь хө хө

	Атаатны гарт энэ өдөр нэгэнт оров хө

	Алтан луу тэнгэрийн хөвгүүний гэгээн сүлд хө хө

	Арван орны бодисад та нар аврахаа яав хө

	Энэхэн зэргийн зовлонг үзсэн Сандо би гайгүй хө

	Элдэв зовлонг үзэж байгаа эзэн минь хөөрхий хө

	Эртнээс нааш танай Монголчууд манжийг түшиж хө

	Элдэв зүйл гавьяа нэрийг дураараа эдлээд хө

	Энэ өдөр энэ мэтээр доромжлохыг үзвээс хө

	Эзний хишгийг даруй мартсан нохой лугаа адил хө

	Ачийг умартаж хорыг үйлдэгч нохой та нар хө хө

	Албаны сайд Сандо намайг барих яах вэ хө

	Эзний хишгийг эргэж умартсан зэрлэг та нар хө хө

	Эцсийн өдөр энэ өшөөг эрхбиш авъя хө.

	
ГЭМГҮЙ ОЛНЫГ НОЁЛООД БАЙДАГ ГЭНЭН АМБАН МИНЬ ХЭЛТРЭЭ БИЗ

	Тус шүлгийг С. Буяннэмэхийн 1923 онд бичсэн “Сандо амбаны шийний бичиг" хэмээх жүжгийн бичмэл эхээс авч нэгэн мөрөөр нь гарчиглав. Тус дуу бол тухай үед ард олны дунд уламжлагдан дэлгэрч байсан ардын дуу болно.  Үүнийг С. Буяннэмэх өөрийн бичсэн жүжигт ашиглажээ.

	 

	Орой болгон асаад байдаг 

	Оросын лампан унтраа биз хө 

	Олон түмнийгээ жанжлаад байдаг 

	Өнөөх муу амбан маань өнхрөө биз 

	Үдэш болгон шатаад байдаг 

	Өмхий лампан маань унтраа биз хө 

	Өргөн түмнийг жанжлаад байдаг 

	Өнөөх муу амбан маань тонилоо биз хө 

	Замаар дагуулаад шатаад байдаг 

	Завхай лампан маань унтраа биз хө 

	Замбуу тивийг жанжлахыг санасан 

	Зальхай амбан залраа биз хө 

	Өргөн замыг хөндөлдөөд барьсан 

	Өндөр байшин маань нураа биз хө 

	Өргөн түмнийг зовоогоод байдаг 

	Өнөөх муу амбан маань өнхрөө биз хө 

	Гэмгүй амьтныг гэсгээгээд байдаг 

	Гяндан яам чинь хаагдаа биз хө 

	Гэмгүй олныг ноёлоод байдаг 

	Хэнэг амбан минь хэлтрээ биз хө.

	
ЗУУН ЛАНГИЙН ЖОРОО ЛУУС

	Тус шүлгийг С. Буяннэмэхийн 1924 онд бичсэн “Ойрх цагийн товч түүх" хэмээх жүжгээс авав. Тухайн үед ард олны дунд уламжлагдан дэлгэрч байсан дууг С. Буяннэмэх өөрийн бичсэн жүжигт ашиглажээ.

	 

	Зуун лангийн жороо луусаа 

	Жуузын дундаа хөлөглөнө хө 

	Зураг болсон Богд ламаа 

	Ширээний дундаа зална аа хө 

	Сүмбэр их ууланд нь 

	Сүндэр их модтойёо хө 

	Сүр жавхланг нь бадруулаад байвал 

	Үлэмжээр сайхан аа хө 

	Цогиулаад гарсан цоохор морь нь 

	Цогиотойхон байна хө 

	Цомцойгоод гарсан сарнаа туяа 

	Тодорхойхон байна хө 

	Түмэн наст богд эзэн минь 

	Шар тугдамд залрав хө 

	Төрийн тулгуур олон сайдууд 

	Төрийн ордонд цугларав хө 

	Алтны амтай бүрээ бишгүүр 

	Асрын дундаа хангинав хө 

	Алсаас ирсэн мөргөлчин бид нар 

	Адисаа хүртээд гялайв хө 

	Мөнгөн амтай бүрээ бишгүүр 

	Мөргөлийн дундаа хангинав хө 

	Мөн ч заяатай олон бид нар 

	Мөргөлөө хүртээд ханав хө.

	
ГАМИН ЧАНДРУУГ ЧИНЬ

	Тухайн үед ард олны дунд дэлгэр байсан дууг С. Буяннэмэх 1924 онд бичсэн “Ойрх цагийн товч түүх” хэмээх жүжигтээ ашигласныг авч, гарчгийг эмхэтгэн найруулагчаас өгөв.

	 

	Шинэхэн ирсэн Сүй Шү жан (жэн) чинь 

	Шийгээ дуулаад буцав уу даа, ээ хө 

	Шийдээд ирсэн гамин чандруу чинь 

	Шидлийн ёсоор хөөнө дөө, ээ хө 

	Саяхан ирсэн сайд Сүй чинь 

	Санд мэнд буцав уу даа, ээ хө 

	Санаатай ирсэн гамин чандрууг чинь 

	Сарниулан хөөгөөд гаргана даа, ээ хө 

	Сүрхийлэн ирсэн Сүй Шү жэн чинь 

	Шүтээн болоод буцав уу даа, ээ хө 

	Сүйтгээр ирсэн гамин чандрууг чинь 

	Сүнсийг нь төөрүүлээд буцаагтун.

	
БҮХ ДЭЛХИЙН ЭВ ХАМТ НАМЫН ГУРАВДУГААР ИНТЕРНАЦИОНАЛЫН МАГТААЛ ДУУ

	Тус шүлгийг Монгол улсын нийтийн номын сангийн монгол бичмэл номын хөмрөгт хадгалагдаж байгаа гар бичмэл эхээс авав.

	 

	Бүх дэлхийн ард түмэнд 

	Бүрэн эрхийг олгогч интернационал 

	Бүдүүлэг ядуулаг ард түмнийг 

	Гэгээнээр удирдагч интернационал 

	Хамаг дэлхийн ард түмнийг 

	Харанхуйгаар дарлагч харгисуудыг 

	Хашин арилгахаар эсэргүүцсэн 

	Хасын замтай интернационал 

	Гэмгүй суусан орчлонг 

	Гэмтүүлэн мөлжигч капиталтныг 

	Гэсгээн арилгахаар эсэргүүцсэн 

	Гэгээн мөртэй интернационал 

	Энэхүү дэлхийн хамаг ардууд 

	Эрх чөлөө хүрэх явдалд 

	Эрхбиш туслахын зорилготой 

	Эв хамтын гуравдугаар интернационал 

	Гаслант дэлхийн хамаг амьтныг 

	Гагцхүү үнэн зоригоор хамгаалж 

	Гал усны гашуунаас гэтэлгэгч 

	Гайхамшиг бодлоготой интернационал 

	Газар бүрийн ядуу ардууд 

	Гагцхан зоригийг баримталж 

	Гайхамшигт улаан тугийн доор 

	Гараа барилцан нэгдэх болтугай 

	Дорно өрнийн олон тив дэх

	Доромжлогдон боолчлогдсон ард түмэн

	Даруйхан бүгдээрээ босоцгоогоод

	Догшин харгисуудаа дарцгаагтун

	Баялаг ноёлгуудын эрх мэдэлд

	Балбагдан дарлагдсан ард түмэн

	Багын хайран наснаасаа

	Үйлдвэрт зүдэрсэн ард түмэн

	Гадаадын эзэрхэг харгисуудад

	Гашуунаар дарлагдсан бага улс

	Капиталтан нарын хорт аргад

	Гачигдан мөлжигдсөн ард түмэн

	Эдгээр олон зовлонтон нар

	Эв хамтын интернационалд нийлээд

	Эрх чөлөөгөө ологч

	Улаан тугаа мандуулагтун хө

	Гайхамшиг жавхлант улаан тугаар

	Газрын бөмбөрцгийг бүрхээд

	Гагцхан зоригтой ардын цэргээр

	Дэлхийн эзэрхгүүдийг шатаагтун

	Хүчин чадал эрдэм соёлоор

	Хүчирхэг дайсныг бүрэн сөнөөгөөд

	Хүн төрөлхтөн хамаг амьтанд

	Тэгш жаргаланг зохиоё

	Жаргалант байдлыг зохион чадагч

	Жавхлант тугийг байгуулсан

	Журамт эв хамт намуудын

	Журмын барилдлагат интернационал

	Гэгээн тунгалаг эрдэм соёлоор

	Дөрвөн зүгт цэцэг дэлгээд

	Гэрэлт нарны эрдэнийн туяагаар

	Ертөнц дахиныг гийгүүлэх болтугай

	Эрхбиш эрх чөлөөг олгогч

	Энэхүү дэлхийн ард тоотонд

	Эрхбиш эрх чөлөөг олгогч

	Эв хамтын гуравдугаар интернационал

	Үүрд наран мэт мандах болтугай

	Энэхүү интернационалын магтаал хэмээх дуунд

	Эрхэм олон эрдэмтэн авгай нар аль зохимжтой

	Эевэргүү яруухан аялгууг нэмэн нийлүүлэн зохиож

	Эгүридэ (үүрд) дурсгал болгон дуурьсуулахыг хүснэ.

	
ЭЛДЭВ ЗҮЙЛИЙН ШИНЭ ДУУ ШҮЛЭГЛЭЛИЙН ДЭВТЭР 

	АРДЫН НАМЫН ТУХАЙ АНХНЫ ШҮЛЭГЛЭЛИЙН ОРШИЛ

	Тус эмхэтгэл Монгол улсын нийтийн номын сангийн монгол бичмэл номын хөмрөгт гар бичмэлээр хадгалагдаж буй. Энэ нь С. Буяннэмэхийн өөрөө бичсэн эх бөгөөд гадар хавтсан дээр нь “Энэхүү шүлэглэлийн дэвтэр доторх эл дуу шүлэг бөгөөс их төлөв эдүгээх улс төр олон түмний хэрэгт чухал холбогдох бөгөөд аливаа үзэх авгай нарт амар хялбар болгож тийнхүү шүлэглэл бүхнээ хамтруулан дэвтэрлэж гаргав" гэж тодорхойлон тэмдэглэсэн баймуй. Тус эмхэтгэл бол 1924 онд бичсэн эх болно.

	 

	Анх Алтанбулаг ба Дээд шивээ хотын газар ардын намын нөхөд сая хуралдаж, ардын цэргийг элсүүлэн байгуулж, уул их хэргээ үүсгэн явуулах тэр цагт миний бие сая намд орохыг хүсэж ардын намын арван зүйл зорилт ба ард түмэнд тунхаглан зарлах бичиг тэргүүтнийг олж үзээд уг учир явдал ба санаа зорилтыг бүрнээ мэдэж сайшаах магтах сэтгэл үнэнээс хөдөлж, энэхүү намд ороод энэ их хэрэг үйлсэд зүтгэлцэн үхэвч гомдолгүй үнэн байдал учраа илтгэж, ардын намын жинхэнэ гишүүн болон орсон даруй тус намаас өчүүхэн намайг Эрхүү хотноо бүхүй Дорно зүгийн ардын хэргийг удирдах секретариат коминтерны газар суух төлөөлөгч болгон томилсонд арга буюу тушаалд мордох цаг шахамдсан бөгөөд гагцхүү миний бие эл үзсэн мэдсэн үнэн суртал зорилтыг олон түмэнд даруйхнаа нэвтрүүлэн нийтээрийг нэгэн лүгээ адил сайшаалган элсэж, тус намын хэргийг хөгжүүлэхийг чин үнэнээсээ эрмэлзэх боловч санаа хүчин хүрэлцэхгүйд мухардаж, арга буюу өөрийн хөдөх мунхаг санаандаа санасан бодсон ба үзсэн мэдсэн эл хэргээ товчлон бичиж, шүлэглэн зохиож, жич хэвлүүлж нийтээр тараан өчүүхэн миний ямхын төдий сэтгэлийг гүйцэтгэхийг хүсэж нөхөр Дамбадоржид өгч мордсон бөлгөө. Хойно ардын засгийг Нийслэл хүрээний газар татан байгуулахын үед Ардын цэргийг сурган боловсруулах хэлтсээс нэгэн удаа хэвлүүлэн гаргасан боловч одоо хэр нэг ч үзэгдэхгүйгээр хоцрогдон орхигдож сарнихад хүрчүхүй. Учир иймээс уг эх нь надад байсаар тул энэхүү шүлэглэлийн дэвтрийг эн тэргүүнд дахин бичээд улсын Судар бичгийн хүрээлэнд өргөн толилуулаад хамтаар хэвлүүлэн гаргахыг хүсэж өргөсөн учрыг гарган жич энэхүү шүлгийн уг эх учир үндсийг илтгэн үүний тул оршил бичив. 

	 

	ШҮЛЭГЛЭЛ НЬ

	Эртнээс нааш манай Монгол үндэстний дотор

	Эрхэн мэргэн эрдэмтэн авгай нар гарсаар ирсэн буй за

	Эгнэгт илрэн гийгүүлж эс гарсныг хянаваас

	Эрхбиш улсын засгийг харгис мөлжимтгий сайд нар эзэлж

	Эрдэмтэн авгай нарыг булшинд оршуулан дарлаж

	Эргүү мунхаг балмадаар дээдсээ мэхлэн

	Элдэв муу харгисаар доордсоо дарлан

	Эргүү хилэнцэт биеэ жаргахыг бодож

	Элбэг ард амьтныг усан галын зовлонд орхин

	Өөдлүүлэх хөгжүүлэхийг эгнэгт муушаан дарлаж

	Өөр зүйлийн гааль түрээс гашуун албыг гарган

	Өөрийн амиа тэжээн чадаагүй амьтнаас ч холдуулан

	Өөрсдийн биеэ омтгойлон хэтэрхий өргөмжилж

	Үлэмж хүнд цалин хэрэгсэл хэмээн улсын санг мөлжиж

	Өөрийн хэдэн ам хүмүүсээ тэжээн тэнхрүүлэхийг санаж

	Өөр бусад Монгол үндэстнийг мандуулахыг омтгойдож

	Өөрөө мөлжсөөр төгсгөхийг ойртон шахаж

	Улам улам бай байсаар хилэнцүүд нь хүндэрч

	Умар өмнийн харгис хулгай лугаа нэвчилдэн сүлбээлдэж

	Уламжилсаар ирсэн Богд ламаа орлон хуурч

	Улс иргэнээ улаан мөнгө хүрэхгүйгээр худалдаад

	Улам улам нүглийн сав нь хүндрэн дүүрч

	Урт наслан чадахгүй үхсээр буй бөгөөд

	Ухамсаран санахгүй харгис мэдэлтэн үнэхээр жигшүүртэй

	Эдүгээ манай монголын зовлонгийн тоо төгсөж

	Эрхэн мэргэн эрдэмтэн сайд нууснаас илэрч

	Энэ мэт буруу үзэлт хууль ёсыг үзээд

	Эгнэгт жигшүүрэн үргэлжид устган арилгасугай хэмээн

	Эрхэн хүний мэргэн сэтгэл нэгэнт шуудаж

	Тэрхүү урьдын харгисуудыг хорсон занаж

	Түүний тэр харгис ёсныг нэгмөсөн жигшүүрч

	Дээд язгуурт монголдоо чөлөө эрхийг олгож

	Дээд жаргалант төрийг мандуулсугай

	Тэрслүү дайсныг дарахын тусын тул

	Тэтгэмжийг Зөвлөлт улсаас зохицон нийлүүлж

	Тэрхүү урьдын тэрслүү ёсныг халаад

	Тэнхрүүлэн хөгжүүлэх ардын намыг байгуулж

	Сайнаар ард иргэнээ үргэлжид жаргуулж

	Сайд эрдэмтнийг дээшид өргөмжлөн тэтгэж

	Самуун харгисуудыг эгнэгт хэрэггүй болгон

	Саран наран мэт улсаа дахин мандуулсугай хэмээн

	Санаа сүвэгчилсэн сайд эрдэмтнийг үнэхээр магталтай

	Түмнээ түшин босгож хүмүүжүүлэн мандуулаад

	Төвшин ариун ёсныг түгэмэл нийтэд тунхаглан

	Төр улсын түгшүүр зовлонг нэгмөсөн арилгаж

	Түг түмэн ардын түүхий ажлыг халж

	Гагцхүү үнэн сэтгэлээр зохицон нийлүүлж

	Гадаад улсын гайхамшигт ажилд боловсруулан

	Гадаад олон улсын хараалахад ичгүүргүй болгон

	Гагцхүү тодорхой чөлөө эрхт Монгол улс хэмээн мандуулаад

	Галав болтол ард амьтнаа жаргуулсугай хэмээсэн

	Гагцхүү үнэн хэмээх туйлын санааг үзвээс

	Хааяа манай монгол тоотон ард амьтан бээр

	Хараалан үзэж аяндаа гүйцэтгэн сүслээд

	Хамаг урьдын харгис мэдэлтний ёс дүрмийг орхиж

	Халах намын эрдэмтний туйлын санаанд нийлүүлбээс зохимуй

	Түүний тэр мэт олон Монголын үндсэнийг хайрлаж

	Тэрслүү эзэрхэг гадаад улсын дарлахаас хэлтрүүлэн

	Тэр мэтийн мунхаг мэдэлтний боол болгохоос гэтэлгэн

	Тэрхүү урьдын хүнд хэтэрхий албаны зовлонг устган

	Тэгш бүгдээр өнөд жаргасугай хэмээсэн санаа нь

	Тэнгэрийн зүйд тов гэтэл нийлсэн нь илтэд буй

	Аяа манай Монгол үндэстэн бүгд зүй нь

	Ардын намыг мандуулан амьтныг жаргуулсугай хэмээсэн

	Асар гайхамшигт эрдэмтэн сайд авгай нарын

	Амьтан хэмээн энэрэн үзсэн туйлын санаанд

	Алсалгүй нийлүүлэн сүслэн санаж хичээнгүйлэн

	Алхалж өнгөрсөн урьдын жигшүүрт ёсыг орхиод

	Агуу эрдэмтний тодорхой ёсныг дөтлөн явж

	Ард олноор жаргахыг санаваас зохимуй

	Нийлүүлсэн дүрмийг нэгэн зэрэг үзэн төгсгөж

	Нэгэнт санаанаас бишрэл төрөгдөн ирмүй

	Нийлүүлэн зохиосон дүрмийн үг нь хэмжээтэй бөгөөд

	Нийтийн тусыг бүтээхийн тул санаа сүвэгчилсэн нь

	Нэн аар саар ардын ойртон чадах нь бус

	Харсаар сууж улам бишрэл төрөхийн тул

	Хайрлан магтсугай хэмээх санаа улам улам төрөгдөж

	Хааяа өөрийн хөдөх мунхгаа бодсонгүй бээр

	Хамаагүй дэмий л зохион шүүмжилсэн нь

	Харах эрдэмтэн авгай нар элэглэхээс үл хэлтэрмүй еэ

	Өчүүхэн би хэмээгч нэгэн доорд бичгийн ард

	Үзсээр энэ мэт бишрэл төрөгдөх атал

	Улам хойдох үзэх дээд мэргэд эрдэмтэн нар

	Үлэмжхэн бийр өргөн шүлэглэн шүүмжилж сайшаан ирэх буй за.

	 

	ТУСГАЙ ӨГҮҮЛЭЛ

	Ардын засгийг анх хүрээнээ татан байгуулахын сацуу нөхөр Чойбалсан, Баваасан, Гүрсэд нар тэргүүлэн Монголын бошгыг халах хувьсгалт залуучуудын эвлэлийг үүсгэн байгуулж залуу идэрчүүдийг элсэн хуралдуулж байх тэр үед миний бие сая Эрхүү хотоос эгж ирээд мөн залуучуудын эвлэлд анх орохдоо "залуучуудын зорилт" хэмээх дуу нэгийг зохиосон тул үүнээс хойш жагсаан бичив.

	 

	ЗАЛУУЧУУДЫН ДУУ

	Манай залуучуудын эвлэлийг

	Мандах наран лугаа үлгэрлэе

	Магадын журмыг баримталж

	Маш үнэнээр эвлэлдье хө

	Марташгүй дайснуудыг

	Манай залуучууд сэрэмжилье хө

	Мандаж бадрахын суртлыг

	Маргалгүйгээр бүтээгээд

	Мандан бүхүй одноор

	Тэмдэглэе хө нөхөд өө

	Хамгийг зовоогч харгисууд

	Халх Монголыг сүйдлэв

	Харанхуй бүдүүлэг суусаар

	Хад ууланд хавчигдав

	Хааяа эс хичээвээс

	Халтиран унахад ойртов

	Халшралгүй туслахаар

	Хамаг залуучууд хуралдсан юм аа хө

	Хуучин буурай байдлаа

	Халцгаая нөхөд өө

	Эрдэм соёлыг боловсорч

	Эзэрхэг этгээдтэй эсэргүүцье хө

	Эдүгээгээс хөгжөөд

	Эцсийн жаргаланг зохиоё хө

	Эргүү балмад эсэргүүцлийг

	Эрхгүй арилгаад хө

	Эрдэмтэн мэргэн эрсүүдийг элсэн нөхөрлөж явцгаая

	Эндэх тэндхийн харгисуудыг

	Арилгая нөхөд өө

	Багачууд залуусаа боловсруулж

	Бадрангуйн эрдмийг хөгжүүлэгтүн

	Буурай улсаа тэтгэж

	Бат тулгуурыг байгуулагтун

	Байн байн ирэгч харгисуудыг

	Баатар зоригоор эсэргүүцээд

	Барагдашгүй хортныг

	Барин авч арилгая

	Балай зүйгүй сурталтай

	Зөрчицгөөе нөхөд өө

	Гадаад олон улсад

	Капитал хөрөнгөтний зовлонтой

	Гагцхүү манай Монголд

	Гадаадын дайсны хорлолтой

	Эл зүйлийн учруудаас

	Энэ дэлхий хувьсав

	Эрхэм олон залуучууд

	Энд тэнд эвлэлдэж

	Эцсийн нэгэн цагт

	Эзэрхэг бүхнийг устгаад

	Эрх жаргалаа олж

	Эв хамтын залуучууд нэгдмүй

	Эргүү дайсны этгээдтэй

	Тулцгаая нөхөд өө.

	 

	ИНТЕРНАЦИОНАЛЫН МАГТААЛ ДУУНЫ ТУХАЙ

	Энэхүү интернационалын магтаал хэмээх дууг бөгөөс миний бие олноо өргөгдсөний арван хоёрдугаар онд бүх дэлхийн залуучуудын интернационалын гуравдугаар их хуралд одож, эгж ирээд ийм нэгэн шүлгийн дуу зохиож олон нөхдөд уламжлан сургаж нийтээр нэвтрүүлсэн бөгөөд энэхүү дууны уул утгын их төлөв бөгөөс интернационалын бодлого зорилт ба хэрэг явдлыг нь товчлон илтгэж, олон түмэнд дэлгэрүүлэн таниулсугай хэмээсэн санаа болой.

	 

	ЯРУУ ШҮЛЭГЛЭЛИЙН ДУУ НЬ

	Бүх дэлхийн ард түмэнд

	Бүрэн эрхийг олгогч интернационал

	Бүдүүлэг ядуулаг ард түмнийг

	Гэгээнд удирдагч интернационал

	Хамаг дэлхийн зовлонтныг

	Хайрлан энэрсэн интернационал

	Харанхуй бүдүүлэг улсуудыг

	Сайнд удирдагч интернационал

	Гэмгүй суусан орчлонг

	Гэмтүүлэн дарлагч капиталтаныг

	Гэсгээн арилгахаар эсэргүүцсэн

	Гэгээн мөртэй интернационал

	Хамаг дэлхийн ядуу ардыг

	Харанхуйгаар мөлжигч харгисуудыг

	Хашин арилгахаар эсэргүүцсэн

	Хасын замтай интернационал

	Гаслант дэлхийн хүн тоотныг

	Гагцхан зоригоор удирдаж

	Гал усны зовлонгоос гэтэлгэгч

	Гайхамшиг бодлоготой интернационал

	Энэхүү дэлхийн хамаг амьтныг

	Эзэрхийлэн дарлагч харгисуудыг

	Эрхбиш арилгахын зорилготой

	Эв хамтын гуравдугаар интернационал

	Дорно өрнийн олон тив дэх

	Доромжлогдон боолчлогдсон ард түмэн

	Даруйхан бүгдээр босоцгоогоод

	Догшин харгисуудаа дарцгаагтун

	Баялаг ноёлгуудын эрх мэдэлд

	Балбагдан дарлагдсан ард түмэн

	Багын хайран наснаасаа

	Үйлдвэрт зүдэрсэн ард түмэн

	Гадаадын эзэрхэг харгисуудад

	Гашуунаар дарлагдсан бага улс

	Капиталтаны хортой аргад

	Гачигдан мөлжигдсөн ард түмэн

	Эдгээр олон зовлонтон нар

	Эв хамтын интернационалд нийтлээд

	Эрх жаргалаа ологч

	Улаан туг юугаан мандуулагтун

	Энэхүү дэлхийн олон ардын

	Эрх чөлөө хүсэх явдалд

	Эрхбиш туслахын зорилготой

	Эв хамтын гуравдугаар интернационал

	Бадрангуй их алдартайгаар

	Барагдашгүй их эрдэмтэйгээр

	Бартаа ихт харгисуудыг

	Балартал сүрдүүлсэн интернационал

	Гайхамшиг жавхлант улаан тугаар

	Газрын бөмбөрцгийг бүрхээд

	Гагцхан зоригтой ардын цэргээр

	Дэлхийн эзэрхгүүдийг шатаагаад

	Хүчин чадал эрдэм соёлоор

	Хүчирхэг дайсныг бүрэн сөнөөгөөд

	Хүн төрөлхтөн хамаг амьтанд

	Тэгш жаргаланг зохиоё

	Жаргалант байдал юугаан зохион чадагч

	Жавхлант тугийг байгуулсан

	Журамт эв хамт намуудын

	Журмын барилдлагат интернационал

	Энэ дэлхийн хүн тоотныг

	Эрхбиш гэгээн замд удирдаж

	Эв хамтын гуравдугаар интернационал

	Эгүрид (үүрд) наран мэт мандах болтугай

	Гэгээн тунгалаг эрдэм соёлоор

	Дөрвөн зүгт цэцэг дэлгээд

	Гэрэлт нарны эрдэнийн туяагаар

	Ертөнц дахиныг гийгүүлэх болтугай

	Халшралгүй зорилго бодлогоор

	Хамаг дэлхийг бүрнээ удирдаад

	Хасын зэвсэг эрдэнийн сэлмээр

	Харанхуй нөхцөл бүхнийг эвдэх болтугай. 

	 

	АРДЫН НАМЫН ЭДҮГЭЭХ АЛИВАА ХЭРГИЙН ШҮЛЭГЛЭЛ

	Ардын намын анхны долоон журамт нөхөд

	Ар Хиагтын газар журмын тугийг байгуулж

	Ард түмний гашуун зүдрэлийг анхан хуралдаа илтгэж

	Аюулт дайсан гамин баронаас авран тэнхрүүлэхийг зөвлөв

	Аливаа учраа ард түмэнд ухуулж

	Ардын цэргийг Алтанбулагт элсэж

	Авралт нөхөр болсон зөвлөлт Оросоос

	Асар их тусламжаар зэр зэвсгийг олов

	Агуу их бодлоготой гуравдугаар интернационалаас

	Аливаа зам мөрөө удирдуулан заалгаж

	Ази тивийн олон ардын намууд лугаа

	Ах дүүгийн холбоог үүсгэн байгуулав

	Улаан тугийн сүр жавхланг бадруулж

	Улсын жанжны цог жавхланг дэгдээж

	Урагш нэгэнт зориглон дайран ормогц

	Урвасан бялдууч нарыг бүрнээ сүрдүүлэв

	Улс төрийн олон түмэн ардыг

	Учир дүрсгүйгээр дарлан мөлжигчдийг

	Уран их зоригоор арилган чадаад

	Улаан их наран, хойд зүгээс мандав

	Урагшлан дарлагчдыг бүрнээ цэвэрлэмэгц

	Улсын их тулгуурыг дахин нээгээд

	Учрал сайт нийслэл их хүрээндээ

	Учирсны хурлыг анхан даруй нээв

	Энэхүү Монголын одоогийн байдлыг шинжилж

	Элдэв хэргийг эеэр засахыг хэлэлцэж

	Эрх чөлөөт Монголын олон түмэн ардын

	Эрхэм их гэгээн ардын засгийг байгуулав

	Эртнээс нааш ард түмнийг боолчилсон

	Эзэрхэг харгис этгээдийн эрх мэдлийг хэмжээлж

	Эгүрид (үүрд) тэгш бүгдээр жаргахын

	Эрхэм их улсын тулгар төрийг нээв

	Энэхүү Монголын онол бодлогыг түгээрүүлж

	Эгүрид (үүрд) боолчлохыг бодсон этгээдийн

	Элдэв хортой эрүү шүүлтийг бүрнээ устгаж

	Эгнэгт гэгээн эрхэм суртлыг хөгжүүлэв

	Энгийн ард түмний хөрөнгийг сүйтгэж

	Элдэв гашуун зүдрэлийг амсуулж байсан

	Эс бусын өртөө улааг бүрнээ хэмжээлж

	Элдэв олон чирэгдлийг ихэд хэмнэв

	Эзэрхэг ноёд балмад түшмэдийн зардал

	Энхрий агь хуялч хатдын гоёлд

	Энгийн ардаас хилс татдаг албыг

	Эгүрид (үүрд) нэгмөсөн таслан зогсоов

	Хурал номын хэрэглэл, идээ зоогийн бэлтгэл хэмээн

	Худал үнэнээр будилаантуулан самууруулж

	Хошуу шавийн ядуу ардыг хилс мөлжигч

	Хууль бусын татваруудыг бүрнээ хэмжээлэв

	Хортон дайснууд хүрч ирэх цагт

	Хувилгаан язгууртан хэмээн хойшоо сууж

	Хуяг цэрэг үл болох ёсыг устгаж

	Хүн бүрийг цэргийн данснаа агуулахаар тогтоов

	Хувилсан гэгээн хол язгуурын хаад хэмээн

	Хуулиас гадна онц эрх эдэлж

	Хувийг сахисан ардыг дарлагчдын

	Хэтэрхий эрхийг бүрнээ устган тэгшлэв

	Энэхүү Монголын олон түмэн ардын

	Энэ их үүргийг бүрмөсөн хөнгөтгөж

	Эгүрид (үүрд) нийтийн эрх мэдлийг хөгжүүлж

	Энх төвшнөөр жаргахын их цагийг зохиов

	Эртний түүхээ бодсон ч тэр

	Энэ цагийн байдлыг дагасан ч тэр

	Эрхбиш олон түмний саналыг авч

	Элдэв хэргийг шийтгэх нь ихэд зөв

	Олон түмэн ардын эрх чөлөөг бататгах

	Огоот их сонгууль захиргааны явдлыг

	Олон хошуу аймаг шавийн газарт

	Онц их зорилгоор бүртгэн байгуулав

	Улс төрийн үндсийг хөгжүүлэн бадруулж

	Улам хойдыг сайжруулан залгамжилж бататгах

	Үнэн зоригт залуучуудын хувьсгалт эвлэлийг

	Өргөнөөр элсэж хүчин төгөлдөр хуралдуулав

	Энэхүү их хэргийг эгнэгт уралдан бүтээх

	Эрдэмт намын гишүүдийг эрхлэн элсэж

	Энэ бүхүй Монголын олон түмэн ардыг

	Эрхбиш гэгээн замд удирдахаар бэлтгэв

	Эзэрхгийн дарлал ба эргүү балмад сурталд

	Эгнэгт төөрсөн олон түмэн ардыг

	Эрхбиш гэгээрүүлэх сургуулийн хэргийг

	Энд тэнд газар бүр өргөнөөр дэлгэв

	Буурай бүдүүлэг олон түмэн ардыгаа

	Буцалтгүй зоригоор хамгаалан явах

	Бодитой ардын их цэргийг

	Боловсруулан бэлтгэж удирдан байгуулав

	Бодлого бүхүй сургагч оюун бүхүй комиссарыг

	Бүрэн төгсөөр жагсаан байгуулан бэлтгэж

	Бүх Монгол ардын их цэргийг

	Бүрмөсөн хөгжүүлж боловсруулахаар тогтоов

	Бүх улсын соёл эрдмийг улмаар хөгжүүлж

	Бүгд нийтийг гийгүүлэхийн тусын тул

	Ботиуд зохиол тэргүүтнийг бүртгэн дэлгэрүүлэх

	Боловсронгуй их хүрээлэнг байгуулав

	Манай Монголын ядуу олон ардыг

	Мал мэт үзэж мөлжсөөр ирсэн

	Маш заналтай хятад худалдаачны гараас

	Магад гэтэлгэх ардын хоршоо байгуулав

	Мандах мөхөх нь улсын чухал бөгөөд

	Магад итгэх нь эдийн засгийн мөний тул

	Манай монголын эдийн засгийн явдлыг

	Машид хөгжүүлэхээр хэлэлцэж идэвхийлэн тогтоов

	Манай ажил болон тарианы явдал ба

	Магад үржих газрын шим ашгийг

	Машид өрнүүлэн хөгжүүлэх аваас

	Мандахгүй хэмээн юунд зовно

	Улсын засгийн үндсийг бодож

	Уул их албыг нэхэмжлэн тэгшилж

	Улсын харьяат бөгөөс хэн ч атугай

	Улмаар гаргуулах дүрэм хэмжээ тогтоов

	Улс төрийн чухал их хэргийг

	Урт удаанаар хөгжүүлэхийг бодож

	Улсын их, ардын хурал байгуулж

	Олон түмэн ардыг төрийн хэрэгт боловсруулав

	Учрал ихт ардын их төрөөр

	Улмаар наран мэт хөгжин мандаж

	Улс бүр суртлыг гэгээрэн ухаж

	Урагш давшин боловсрон хөгжих болтугай

	Энэхүү ёсыг үүрд сахин явж

	Эгнэгт нийтээр чармайн зүтгэх аваас

	Эрх чөлөө эрдэм соёлоо олох нь

	Энэ зам мөн хэмээн лавтай мэдвээс зохимуй

	Дахин мандсан манай их төрөөр

	Далай мэт баян хотлыг бүхнээр эдэлж

	Дайсны этгээд бүрмөсөн сөнөж дуусан

	Дархан их улс төр жаргах болтугай.

	 

	Илтгэх нь

	Энэхүү намын тухай шүлэглэлийг бөгөөс миний бие ардын намын гурван жил болсны их баярын өдөрт тохиолдуулан шүлэглэн зохиож даруй хэвлүүлэн тараасугай хэмээсэн боловч гарган завдсангүй тул одоо үүнийг нэгэнтээгүүр намын сэтгүүлд нэгэн хувь бичиж хэвлүүлээд бас энэхүү шүлэглэлийн дэвтрийн дотор хамтруулан оруулж, аливаа амьтан авгай нар ба энгийн олон түмний уншиж үзэхэд дөхөм болгосугай хэмээн

	үүний тул бичив.

	 

	Олноо өргөгдсөний арван дөрөвдүгээр он

	хоёр сарын хорин

	аргын гурван сарын хорин долоон

	
АРДЫН НАМЫН АНХ МАНДСАН ЗЭРЭГ АЛИВАА ХЭРГИЙГ ТОВЧЛОН ШҮЛЭГЛЭСЭН ХУРААНГУЙ ШҮЛЭГЛЭЛ26

	Тус шүлгийг "Ардын үндэсний эрх” сонины 1925 оны 3-р сарын 6-ны №48-аас авав. Энэ нь С. Буяннэмэхийн "Ардын намын эдүгээх аливаа хэргийн шүлэглэл” хэмээх шүлгийн ижил нэг эх бөгөөд бага хэмжээний ялгаа зөрөө бий.

	 

	Ардын намын анхны долоон журамт нөхөд

	Ар Хиагтын газар ардын тугийг байгуулж

	Ард түмний гашуун зүдрэлийг анхан хуралдаа илтгэж

	Аюулт дайсан гамин баронаас авран тэнхрүүлэхийг зөвлөв

	Аливаа учраа ард түмэнд ухуулж

	Ардын цэргийг Алтанбулагт элсэж

	Авралт нөхөр болсон Зөвлөлт Оросоос

	Асар их тусламжаар зэр зэвсгийг олов

	Агуу их бодлогот гуравдугаар интернационалаас

	Аливаа зам мөрөө удирдуулан заалгаж

	Ази тивийн олон ардын намуудтай

	Ах дүүгийн холбоог үүсгэн байгуулав

	Улаан тугийн сүр жавхланг бадруулж

	Улсын жанжны цог жавхланг дэгдээж

	Урагш нэгэнт зориглон ормогц

	Урвасан бялдуучийг бүрнээ сүрдүүлэв

	Улс төрийн олон түмэн ардыг

	Учир дүрсгүйгээр дарлан мөлжигчдийг

	Уран их зоригоор арилган чадаад

	Улаан их наран хойд зүгээс мандав

	Урагшлан дарлагчдыг бүрнээ цэвэрлэмэгц

	Улсын их тулгуурыг дахин нээгээд

	Учрал сайт нийслэл их хүрээндээ

	Учирсны хурлыг анхан даруй нээв

	Энэхүү Монголын одоогийн байдлыг шинжилж

	Элдэв хэргийг эеэр засахыг хэлэлцэж

	Эрх чөлөөт Монголын олон түмэн ардын

	Эрхэм их гэгээн ардын засгийг явуулав

	Эртнээс нааш ард түмнийг боолчилсон

	Эзэрхэг харгис этгээдийн эрх мэдлийг хэмжээлж

	Үүрд тэгш бүгдээр жаргахын

	Эрхэм их төрийг үүсгэн байгуулав

	Энэхүү Монголын сүр хийморийг дарж

	Үүрд боолчлохыг бодсон этгээдийн

	Элдэв хортой эрүү шүүлтийг бүрнээ устгаж

	Эгнэгт гэгээн эрхэм суртлыг хөгжүүлэв.

	Энгийн ард түмний хөрөнгийг сүйтгэж

	Элдэв гашуун зүдрэлийг амсуулж байсан

	Эс бусын өртөө улааг бүрнээ хэмжээлж

	Элдэв олон чирэгдлийг ихэд хэмнэв.

	Эзэрхэг ноёд балмад түшмэдийн зардал

	Энхрий агь хуялч хатдын гоёлд

	Энгийн ардаас хилс татдаг албыг

	Үүрд нэгмөсөн таслан зогсоов.

	Худал номын хэрэглэл идээ зоогийн бэлтгэл хэмээн

	Худал үнэнээр будилаантуулан самууруулж

	Хошуу шавийн ядуу ардыг хилс мөлжигч

	Хууль бусыг татваруудыг бүрнээ хэмжээлэв.

	Хортон дайснууд ирэхийн цагт

	Хувилгаан язгууртан хэмээн хойшоо сууж

	Хуяг цэрэг үл болохыг устгаж

	Хүн бүрийг цэргийн данснаа агуулахаар тогтов.

	Хувилсан гэгээн хол язгуурын хаад хэмээн

	Хуулиас гадна онц эрх эдэлж

	Хувийг сахисан ардыг дарлагчдын

	Хэтэрхий эрхийг хэмжээлэн дүрэм тогтоов.

	Энэхүү Монголын олон түмэн ардын

	Энэ их үүргийг бүрмөснөө хөнгөтгөж

	Эгүрид (Үүрд) нийтийн эрх мэдлийг хөгжүүлж

	Энх төвшнөөр жаргах их ачийг зохиов.

	Эртний түүхээ бодсон ч тэр

	Энэ цагийн байдлыг дагасан ч тэр

	Эрхбиш олон түмний саналыг авч

	Элдэв хэргийг шийтгэх нь зөв.

	Энэхүү ёсыг үүрд сахин явж

	Эгнэгт нийтээр чармайн зүтгэх аваас

	Эрх чөлөө эрдэм соёлыг олох нь

	Энэ зам мөн хэмээн лавтайяа мэдэв

	Улс төрийн үндсийг хөгжүүлэн

	Улам хойдыг залгамжлан бадруулах

	Үнэн хувьсгалт залуу идэрчүүдийг

	Өргөнөөр элсэж эвлэлдүүлэн хуралдуулав. 

	Эзэрхгийн дарлал ба эрүү балмад сурталд

	Эгнэгт төөрсөн олон түмэн ардыг

	Эрхбиш гэгээрүүлэх сургуулийн хэргийг

	Энд тэнд газар бүр өргөнөөр дэлгэв.

	Энэхүү их хэргийг оролдох

	Эрдэмт намын гишүүдийг эрхлэн элсэж

	Энэ бүхүй Монгол олон түмэн ардад

	Эрхбиш эгц замд оруулахаар бэлтгэв.

	Буурай бүдүүлэг олон түмэн ардаа

	Буцалтгүй зоригоор хамгаалан явах

	Бодитой ардын жинхэнэ их цэргийг

	Боловсруулан бэлтгэж удирдан байгуулав. 

	Бодлого бүхүй сургагч оюун бүхүй комиссар

	Бүрэн төгсөөр жагсаан байгуулан бэлтгэж

	Бүх Монгол ардын их цэргийг

	Бүрмөсөн хөгжүүлж боловсруулахаар тогтоов. 

	Бүх улсын соёл эрдмийг улмаар хөгжүүлж

	Бүгд нийтийг гийгүүлэхийн учраа

	Ботиуд зохиол тэргүүтнийг бүртгэн дэлгэрүүлэх

	Боловсронгуй их хүрээлэнг байгуулав.

	Манай Монголын ядуу олон ардыг

	Мал мэт үзэж мөлжсөөр ирсэн

	Маш заналтай хятад худалдаачнаас

	Магад гэтэлгэх их хоршоо байгуулав.

	Мандах мөхөх нь улсын чухал бөгөөд

	Магад итгэх нь эдийн засаг мөн тул

	Манай монголын эдийн засгийн явдлыг

	Машид хөгжүүлэхээр хэлэлцэн тогтов.

	Малын ажил болон тарианы явдал

	Магад үржих газрын шимийг

	Машид өрнүүлэн хөгжүүлэх аваас

	Мандахгүй хэмээн юунд зовмуй.

	Улсын засгийн үндсийг бодож

	Уул их албыг нийгэмчлэн тэгшилж

	Улсын харьяат хэн ч атугай

	Улмаар гаргуулах дүрэм хэмжээ тогтоов.

	Олон түмэн ардын эрх чөлөөг бататгах

	Огоот их сургууль захиргааны явдлыг

	Олон хошуу аймаг шавийн газарт

	Онц их зорилтоор бүртгэн байгуулав.

	Улс төрийн чухал их хэргийг

	Урт удаанаар хөгжүүлэхийг бодож

	Улсын их ардын хурал байгуулж

	Олон түмэн ардыг төрийн хэрэгт боловсруулав.

	Учрал их ардын их төрөөр

	Улмаар нар мэт хөгжин мандаж

	Улс бүр суртлыг гэгээрэн ухаж

	Урагш давшин боловсрон хөгжих болтугай.

	Дахин мандсан манай их төрөөр

	Далай мэт баян хотлыг бүхнээр эдэлж

	Дайсны этгээд бүрмөсөн сөнөж

	Дархан их улс төр жаргах болтугай.

	
ДОТООД МОНГОЛЫН УЛААН ТУГИЙН ДУУ

	Тус дууг “Дотоод Монголын ардын сэтгүүл"-ийн Дундад ард улсын арван дөрөвдүгээр оны арван хоёр сарын зургаанд хэвлэсэн дэвтрийн 25-26 дугаар талаас авав.

	 

	Догшин дүртэй улаан тугаа

	Дорно зүгт хийсгэе хө

	Дотоод Монголын ах дүү бид нар

	Доромжлогч дайсныг устгая хө

	Буцалтгүй зоригтой улаан зүрхээ

	Болд төмөр мэт хатууруулж

	Буруу үзлийн дайснуудыг

	Бутарган сөнөөж арилгая хө

	Гал бадарсан зэр зэвсгийг

	Гартаа бариад мордъё хө

	Гаслан зовоогч харгисуудыг

	Гагцхан зоригоор арилгая хө

	Амь биеэ тэвчээд

	Ариун журмыг баримталж

	Ард олны зовлонг

	Арилгахын төлөө зүтгэе хө.

	
ДОТООД МОНГОЛЫН АРДЫН ДУУ

	Тус дууг “Дотоод Монголын ардын сэтгүүл"-ийн Дундад ард улсын арван дөрөвдүгээр оны арван нэгэн сарын арван зургаанаа хэвлэсэн гуравдугаар дэвтрийн 25-26 дугаар талаас авав.

	 

	Ард олны төлөөсөн бид

	Амь биеэ хайрлахгүй зүтгэе бид

	Амь биеэ хайрлахгүй зүтгэхдээ бид

	Ардын эрхээ мандуулъя бид

	Мөхөж сөнөхөд ойртсон бид

	Мөнөөхөн цагтаа тэнхрүүлье бид

	Мөнөөхөн цагтаа тэнхрүүлэхдээ бид

	Мөнхийн заяагаа зохиоё бид

	Үнэн журамтай ах дүү бид

	Олны хэрэгтээ зүтгэе бид

	Олны хэрэгтээ зүтгэхдээ бид

	Үндэс угсаагаа мандуулъя бид.

	
ЖАН ЗОЛИНЬ МӨХӨХИЙН ҮЕИЙН ШҮЛЭГ

	“Дотоод Монголын ардын сэтгүүл”-ийн Дундад ард улсын арван дөрөвдүгээр он арван хоёр сарын зургаанд хэвлэсэн гуравдугаар дэвтрийн 36-37 дугаар талаас авав.

	 

	Асар харгис Рибэний саврыг

	Ар талдаа түшлэг болгож

	Ард олны толгой дээр

	Алхлан явж дарлан агсан

	Адгийн харгис Жан Золиний

	Аюулхай цээж нь дэлбэрч

	Арилгаж устгах цаг нь

	Адбиш тулж ирэв

	Ардын цэргийн сүр жавхлан

	Алдарт Монголын баатар зориг

	Алтан дэлхийг түгэмэл бүрхээж

	Атаатан бүхнийг арилган устгаад

	Агудам (уудам) их тулгар төрөө

	Ариун суртлаар байгуулан нээж

	Ард олны эрх чөлөө ба

	Аймаг угсаагаа гийгүүлэх цаг болбой.

	
ИРЭЭДҮЙН ХЭРГИЙГ БЭЛЭГЛЭХ ШҮЛЭГ

	“Дотоод Монголын ардын сэтгүүл"-ийн Дундад ард улсын арван дөрөвдүгээр он арван хоёр сарын зургаанд хэвлэсэн гуравдугаар дэвтрийн 36-37 дугаар талаас авав.

	 

	Олон Монголын цог заль нь

	Орчлон дахиныг түгэмэл бүрхээж

	Олон ардын эрх чөлөө нь

	Оч чандмань мэт гийгүүлэн мандаад

	Байгуулсан бүтээсэн ардын засаг нь

	Бадам лянхуа мэт сацран дэлгээд

	Баясгалангийн дуу цэнгэлдэх чимээ нь

	Баруун зүүн тивд дуурсан сонстоод

	Хошуу чуулганы хурал нь

	Хурсан галууны цэнгэлдэх мэт

	Хууль цаазын ариун нь

	Хурмастын нарны гэрэл мэт

	Хулгай худлын арилсан нь

	Хөх огторгуйн тунгалаг адил

	Хурц мэргэн бодлого нь

	Хур борооны шимтгэл адил болж

	Төрийн хэрэг түмэн он батжиж

	Түмний үйлс төвшин замаар бүтэж

	Төвшин ариун суртал нь

	Түгэмэл нийтийг гийгүүлэх болтугай

	
БОДЬСАДЫН БОДОЛТЫН БАЙДАЛ

	(шүлэглэл)

	 

	Тус шүлгийг “Дотоод Монголын ардын сэтгүүл"-ийн Дундад ард улсын арван дөрөвдүгээр он арван хоёр сарын зургаанд хэвлэсэн гуравдугаар дэвтрийн 39-40 дүгээр талаас авав.

	 

	Хөх мөнгөн огторгуйн доор

	Хөндий орчлонгийн дунд

	Хөрст уудам дэлхийн дээр

	Хүн болон төрж ирээд

	Хархан бага наснаасаа

	Хамаг учрыг ухамсармуй

	Харанхуй манангийн дотор

	Хасын замд халтирмуй

	Ухаан бодлыг олмогц

	Олны байдлыг хянамуй

	Учир явдлыг мэдмэгц

	Уртын замыг танимуй

	Бие байдалд хүрмэгц

	Бичгийн утгыг эрхэлмүй

	Билгийн ухааныг төгсмөгц

	Биндэрьяаны гэрлийг сацруулмуй

	Онол ухаан нь бүрдмэгц

	Олны төлөөнөө зовниод

	Онц их зориг нь

	Оргилон буцалж илэрмүй

	Алтан дэлхийн дээр

	Агудам (уудам) замыг засаж

	Ард олны явахад

	Амар хялбарыг бодмуй

	Хамаг олныг дарлагч

	Харгис этгээдийг үзмэгц

	Хатуу зориг нь бадарч

	Халуун амиа үл хайрламуй

	Өргөн түмний өмнөөс

	Өглөө үдэш бодсоор

	Өөрийн гэр орноо ч

	Үтэр даруй умартмуй.

	(төгсөөгүй)

	
МОНГОЛ УЛСЫН ЦЭРГИЙН НААДМЫН ШИНЭ ЗҮЙЛИЙН МОРИНЫ ЦОЛ АЙЛТГАХ ШҮЛЭГ НЬ

	Наран саран найман эрдэнийн гэрлээр чимэгдсэн

	Навч цэцэг түмэн бодисоор дүүрсэн

	Нарийн эрдэм хотол нийтээр төгссөн

	Найман ертөнцсийн нөхөр сэлт болсон

	Дэлхийн дээр

	Түг түмэн улсын хотол хүрээлэнгийн дунд

	Төвшин энх төрийн түүхийг байгуулсан

	Түгэмэл нийтэд алдар сүрийг бадруулсан

	Төрөлх хурц баатар зориг бүрдсэн

	Төрийн сүлдийг төгс ихээр мандуулсан Монголчууд бид

	Алтан дэлхийн түмэн улсын дунд

	Ариун суртлыг ашид үнэнээр дагаж

	Ард түмний эрх жаргаланг дэлгэрүүлж

	Асар гэгээн засаг төрийг байгуулснаас нааш

	Ар халхын дундаас алтан наран мандаж

	Амьтан бүхний дунд баярын хөгжим түрхэрч

	Арван зүгийн амьтанд хүжсийн үнэр анхилж

	Амар жаргалангийн байдалд хүн бүр хөгжилдөв

	Улс төрийн тулгуур уул мэт батдаж

	Олон түмний хэрэг лянхуа мэт дэлгэрч

	Улаан өнгөтэй тугийг улс бүр өргөсөн

	Учралын дээд энэ их цагт

	Ард түмний эрхийг амь мэт хамгаалж

	Ариун шударга ёсыг зам мэт дагах

	Атаатан дайсны этгээдийг чандруу мэт арилгах

	Агуу зориг бүрдсэн ардын их цэргээс

	Төрийн сүрийг бадруулж тойрсон омгийг дарах

	Төвшин энхийг илтгэж түгэмэл нийтийг жаргуулах

	Түг түмэн онд хас чулуунд сийлэгдэх

	Туйлын гайхамшигтай найр наадмыг үүсгэсэнд

	Асар майхан тэргүүтнээ цэцэг мэт дэлгэрүүлж

	Агт хүлэг морьдоо арслан мэт жагсааж

	Айраг сархад тэргүүтнээ далай мэт цогцолж

	Алтан төрийн сүлдээ эрдэнэ мэт жагсаад

	Төрийн эрхийг барьсан түшмэл гэгээн оюутан

	Түмэн олныг удирдсан журамт мэргэн эрсүүд

	Түг түмэн тоот олон ардаа цуглуулж

	Төр улс бататгах найр наадмаа үүсгээд

	Ариун хөгжмийн сангаар алтан дэлхийг баясгаж

	Аялгуу сайхан хөгжмөөр олон түмнээ цэнгүүлж

	Арслан заан цолтой бөх баатраа барилдуулж

	Алтан эрдэнийн хүлгээ алс гарган уралдуулав.

	Уул хадыг нураах мэт алд алдаар харайлгаж

	Алтан дэлхийг эргэх мэт хуй салхийг хөлөглөж

	Ардын төрийн өмнөөс гагцаараа тэргүүлж

	Анханд ирсэн энэ морийг үзвээс

	Дээд өвөг Чингисийн хоёр загалын шинжтэй

	Дэлхий их бөмбөрцгийг харайн өнгөрмөр байдалтай

	Дэл сүүл нь хийсвээс дэлхий дахиныг номхотгомоор

	Дэврэх туурай нь хангинаваас догшин дайсныг дармаар

	Алаг хоёр нүд нь цахилгаан мэт гялбалзаж

	Алд дөрвөн туурай нь сэлэм мэт хангинаж

	Аман дотроос заан соёо цоолж

	Ар талаас нь тэнгэрийн тоос боссон

	Энэ хааны эрдэнийн морь бэлэн хэмээвээс

	Бүгд Найрамдах алдарт Монгол ард улсын

	Бүхнээр цэнгэлдэх цэргийн их наадамд

	Бүрэн төгс нийлүүлсэн Сүхбаатар таны

	Бүх дэлхийд алдартай уралдах бүр тэргүүлдэг

	Бор хүрэн зүстэй эрдэнийн хүлэг мөн тул

	Цэргийн асрын урьд эрдэмтэн бүхний өмнө

	Цэргийн сүлдний дэргэд цолыг нь айлтгав

	Эрхт ардын гэгээн засаг мандаад

	Эр цэргийн хүч улам бадран

	Энх жаргалангийн туйлыг эдэлсээр энэхүү баярын наадмыг

	Энэчлэн өргөн ихээр олон түмэн он үйлдэн цэнгэлдэх болтугай.

	
АЛТАН ДЭЛХИЙН МАГТААЛ ХЭМЭЭХ ДУУ

	Буриадад ажиллаж байхдаа бичиж үлдээсэн уг шүлгээ Буяннэмэх Улаанбаатарт буцаж ирсэн хойноо Базар Барадийнд захидал бичиж байж авчруулсан болой. Тус шүлгийн хар бэхээр бичсэн эх дээр “Уул усны шүлгийн дуу” хэмээн балын харандаагаар давхар гарчиг тавьж, орос хятадаар утгачлан орчуулжээ.

	 

	Хөх морь юугаан хө хө

	Унаж явахдаа хө

	Хөндий их орчлонг хө хө

	Шинжлэнхэн явна даа хө

	Алаг морь юугаан хө хө

	Унаад явахдаа хө

	Алтан их дэлхийг хө хө

	Ажигланхан явна даа хө

	Саарал морь юугаан хө хө

	Унаж явахдаа хө

	Саран нарны байдлыг хө хө

	Шинжлэнхэн явна даа хө

	Санааны уйтгараа хө хө

	Сэргээлэнхэн явна даа хө

	Алаг морио унаад хө хө

	Алсын замыг хөөгөөд хө

	Агула (уул) усны тунгалагт хө хө

	Цэнгэлдэнхэн явна даа хө

	Хар морио унаад хө хө

	Холын зам хөөгөөд хө

	Хайлаасан майлаасан модтой хө хө

	Ханиланхан явна даа хө

	Нарийн хээрээ унаад хө хө

	Хатируулан явахдаа хө

	Нарсан майлсан модтой хө хө

	Нөхөрлөнхөн өнгөрнө хө

	Үнэхээр их өндөрхөн хө хө

	Үзэм жимст уул нь хө

	Урдтайхан талд минь хө хө

	Униарланхан харагдав хө

	Цэлийсэн их өнгөтэй хө хө

	Цэнхэр тунгалаг ус нь хө

	Чаг өмнө талд минь хө хө

	Хөндөлдөнхөн харагдав хө

	Харсаар явтал хө хө

	Ойртоод ирэв хө

	Хайлс майлсан модыг хө хө

	Халхлаад ирэв хө

	Үзсээр явтал хө хө

	Ойртсоор ирэв хө

	Үзэм жимст мод нь хө хө

	Үргэлжлээд ирэв хө

	Өндөр уулын орой нь хө хө

	Огторгуйн өнгөнд тулаад хө

	Үүл болон манан нь хө хө

	Орой дээр нь оршжээ хө

	Нарс майлсан мод нь хө хө

	Найман талд нь ургаад хө

	Нарийн рашаан булаг нь хө хө

	Найман тийшээ урсжээ хө

	Удан болоод бургас нь хө хө

	Үүд хаалгыг нь сахижухуй хө

	Уран хэлтэй шувууд нь хө хө

	Урдуур хойгуур жиргээд дээ хө

	Урт настай улиас нь хө хө

	Уйланхан ганхалзана хө

	Гайхамшигт эгшигтэй хө хө

	Галбингаа хүүхэн нь хө 

	Гандилан модыг хө хө

	Дууланхан жиргэнэ хө

	Галзуурсан барс ч болов хө хө

	Хорхойтсон гөрөөс ч болов хө

	Гадуур нь ирээд хө хө

	Гасланхан сонсоно хө

	Үзэсгэлэн өнгөөрөө хө хө

	Орчлонг бүрхээхээр хө

	Өнгө бүрийн цэцгийг хө хө

	Өвөр дээр нь ургажээ хө

	Гоёмсог сайхан зантай хө хө

	Удвал цэцэг нь хө

	Голыг нь дагаад хө хө

	Гунхалзанхан ургажээ хө

	Гоо сайхан өнгөтэй хө хө

	Мандарваа цэцэг нь хө

	Гурван зүйлийн өнгөтэй хө хө

	Малгай хийгээд өмсжээ хө

	Шашин номд сүсэгтэй хө хө

	Шар улаан цэцэг нь хө

	Шашир шанам (жанч)-ийг өмсөөд хө хө

	Шамшин замшаад суужээ хө хө

	Булбарайхан өнгөтэй хө хө

	Бор улаан цэцэг нь хө

	Боолт ба шанх юугаан хө хө

	Засалцанхан сууна хө

	Болшгүй зантай хө хө

	Гүйлсэн өнгөтэй цэцэг нь хө

	Бор улаан цамцаа юугаан хө хө

	Уралцанхан сууна хө

	Олноо дуурайгч хө хө

	Отгон цагаан цэцэг нь хө

	Оо энгэсэг хоёрыг хө хө

	Түрхэлцэнхэн сууна хө

	Олон түмэнд алдартай хө хө

	Онц сайхан лянхуа нь хө

	Усныхаа дотор нь хө хө

	Ганхалзанхан ургана хө

	Өнгөтэй цэцгийн нөхөр нь хө хө

	Өнгө бүрийн эрвээхэй нь хө

	Өөдөөнөө сөөргөөнөө нисээд хө хө

	Хэсэлцэнхэн явна хө

	Мандарваа цэцгийн нөхөр нь хө хө

	Дөрвөн далавчит эрвээхэй хө

	Магнаг торгон дээл юүгээн хө хө

	Намралзан явна хө

	Алтан цэцгийн нөхөр нь хө хө

	Хоёр далавчит эрвээхэй хө

	Алаг булаг хүрмээ хө хө

	Өмсөлцөнхөн явна хө

	Удвал цэцгийн нөхөр нь хө

	Урт сахалтай эрвээхэй хө

	Улаан дээлээ өмсөөд хө

	Урдуур хойгуур хэснэ хө

	Гайхамшигт цэцэг навч хө хө

	Ганхалзанхан ургахад хө

	Гадуур нисэгч царцаахай хө

	Гаслан шагшиж явна хө

	Гоо сайхан өнгөтэй хө хө

	Цэцэг навчны дунд нь хө

	Голио болон бондоохой хө хө

	Гор гор хэмээн бархирна хө

	Өнгө бүрийн цэцэг навч хө

	Зүйл бүрээр дэлгэрээд хө

	Өвснийхөө орой дээр хө хө

	Хорхой шавж нь жиргэжээ хө

	Арц болон зандан хө хө

	Ар өврөөр нь ургаад хө 

	Асар сайхан үнэр нь хө хө

	Арван зүгт анхилжээ хө

	Усныхаа сайханд хө хө

	Галуу нугас наадаад хө

	Уулныхаа сайханд хө хө

	Араатан гөрөөс нь тогложээ хө

	Бартаа ихтэй ууланд хө

	Барсын хүүхэд наадаад хө

	Барзгар догшин хадны дээр

	Хөхөө шувуу нь донгодно хө

	Баясгалант гөрөөс нь хө хө

	Буга согоо хоёроо хө

	Багын цагийн явдлаа хө

	Ярилцанхан явна хө

	Зүйл бүрийн өнгөтэй хө

	Гөрөөсний зулзага хө

	Зүүн баруун ууланд нь хө

	Уралдалцан явна хө

	Хулан чигтэй хоёр нь хө хө

	Хойд урд ууланд хө

	Хуй салхийг хөлөглөж хө хө

	Уралдалцанхан явна хө

	Тунгалаг сайхан ус нь хө хө

	Түмний газарт урсаад хө

	Түүнийхээ дотор нь хө хө

	Түмэн амьтан жаргажээ хө

	Алтан биетэй загас нь хө хө

	Эрдэнийн харшаас гараад

	Алтан дэлхийг эргэхээр хө

	Бултхийлцэн байна хө

	Агширсан аав ээж нь хө хө

	Мөнгөн толгойт загас хө

	Арслан таягийг тулаад хө хө

	Уйланхан үдэв хө

	Амраг хоёр хөвгүүн хө хө

	Алтан жигүүртэй загас хө

	Аав юугаан хойноос хө хө

	Дагалцанхан явна хө

	Учирсан нөхөр нь хө хө

	Уран гоо загас хө

	Уйлан эмгэнэсээр хө хө

	Улцан нүдтэй хоцров оо хө

	Таван өнгийн загас хө хө

	Шилийн ордонд цуглараад хө

	Тавнан загас юугаа хө хө

	Үдэлцэнхэн ёсолно хө

	Өт болоод хорхой хө хө

	Дун бүрээ боловч хө

	Өндөр газрыг авиран хө хө

	Гуниралцан харна хө

	Ногоон толгойт нугас хө хө

	Номтой улаан галуу нь хө

	Нуурынхаа дунд нь хө хө

	Цэнгэлдэнхэн явна хө

	Өнгө ухаан бүрдсэн хө хө

	Уран хачин хоёр нь хө

	Усныхаа дунд нь хө хө

	Наадалцан явна хө

	Томхон зантай хө хө

	Тоодог тогоруу хоёр нь хө

	Толгойгоо сэжлэн (сажлан) хө хө

	Зугаацанхан явна хө

	Усныхаа хөвөөгөөр нь хө хө

	Бодь мод нь ургаад хө

	Уран хэлтэй тоть шувуу хө хө

	Учир тоглон жиргэнэ хө

	Уулынхаа орой дээр хө хө

	Уйтан мод нь ургаад хө 

	Гарьд болоод галбинга хө хө

	Түүн дээр нь донгодно хө

	Хөгшин модны доор нь боловч хө

	Хоньчин өвгөн суугаад хө

	Хүний орчлонгийн явдлыг хө

	Шүүмжлэн хэлэлцэнэ хө

	Уул усны сайхан нь хө хө

	Түмэн бодис дэлгэрсэн нь хө

	Алтан дэлхийг бүрхээд хө хө

	Амьтан бүгд цугларна хө

	Гайхамшигтай сайхныг нь хө хө

	Галуу боловч мэдээд та хө

	Газрын холоос хө хө

	Нисэн ирж зугаацна хө

	Гоо үзэсгэлэн бүрдсэн хө хө

	Гургуул тогос нь ирээд дээ хө

	Гоёмсог өд юүгээн хө хө

	Дэлгэлцэнхэн явна даа хө

	Би сайн хэмээгч хө хө

	Бэгбаатар шувуу нь хө

	Биеэ голоод хө хө

	Хүзүүгээ хугалжээ хө

	Хамгийг тоодоггүй хө хө

	Хар хэрээ ирээд хө

	Хажуугийн усанд нь хө хө

	Нүүрээ угаана хө

	Бэлгэ ёр заагч хө хө

	Шаазгай шувуу нь ирж нь хө

	Билгийн модонд суугаад хө хө

	Шагшланхан дуугарна хө

	Усны бяцхан мэлхий нь хө хө

	Уулын толгойг хараад хө

	Ухаан саналаа сэргээж хө хө

	Вааг вааг бархирна

	Энэ мэт байдлыг хө хө

	Үзсэн бид хө

	Элэг болоод зүрх хө хө

	Эрхбиш эмтэрнэ хө

	Зүйл бүрийн шувуу нь хө хө

	Эзэргэлсэн ирэхүйд хө

	Зүрх болоод уушги минь хө хө

	Догдолзонхон хөдөлнө хө

	Унаж яваа морь минь хө хө

	Уулын сайхныг үзээд хө

	Унаганыхаа дуугаар хө хө

	Уйланхан янцгаана хө.

	(Төгсөөгүй)

	
НАРНЫ ЭРГЭЛТ

	Тус шүлгийг "Уран үгсийн чимэг" нэгдүгээр дэвтэр (цоморлог). Буриад монголын эрдмийн хүрээлэнгийн хэвлэл. Верхнеудинск. 1927. 81-82 дугаар талаас авав.

	 

	Дүгрэг эрдэнийн гэрлийг

	Түмэн газар сацруулж

	Түгэмэл орчлонт ертөнцсийг

	Туяа гэрлээр гийгүүлж

	 

	Агудам (уудам) огторгуйн оронд

	Алтан хотлыг дэлгэсэн

	Асар их тэнгэрийн

	Амьд эрдэнэт наран бээр

	 

	Тунгалаг туяагаа татуулж

	Түмэн амьтныг гийгүүлсээр

	Тус ачаа соёрхож

	Түмэн бодис баясгасаар

	 

	Халуун элчээ хайрлаж

	Хамаг амьтныг дулаацуулсаар

	Хайрт өршөөлөө хүртээж

	Хамаг бодисыг тэтгэсээр

	 

	Өглөөний ордноос өөдөлж

	Үдийн ордноо үдэлж

	Үдшийн ордноо хэлбийхүйд

	Үзэгдэл бүхэн угтав.

	 

	Баруун тэнгэрийн хаяанаас

	Билиг-үн униар харагдаж

	Байдал үзэсгэлэн бүрдсэн

	Бэргэн солонго татав

	 

	Таван өнгийн үүлнүүд

	Таван зүгээс хуралдаж

	Танан эрдэнийн гэрэл нь

	Таван тивийг бүрхээв

	 

	Цэгээн номин тэнгэрээс

	Цэцгийн хур шаагьж

	Цэлмэг тунгалаг огторгуйд

	Цэнхэр туяа татав

	 

	Улаан шар гэрлээр

	Орчлон дахиныг бүрхээж

	Урсгал номхон далайд

	Өнгийн байдал зохилдовой.

	 

	Гайхамшиг их гэрлээр

	Газар дэлхийг гийгүүлсээр

	Гадаад далайд туулж

	Галавын орныг гэрэлтүүлэв

	 

	Урин далайн оронд

	Улаан туяа соёрхож

	Усан ордны амьтад

	Учралт жаргалыг эдлэв.

	
ТЭМҮЖИН ДУУЛРУУН

	Тус шүлгийг С. Буяннэмэхийн Цэцэнбилэгт нэрээр 1928 онд хэвлүүлсэн “Баатар хөвгүүн Тэмүжиний жүжиг" номоос сонгож, гарчгийг эмхэтгэн найруулагчаас өгөв. 

	 

	("Дөрвөн уул"-ын аялгуугаар дуулмуй)

	Гэмгүй л явтал миний л бие дээ өө хө

	Гэнэтийн дайсанд тааралдан бүслэгдэв хө хө

	Гэнэдэж бүслэгдэхийн зовлонд ороод хө хө өө хө

	Гэртээ буцах аргагүй болов хө хө

	Хамт л явсан хайртай дүү нар минь хө хө өө хө

	Харьж гэртээ буцсан болов уу даа хө хө

	Харгис Тайчуудад бүслэгдсэн миний бие хө хө өө хө

	Харьж буцахын аргагүй болов хө хө

	Өндөр уулын орой дээр хө хө өө хө

	Өнчин бие минь ганцаараа хоцров хө хө

	Үрээ хээр морьтойгоо хоёул хө хө өө хө

	Өлсөж ундаасахын зовлонг эдлэв хө хө

	Өшөөт харгис Тайчуудын аймаг хө хө өө хө

	Өршөөх сэтгэл ер ч үгүй хө хө

	Өөрийн бие минь жигүүртэй болоосой хө хө өө хө

	Өндөр тэнгэрт нисэн гарах юм сан хө хө

	Атаат харгис Тайчуудын аймаг хө хө өө хө

	Агуланы (уулын) гадуур бүслэн байна хө хө

	Амраг төрсөн Өүлэн эх минь хө хө өө хө

	Аюулхай цээж нь бөглөрч байгаа даа хө хө

	Ачит аав ээжийн хайр хишгээр хө хө өө хө

	Арван ч л зургаан насанд хүрэв хө хө

	Аюулт дайсны цэрэгт учраад хө хө өө хө

	Агуланы дотор бүслэгдэхийг хэн санав хө хө

	Эх Өүлэнийг санахын хамтаар хө хө өө хө

	Элэг болоод зүрх минь эмтрээд ирнэ хө хө

	Эргэж гэртээ харихыг санамагц хө хө өө хө

	Энэхэн цагаараа нисээд явмаар.

	
АТААТ ДАЙСАНДАА БАРИГДААД

	Тус шүлгийг С. Буяннэмэхийн Цэцэнбилэгт нэрээр 1928 онд хэвлүүлсэн "Баатар хөвгүүн Тэмүжиний жүжиг" номоос сонгож, гарчгийг эмхэтгэн найруулагчаас өгөв.

	 

	Аяа... аяа... аяа аяа аяа хө хө өө хө

	Атаат дайсандаа баригдан барав хө хө

	Амраг төрсөн ээж дүү нараасаа хө хө өө... хө

	Алс чи л газар салан төөрөв хө хө.

	Аяа... аяа... аяа аяа аяа хө хө өө хө

	Эргүү чи л дайсандаа баригдан барав хө хө

	Элбэрэлт эх болоод энхрий дүү нараасаа хө хө өө... хө

	Энэхэн чи л цагтаа салан төөрөв хө хө

	Хай... хай... хай хай хай хө хө өө... хө

	Харгис дайсандаа баригдан барав хө хө

	Хайртай л ээж хамаг олон дүү нараасаа хө хө өө... хө

	Харахын ч л зуур хагацан төөрөв хө хө

	Алтан амиа алдахаас айхгүй хө хө өө... хө

	Аавын угсааг таслахаас айна хө хө

	Атаат дайсан та нар албал ал хө хө өө... хө

	Амраг дүү нар минь миний өшөөг авна хө хө

	
АМРАГ ҮР МИНЬ ТЭМҮЖИН

	Тус шүлгийг С. Буяннэмэхийн Цэцэнбилэгт нэрээр 1928 онд хэвлүүлсэн "Баатар хөвгүүн Тэмүжиний жүжиг" номоос сонгож, гарчгийг эмхэтгэн найруулагчаас өгөв. 

	 

	Ачит нөхөр Есүхэй баатар түүний

	Амьд ахуйн тэр нэг цагт

	Амьтан хүн хэн ч атугай

	Арван зүгээс хуралдан ирсэн бөлгөө

	Аяа нэгэн цагт бие барахын хамт

	Айл аймгийн ах дүү боловч

	Ачийг умартан журмыг тэрсэлж

	Арван тийшээ урван авав

	Адаг сүүлийн нэгэн цагт

	Атаат хулгай Тайчуудын аймаг

	Амраг үрийг минь бүслэн авч

	Амь биеийг нь сарниулахад хүрвэй

	Арван сар ачиж хүн болгосон

	Амраг үр минь Тэмүжин чи

	Аль ямар уулны газар

	Амь чинь үрэгдсэнийг хэн мэдэв

	Ангир сүүгээ хөхүүлсэн эх чинь

	Алаг нүдээ ширгэтэл уйлавч

	Аль цагт учрахыг мэдэхгүй

	Агула ус уудам талд

	Амраг хөвгүүн чам юугаан эгээрэвч

	Аль өдөр ямар цагт

	Агулзаж (уулзаж) учрахыг олж мэдэхгүй.

	
АРХИ

	Тус зохиол “Үнэн“ сонины 1929 оны №21(163) дүгээрт “Энэ нь юун буй эрхэм авгай нар уншмагц мэдэх бөгөөд энгийн цагт зугаа болгомуй" гарчиг дор хэвлэгджээ. Тус шүлгийг 1929 онд хэвлэгдсэн “Уран үгсийн чуулган” цоморлогийн 130-133 дугаараас авав. 

	 

	(шүлэг нэг)

	Үзэх өнгө нь усаар мэлмэлзэх

	Үнэн чанар нь галаар бадармуй

	Аманд хүрмэгц хамгаар сочирч

	Аюулхайд ормогц бүх бие догдолмуй.

	Ухааны чагтага гэнэтээр тасарч

	Үзэх ертөнц бүхлээр эрээлжин

	Уур хилэн уушгинд буцалж

	Хутга сэлэм хүзүүн дээгүүр хангинамуй.

	 

	(шүлэг хоёр)

	Өдрийн өнгөнд хорт далайд шумбаж

	Үдшийн цагт бөхөлзсөн мөрнийг гэтэлмүй

	Өглөө бүр сэтгэлд торолдоод

	Өөр явдал хажууд орхигдмуй.

	Ам хамраар гашуун уур баагьж

	Айл аймгаар өмхий униар татмуй

	Учирсан нөхөд инээмсэглээд өнгөрч

	Уурласан ноход хэдэрлэн дайрмуй.

	 

	(шүлэг гурав)

	Хэлний үзүүр нь ээрүүлд торолдож

	Хэлсэн үг нь хагас хугас тасармуй

	Хэлтгий талд өвс мэт салганаж

	Хэн бүхэнд галзуу мэт харагдмуй

	 

	(шүлэг дөрөв)

	Хар усны гүүрийг гэтэлбээс

	Хамаг эд хайргүйд санагдаж

	Харанхуй униарын хүрээлэнд цэнгэлдвээс

	Ханилсан амраг хэрэггүйд хоцормуй.

	Хорт далайн дунд хүрмэгц

	Хувцас хунар хоосонд гээгдэж

	Хувхай нэгэн ясан хэлхээ нь

	Хойд талын эрэгт хэвтмүй.

	
ӨВЛИЙН ДОТОРХ ЯДУУ ГЭР

	Тус шүлгийг 1929 онд хэвлэгдсэн "Уран үгсийн чуулган” цоморлогт орсон уран зохиолын зүйлийг хэрхэн зохиох сэдэв" гэх өгүүллээс сонгов. 

	 

	1.

	Тасхийм цагийн хүйтэн жавар

	Ясны орчим янгинаж

	Жихүүн үеийн хурц салхи

	Зүрхний тус жингэнэмүй

	Утаа болсон хар гэр

	Уулын энгэрт хорогдоод

	Хавирга болсон хэдэн хашаа

	Түүний дэргэд сэрвиймүй.

	 

	2.

	Нас болсон өвгөн эмгэн

	Тулганы хажууд чичрээд

	Үс болсон хэдэн хонь

	Цасны дунд дагжигнамуй

	Сэмэрхий болсон эсгий гэр нь

	Салхины дунд сийгээд

	Нөхөөс болсон дээл хувцас нь

	Түүний хамт жигиймүй

	 

	3.

	Баруун талын хаяаны орчим

	Цасны овоо дүнсийж

	Тэрхүү овооны зүүн талд

	Аргалын өнгө харламуй

	Нас болсон эмэг эх

	Маанийг завдан уншиж

	Цас болсон аргал хормойлон

	Майжганасаар ормуй.

	 

	4.

	Өндөр насанд хүрсэн

	Өвгөн Жалцангомбо

	Өвдөг нугалан сууж

	Нурмын хаяа манаад

	Нус нулимс хоёр нь

	Дээлийн энгэрт дусалж

	Хуруу гараа нухлан

	Хурууд ээзгий хүлхмүй.

	 

	5.

	Өнөө муу хүү

	Даарч яваа болов уу хэмээхээс

	Эмгэний дотор эмтэрч

	Өвлийн улирал хэзээ

	Өнгөрөх болов хэмээхээс

	Өвгөний дотор өвдмүй.

	 

	6.

	Бэлчээрт гарсан эх

	Ирж яваа болов уу хэмээхээс

	Ишиг хурга майлаад

	Ирэх жилийн хөх ногоог

	Хэзээ идэх болов хэмээхээс

	Хонь ямаа хивэлцмүй.

	
ХАДНЫ ДЭЭРХ ГАГЦ ХОНЬЧИН

	Тус шүлгийг 1929 онд хэвлэгдсэн “Уран үгсийн чуулган" цоморлогт орсон “Уран зохиолын зүйлийг хэрхэн зохиох сэдэв" гэх өгүүллээс сонгов.

	 

	1.

	Өндөр уул эргэн тойрон тэнгэрийн өөд өлийлцөөд

	Өвгөн хад гав гагцаар эргийн уруу өнгиймүй

	Ядуу хоньчин шилбүүр бариад хадны хормойгоор өнхрөхүйд

	Нарийхан урсгал түүний хажуугаар сэрүү татан сэржигнэмүй

	 

	2.

	Баян айлын тарган хоньд тал дүүрэн бэлчээд

	Ядуу гэрийн үгээгүй ард шилбүүр бариад дагамуй

	Хонины эзэн гахай Цэдэн тарган мах зооглоод

	Хоньчин болсон ядуу ард хувхай ясыг нь өвөртөлмүй

	 

	3.

	Өнгийн цэцэг өвс мод зуны байдалд жаргаад

	Өнчин мэт хоньчин ард өөрийн зовлонгоо бодмуй

	Ганц бие хээр талд хадны дээр суугаад

	Дөрвөн зүг найман зовхист өвс мод уул хад.

	 

	4.

	Нүдний өмнө олон хонь өөрийн хөрөнгө бус даа.

	Хадны дээр ганц би хэний төлөө суумуй

	Элдвийг бодон эргэцүүлэн сэтгэл лүгээ бээн яримуй

	Эзгүй хээр ганц бие уул хад лугаа нөхөрлөмүй.

	 

	5.

	Хар ус хатсан ааруул гэдэсний хилэнг аргадаж

	Харанхуй болтол хээр суун эзний хилэнг тайтгаруулмуй

	Хүүе хүүе хоньчин авгай орой боллоо харихгүй юү

	Хөөрхий зайлуул хөх болжмор жиргэж ирээд дуудаж баймуй

	 

	6.

	Саяхан байсан өглөөний наран санаж бодохын зуурхан

	Баруун зүгийн давааны цаагуур далдран орж явмуй

	Яаран мэндэн шилбүүр өргөж хадны уруу буугаад

	Хонин хөвгүүдийг хураан цуглуулж гэрийн өөд гэлдэрмүй. 

	
ТАЙЛБАРЛУУЛАХЫГ ЭГЭЭРСЭН ШҮЛЭГ

	40Тус шүлгийг 1929 онд хэвлэгдсэн “Уран үгсийн чуулган" цоморлогийн 120-127 дугаар талаас авав.

	 

	Нэгэн бадаг дөрвөн мөр гурван нугалбар зургаан үгт шүлэг

	 

	Нэгэн зүйл

	Өмнөд огторгуйн пад харанхуй харын дунд

	Нэгэн зурвас дэнгийн гэрэл салхинд бүргэлзмүй

	Гэнэт чанадаас гаслангийн дуу чихнээ сонстмогц

	Зүрх палхийж гарын шийдмийг чангатгамуй.

	 

	Хоёр зүйл

	Мянган жилийн ховдог сэтгэлийг хэвлийд өвөрлөөд

	Түмэн газрын цагаан хэрмийг сандайлан суутал

	Европын хар аалзны шүлсэнд бүслэгдэж

	Японы шар ирвэсийн шүдэнд зуугдмуй.

	 

	Нэгэн бадаг дөрвөн морь таван нугалбар долоон үг

	 

	Гурван зүйл

	Модны дунд бодь мод бүжиглэн найган суухуйд

	Шувууны доторх тоть баясан дуулан ирээд

	Таван өнгийн өд сөд нь навчин хавтаснаа намирч

	Нэгэн зурвас яруу үг нь мянган ланд таацмуй.

	 

	Гурван нугалбар зургаан үг

	 

	Дөрвөн зүйл

	Нас залуу үс хар цэнгэлдэх хүрээлэнд

	Нэг үзэхэд буурал авгай бутны хажууд

	Үе үе мэнгэр хөдөлж тэнгэрийг яндан

	Өвдөг ёо, нуруу ёо сууж хоцормуй.

	Бу. Яа. нэмэх

	
НӨХӨР ӨЛЗИЙ-ОЧИРООС ТАЙЛБАРЛАСАН НЬ

	Нэгдэх зүйлд

	Гадаад дотоодод дарлагдсан хятадын харанхуй ядуу ардууд

	Гагцхүү тэдний хувьсгал нь салхин дахь дэн лүгээ адил

	Гашуун дарлагдал дэлбэрч эрс тэмцэл хөгжихүйд

	Гавшгайлан хөдөлсөн хувьсгалч ардын зориг чангатмуй.

	 

	Хоёр дахь зүйлд

	Дундад хятадын харгисууд хэдийнээс ховдог сэтгэл дүүрч

	Тус Монгол, Төвөдийг ашиглахыг алсалж дэмий л горилсоор

	Дотоодын эрх ашгийг европын шунахай нарт алдагдаж

	Тоногч японы томхон идэш болсон нь тун ч инээдэмтэй

	 

	Гурав дахид

	Тус намын саяхан нээсэн уран зохиолч нарын бүлгэмд

	Толилогч уран зохиолч нөхдөөс угтан авч орцгоовоос

	Туйлын уран сайхны нөхцөл тус бүлгэмээс мандан сацарч

	Товч нэгэн зурвас нь түмэн хүний сэтгэлийг хөдөлгөмүй.

	 

	Дөрөв дэхэд

	Идэр залууд эрдэж энэ тэр лүгээ самууран нөхцөөж

	Элч тамир доройтож нэг мэдэхэд үрчийн хатаж

	Эрхэм жаргалыг эрсээр эрүүл биеэ эвдэж

	Эцсийн насжих цагт өвчин эмгэгийн үүргэ болох хэмээсэн мэт.

	 

	Жич: Магсар авгайгаас хариу тайлбарлуулахыг хүсэж ирсэн ишлэг гурван зүйл

	Нэг

	Ази тивийн дунд оршиж агсан гарди шувуун

	Жигүүр хөдөлгөн зүг бүрд аюул болгож

	Дөрвөн далайг сүрээр даран чадсан бөгөөтөл

	Шувуудын сүрэг гөрөөчинд олзлогдсон нь хайрлалтай

	 

	Хоёр

	Идэрхэг эрс дарсыг ууж согтууран унаад

	Ихэд зүүдлэн сэргэхгүй нойрссоор насан хөгшрөв

	Балгасны бясаа сорохуйд загатнан сэргэсэн боловч

	Алсын ажлаас хожимдон хоцорсон нь гуниглалтай

	 

	Гурав

	Өвгөд хөгшид идэж уун жаргахыг бодож байтал

	Гэнэт хуй салхин дэгдэж сандраахыг хэн мэдлээ

	Хөвгүүд дүү нарын сайн авьяас сэргэснээр

	Амар жаргал эдлэх замдаа орсон нь гайхамшигт

	 

	Энэхүү гурван бадаг шүлэгт өчүүхнээс баахан хариу тайлбарлахыг бодож тус бүрд нэгэн зурвас холбоо бичье. Хэрэв учир бүрдсэнгүй болбоос бусад нөхөд улам тодорхой болгож тайлбарлаарай.

	
МАГСАР АВГАЙН ШҮЛГИЙН

	Нэг дэхэд хариу

	Ази тивийн дунд Монгол, Монголын дундаас Чингисийн цол

	Анхны цагт гардиас илүү газар бүрд нэвтэрчүхүй.

	Хар далай Каспийн далай хамаг нийтийг зовоож

	Харин сүүлд хятад шувуу манж гөрөөчинд баригджухуй.

	 

	Хоёр дахь зүйлд хариу

	Идэрхэгтээ эрдэж дарсаар цэнгэлдсэн Монголын ноёд

	Ертөнцийг мартаж бурхныг бясалгасан нь зүүдэлснээ өөргүй

	Эвдэрхий Бээжин цуцархай цагааны шунахай дарлан мөлжихүйд

	Сая нэг сэргэсэн хэмээвч чадалгүй болсноо мэджүхүй.

	 

	Гурав дахь зүйлд хариу

	Ноёд баяд идэх жаргах өнөө маргаашийг бодож байтал

	Гамин Барон ба хувьсгалын хөдөлгөөнөөр ихэд сандарчухуй

	Ардын хөвгүүд баатар зоригоор шинэ байдлыг зохиоход

	Амар жаргал эдлэх цагаа таньсан нь сайшаалтай

	 

	Жич: Энэ мэт шүлгээр харилцах оюутан нөхөд байваас улмаар манай уран зохиолч нарын бүлгэмд ирүүлэн хянан хэвлэхэд бэлтгэхийг сануулъя.

	(С. Буяннэмэх)

	
ШИНЭ УЛААН ТУГ

	Тус дууг 1929 онд хэвлэгдсэн “Уран үгсийн чуулган” хэмээх цоморлогийн 248-249 дүгээр талаас авав.

	 

	Улаан тугийг мандуулъя

	Улсын сүрийг бадруулъя

	Урьдын муусайн харгисуудыг

	Уухай хийгээд даръя

	Сүртэй тугаа хийсгэе

	Сүрлэг жагсаалаар явцгаая.

	Сүүлийн үеийн хөрөнгөтнийг

	Сөнөөн устгаад дарцгаая

	Ура ура.... урар аа

	Улсын сүр бадрагтун

	Ардын улаан цэргүүдээ ээ

	Ангийн хувьсгалыг хамгаалж

	Аливаа дэлхийн харгисуудтай

	Алалдах байлдааныг бэлтгэе

	Байгуулсан ардын засагтаа

	Бат тангаргийг өргөж

	Баруун дайсан этгээдийг

	Байлдан тулан эсэргүүцье

	Ура ура.... урар аа

	Улсын сүр бадрагтун

	Сүхбаатар жанжны

	Сүүлийн зоригийг хурцатгаж

	Сөргүү дайсны өмнөөс

	Цөхрөлгүй тулцгаая

	Элдэв зүйгүй суртлыг

	Эвдэн цэвэрлэн зайлуулж

	Эв хамт нийгэм журмыг

	Эртхэнээс байгуулъя

	Ура ура.... урар аа

	Улсын сүр бадрагтун

	(Хуучин «Улаан туг»-ийн аялгуугаар дуулмуй)

	
МОНГОЛ ИНТЕРНАЦИОНАЛ

	Тус дууг 1929 онд хэвлэгдсэн "Уран үгсийн чуулган" хэмээх цоморлогийн 250-253 дугаар талаас авав. 

	 

	Бүх дэлхийн ард түмэнд

	Бүрэн эрхийг олгогч интернационал

	Бүдүүлэг ядуулаг ард түмнийг

	Гэгээнээр удирдагч интернационал

	Хамаг дэлхийн ядуу ардыг

	Харанхуйгаар мөлжигч харгисуудыг

	Хашин арилгахаар эсэргүүцсэн

	Хасын замтай интернационал

	Гэмгүй суусан орчлонг

	Гэмтүүлэн дарлагч капиталтаныг

	Хийсгэн арилгахаар эсэргүүцэн

	Гэгээн мөртэй интернационал

	Гайхамшиг жавхлант улаан тугаар

	Газрын бөмбөрцгийг бүрхээд

	Гал усны гашуун зовлонгоос гэтэлгэгч

	Гайхамшигтай гуравдугаар интернационал

	Дорно өрнийн олон тив дэх

	Доромжлогдон дарлагдсан ард түмэн

	Даруйхнаа бүгдээр босоцгоож

	Догшин харгисуудаа дарцгаагтун

	Баялаг ноёлгуудын эрх мэдэлд

	Балбагдан дарлагдсан ард түмэн

	Багын хайран наснаасаа

	Үйлдвэрт зүдэрсэн ард түмэн

	Эдгээр олон зовлонтон нар

	Эв хамтын интернационалд нэгдэж

	Эрчимтэй ангийн чанарыг баримтлан

	Эзэрхэг баялгуудыг эсэргүүцье

	Жаргалант байдлыг зохион чадагч

	Жавхлант туг юугаан байгуулсан

	Журамт эв хамт намуудын

	Журмын холбоот интернационал

	Гэгээн тунгалаг эрдэм соёлоор

	Дөрвөн зүгт цэцэг дэлгээж

	Гэрэлт нарны эрдэнийн туяагаар

	Ертөнц дахиныг гийгүүлэх болтугай

	Энэхүү дэлхийн ард түмнийг

	Эрхбиш нэгтгэх зорилготой

	Эв хамтын гуравдугаар интернационал

	Эгүрид (үүрд) наран мэт мандах болтугай.

	
ХУВЬСГАЛТ ЗАЛУУЧУУДЫН ДУУ

	Тус дууг 1929 онд хэвлэгдсэн "Уран үгсийн чуулган” хэмээх цоморлогийн 254-261 дүгээр талаас авав. 

	 

	Манай залуучуудын эвлэлийг

	Мандах нар лугаа үлгэрлэе

	Магадын журмыг баримталж

	Маш үнэнээр эвлэлдье

	 

	Марташгүй дайснуудыг

	Манай залуучууд сэрэмжилье

	Мандаж бадрахын суртлыг

	Маргалгүйгээр бүтээгээд

	Мандан бүхүй одоор тэмдэглэе нөхөд өө

	 

	Хамгийг зовоогч харгисууд

	Халх Монголыг сүйдлэв

	Харанхуй бүдүүлэг суусаар

	Хад ууланд хавчигдав

	 

	Хааяа эс хичээвээс

	Халтиран унахуйд ойртов

	Халшралгүй туслахаар

	Хамаг залуучууд хуралдав

	Хуучны буурай байдлаа халцгаая нөхөд өө

	 

	Эрдэм соёлд боловсорч

	Эзэрхэг улсуудтай эсэргүүцье.

	Эдүгээгээс хөгжөөд

	Эцсийн жаргаланг зохиоё

	 

	Эргүү балмад эсэргүүцлийг

	Эрхгүй арилгаж

	Эрдэмт мэргэн нөхдийг

	Элсэн нөхөрлөж явцгаая

	Эндэх тэндхийн харгисуудыг арилгая нөхөд өө

	 

	Багачууд залуусаа боловсруулж

	Бадрангуйн эрдмийг хөгжүүлээд

	Буурай улсаа тэтгэж

	Бат тулгуурыг байгуулмуй

	 

	Байн байн ирэгч дайсныг

	Баатар зоригоор хориглоод

	Барагдашгүй хортныг

	Барин авч арилгая

	Балай зүйгүй сурталтай зөрчицгөөе нөхөд өө

	 

	Гадаад олон улсуудад

	Капитал хөрөнгөтний зовлонтой

	Гагцхүү манай Монголд

	Гадаадын дайсны хорлолтой

	 

	Эл зүйлийн учруудаас

	Энэ дэлхий хувьсав

	Эрхэм олон залуучууд

	Энд тэнд эвлэлдэв

	 

	Эцсийн нэгэн цагт

	Эв хамтын ёсыг олж

	Эзэрхэг бүхнийг арилгаад

	Эвлэлийн залуучууд нийлэлдмүй

	Эсэргүү дайсны этгээдтэй тулцгаая нөхөд өө.

	 

	Энэхүү дууг 11-р онд анх зохиосон болой.  

	
МОПОРЫН ШИНЭ ДУУ

	Тус дууг 1929 онд хэвлэгдсэн “Уран үгсийн чуулган" хэмээх цоморлогийн 259-261 дүгээр талаас авав.

	 

	Бат хурц зоригтой

	Баатар хувьсгалч нөхөд

	Баруун зүүн тивүүдэд

	Бадарсан хувьсгалыг шатааж

	Балт сүх далайсан

	Баатар пролетари ардууд

	Бахтай чадалтайгаар нэгдэж

	Бөөрөнхий харгисуудыг эсэргүүцэв

	Хүний цусыг сорогч

	Хохимойн толгойт харгисууд

	Хувьсгалт эрсүүдийг барилж

	Харанхуй гянднаа хаавч

	Хувьсгалч баатар эрсүүдийн

	Хурц зориг шантрахгүй

	Хувьсгалыг шүтсэн ардууд бид

	Хүчийг нэгтгэн тусалъя

	Аюулт харгис хөрөнгөтөн нар

	Алавч цөлөвч айхгүй

	Ашдын зорилгоо баримталсан

	Авралт хувьсгалч нөхдөө

	Аль бүрд туслах

	Ардын Мопорыг байгуулж

	Алтан дэлхий дээр

	Хувьсгалын санг хөгжүүлье.

	(19 дүгээр онд зохиов)

	
УЛААН НАРАН ХЭМЭЭХ ДУУ

	Тус дууг 1929 онд хэвлэгдсэн “Уран үгсийн чуулган” хэмээх цоморлогийн 262-263 дүгээр талаас авав. 

	 

	Олон жилд дарлагдсан Монголчууд аа бид

	Одоо даруйхнаа хөгжин босоцгоож

	Улаан (Ази) нарыг мандуулсан

	Гуравдугаар коминтерныг шүтэцгээе

	Өнгөө будаж зүсээ хувилгасан

	Үл бүтэх барууны этгээдийг

	Үтэр түргэн үлдэн зайлуулж

	Үнэхээр ядуу ардаа тэтгэе

	Хятад Японы шунахай харгисуудтай

	Хурц зоригоор шамдан эсэргүүцэж

	Хувьсгалын үнэнч зам мөрөөрөө

	Хурдан түргэн урагшаа давшъя

	Агудам (уудам) их Ази тивийн дунд

	Алдартай их хувьсгалыг мандуулж

	Ашдын нийгэм журмыг түргэн зохиож

	Ардын ангийг ертөнцөд тогтооё.

	(19 оны нэгэн сарын нэгнээ зохиожухуй)

	
БААТАР УЛААН ЦЭРЭГ

	Тус дууг 1929 онд хэвлэгдсэн “Уран үгсийн чуулган" хэмээх цоморлогийн 264-270 дугаар талаас авав. Дууны төгсгөлд “Дашням, Нэмэх нар" гэж бичиж буй. “Нэмэх" гэгч Буяннэмэхийн нэрийн сүүл хэсэг болно. 

	 

	1.

	Бараан бараан морьтой

	Баатар улаан цэргүүд ээ

	Ай ай хө хө хө

	Баатар улаан цэргүүд ээ

	Ай ай хө хө хө

	Баатар улаан цэргүүд ээ

	 

	2.

	Баатар манай цэргүүд бол

	Бат сайхан журамтай

	Ай ай хө хө хө

	Бат сайхан журамтай

	Ай ай хө хө хө

	Бат сайхан журамтай

	 

	3.

	Бат журмын хүчээр

	Баатар гавьяа байгуулна.

	Ай ай хө хө хө

	Баатар гавьяа байгуулна

	Ай ай хө хө хө

	Баатар гавьяа байгуулна

	 

	4.

	Төмөр төмөр дөрөөгөө

	Түргэн өшиглөн давхина

	Ай ай хө хө хө

	Түргэн өшиглөн давхина

	Ай ай хө хө хө

	Түргэн өшиглөн давхина.

	 

	5.

	Түргэн өшиглөн давхиж

	Төр засгаа хамгаална

	Ай ай хө хө хө

	Төр засгийг хамгаална

	Ай ай хө хө хө

	Төр засгийг хамгаална

	 

	6.

	Төр засгаа хамгаалж

	Түмэн ардыг хөгжүүлнэ

	Ай ай хө хө хө

	Түмэн ардыг хөгжүүлнэ

	Ай ай хө хө хө

	Түмэн ардыг хөгжүүлнэ

	 

	7.

	Болд хар сэлмээ

	Булт гарган далайя

	Ай ай хө хө хө

	Булт гарган далайя

	Ай ай хө хө хө

	Булт гарган далайя

	 

	8.

	Болд сэлмээ далайгаад

	Бут тас цавчина

	Ай ай хө хө хө

	Бут тас цавчина

	Ай ай хө хө хө

	Бут тас цавчина

	 

	9.

	Баглаа бургасыг тасчиж

	Баялгийн сүрийг дарна

	Ай ай хө хө хө

	Баялгийн сүрийг дарна

	Ай ай хө хө хө

	Баялгийн сүрийг дарна

	 

	10.

	Харанхуй нүхийг харайлгаж

	Харгис дайсныг сөнөөнө

	Ай ай хө хө хө

	Харгис дайсныг сөнөөнө

	Ай ай хө хө хө

	Харгис дайсныг сөнөөнө.

	 

	Энэхүү дууг олон цэрэг буюу жагсаалд явахдаа эхний хоёр мөр бүрийн хэлэх үгийг нэг хүн өндөр дуунаар дуулах бөгөөд дараа ай ай хө хө хэмээхэд хүрмэгц олон бүгдээр тосон авч түрлэг болгон дуулах бөгөөд дууны аялгуу нь Орос улаан цэргийн аялгуу лугаа нийлүүлмүй.

	Дашням, Нэмэх нар

	
ЯДУУ БИДНИЙ СЭНХРЭЛ

	Тус шүлгийг "Залуу Гварди” сэтгүүлийн 1931 оны №9-ээс авав. 

	 

	(шүлэг)

	Саяхан бид нар бүдүүлэг байхад

	Тун ч ихээр баярлаж инээж байсан нь хэн билээ

	Тэр нь хятад, япон, цагаан мэтийн харгисууд мөн

	Тэд нар ямагт биднийг харанхуй бүдүүлэг байлгахыг хичээсэн. 

	 

	Тэд биднийг харанхуй байлгахын төлөөнөө

	Бидэнд ламтай болгож өгсөн, лалартай болгож өгсөн

	Ноёнтой болгож өгсөн, нохойтой ч болгож өгсөн

	Сүмтэй болгож өгсөн, суваргатай болгож өгсөн

	 

	Тэд нар биднийг малаас ч доор үзсэн

	Боловсрон чадахгүйгээр бодсон

	Ухаан авьяасгүйгээр мэдсэн

	Одоо үз бид нар боловсорч чадах байна уу үгүй юу

	 

	Биднийг хэн мунхруулсан буй, хэн төөрүүлсэн буй

	Бид юунд ийм бүдүүлэг буурай хоцорсон буй

	Тэдний шашны балар суртал мухар сүсгийн хүлэг мөн

	Хэдэн зуун жил болтол түүнд эндүүрсэн нь даанч хайрлалтай

	 

	Одоо ч бид шар өнгөтэй хар дотортой шашны эндүүрлээс

	Гүйцэд гүйцэд гарсан хэмээхэд бэрхтэй

	Гэвч бид түүний хорлолыг нэгэнт таньсан тул

	Аль тохиолдсон аль учирсан газартаа зайлж явах нь зүйтэй. 

	 

	Бидний шинэ боловсрол бидний шинэ мэдрэл

	Өдөр өдрөөс улам нээгдэн дэлгэрч буй

	Үүнээс цааш шашны хамт нэгэн гэрт үл суумуй

	Нэгэн зам дээр ч үл явмуй

	 

	Эртхэн зайлан эртхэн мэдэр, эртхэн өөрчил

	Бидний зарц ядуу ардын санал цөм нэг

	Бадарчин болгосон, банди болгосон, буурай болгосон

	Хорт явуулгын хугацаа нь бүрнээ дууссан

	 

	Бид нар түүний дээр хамтралын соёлыг хөгжүүлж

	Бид нар түүний бууц дээр хамтралын тариаг таримуй

	Бид нар үнэн эрдмээр дарлагдсан улсыг

	Бид нар үнэхээр нийгэм журмын замаар дэвшмүй

	 

	Бидний ядуу ардын зориг далай мэт давлаж буй

	Бидний хувьсгалын хүч чулуу мэт бүрэлдэж буй

	Хуучны хог балар суртал бүхнийг гал тавин түймэрдэж

	Бүх улсын байдлыг толь мэт цэвэрлэмүй.

	 

	Толь мэт цэвэрхэн болгосны хойно

	Дэлхий дахины харгисууд зүсээ сайтар үзээрэй

	Зүсээ сайтар үзсэний хойно

	Чухам хэн нь бузар муухайг бас ч таниарай

	 

	Бидний ардын зориг маш ариун бөгөөд

	Бидний хувьсгалын суртал маш үнэн болой

	Бид нар дарлагдагчид бүгдийн ашгийг хөгжүүлж

	Бид нар хамтран амьдарч чадмуй

	 

	Нөхөд өө

	залуучууд аа

	шамдъя шамдъя

	 

	Дэлхийн дээр байгаагүй байдлыг

	Шамдан завдан бүтээе

	Үнэхээр хурц зоригтой ардын баатар хөвгүүд

	Хувьсгалын гал улаан тугийг бөмбөрцгийн

	Дээр намилзуулан бадруулж баймуй

	 

	Баатарлаг

	санал зоригоон бадруулан

	 

	Хэдэн зуун жилийн дотор

	Хэтэрхийгээр биднийг зовоосон

	Капиталын ёсыг агшин зуур сөнөөе

	Лав сөнөөмүй.

	Лав чадмуй

	Бидний хүчийг хэн ч дийлж үл чадмуй

	Үл чадмуй.

	
АРВАН ЖИЛ ДУУ

	Тус дууг 1931 оны 6-р сарын 26-нд бичжээ. Дүйнхэржавын эмхэтгэсэн “С. Буяннэмэхийн түүвэр зохиол” Монголын зохиолчдын эвлэлийн хэвлэл.  Улаанбаатар. 1968 оноос буулган авав. 

	 

	Ардын засгийг байгуулснаар арван жил хөгжив

	Арван жилийн баяр нь алтан дэлхийг бүрхэв

	Агаар тэнгэрийн дээгүүр ардын аэроплан нисэлцээд

	Ангийн дайсны зүрх амь тэмцэн чичирнэ

	 

	Нийгэм журмын талбай дээр таван жилийг товчлоод

	Нийт ардын аж ахуйд нийлэлцэх төлөвлөгөө тогтоов

	Нэгдүгээр жилийн төлөвлөгөө баярын ойд тохиолдож

	Нийт ажлын хөгжилтөд туйлын дурсгал болов

	 

	Ангийн зэвсгээр хуягласан ардын баатар хөвгүүд

	Арван жилийн шатан дээр хувьсгалын тугийг өргөнө

	Асар хорслыг өвөрлөсөн ангийн дайсан этгээдүүд

	Аж ахуйн бэлтэд аяндаа сөнөж мөхнө

	 

	Улсын их баярыг дэлхий дахинд тунхаглаж

	Олон улсын хувьсгалчид халуун баярыг хүргэнэ

	Уран хувьсгалын аргыг улмаар шинэтгэж

	Улмаар дэлхийн хувьсгалыг удалгүй бүтээе.

	
НАМРЫН САЛХИН

	Тус шүлгийг "Залуучуудын үнэн" сонины 1931,8. 2-ны №73-аас авав. 

	 

	Сэрүүн салхин хар далайгаас гэнэт сандран босоод

	Дэлхий дээр их аюулыг яаран тунхаглана

	Түмэн бодис хорхой шавж бүхэн бүгдээр сочин аюулцаад

	Намрын улирлын салхин галавыг арга дагалдан одно

	Хүчтэй салхин шугуй дотор баавгай мэт гүйхэд

	Хүний хүрээлэнд хүйтэн жавар зэвсэг мэт ирмүй

	Догшин шуурга баруун давааны чанад талд ирмэгц

	Өмнө талын айлууд өвөлжөөний хойгт гүйлдмүй.

	
ОКТЯБРЬ БА ЗАЛУУЧУУД

	Тус шүлгийг “Үнэн" сонины 1933 оны №70(942)-аас авав.

	 

	Эрх чөлөөт Монголын

	Идэр залуу хувьсгалчид

	Ярс ярс алхаж

	Хувьсгалын дууг дуулмуй

	 

	Арван нэгдүгээр онд бол

	Ардын эрхийг мандуулав

	Анх тэргүүний гавьяа бол

	Аравдугаар сарын хувьсгал юм

	 

	Орчлонт ертөнцийн байдал дээр

	Онцхон шинэтгэлийг гаргасан нь

	Октябрь сарын хувьсгалыг

	Уриалаад гарсан Ленин юм.

	 

	Харгис хөрөнгөлөг түрэмгийлэгчид

	Хар суртлаар бүрхээвч

	Хашхиран боссон пролетарийн

	Халуун зэвсэгт улайх юм.

	 

	Бүх дэлхийн орой дээр

	СССР-ийн тугийг мандуулж

	Пролетари ардын ангид

	Бүрэн эрхийг олгосон юм.

	 

	Эрх чөлөөт Монголын

	Идэр залуу хувьсгалчид

	Энэхүү ёсыг мэдээд

	Эрс шуудаар дагасан юм.

	 

	Тусгай мандсан Монголын

	Туг далбаа нь хийсээд

	Түг түмэн ардын

	Төгс эрх нь хөгжөөд 

	 

	Өөрийн уудам улсдаа

	Үнэн ёсыг уламжилж

	Өргөтгөн давших тал дээр

	Урагш урагш алхах юм. 

	 

	Хайрлаж байгуулсан засаг минь

	Хамаг ардаа энэрдэг юм.

	Харгис хуучны түшмэл бол

	Хажуу талаас муулдаг юм.

	 

	Өндөр язгуурт феодалын үе

	Өмхийрч аяндаа өнгөрсөн юм. 

	Үнэн хүчтэй ардын ёс

	Одоо үеийн эзэн юм

	 

	Эрх чөлөөт Монголын

	Идэр залуу хувьсгалчид

	Энэ ёсоо мэдээд

	Эрс тэсээр тэмцсэн юм

	 

	Хүн төрөлхтөн бүгдийг

	Хүлж чадсан капиталын

	Хүнд хар гинжийг

	Хүчирхийлэн тасалсан октябрь

	 

	Энэ ертөнцийн хүнийг

	Эргүү хороос чөлөөлж

	Ирээдүй их цагт

	Эвлэн суухыг зохиосон

	 

	Үнэн онолт Маркс, Ленин

	Үргэлжид бидний багш юм

	Үүсээд гарсан хувьсгал нь

	Эдүгээ үед бэхэжсэн юм

	 

	Гадаад дотоодын харгисууд

	Гаславч занавч тусгүй

	Гавшгайлж ирэхийг хүсвэл

	Галын хүрээнд сөнөх юм

	 

	Хувьсгалт ёсны ариуныг

	Төгстөл сайтар мэдэхгүйгээр

	Хорсож түүнийг эсэргүүцвэл

	Устах замдаа орох юм.

	 

	Бат баатар зоригтой

	Монголын олон идэрчүүд

	Бараан бараан морьтой

	Монголын улаан цэргүүд

	 

	Өргөн уужим оронтой

	Өөрийн улсаа бэхэлж

	Өвөл зуны бэлчээртэй

	Ард олноо хамгаалж

	 

	Онилбол алдахгүй

	Уриалбал буцахгүй

	Таарвал татахгүй

	Давшвал ухрахгүй

	 

	Гадаад дотоод дайсныг

	Галтай нүдээр ажиглаж

	Гайхамшигт их октябрийн

	Гал цахилгааныг бадруулж

	 

	Улам цааш дэвших бүр

	Олон монголын чөлөөг олгож

	Омогт харгис империализмыг

	Устган сөнөөхөд бэлэн болгоё. 

	
"ГУРВАН ХОРЫН ХҮЛЭЭС" ХЭМЭЭХ ЖҮЖГИЙН 4 ДҮГЭЭР БҮЛЭГТ БАЙГАА ШҮЛЭГ

	(хөгжим)

	Өндөр үзэсгэлэнт сургуулийн танхим

	Өсөх насны хөгжлийн орон

	Энэ Монголын хүүхэд үр

	Эрдэм сурах нь юутай сайхан

	 

	Ухаан эрдэм уран сайхан

	Өвч хуяглаж төгс чимэглээд

	Өөрийн улсын мандах хөгжихөд

	Ижилдэн баясаж галуу шиг жаргаасай

	 

	(хөгжим)

	Алив алив дахин бас нэг уран хошин шүлэг хэлье

	Нарны гэрэл баруун уулын дээгүүр алгуурхан өнгөрнө

	Найман гудамжны мухар нүхэнд бяцхан охин дуулдах шиг

	Яа яа хэмээн зангуудын дуу дахин дахин сонстоход

	Янчаан хэмээх хүүхний дуу муухан муухан дуулдах шиг

	Манай хотын зарим зарим бүсгүй залуусын дунд

	Маймаа худалдаанд мэргэжилтэн болсон нэг хэд байх шиг

	Маймаа арилжаа нь угаас бэл(?) үгүй хөдөлсөн боловч

	Маймаачин хятад түүнд өртөг хайрлахгүй авах шиг

	Эрүүл биеэ эмзэг өвчинд өгсний эцэст

	Эвий хөөрхий бэлээ алдсан царайгүй хятад шиг

	Эд таваарын өнгө чанар муудсан нэгэн цагт

	Эвдэрхий дэлгүүрийн нармайгүй данжаад суух шиг

	Энэ үгийг эрхэм та бүхэн эргэцүүлэн эргэцүүлэн үз.

	Эцсийн өдөр далан хоёр дамнуурчны хуаруудыг үз.

	Энэ бүхэн нь эдүгээ та бээр үзэж мэдсэний сүүлд

	Эвдэрхий дэлгүүрийн данжаад бүү үзэгд.

	 

	1931

	
ГУРВАН ХОРЫН ХҮЛЭЭС

	Тэнгэрийн наран тунгалаг бөгөөд юутай сайхан гэрэлтэй

	Ертөнцийн хүмүүн энэ дунд олж төрөх нь бас ч чухаг

	 

	Хүний бие олж төрсөн нь олон бид нар

	Эрдмийг сурч сайныг дагах нь бас ч чухаг

	 

	Сайхан бие залуу нас өдрийн өнгөнөөс өөргүй

	Өвдөх зовох, өтлөх үхэхээс хэзээд гэтлэхэд бэрх

	Эрхэм залуу эрэгтэй эмэгтэй олон нийт ах дүү нар

	Идэр залуудаа өнгө мөнгөнд бачлагдахгүй нь чухал

	 

	Архи хэмээгч эдийг бүрэлгэж нэрийг хорлон

	Амийг үрэгч хор.

	Архийг тэвчиж, нэрийг бүтээж,

	Зөвийг олж чадах нь ховор

	Өнгө хэмээгч ясыг хусаж биеийг барагч

	Самуун ичүүрт хор

	Өнгийг цээрлэж зөвийг ханилж төвшнөөр

	Амьдран чадагчид ховор

	Эд хэмээгч сэтгэлийг түйвээгч шунахайг төрүүлж

	Дайсныг цуглуугч хор

	Эв зүйгээр аж төрөлдөө

	Шударгаар хэрэглэн чадагчид ховор

	 

	Энэ гурвыг ялж чадах нь эрдмийн гэгээн туяа

	Эрдмийн гэрлээр идэр залуу хүүхэд дүү нараа чимэгтүн

	Энэ өдөр алт сувд, торго хоргой ганган сайхан хүмүүн

	Маргааш өдөр ганц бие гозон толгой, өвчнөөс өөр зүйлгүй

	Ай хөөрхий ертөнцийн явдал юутай олон янз буй.

	Архи өнгө алиа завхай харанхуй манан зузаан буй

	Энэ бүгдийг ялж давах эрхэм хөвгүүн хаа буй

	Энэ бүгдийг ялж давах сэргэлэн охин хаа буй

	Гурван хорт дийлэгдсэн бүгд гутамшгаар

	Төгсөх байна

	Гурван хорыг дийлсэн бүгд гайхамшгаар

	Жаргах байна. 

	
ХАРАНХУЙ ЗАСАГ

	С. Буяннэмэхийн “Харанхуй засаг" хэмээх жүжиг (1933)-ийн 51-52 дугаар талаас авч, гарчгийг эмхэтгэн найруулагч өгөв. 

	 

	«Хэрлэнгийн барьяа»-гийн дуудлагаар хуучны үеийг дуулах нь

	 

	Хуучин эзэрхэг засаг болбол

	Харанхуй хатуу засаг шүү дээ

	Хамаг олон ардыг

	Хашрааж дарлаж гүйцсэн шүү дээ

	Хаад ноёд лам нар

	Хатуу засгийг барьж

	Халхын олон ардыг

	Харанхуй зовлонд учруулсан.

	
ЭРХТ ГЭГЭЭН ЗАСАГ

	С. Буяннэмэхийн “Харанхуй засаг" хэмээх жүжиг (1933)-ийн 52 дугаар талаас авч, гарчгийг эмхэтгэн найруулагчаас өгөв.

	 

	«Эртний сайхан»-ы аялгуугаар эдүгээ үеийг дуулах

	 

	Эртний сайхан ерөөлөөр

	Энэ Монгол оронд

	Эрхт гэгээн засгийн туяа

	Эдүгээ үед гэрэлтээд ирэв

	Октябрийн хувьсгалын ачаар

	Агуу их хувьсгал бүтэж

	Олон түмэн ардын эрх

	Онц сайхнаар мандаад ирэв.

	
ХОНГОР ЧАМТАЙГАА ЗЭРЭГЦЭН ЯВАХАД

	С. Буяннэмэхийн зохиосон “Харанхуй засаг” хэмээх жүжгийн 53-54 дүгээр талаас авав. Эмэгтэй баатар Цэцэгийн дуулсан дуу, гарчгийг эмхэтгэн найруулагч өгөв. 

	 

	(«Торгоны хээ»-ний аялгуугаар дуулмуй)

	Хайртай төрсөн Чулуун хүү минь хө

	Халуун сэтгэлийн минь оосор мэт дээ хө

	Ханилж суусан чамтайгаа хө

	Хагацан сууж чадахгүй шүү дээ хө

	 

	Амраг төрсөн Чулуунбаатар хө

	Аюулхай дотор минь бүгчимдээд байна хө

	Уудам саруул талын дунд хө

	Учирч наадах минь хэзээ билээ дээ хө

	 

	Хөх сайхан зүлгийн тал дээр

	Хонгор хүүтэйгээ тоглон явахад

	Хор хор урсагч сэрүүн булаг нь хө

	Хойгуур урдуур минь жирэлзээд байдаг аа хө

	 

	Хурдан цагаан морин дээрээ хө

	Хонгор чамтайгаа зэрэгцэн явахдаа хө

	Хол байсан уулын бараа нь хө

	Хойд талд хоцроод байдаг аа хө.

	
ХАЙРТАЙ АМРАГ ЧАМТАЙГАА

	Энэ бол С. Буяннэмэхийн бичсэн “Харанхуй засаг” хэмээх жүжиг (1933)-ийн 54-58 дугаар талаас авсан эрэгтэй, эмэгтэй гол баатар Чулуунбаатар, Цэцэг хоёрын дуулсан харилцаа дуу болно. Гарчгийг эмхэтгэн найруулагч өгөв. 

	 

	"Аргагүй амраг" гэдэг дууны аялгуугаар дуулмуй.

	Цэцэг - Эцэг эхээсээ төрсөн

	Энхрий муу бие минь хө

	Энэ ч зэрлэг талд нь

	Элдвийн зовлон үзэж явна

	Чулуун - Энхрий хайртай хүүтэйгээ

	Элдвийн зовлонг үзэж явавч

	Эцсийн өдөр бид хоёр

	Энх жаргалыг үзэж болно биз дээ

	Цэцэг - Хайртай амраг чам юугаа

	Харанхуй ноёдын дарлалыг хүлээлгэж

	Харанхуй засгийн зам дээр

	Хамгийн бэрх зовлонг үзэв дээ

	Чулуун - Гашуун зовлонг амсавч

	Гагцхан зоригоор сэтгэлийг бариад

	Гаслант зовлонгийн байдлаас

	Хагацан салж магадаар болно хө

	Цэцэг - Элэг зүрхний чи минь

	Энэхүү зовлонгоос гэтлэн чадавч

	Эмэгтэй муу хүү чинь би

	Эрс аюулаас гэтлэхэд бэрхтэй

	Чулуун - Харанхуй харгис засгаас

	Холхон ангижирч чадвал

	Хорвоо ертөнцийн жаргалыг

	Хоёр биедээ эдэлж болно.

	Цэцэг - Хайртай хонгор чамтайгаа

	Хойд насанд эргэж төрөөд

	Хорвоогийн амгалант оронд

	Хүн болохыг хүсэж ерөөнө.

	Чулуунбаатар - Энэ насандаа байгаад

	Эргэх хойдыг санах сэтгэл

	Энхрий хонгор хүү минь

	Эгнэгт хоосон зүүд биш шүү дээ

	Цэцэг - Харанхуй зовлонгийн дотроос

	Хагацан салж зайлъя гэвч

	Харанхуй засгийн хууль нь

	Хамаг биднийг хүрээлээд байна

	Чулуунбаатар - Хонгор хайртай чи минь

	Хатуужиж сэтгэлээ баривал

	Хотол ертөнцийн уудамд

	Холхон явж амьдрахад болно шүү дээ.

	Цэцэг - Ай даа, чи бид хоёр

	Зовлонг эдэлж явна

	Амьдрахын зам санагдахгүй

	Ангижрахын солонго харагдаад байна

	Чулуунбаатар - Үйл зовлонг эдэлж

	Үхэх төрөхийг нэгэн болгож

	Үнэн хонгор чамайгаа

	Үргэлжид хамгаалан сахиж чадна шүү дээ. 

	
ӨРГӨН ТҮМЭН АХ ДҮҮ НАР МИНЬ

	С. Буяннэмэхийн "Харанхуй засаг” хэмээх жүжиг (1933)-ийн 58-59 дүгээр талаас авч, гарчгийг эмхэтгэн найруулагч өгөв. 

	 

	(«Дөрвөн уул»-ын аялгуугаар дуулмуй)

	Тунгалаг сайхан сарны гэрэл

	Түгэмэл орчлонг гийгүүлэхэд

	Түүний доор төрж хүмүүжсэн

	Түмэн амьтан сайхан аа хө

	 

	Хайрлаж өсгөсөн хүний биеийг

	Харгис этгээдийн эрхэнд алдаад

	Харанхуй засгийн хуулийн доор

	Алахыг хүлээх нь хөөрхий еэ

	 

	Хайртай төрсөн Цэцэг чам юугаан

	Халуун сэтгэлдээ дурсгахын хамт

	Хамаг биеийн минь мэдрэл алдраад

	Харангуйдан унахад ойрхон байна

	 

	Үнэн ёсныг үнэхээр алдсан

	Өмхий харгис засгийн ноёдыг

	Өргөн түмэн ах дүү нар минь

	Үтэр түргэн устгахуйг захья.

	
ТУНГАЛАГ ЖАРГАЛ ИРТҮГЭЙ

	Энэ бол С. Буяннэмэхийн бичсэн “Харанхуй засаг" хэмээх жүжиг (1933)-ийн 60-61 дүгээр талаас авав. Эмэгтэй баатар Цэцэгийн дуулсан харилцаа дууны үг болно. Гарчгийг эмхэтгэн найруулагч өгөв. 

	 

	Хатуу харгис засгийн цаазад

	Хайрт нөхрөө алуулж

	Холын ядуу гэр тэх

	Эцэг эхээсээ салав.

	 

	Манай орны ардууд

	Магад цөмөөрөө адилхан

	Харгис ноёдын засагт

	Харанхуй хүчээр дарлагдаж байна

	 

	Ирэх сүүлийн цагт

	Энэ Монголын оронд

	Эзэрхэг харгисууд сөнөж

	Эрхт туяа тусгасугай

	 

	Түмэн олон ардууд

	Төрсөн мэтээр нэгдэж

	Түгэмэл сайхан оронд минь

	Тунгалаг жаргал иртүгэй!

	
ЕРӨӨЛИЙН ҮГС

	С. Буяннэмэхийн 1934 онд зохиосон “Эрдэнэт соёмбын эзэн эрэлхэг жанжин Сүхбаатар” хэмээх жүжгээс авав. 

	 

	Ар Монголын ард түмний эрх чөлөө бадарч

	Агудам (уудам) сайхан өөрийн орон нутгаа эзлээд

	Ардын эрхт засаг төрийг байгуулан

	Аливаа хорт дайснуудаа дараад

	 

	Ноёлох дарлах хуучин суртлыг хувьсган

	Нийтийн тэгш эрхийг дэлгэрүүлж

	Нийгэм олны баяр хөгжлийг хөдөлгөн

	Нэгэн сэтгэлт бат улсаа тогтоогоод

	 

	Түмнийг удирдсан манлай жанжин Сүхбаатар

	Түмэн ардын сэтгэл зоригийг хөгжүүлэн

	Төр улсын тулгуур суурийг бататгаж

	Төвшин энхийн байдал жаргалыг зохиов

	 

	Ардын хувьсгалт баатар их цэргүүд

	Анхны их найр наадмаа үүсгэн

	Ард түмэн хотол улсаар хуралдаж

	Арслан барсын идэр бөхчүүдийг жагсааж

	 

	Хурдан морьдын хурц сайныг шалгаруулж

	Хүчит бөхчүүдийн идэр сайныг илрүүлж

	Хөгжиж бүхүй улсын сүрийг бадруулан

	Хүмүүжиж бүхүй ардын журмыг нээгдүүлэн

	 

	Богд уулын буян тохойн талбай дээр

	Баатар хүчит их цэргээ жагсааж

	Бүх улсын ард түмнээ уриалж

	Бүрэн төгс их наадмаар хөгжилдөж

	 

	Асар майхан чинь цэцэг мэт ярайгаад

	Агт хүлэг алсын тоосыг босгож

	Ард түмэн үүгээр түүгээр хөгжилдөн

	Ачит жанжин Сүхбаатар чамд баясмуй

	 

	Улс олноо ингэж жаргуулан байхад

	Олон монголын омог зориг нь бадарч

	Уг удмын баатар эрэлхэг нь сэргээд

	Ухаант жанжин Сүхбаатар чамд баясмуй

	 

	Ариун үнэнч эрс шударга журмыг чинь

	Ардын хүүхэд чиний адилаар сахиж

	Анхан нээсэн эрхт засаг төрийг чинь

	Алдалгүй батад хамгаалж чадъя

	 

	Үүсгэж өгсөн энэхүү их наадмыг чинь

	Үүрд журамлан түмэн үед уламжилж

	Эрхт засгийн гэгээн тунгалаг талд чинь

	Эр эмгүй бүгдээр баясан жаргая

	 

	Хотол улсын хөгшид хүүхэдгүй хөгжилдөж

	Хувьсгалт ёсыг чинь бүрэн гүйцэд сахиж

	Хүн төрөлхтний их гавьяат шатанд

	Хүрч чадахын их ерөөлийг тавья

	 

	Ардын эрхт агуу засаг төр минь

	Агаарын энэрэл мэт үүрд гийгүүлэн мандагтун

	Ард түмний авралт үнэн нөхөр

	Ачит жанжин Сүхбаатарын сүлд мандагтун

	 

	Улс төрөө үнэнээр хамгаалж чадагч

	Үндэсний хувьсгалт улаан цэрэг мандагтун

	Олон түмэн нүүдэлчин малчин ардын

	Урагш дэвших эрдэм соёл хөгжигтүн

	 

	Энэ сайхан цэргийн их наадамдаа

	Ийм л сайхан ерөөл бэлгээ тавья

	Идэр сайхан жанжин Сүхбаатар чиний

	Яруу алдрыг үүрд дурсгал болгоё. 

	
МАЙН НЭГЭН БА МАЛЧИН АРД

	Тус шүлгийг “Ардын үндэсний эрх” сонины 1933 оны №35-аас авав.

	 

	Майн нэгний их баярын өдөрт

	Мандаад гарах улаан тугууд намилзахуй

	Малчин нүүдэлчин Монголын түмэн ард

	Маш их зориг чадал нь нэмэгдмүй

	 

	Уужим их өөрийн орон нутагтаа

	Уудам их өргөн тайван чөлөөтэй

	Ура гэж хашхиран дуудан гарцгааж

	Улираад ирэх майн нэгнийг угтмуй

	 

	Түмэн олон малчин нүүдэлчин ардууд

	Төмөр хүрээ мэт улам батаар нисэж

	Тусгаар мандсан улс төрөө хамгаалж

	Түрэмгий харгис эсэргүү нарыг цохимуй

	 

	Дэлгэр их уужим сайхан эх орондоо

	Төгс их уудам өргөн чөлөөтэйгөөр

	Түмэн олон адуу малаа өсгөж

	Төвшин энх төр улсаа баталмуй

	 

	Эзэрхэг түрэмгий хөрөнгөтөн харгис улсад

	Эрх чөлөөгүй дарлагдсан түмэн ардууд

	Эрс хурц тэмцэн хувьсгалыг хөдөлгөж

	Энэ өдөр буун дуу зогсохгүй

	 

	Харгисын цэрэг галт сумаар хүрээлж

	Хамаг ардыг хайр найргүй алавч

	Халшралгүй их зоригт пролетариуд

	Хэн яагүй дуугаран босоцгоомуй

	 

	Эрх чөлөөт Монголын түмэн ардууд

	Эрдэм чадал аж төрлөө хөгжүүлж

	Эзэрхэг түрэмгий харгис будангуй этгээдтэй

	Эрс шуудаар эсэргүүцэн тэмцэхэд бэлдмүй 

	 

	Бат хувьсгалт Монголын нам эвлэл

	Бадрангуй гэгээн тусгаар мандсан засаг

	Баатар хүчит үндсэн улаан цэрэг

	Батад улмаар хөгжин дэлгэрэх нь үнэн.  

	
ЭНХ ТАЙВАН

	Тус шүлгийг “Ардын үндэсний эрх” сонин 1933 оны №56(89)-аас авав.

	 

	Хөх огторгуйн цэлмэг сайхан тунгалгийн дунд

	Хөрст ногоон дэлхий сайхан тунаран харагдаад

	Хөндий талд мал сүрэг өглөөг бүрхэж

	Хөвөө дагасан мод шугуй цэцэглэн найгамуй

	 

	Хонгор салхин сэр сэрхийж баруунаа замхраад

	Өглөөн нар сав саяхан зүүнээс туяармуй

	Уул талд униар татаж малчин ардууд яараад

	Энэ өдөр улсын баяр гэж хүн бүгд хөөрөлдөв

	 

	Нарсан толгойт цэнхэр уулын энгэр дээр

	Нягтран суусан хөдөө айлууд харагдаад

	Нааш цааш морьтой залуус хэд хэдээрээ хослон

	Нарийн эгшгээр хувьсгалын дууг хангинан дуулмуй

	 

	Уужим их өөрийн сайхан орон нутагтаа

	Адуу малаа өргөн чөлөөтэйгөөр өсгөн үржүүлж

	Ард нийтээр хотол баяслын жаргалыг олж

	Амгалан тайвны үнэн байдлыг зохион чадав

	 

	Өвгөд хөгшид хувьсгалт засгийн ариун бодлогыг биширч

	Өөрийн улсаа бататгахын төлөөнөө ихэд эрмэлзэн

	Багачууд залуус агт хүлэгт давхин мордож

	Бахтай зоригтой баатар гавьяаг тэмцэн хүснэ

	 

	Ган зуд элдвийн хорлол түмний золоор арилж

	Гадаад дотоодоос босох дайсан хувьсгалын сүрээс эмээж

	Гайхамшигт цагийн агуу өршөөлийг ард нийтээр хүргэж

	Гагцхүү чин үнэндээ нийт даяар баяр. 

	
ОКТЯБРИЙН ХУВЬСГАЛ

	Тус шүлгийг "Ардын үндэсний эрх” сонин 1933. 11. 7-ны №76(109)-аас авав.

	 

	Октябрийн хувьсгалын их өдөр

	Хүн төрөлхтний шинэ замыг нээсэн өдөр

	Үйлдвэрчин тариачин ба улаан цэргүүд

	Дайснаа дарж чадсан өдөр

	 

	Анхдугаар Европын их дайн бол

	Империализмын хор аюулыг таниулав

	Хүн төрөлхтний цусыг урсгахуйд

	Аврагч октябрь гал мэт бадрав

	 

	Лениний тугийн доор хашхиран нэгдэж

	Пролетарийн хувьсгалыг бүтээсний хүчээр

	Империализмын анхны дайныг дарж

	Хаан хөрөнгөтний харгис засгийг хувьсгав.

	 

	Хөрөнгөтний ба феодалын ёс суртлыг

	Үндсээр нь устган өөрчлөхийн хамт

	Бөмбөрцгийн хойд дээрээс үүсгэн

	Нийгэм журамт СССР улсыг тогтоов

	 

	Октябрийн хувьсгалын хөгжилт нь

	Гагцхүү СССР-ыг гэрэлтүүлсэн даруй бус

	Түүнчлэн дорно зүгийн дарлагдсан ардууд

	Үндэсний эрх чөлөөгөө тэмцэх нь үзэгдэв

	 

	Олон жил хятад ба феодалд дарлагдсан

	Монголын малчин нүүдэлчин түмэн ард

	Октябрийн хувьсгалын үрээр

	Өөрийн орны бүрэн эрхийг хөгжүүлэв

	 

	Октябрийн хувьсгалыг шүтсэн бүгдээр

	Империализмын хорт дайныг дараад

	Капитал феодалын дарлах ёсыг устган

	Хүн төрөлхтний амгалант эрхийг олгомуй 

	 

	Улаан наран мэт октябрийн хувьсгал

	Хөрөнгөтөн ертөнцийн харанхуйг гийгүүлж

	Хүн төрөлхтний аян замыг таниулсаар

	Хөгжиж бадрахын туйлдаа хүрмүй. 

	
ГЭВ ГЭНЭТ ЭВЭР УРГАВ УУ

	Тус шүлгийг “Ардын үндэсний эрх” сонин 1933 оны 11-р сарын 29-ний өдрийн №82(115)-оос авав 

	 

	Би үзвэл өдөр үед сайхан болохыг хүсэж явсан эмэгтэйчүүд дахин эхнэр болоосой хэмээхээс нойр хоолгүй болж буй зарим нэгэн эхнэр болсон нь өөрийн эхнэр болсон толгойгоо улам бататгах ба ижил хань нөхөд олонтой болж, гудамж зээл дээр өргөнөөр дэнхэлзэн гарч ирэхийг хүсэж урьд эхнэр яваад хүүхэн болсон ба шинэ шинэ залуу бүсгүйчүүдийг эхнэр бол ийм сайхан тийм сайхан адагтаа эрчүүдээс толгойн хэрэгсэл хийлгэж авмуй, торгон дээл хийлгэж авмуй, булга минжээр малгай төхөөрнө. Утсаар угалзтай гуталтай болно. Ийм сайхан тийм сайхан эхнэр болохгүй юу сайхан бэ хэмээнэ. Гэтэл аальгүй аашгүй явдлыг жигшигч ард олон ба ухаантай мэдрэлтэй хүмүүсээс тэдний тэр авлигагүй явдлыг ихэд жигшилцэн ярилцах ба инээн шоолох явдал тун олон болж баймуй. Нэгэн баримтыг авч үзүүлбээс мөнөөхөн нэгэн нөхрөөс бичсэн шүлгийг та нарт уншиж өгье. Их л инээдэмтэй бөгөөд яах аргагүй үнэн баймуй.       

	
ШИНЖИЖ ҮЗВЭЛ

	Данхгар янзын авгай нь

	Янхигар янзтай болохдоо

	 

	Талын олон залууст

	Даанч их инээдэмтэй

	 

	Цэвэрхэн байсан толгой дээр

	Дэрвэгэр эвэр ургахад

	 

	Тэмээ мал боловч

	Үргэж холхон зайлмаар

	 

	Хар цавуутай толгойгоос

	Өмхий үнэр гутахад

	 

	Хажуугаар өнгөрөх гангачууд

	Хамар амаа тагламуй

	 

	Зах зээлийн тал дээр

	Далбагар үстэй явах нь

	 

	Завхарсан өнгөрсөн феодалын

	Зан суртал гаргах шиг

	 

	Тэргэн дээр явахдаа

	Тэмээлзгэнэ голио чилдийх мэт

	 

	Тэрлэг солиод өмсмөгц

	Тээрмийн толгой түншийх мэт

	 

	Хүнд хар үс нь

	Хуучин цагийн дөнгө мэт

	 

	Хүрээ хөдөөгийн эхнэр гэж

	Үзээд өнгөрсөн толгой л баймуй

	 

	Ийм янзын байдаг нь

	Инээд хүрэм тоглоом шиг

	 

	Ижилдэн явах нөхдөд

	Ичгүүр хүрмээр шившиг мэт

	 

	Энэ байдлыг сайшааж 

	Эхнэр бологчид хэчнээн баймуй

	 

	Эрэгтэй хүмүүс үзэхдээ

	Эрболан гэж санах уу даа

	 

	Өнгө байдлаа сольдог нь

	Өмхий явдлын хүсэл биз

	 

	Өөрийн сайн нөхөртөө

	Өвчин болохын шалтаг биз

	 

	Янз байдлаа сольдог нь

	Янхан хэмээгдэхийн шинж биз

	 

	Ядаж олсон хөрөнгөө

	Шавхаж дүүрэхийн шалтаг биз

	 

	Богино үс сайхан гэж

	Боловсон хайчаар хяргаж үзэв

	 

	Урьд гэзэг сайхан санагдаад

	Ургуулах хэмээн ядаж явмуй ,

	 

	Эдүгээ харин бүр болиод

	Эхнэр болохыг хүсэж явмуй

	 

	Эцэстээ харин бай байсаар

	Хатан болохыг хүсэж мэднэ

	 

	Элдэв элдвээр чимэглэн явж

	Эрчүүдийн өмнө засамжлан ядаж

	 

	Эд мөнгөө сүйтгэн ядаж

	Эргэж залуу болохыг хүсэн ядаж байтал

	 

	Толгойн үс цайгаад ирдэг

	Томоогүй ажлаас өнгөрөөд явдаг

	 

	Ай хөөрхий бүсгүйчүүд ээ

	Аальгүй зангаар юу хийх

	 

	Энэ сайхан улс төрдөө

	Эрдэм ухаантай сайхан болоод

	 

	Ижилдэх олон нөхөдтэйгөө

	Инээд болохгүй сууж байвал

	 

	Хүний эрхэнд хүрч болдог

	Хүндтэй олонд танигдаж болдог

	 

	Айл гэрээ хөгжүүлж болдог 

	Амраг янагийг олж болдог

	 

	Үр хүүхэд дэлгэрч болдог

	Өөр бусдыг сургаж болдог шүү

	 

	Энэ сануулгыг эс мэдээд

	Элдэв янзаар маяглаж байвал

	 

	Өөрийн төрдөө шившиг болоод

	Өргөн түмэнд жигшүүр болоод

	 

	Өтлөх тусам үнэгүй болоод

	Өнгөтэй сайхан чинь үгүй болох биш үү

	 

	Үнэн үг сонсоход

	Муухай боловч тустай

	 

	Худал үг сонсоход

	Сайхан боловч хортой

	 

	хэмээсэн энэ шүлгийн үг бүр утга бүр өөрийн дүрс байдалдаа толь болгоод тохируулж үзээд эргүүлж сайтар бодогтун. Би юу шиг болж баймуй. Хүн юу шиг гэж баймуй. Гадуур юу шиг явах вэ, дотуур юу шиг болох вэ. Санан санан үзвэл бодон бодон суувал хэзээд төвлүүн бөгөөд нэгэн янзтай хэлбэрэл саамганалгүй бөгөөд төлөвтэй болбоос хэн ч үзэхэд сайшаалтай дуртай биш үү.

	Элдвээр саамганаж эхнэр болохыг дурлах явдлыг чинь гагцхүү идэмхий лам буюу гутамхай феодалууд хийгээд бодомхой эхнэр хүүхдүүд зөвшөөн уруу татахаас бус учир мэдэх шударга төвлүүн хүмүүс нэг ч үл сайшаах бөгөөд харин ч ихэд инээлцэн жигшиж баймуй хэмээхийг өөрийн эгч дүү мэт бодож дотночлон сануулав.

	
ХОЛБОО ШҮЛГИЙН ЦОМОРЛОГ

	“Холбоо шүлгийн цоморлог" Ардыг гэгээрүүлэх яамнаас олон сургуулийн сурагчид ба энгийн ард хийгээд уран зохиолч нарт зориулан монгол улсын 25 оны 9-р сард бүгд 2000 хувийг хэвлүүлэв.

	 

	Оршил

	Энэ нэгэн дэвтэрт миний бие сүүлийн үед бичсэн зарим зарим шүлгүүд ба холбоо найруулгын зүйлийг эмхлэн түүвэрлэж шүлгийн цоморлог болгон тэмдэглэв. Энэхүү шүлгийн цоморлогийг гаргасны зорилт болбоос гурав баймуй.

	Нэгд болбоос өөрийн мөхөс авьяасын сурлагыг олон эрдэмтэн оюутан болон авьяастан зохиолч нөхдөд толилуулан заавар засвар ба санал шүүмжлэлийг олох.

	Хоёрт болбоос шинээр бичих зохиохыг хүсэгч тунгалаг авьяастан залууст бага зэргийн үлгэр сэдэв болгох.

	Гуравт болбоос ерөнхий ард олны унших сонирхох ба түүний утга санаа лугаа танилцаж улмаар өөрийн хувьсгалт засаг төрөө хүрээлэн соёлын нөхөд болцгоохын сайн замд өчүүхэн төдий нэмүүр тус болох болов уу хэмээн хүссэн амуй.

	Жич: Миний бие уул бичсэн зүйлүүдээ эмхлэхдээ шүлэг холбоо өгүүлэл хэмээхээр ялгаварлан эмхэлсэн болой. Шүлэг болбоос хураангуй утга бөгөөд дотроо гүнээ нарийн утга санааг багтаан хадгалсан байдгийн тул тайлбарлах, авьяастан нарт шүтэж нээгдмүй. Холбоо болбоос улс төр ба олон нийтийн явдлыг цаашид сэнхрүүлэн нэвтрүүлэхийг зорьсон буюу хүн ба байгалийн үзэсгэлэнт ба сонирхолтой байдлуудыг магтсан ба илэрхийлсэн зэрэг зүйл болох тул ямагт өнгөн талаар гоё сайхан буюу яруу найруулгат үгсээр хэлхэж, нэлээд урт удаанаар үргэлжлэн бичдэг амуй. Ер шүлэг ба холбоо найруулгат цөм тус бүрдээ тохирсон эгшигт аялгуу буй тул холбоо найруулга болбоос их төлөв хуурч, хөгжимч мэтийн эгшигт авьяастан нарын уламжлан нэвтрүүлэхэд дулдуйдаж түүний сайхан хэмээх чанар нь илэрдэг болой. Тиймийн тул хураангуйгаар бичиж төгсгөхүйд дутагдалтай баймуй. Нөгөө өгүүллийн зүйлд элдэв уран хошин өгүүлэл ба үлгэрлэсэн өгүүлэл хийгээд яруу үгийн шүлэглэлүүд багтмуй. Эдгээр нь унших авьяастан нарын сонирхох мэдрэх ба бас ч уншиж чадах хийгээд ярилцаж болоход дулдуйдаж гоё сайхан болох бөгөөд бас ч дотроо бусдын сайн муу ба сайхан муухай хийгээд хүний сэтгэлд нийлүүлж болмоор зүйлийг тохируулан агуулсан хэр хэмжээ баймуй. Манай монголд эртнээс нааш уламжилсаар ирсэн маш сонирхолтой бөгөөд бас ч утга санаагаа тус тусдаа багтааж чадсан шүлэг бадгийн зүйл ба холбоо найруулга элдвийн ерөөл магтаал мөн ч цөөнгүй бөгөөд миний бие түүнийг ихэд сонирхон үзэж суралцдаг ба бас ч миний бичсэн шүлэг ба холбоо найруулгын байдал төлөв нь Монголын язгуурын маяг төлөвийг ихэд дуурайсан зүйлүүд болой. 

	Ер шүлэг бадаг зохиолыг заавал нэгэн янз маягаар тогтмол болгох хэмээх шалтгаангүй бөгөөд гагцхүү уран авьяастан нарын тус тусын чадварт дулдуйдаж зүйл зүйлийн янз маягтай болон хувилсаар явах болмуй. Харин гагцхүү унших хэлэх ба дуулах аялах аль бүрд эрхбиш тохирч чадсан аваас сая шүлэг холбоо хэмээн тооцогдох болмуй. Хэрэв тийм бус болбоос зохиолын дотор тохиромжтойгоор нэрлэгдэхийн аргагүй болж зөвхөн нэгэн бичмэл төдий болон хоцрогдохуйд хүрмүй. 

	Миний бие хувьдаа нэгэн зүйлийн туршлагыг олсон бөгөөд юу хэмээвээс ер манай Монголын жинхэнэ үндэсний авьяасыг шинжвээс аливаа шүлэг холбоо нь цөм эгшиг аялгуунд тохироон эгшиг нугалаат аялгуугаар дуулан хэлэх буюу аялдуулан хэлэх аваас үнэхээр зохистой болдог баймуй. Гагцхүү үүнийг гүйцэтгэхүйд тийм хялбар бус бөгөөд эс бөгөөс зохиолч нь өөрийн авьяаст шүтэж өөрийн уул зохиосон аялгуугаар гүйцэтгэж чадах ба эс бөгөөс эгшигт авьяастан нарын суралцахын хүчинд шүтэж тохиромжтой аялгуугаар нийлүүлэн гүйцэтгэвээс сая бүрэн бүтэн уран сайхан болон нэвтэрч чадах болой.

	Манай монголчууд шинэ хувьсгалт засаг төртэй болсны ачаар ард олны дундаас авьяастан чадвартан улмаар гарч ирэх замтай болсон бөгөөд ялангуяа сүүл сүүлийн үест утга уянга уран сайхны ном дэвтрүүд нэлээдээр хэвлэгдэж ард олон нь уран сайхныг шинээр сонирхон буй боловч хэрэглэгдэх ном дэвтэр нь бас ч туйлын дутагдалтай бөгөөд уран зохиол, үлгэр тууж, шүлэг холбоо, яруу найруулгын зүйл хэмээгч чухамхүү ард олонд зориулагдсан зүйл бөгөөд тэд нарт хэрэглэгдэх нь тэдний өдөр бүрийн аж амьдарлага лугаа ойрхон зүйл мөн хэмээн үзвээс болох болой. Тиймийн тул уран зохиолын авьяастан болбоос ард олны туйлын шадар хань нөхөд мөн бөгөөд ард олны амьдарлага байдал ба зовлон зүдүүр аль бүрийг маш сэргэлэн хурц нүдээр үзэж танилцан түүвэр уран найруулга болгож гэдрэг ард олонд сонирхуулан зориулж сануулан сэнхрүүлэх нь манай хувьсгалын уран зохиолчдын гавшгай зүтгэл нь мөн амуй.

	
ҮРГЭЛЖЛЭН ДЭЛГЭРЧ БАЙГАА ҮНДЭСНИЙ УРАН САЙХАН

	(Уран сайхны улс төрийн хөгжил боловсролын замыг

	Уянгат хэдэн шүлгийн үгээр магтан сайшаан өгүүлье)

	 

	Ардын эрхт манай төр нь амар жаргалант сайхан

	Ард түмэнтэй найрлан суух радио уран сайхан

	Ашдын эрдэм улсын соёлыг хөгжүүлж мандуулах сайхан

	Ард түмэн бид бүгдээр баясаж суух нь сайхан

	 

	Монгол улс хувьсгалт төрийг мандуулснаас нааш

	Монгол хэмээх үндэсний соёлоо сэргээн хөгжүүлэх болов

	Монгол хэмээх үндсэн соёл нь хөгжөөд ирэхийн хамтаар

	Монголын дотор шинэ явдлууд өдөр дараалан үүсэв

	 

	Ший жүжиг тоглоом наадам монгол маягаар тоглов

	Шалгарсан сайн алдартай дуучид монгол дуугаа дуулав

	Шанз хуучир дөрвөн чавхдас монгол янзаар хөдлөв

	Шинэхэн янзын хувьсгалт ёсны монголын авьяас сэргэв

	 

	Холбоо шүлгүүд намираад гарах нь өөрийн хэлний монгол

	Хослуулан зохиосон эгшигт дууны үг санаа нь монгол

	Хойшид боловсрох соёлын зам дээр үндэс болгох нь монгол

	Хуучин ёсны Азийн дундаас шинэ мандсан монгол

	 

	Олон түмэн монгол ардын идэр залуу дүү нар

	Ухаан сэхээт монгол овгийн уран сайхны авьяас

	Өөрийн болох монгол улсын мандаж бадрахыг хүсэж

	Үндэсний эрдэм монголын соёлыг өөд нь татахаар зорив

	 

	Энэ өдөр манай монголд үндэсний соёл хөгжив

	Энэ дэлхийд манай монголын нэр алдар нь сэргэв 

	Эрдмийг хүссэн манай монголын бичгийн ардууд хуралдав

	Эвдэрч хэмхэрсэн манай монгол бичиг зохиолоо сэлбэв

	 

	Шинэ ёсны шинжлэхүйн ухаан Монгол оронд ирэв

	Шалгарсан ёсны үнэн эрдмийг монгол соёлоор угтана.

	Шилж олсон хувьсгалын журмыг монгол соёлдоо шингээж

	Сэргээж боссон идэр залуу монгол бид нар суралцана

	 

	Өндөр дээрээс хүнгэнэн дуугарагч радио уран сайхан

	Өөрийн хэлэн дээр холбоо шүлгээ өгүүлж байгаа нь сайхан

	Үнэн эрдмийн чадал хүч нь үнэхээр илт сайхан

	Өнгө бүрийн дуу хөгжмөөр нийтээр цэнгэх нь сайхан

	 

	Шинэхэн мандсан манай монголын үндэсний уран зохиолчид

	Шилдэг сайн уран бүтээлийг өдөр өдрөөс бүтээж

	Ший жүжиг дуу хөгжим радио бүхэнд нэвтэрч

	Шимтэй сайхан эрдэм соёл нийтийн дундаа түгээнэ

	 

	Түмэн ардын баясал болсон уран сайхны чуулган

	Төр улсдаа чимэг болсон яруу сайхны хурим

	Түгэмэл нийтийн хөгжил болсон үндэсний эрдэм соёл

	Төвшин энх түмэн ардын утга уянгын хөгжим

	 

	Энэ бүхнийг сонсож суугаа олон түмэн та бүхэн

	Энэ улсын хайрт болсон малчин нүүдэлчин ардууд

	Энэ цагаас эрдэм ухаанд яаран хичээн сурцгааж

	Энэ мэтээр үүрд баясан хөгжиж боловсрох нь хэрэгтэй

	 

	Манай улсын нам засгийн гавьяат хэрэг олон байна

	Малчин нүүдэлчин монгол ардууд даанч мэдэлгүй яах буй

	Мандаж байгаа манай ардыг гагцхүү занадаг дайсан

	Мартаж болохгүй хажуу талд хардаж муулсаар байна

	 

	Муулав муулав, хардав хардав яаж чадна тэд нар

	Манай ёс, манай эрдэм үнэний үндэс мөн

	Мандуулж байгаа үндсэн соёлоо түргэн түргэнээр хөгжүүлж

	Машид хурц уран сайхнаар чимэн мандуулж чадъя.

	
УЛС ТӨРИЙН УТГА ЧАНАРЫГ АГУУЛСАН ХОЛБОО НАЙРУУЛГЫН ЗҮЙЛ

	ТҮҮХТ ӨГҮҮЛЭЛ

	Нүүдлийн байдалт Монгол улс

	Дэлгэр их тивийн дээр

	Дэлгэмэл уужим бэлчээрийн тал

	Түүний дунд оршин суусан

	Түмэн олон Монгол ард

	 

	Уул ус нь ундран харагдаад

	Уд мод намилзан хөхөрч

	Ургамал дэлхийн түмэн бодис

	Өнгө өнгөөр баясан дэлгэрээд

	 

	Айл аймгууд нүүн суун

	Уужим саруул талдаа зугаалж

	Адгуус малууд гүйн давхин

	Уул талд бэлчин тоглож

	 

	Ариун хонгор салхи хөдлөхөд

	Арц зандны үнэр бүрхэж

	Агаар тэнгэрийн цэцгийн хурд

	Амьтан бүгдийн дуун баясаж

	 

	Булбархан сайхан цэцэг навчнууд

	Бороо хурд ганхалзан ургаад

	Бургас модны намааны далдаас

	Бор болжмор жиргэлдэн ярилцмуй

	 

	Уужим сайхан уул талдаа

	Олон сүргээ дагаж өссөн

	Удамт Монголын идэр залуучууд

	Уянгат дууг хослон дуулмуй

	 

	Ар уулын энгэр дээрээс

	Адуучин хөвгүүд исгэрэн дуулж

	Агудам (уужим) тунгалаг талын дундаас

	Хоньчин охид холбож аялмуй

	 

	Агаараар донгодогч ангир шувууд

	Алсаас янцгаалагч адуун сүрэг

	Айлын гаднах унагадын дуун

	Амраг сэтгэлийн уянгалсан эгшиг

	 

	Энэ бүгдийг сонсоод ирэхдээ

	Эрэлхэг Монголын сэтгэл нь хөдөлж

	Ийнхүү зохилдсон өөрийн орондоо

	Их их тулгуурыг байгуулсаар иржүхүй.

	(үргэлжлэл)

	 

	ҮНДЭСНИЙ ХУВЬСГАЛ

	Ази тивийн манлай дээр нь

	Алдартай явсан Монгол улс

	Анхнаас нааш өөрийн нутагтаа

	Адуу малаар баялаг улс

	 

	Тэр жил харин санамсаргүй байтал

	Төрийг эзэлсэн завхай ноёд

	Түрэмгий дээрэм гамин баронд

	Түмэн ардыг худалдан өгч

	 

	Гал усны үүл дэгдэж

	Гамшиг зовлонгийн униар бүрхэж

	Галт сумны мөндөр бууж

	Ган төмрийн аянга тачигнаж

	 

	Үхэхийн аюул нүдгүй тусч

	Үрэгдэхийн шуурга нүүргүй хөдөлж

	Улс төрийн түшиг хугаран

	Олон түмний аврал тасарч

	 

	Аюулт гамин чандруу мэт бужигнан

	Аймшигт барон адгуус шиг дайсагнаж

	Айл аймаг үрэгдэн сүйдэж

	Аав хөвгүүн ангижран салтал

	 

	Асрангуй бодлогот уудам зоригт

	Ардын хөвгүүн Сүхбаатар тэргүүлж

	Айл зэргэлдээ СССР улсын

	Ачтай халуун тусламжийг олж

	 

	Ардын цэргийг байгуулан жагсааж

	Алдарт тугийг дээш өргөж

	Атаат дайсан гамин барон ба

	Ардыг дарлагч харгисыг устган

	 

	Түмэн ардын эрхийг дэлгэрүүлсэн

	Төр улсын соёлыг бадруулсан

	Түгэмэл нийтийн амьдралыг хөгжүүлсэн

	Төвшин энхийн байдлыг зохиож

	 

	Эсэргүү дайсныг зэвсгээр хориглон

	Эзэрхэг ноёдыг хуулиар хязгаарлан

	Эргүү тэнэгийг эрдмээр зассан

	Энэхүү хувьсгалт төрийг байгуулав.

	(үргэлжлэл)

	 

	ХЭЛБЭРЭЛ БА НУГАЛАА ХИЙГЭЭД ЭСЭРГҮҮ

	Хувьсгалт нам нь бодлогыг тогтоож

	Хүн ард нь эрхийг өгүүлэлдэж

	Хүмүүжиж боловсрохын замууд нээгдэн

	Хөгжилтэй төр маань мандсан боловч

	 

	Нам засгийн нарийн сэжим дээр

	Найдваргүй эрхэм ихсүүд наадаж

	Нийт ардын ашиг тусыг

	Нимгэн цаасан дээр гоёмсгоор бичиж

	 

	Үнэн хэрэг ашиг тусыг

	Өөрсдийн биед хэлбийлгэн эдэлж

	Улам харин бай байсаар

	Урьд зүгийн харгисыг даллан 

	 

	Хувьсгалт намын ариун журам дээр

	Барууны аюул болгоход хүрүүлж

	Хүсэж олсон ардын эрхийг

	Хуучин ноёдод буцаан өгтөл

	 

	Алдарт намын долоодугаар хурал

	Анги нөхдийн эрс тэмцэл

	Ардын намаа арчлан тэтгэж

	Аливаа мууг арилган засав.

	(үргэлжлэл)

	 

	ГЭТЭЛ БАС

	Төрийн хэрэг хүнд их зузаан

	Түмний байдал засахуйяа хялбар бус

	Түүний дундаас цовхорсон нугалгаанууд

	Түрэмгий бодлогоо урьтал болгож

	 

	Хууль ёсыг үл хайхран

	Хувьсгалын суртлыг ихэд дэмийрүүлж

	Хавчлага нугалаа харгис цуурхлуудыг

	Хааяагүй дэмийрэн галзуурч

	 

	Гэгээд хувилгаад феодал тайж нар

	Гэзэг үсээ дахин засацгааж

	Гэмгүй суугаа Тариат, Рашаантыг

	Гэнэдүүлэн сочоож түйвээн босгож

	Бай байсаар монголын их газар нутаг орноос

	Энэ тэр гадаад улсуудад таслан идүүлсээр иржүхүй

	 

	Сүүлийн үед түмний золоор Сүх жанжин төрж

	Сүүлгүй оготор чонын аймгийг үндсээр намнаж

	 

	Сөргүү дайсан феодалын гинжийг ардын хүзүүнээс мулталж

	Сөнөж мөхсөн Монгол улсаа ардын эрхтэй мандуулав

	 

	Эрэлхэг жанжин Сүхбаатарын их улаан туг нь

	Монгол орны бэлчээрийн талыг нийгэм бүрхтэл намилзаад

	 

	Эргэж боссон идэр залуу монголын түмэн ардын

	Уг удмын баатар зориг нь улмаар сэргэх болов

	 

	Сүхбаатарын байгуулж өгсөн хувьсгалт төрийн тал дээр

	Сэргэлэн хурц баатар эрс өдөр өдрөөс гараад

	 

	Өөрийн эрхт Бүгд Найрамдах Монгол Ард Улсаа

	Нэг ч муу ягчиг чандрууд найр тавихгүй болов

	 

	Ази хэмээх алтан тив дэх өөрийн баялаг нутагтаа

	Монгол ардын омог зориг нь шив шинэхэн бадарч буй

	 

	Хэрэв нэгэн хэгжүүн дайсан манай оронд өнгөлзвөөс

	Түмэн ард тачигнан босож хариу өгч чадмуй

	 

	Хайрт жанжны мандуулж өгсөн хувьсгалт улаан туг

	Монгол овгийн ард бидний эрхийг олгосон туг

	 

	Энэхүү тугийн гол нурууг хэн эвдэхийг хүсвээс

	Эрхт чөлөөт түмэн ардын зэвсгийн доор сөнөмүй

	 

	Ардын хүүхэд ардын зориг үнэхээр чадалтай биш үү

	Ардын нам ба ардын засгийг өөрийн гараар байгуулав

	 

	Адгуус мэт дарлан хөнөөгч харгис ховдог этгээд

	Аль талаас товойж гарваас тэр газраа сөнөмүй

	 

	Хуучин ёс феодал ёс толгой харгис гэгчийг

	Хүн бүгд нарийн мэдэж сайтар ялгах хэрэгтэй

	 

	Харгисын хөл ноёдын гар ямар зэрэг байсныг

	Биеэр үзсэн Монгол ард хэнээс ч илүү мэдмүй

	 

	Гадаадын боол дотоодын боол хөдлөх бүр боол

	Ийм олон боолын зовлонг харин ч үзэж гүйцсэн

	 

	Одоо дахин тийм харгисын боол болох ч байтугай

	Өндөр дуунаар ширүүн зандрахыг хэн хүлээх билээ

	 

	Хатуу бэрх хүнд тэмцлийг бидний төлөө үүрсэн

	Хөөрхий манай хайрт нөхөр Сүхбаатар бөлгөө

	 

	Манай их гавьяат жанжны нээж өгсөн төрийг

	Монгол хэмээх ард бид нар амиа тавьж хамгаалмуй

	 

	Түмний төлөө энэ төрийг байгуулж өгөх хэмээн

	Түмэн зүйлийн хүнд үүргийг хайрт нөхөр минь эдэлж

	 

	Түүний бүтээсэн их төрийн амар жаргалант хүрээлэнд

	Одоо бид нар жаргаж суухдаа яахан мартах билээ

	 

	Ачит жанжны байгуулж өгсөн ардын эрхт төр

	Ард бидний ашиг тусыг гагцхан боддог төр

	Аливаа харгис бурангуй дайсныг шууд дардаг төр

	Ард бидний туйлын эрхэм маш хайрт төр

	 

	Энэ төрөө ямар янзаар өөд нь татаж явах нь

	Эрхт түмэн малчин ард бидний өөрийн дур

	Ийм тийм алдаа буруу ташаа хэргийг хийвч

	Эргүүлж аваад засъя гэвч бидний өөрийн дур

	 

	Бусдын гар бусдын мэдэлд хэрэв байгаа бол

	Боол хэмээн зандрах дууг хэн хариулж чадмуй

	Буцалгавч шатаавч алавч түлэвч цөм тэдний дур

	Буруу зөв ийм тийм хэмээн хэн хэлж чадмуй

	 

	Ард түмэн эрхтэй хэмээгч ийм зүйл дээр илэрхий

	Ач тус гавьяа хэмээгч хэн бүхэнд илэрхий

	Ардын эрхт улсын хөгжил өдөр бүр илэрхий

	Адгуус мэт дайсан этгээд хорсож занах нь илэрхий

	 

	Гавьяат жанжны манлайлж бүтээсэн энэхүү сайхан төрөө

	Гарын шөрмөс чанга болгож сэргэлэн зоригоор хамгаалъя

	Гадаад талаас өнгөлзөн ирэх ховдог шунахай дээрмийг

	Ган болд цахилгаан хүчээр бут дайран буцаая

	 

	Ачит нөхрийн зовж бүтээсэн ардын эрхт төрөө

	Ард бүхэн амь бие мэт бат нотоор сахиж

	Аль бүрд төөрүүлэхийг завдагч дотоодын самуун эсэргүүг

	Алдалгүй нарийн сайнаар ялган таньж тэмцье

	 

	Нисэн дэгдэж дүүлэн хянагч агаар тэнгэрийн хөлгүүд

	Нэгэн дуунаар давшин орогч төмөр хуягт зэвсгүүд

	Нэгдмэл зоригт бат сахилгат морьт улаан цэргүүд

	Ниргэн бууж даран сөнөөгч галын зэвсэгт хүчнүүд

	 

	Энэ бүхүй төмөр хүрээ бат баатар хуягууд

	Эрэлхэг баатар гавьяат жанжны бүтээж өгсөн зэвсгүүд

	Энэ бүхүй өөрийн үндэсний тусгаар тогтносон улсаа

	Үүрд түмэн үе болтол батлан чадах хүчнүүд

	 

	Гавьяат жанжны улаан гэрэлтэй эрдэнийн соёмбот туг нь

	Гайхамшиг тэнгэрийн гэрэлт эрдэнэ, мөнх наран лугаа сацралдаж

	Газар дэлхий баялаг монголын оройн чимэг болж

	Галавын орныг үүрд эзлэн яруу төгс намилзмуй.

	
СҮХБААТАР БА СССР-ИЙН НАЙРАМДАЛ

	Арван нэгдүгээр он болбол

	Ардын төрдөө түүхтэй

	Анхны гавьяат жанжны

	Алдар цол нь бадрангуй

	 

	Манай улсыг аврах нь

	Гагцхүү нэгэн СССР гэж

	Манай намын манлай

	Гавьяат жанжин тэргүүлэв

	 

	Хойд их улсын

	Холбоот их төрөөс

	Хоёргүй үнэн

	Халуун тусламжийг олж

	 

	Хятад, Японы дээрэмчин

	Цагаан хулгайн гараас

	Хүн иргэнээ аварч

	Газар нутгаа цэвэрлэв

	 

	Газар нутгаа олсноос нааш

	Өөрийн улстай болов

	Өөрийн улстай болсноос нааш

	Ардын эрхтэй болов

	 

	Ардын эрхтэй болсноос нааш

	Улс үндэс хөгжив

	Улс үндэс хөгжсөнөөс нааш

	Үндсэн соёл дэлгэрэв

	 

	Үндсэн соёл дэлгэрээд

	Өөрийн улс батжаад

	Ард бид нар жаргаад

	Амар төвшин болов

	 

	Ардын хөвгүүн Сүхбаатарын

	Гавшгай зүтгэсэн гавьяа

	Айл их Холбоот улсын

	Ачит их тусламж

	 

	Дэлхий дээр их хэмээгдэх

	Холбоот улс хэмээвч

	Доорд бага буурай гэж

	Манай Монголыг басаагүй

	 

	Хэзээд үнэнээр найрамдаж

	Харилцан бүрэн эрхийг зөвшөөрч

	Хэм тэгш эв найрамдлын

	Хэлхээ журмыг анх тогтоож

	 

	Энэ хэрэгт төлөөлсөн

	Эрэлхэг манай жанжин

	Ийм сайхан улсыг

	Эн тэргүүнээ байгуулав

	 

	Эрт цагаас нааш

	Эдүгээ үе хүртэл

	Ийм журамтай улс

	Эгнэгт гарсан зүйлгүй

	 

	Холбоот их улсын

	Халуун журмын тусламжийг

	Хөгжиж байгаа монгол

	Хүлээсээр эдүгээ хүрэв

	 

	Хайрт манай жанжин

	Гавьяат нөхрийн бүтээсэн

	Халуун найрамдал журмыг

	Хичээж сахин баталмуй

	 

	Энэхүү дэлхий дээр

	Ийм үнэнч хань

	Эрэвч олдохгүй хэмээхийг

	Эдүгээ бид нар мэдмүй

	 

	Холбоот улсын найрамдлыг

	Хэзээд батад баримталж

	Хэрцгий догшин эзэрхгийг

	Эсэргүүцэх жагсаалыг бэлтгэмүй.

	
ЛЕНИН

	Хувьсгалын төлөөнөө төрж ирсэн гайхамшигт их хүн

	Цаглашгүй ухаан онолт ердийн их багш

	Ертөнцийн ёсны цагийг эзэлсэн эрдмийн их сартаваа

	Ялагдашгүй эрэлхэг зоригт үнэнхүү жинхэнэ хувьсгалч

	 

	Ильич нэртэй Ульянов овогт гайхамшигт багш

	Ленин Орос орны Волга мөрний Симбирьский хотын

	Газар нэг мянган найман зуун далан оны эхний

	Дөрвөн сарын хорин хоёрны өдөр ертөнцөдтодрон төрөөд

	 

	Хархан багаас сургууль эрдэмд хүнээс илүү нэвтэрч

	Карл Маркс ба Энгельсийн эрдмийг өөрийн зоригоор судалж

	Хаант засаг ба харгис хөрөнгөтний хорт байдлыг шинжлэн

	Хамаг олон үйлдвэрчин тариачны зовлонт байдлыг таньж

	 

	Хүн хүнээ хүчирхийлэн дарлах эзэрхгийн суртлыг занаж

	Хүн хүнээ мөлжиж хоослох хөрөнгийн ёсыг жигшиж

	Хүн хүнээ алж сүйтгэх аюулт байлдаанаас хирдхийж

	Хүн хүнээ үзэж чадахгүй үндэсний дээрэнгүйг буруушааж

	 

	Энэ ертөнцийн их түүхийг ширхэг дараалан шалгаж

	Энэ үеийн их цагийг илт нүдээр үзэж

	Хүн төрөлхтнийг зовлонгийн далайгаас аврахын аргыг эгээрч

	Хүнд бэрх харанхуйн дундаас гэгээн замыг олоод

	 

	Орос орны олон сая үйлдвэрчин тариачин ардыг

	Уриалан дуудаж нэгтгэхийн төлөө олонтоо зүдрэн оролдож

	Өөр зүйлийн гажуу суртлын бүтэлгүй намуудыг тэмцэн

	Өөрийн гагцхүү үнэнийг барьсан большевик намыг удирдаж

	 

	Октябрь сарын их долгион нь эцэст шийдвэрлэн үүсгэж

	Бүх улсыг улаан тугаар бүрхээн хөдөлгөж чадаад

	Оросын харгис эзэрхэг хааныг устган дарж сөнөөн

	Олон түмнийг мөлжин хоослогч хөрөнгөтний засгийг арилгаж

	 

	Үйлдвэрчин тариачны эрхийг хамгаалсан Зөвлөлт засгийг тогтоож

	Улсын доторх газрын эрхийг ардын мэдэлд шилжүүлж

	Ард түмнийг хэм тэгшээр амьдрахын хөрөнгийг хөгжүүлэх

	Нийгэм журмын их ёсыг тогтоон номлож өгөөд

	 

	Тэр үед үүсэж байсан баруун Европ тивийн

	Тэнгэр газар нийгэм түрхэрсэн аймшигт их байлдааныг

	Ардын хувьсгалын их хөдөлгөөний сүр хүчит чадлаар

	Дайныг дарж амьтныг авран их ёсыг бүтээж

	 

	Дэлхий дахины олон тивийн бага буурай улсыг

	Өөд нь татаж эрхийг олгох ёс суртлыг зарлан

	Өөрийн их чадал бүхүй Зөвлөлт холбоот улсдаа

	Олон түмэн дарлагдсан улсад нөхрийн тангаргийг хүлээлгэн

	 

	Бүх дэлхийн хувьсгалыг удирдах их тугийг барьсан

	Гуравдугаар коминтерны дэлхийн төвийг зохиож

	Олон улсын эв хамт намын их тэмцлийг нэгтгэх

	Түүний үйлс түүний төлөө түшиг тулгуур болгож

	 

	Дэлхий дахины дарлагдсан ангийг дээш сэргээн хөгжөөж

	Дайн дажин аюул гамшгийг бүрнээ устгахыг зорьсон

	Уудам холын их зорилгот Маркс, Лениний ёс нь

	Улам улмаар дэлхийн бөмбөрцгийг бүрхээн дэлгэж чадав

	 

	Ачит их удирдагч багш Ленин түүний алдрыг

	Энэ дэлхий дээр мэдэхгүй газар нэг ч үгүй бөлгөө

	Энэхүү их гайхамшигт Лениний ёс суртлын чимэг нь

	Энэ дэлхий дээр хүрэлцэхгүй газар нэг ч үгүй бөлгөө

	 

	Хувьсгалын багш Ленин түүний агуу их ачаар

	Эрх жаргалаа олсон улс нь Холбоот монголоор барахгүй

	Энэ дэлхийн Ази, Европ ба дундад их тив дээр

	Өчнөөн төчнөөн олон овгийн эрхт улс бүтээв

	 

	Хөрөнгөт ертөнцийн гэрэлгүй болсон харанхуй дундаас

	Нэгэн их улаан наран тодрон гарсан адил

	Гайхамшигт их Маркс, Лениний ариун ёсон мандаж

	Манай энэхүү хүний ертөнц шинээр гэрэлтэх боллоо

	 

	Ийм ачит ийм авралт их Ленин багшаар

	Дэлхий дахины дарлагдсан ардын итгэлийн манлай болсоор

	Нэг мянга есөн зуун хорин дөрвөн оны

	Январь хэмээх нэгэн сарын хорин нэгний өдөр

	 

	Ердийн ёсны мөнх бусын хувирлын байдлыг үзүүлж

	Ертөнцийн орноос ихэд халин наснаас нэгэнт нөгчмөгц

	Таван тивийн ард тоотон нүдний нулимсыг унагаж

	Туйлын их гашуудал болсон хар туяа татаад

	 

	Жил бүрийн нэгэн сарын хорин нэгний өдөр

	Дэлхий дээрх улсын ард чив чимээгүй болоод

	Гагцхүү нэгэн уярлын эгшиг дэлхийн оройгоос дуурьсаж

	Нэгэн үе ёслолыг гүйцэтгэн сэтгэлийн дотор эмтэрмүй

	 

	Төгс ухаант Ленин багш наснаас нөгчсөн боловч

	Түүний суртал түүний журам нь хэзээд амьтай бөлгөө

	Түүний суртал түүний журмыг хатуу сахин явагч

	Төмөр хүрээ мэт большевик нам нь хэзээд батаар бөлгөө

	 

	Улам улмаар олсон эрхээ бататган хөгжүүлж чадаад

	Оргилон давшигч дэлхийн хувьсгалын их нөлөөг дагаж

	Эдүгээ үед галзууран довтлогч эзэрхгийн дайныг тэмцэн

	Эрс хурц хувьсгалын зоригоор батад ялж чадъя

	 

	Ачит багш Ленин таны үнэн суртлын туяа

	Өнгөт сайхан солонго мэт ертөнцийн орныг гийгүүлж

	Ихэд мандуулсан улаан тугийг чинь бид нар шууд дагаад

	Ирээдүй цагт дэлхийн хувьсгалыг ихэд бүтээж чадъя

	 

	Ачит багш Ленин таны үнэн их ёсыг

	Хэзээ ямагт марталгүй шударга үнэнээр дагаж

	Таны их ариун суртлын үнэн журмын төлөө

	Үхэх амийг үл хайрлан зүтгэх баатарчууд болъё.

	
МАНАЙ АГААРЫН ХЯНАГЧДЫН МОХОШГҮЙ ЭРЭЛХЭГ ЧАДАЛ

	Хөх огторгуйн хоосны агаарын дунд

	Хөндлөн гулд дүүлэн дүүлэн дэгдэж

	Хөхрөн униартагч уулын чанадах дайсны

	хүрэлцэн туршдаг агаарын онгоц

	 

	Дайн байлдааны манлай дээр нь дэгдэж

	Дайсны байдлыг маш сайнаар хянаад

	Давшин орох газар дээрх хүчээ

	зааж зурагч огторгуйн хянагч

	 

	Түмэн цэргийн урагш давших үед

	Түүнийг гагцхүү итгэл болсон нүд

	Тунгалаг хөх агаар тэнгэрийн дунд

	түүгээр үүгээр самран завдагч хөлөг

	 

	Хорт дайсны давшин ирэх хүчийг

	Хүнд бөмбөгөөр бут цохин эвдээд

	Хүчит олон хуурай замын цэргээ

	хөх огторгуйгаас туслан байлдагч онгоц

	 

	Дээд тэнгэрийн хар цагаан үүлийг

	Дээвэр доогуур нэвт шувт шумбаж

	Дэлхий газраас хэдэн мянган метр

	дэгдэн одох саадгүй харцага

	 

	Цаглашгүй хөх агаарын дунд

	Үзэгдэшгүй нисэн дэгдэн одовч

	Өөрийн өнгийн газар дээрх хүчтэй

	огт саадгүй харилцан чадах хөлөг

	 

	Харагдашгүй манан униар дундаас

	Танигдашгүй дайсан талын хүчийг

	Мохогдошгүй наран увдисын толиор

	алдашгүй ялган чадах хянагч

	 

	Өдөр шөнийн хар бараан тоосонд

	Өнгө бүрийн гал цахилгаан бадруулж

	Өөрийн ангийн сүр хүчийг хөгжөөн

	өмнөх дайсныг сочоон чадагч бүргэд

	 

	Дайсан талын хорын биет онгоцыг

	Давхар давхар буудан унагаж чадах

	Дарь галын арга ухаанаар бүрдсэн

	давшин үсрэх аянгын хүчит зэвсэг

	 

	Энэ бүхнийг хэрэглэж чадах хянагч нар

	Энэ Монголын ард түмний хүүхэд

	Ийм их хурдан хурц зэвсэг нь

	өөрийн үндэсний улсаа хамгаалах зэвсэг

	 

	Ард түмний амь бие эрх чөлөө

	Амгалан тайван өөрийн сайхан улсыг

	Атаат харгис гадаад зүгийн чандруунаас

	агаарын хүчээр хамгаалж чадахад бэлхэн

	 

	Өргөн түмний эрх чөлөөнд харшлах

	Үндэсний хувьсгалт улс төрийг халдах

	Өшөөт дайсан өндийн босоход хүрвээс

	үнсэн товрог болгож дарахад бэлхэн

	 

	Хөх агаарын хүчит зэвсгийн доор

	Хөрст дэлхийн зүйл бүрийн хуягтууд

	Хөдөлж босох дайсны муу омгийг

	хөдөлшгүй номхотгон дарахад бэлхэн. 

	
МАНАЙ ХОРШОО

	Хоршоо хэмээх нэгэн үг, монгол малгай өмсөөд

	Арван нэгдүгээр оны үед анх гараад ирэхэд

	Хятадын түншүүд нүдний шилээ дахин дахин арчиж

	Их л тоохгүй инээн хөөрөлдөж шан пан хэмээлдсэн бөлгөө

	 

	Монгол ардын харилцан туслалцах өчүүхэн бага дэлгүүр нь

	Баруун зах дээр анхан удаа худалдааны үүдийг нээхэд

	Ард олон их л сонирхож яаран ороод үзвээс

	Эд бараа их л дутмаг гэвч үнэ хялбар

	 

	Манай хэмээх нэгэн бодлого ардын дотор санагдаж

	Дийлнэ хэмээх ганц зорилго хоршооны дотор зангирав

	Хятадын их тарган түнш феодалтай хамт инээлцэж

	Монголын шинэ хоршоо хүү ардтай хамт ажиллав

	 

	Ардын тусыг гагц бодсон ариун зорилгот хоршоо

	Эрс бодлогыг гагц бариад дөрвөн зүгт нэвтрэв

	Олон түмэн ард нийтээр хувь хөрөнгөө нийлүүлж

	Хувьсгалт улсын дээд засгаас үндсэн хөрөнгөнд туслав

	 

	Нийтийн ёсны улаан туг нь хонгор салхинд хийсэж

	Хол зам дээр хоршоо жинчин монголд дуугаа аялав

	Том том эд бараан дээр хоршоо тамга тодроод

	Хойш урагш нэвтрэх зам дээр хоршоо мөр тогтов

	 

	Ардын зоригт баатар тэмцэгч хоршоо хүүгийн чадал

	Арав гаруй жилийн дээр дэвшин гараад ирмэгц

	Ардын цусыг хайргүй шимэгч өмхий хар бясаанууд

	Эвдэрхий болсон туйпуу хэрмээ сандран орхих болов

	 

	Нэг мэдсэн дийлсэн туг бүхүй монголд мандаад

	Газар бүр хоршооны үүдэн цэв цийтэл нээгдэв

	Энэ өдөр манай хоршоо ард бидний хоршоо

	Амьтныг мөлжих хорт сэтгэл огт үгүй хоршоо

	 

	Хайрт хоршоо журамт хоршоо ард бидний хоршоо

	Бид бүгд цаг үргэлж түүнийг хайрлаж тэтгэмүй

	Олон ардын ариун журмаар харилцан худалдаж амьдрах

	Хоршоо зам байдаг ёсыг Ленин багш номлов

	 

	Энэ үг нь үнэн болохыг ард бид нар үзэв

	Хоршоо хэмээгч мөлжих хоргүйг ард бид нар танив

	 

	Монгол ардын хоршоо зам улам улмаар нээгдээд

	Мөлжих ёсны хөрөнгийн зам алсдаа эрхбиш сөнөж

	 

	Ард олны хүсэл нь улам улмаар ханаж

	Аль муу ёс бүгд алгуур замдаа устмуй.

	 

	(Арван хоёр жилийн ойн баярт тохиолдуулж «Ардын үндэсний эрх» хэмээх сонинд бичиж нийтэлсэн холбоо өгүүлэлт шүлэглэл)

	
ЭНХ ТАЙВАН ИХ БАЯР

	Хөх огторгуй цэлмэг сайхан тунгалгийн дунд

	Хөрст ногоон дэлхий сайхан тунаран хослоод

	Хөндий талд мал сүрэг өглөөг бүрхээж

	Хөвөө дагасан мод шугуй цэцэглэн найгамуй

	 

	Хонгор салхи сэр сэр гэж баруунаа замхраад

	Өглөөний наран сав сайхан зүүнээс туяармуй

	Уул талд униар татаж малчин ардууд яараад

	Энэ өдөр улсын баяр хэмээн хүн бүр хөөрөлдмүй

	 

	Нарсан толгойт цэнхэр уулын энгэр дээр

	Нягтран суусан хөдөө айлууд байрлан харагдаад

	Нааш цааш морьтой залуус хэд хэдээрээ хослон

	Нарийхан эгшгээр хувьсгалын дууг хангинан дуулмуй

	 

	Агужим (уужим) их өөрийн сайхан орон нутагтаа

	Адуу малаа өргөн чөлөөтэйгөөр өсгөн үржүүлж

	Ард нийтээр хотол баяслын жаргалыг олж

	Амгалан тайвны үнэн байдлыг зохион чадав

	 

	Өвгөд хөгшид сүү цагаагаа тэнгэрт өргөж

	Өөрийн улсаа бататгахын төлөөнөө сүсэглэн залбирч

	Багачууд залуус агт хүлэгт давхин мордож

	Бахтай зоригтойгоор баатар гавьяаг тэмцэн хүсмүй

	 

	Ган зуд элдвийн хорлол түмний золоор арилж

	Гадаад дотоодоос босох дайсан хувьсгалын сүрээс эмээж

	Гайхамшигт цагийн агуу өршөөлийг ард нийтээр хүртэж

	Арван хоёр жилийн турш баярын уур бүрхэв.

	 

	(Тус улсын үндэсний хувьсгалын 13 жилийн ой ба Бүгд Найрамдах Улсын засгийг явуулсан 10 жилийн ойн их баярт тохиолдуулж "Ардын үндэсний эрх" хэмээх сонинд нийтэлсэн холбоо эгшигт өгүүлэл)

	
МАНДАЖ БАДРАХЫН ДОЛГИОН БОЛСОН МАНАЙ ИХ БАЯР

	Арван гурван жилийн өмнө бид нар хэн билээ

	Дэлхий дээр Монгол гэдэг нэрийг нь

	хэзээнээ мартсан байв

	Цагаан хэрмийн хойдох зэрлэг аймгууд

	хэмээлцдэг бөлгөө

	Манжийн хаан урт ташуур барьж

	хулсан банзаар ноёлов

	Хятадын түшмэд үгүй Халх хэмээж

	мал мэтээр доромжлов

	Баруун зуугийн Төвөд хүртэл бидний дээр

	бурхад гэгээд хэмээгдэв

	Зүүн зүгийн худалдаачид Монгол манийг

	номхон хонь шиг идэв

	Гамин нэртэй Японы ноход

	манай орны эзэн болохыг завдав

	Цагаан хэмээх Оросын дээрэмчин нар

	манай орноор хүнсээ хийхийг шахав

	(үргэлжлэл)

	Тэр цагт

	Монголын ард түмэн үнэндээ ч

	дэндүү тэнэгээр суужухуй

	Энэ цагийн эрдэм боловсролыг

	өчүүхэн ч мэддэггүй билээ

	Адагтаа (А) хэмээх үсгээ

	хэн мэддэг билээ дээ

	Аргагүй ноёд лам нарт

	мөргөн сөгдөж байв

	 

	Гэтэл харин тэдгээр ноёд түшмэдийн этгээд

	Гэзэг гэдгийг годойлгож

	Отго гэдгийг сагсалзуулж

	Манж хаандаа түшмэл болж мөргөлцөн

	Хятад улсдаа төлөөлөгч болж ёслолцон

	 

	Төвөдийн этгээдэд шавь нар болж тангараглан

	Гамин цагаанд нөхөр болж зохицон

	 

	Түмэн ардын хүзүүн дээр сандайлан

	Төмөр тушаа хүний хөлд хангинан

	 

	Манжийн алба түншийн өрийг шаардаж

	Гэгээдийн зоог гэргийн чимгийг албадаж

	 

	Тас банздаж хэмх цохиж цус нөжийг холиход

	Ай хөөрхий бидний ардууд юу хэмээн гуйв

	 

	Ноёд минь эзэд минь, амь авар, өршөө өршөө

	Өчүүхэн боолчууд өргөе өргөе, барья барья хэмээн бачимдаж

	 

	Муу үйлтэй доорд заяатай боолчууд хэмээгдээд

	Монголын түмэн хөөрхий ардууд зовж байсан биш үү

	(үргэлжлэл)

	 

	Арван гурван жил турш юу хийв

	Арван нэгдүгээр оноос эхлэн

	Ардын хувьсгал хөдлөв

	Уурласан ардын зориг чадал

	Үнэхээр бадран гарав

	Манж, Хятад, Гамин, Японы

	Харгис хорыг танив

	Манай Монголын феодал ноёдын

	Өмхий суртлыг үзэв

	Эрэлхэг зоригтой шаламгай жанжин

	Сүхбаатарын бие

	Идэр залуу монгол ардаа

	Манлайлан тэргүүлж

	Эв найрамдалт халуун журмын

	СССР улсын тусламжаар

	Энэхүү Монголыг дахин сэргээж

	Мандуулахаар шийдэв

	Хувьсгалт намын улаан тугийг

	Дээш мандуулан

	Хотол улсад байлдааны жагсаалыг

	Зохион байгуулж

	Гадаадын харгис ба гамин бароныг

	Үнсэн товрог болгож

	Дотоодын харгис феодалын ёсыг

	Урвуулан сэгсэрч

	Түмэн ардын эрх чөлөөг

	Цэцэг мэт дэлгэрүүлж

	Тунгалаг гэгээн ардын эрхт

	Төр улсыг мандуулан

	Өнгөлзөгч этгээдийн чонын хоншоорыг

	Тас цохиж чадах

	Өөрийн үндэсний улаан цэргийг

	Уул хад шиг жагсааж

	Эрдэм соёлын гэгээн гэрлийг

	Түгэмлээр тархааж

	Харанхуй мунхаг гэнэн тэнэгийн

	Хүлээсийг алдарган

	Нийт ардын мал хөрөнгийг

	Баяжуулан өсгөж

	Улс төрийн эдийн үндсийг

	Бэхжүүлэн бататгав

	Эр цэрэг эд эрдмийг

	Ийм л янзаар хөгжүүлж

	Эртний дурсгалт баатар удмын

	Ардын үндсийг сэргээн

	Ийм ийм их тэмцлийг

	Ялж дийлэн давсаар

	Энэ өдөр арван гурван жилийн

	Ойн бэхжилд хүрэв

	Бүгд Найрамдах Ард Улсын

	Үндсэн хуулийг баталсаар

	Арван жилд хэм тэгшээр

	Баяр цэнгэлийг үзэв

	Ардын хөвгүүдийн баатар зоригийг

	Үнэхээр магтавч барахгүй

	Агудам (уудам) сайхан өөрийн орондоо

	Жаргалант байдлыг зохиов.

	(үргэлжлэл)

	 

	Энэ өдөр бид нар хэн шиг болоод байна

	Уужим их Ази тивийн зүүн мөрөн дээр

	Ариун ёсыг хадгалж чадсан шинэ Монгол мандаад

	Ардын эрхт үнэн ёсыг үнэхээр байгуулан чадаж

	Уудам дэлхий дээр Монгол улсын шинэ алдар дуурьсав

	 

	Манай улсад дарлах мөлжих гашуун зовлон байхгүй

	Манай улсад алах талах харгис ёсон байхгүй

	Манай улсад эзэрхэг түрэмгий капитал ёсон байхгүй

	Манай улсад дайн дажин дээрэм самуун байхгүй

	Манай улсад гадаад улсын эрх мэдэл байхгүй

	Манай улсад ноён боолын хорт ёсон байхгүй

	Манай улсад өлсөж цангасан гуйланч хүн байхгүй

	Манай улсад харгис хортой шунахай санаа байхгүй

	Манай улсад бусдыг дарлах хууль ёсон байхгүй

	Манай улсад эрүү хорын банз шаахай байхгүй

	Манай улсад засгийн эрх нь ард түмний мэдэл

	Манай улсад ард бүхэн улсаа хамгаалах цэрэг

	Манай улсад дотно нөхөр СССР улсын засаг

	Манай дэлхий дахины ард тоотныг нөхөрлөнө

	 

	Улсын сүлд улаан туг алтан соёмбын гэрэл

	Бүх улсдаа хотол гийгүүлж хүн бүр баясмуй

	Идэр шаламгай баатар зоригт Монголын нүүдэлчин ард

	Дэлхий дээрх дээд мөрөнд эрх чөлөөгөө илтгэмүй

	 

	Манай улсын баатар хүчит ардын улаан цэрэг

	Улс орноо батлан хамгаалах хүчин сүрээ үзүүлмүй

	 

	Эрхтэй сайхан манай улсын энэхүү засаг төр нь

	Улам улмаар ард нийтдээ хүндтэйгээр мандаж

	 

	Ирээдүй цагийн хүн төрөлхтний дэвших их шатанд

	Ижилдэж баясан хөгжиж боловсрон урагш давшиж чадна

	 

	Манай улсад халдан ирэх харгис дайсан байвал

	Хамаг ардууд хүчээ хөвчлөн хариу өгч чадна

	 

	Бүгд Найрамдах Монгол Ард Улсаа

	Түүхт их тулгуур төрөө төмөр мэт бататгая

	 

	Бүхүй олон малчин нүүдэлчин монголын түмэн ардаа

	Бүх дэлхийд энэ өдөр эрхт хүн мөн шүү

	 

	Өөрийн сайхан улс төрдөө эрдэм соёлоор жаргаж

	Уужим сайхан орон нутагтаа мал хөрөнгөөр баяжъя

	 

	Жил жилд улираад ирдэг их баяраа угтаж

	Жагсаал ёслол өргөн ихээр сүрлэг дүнгээ үзэхүл.

	
ОНЦ ГАВЬЯАТ ОДОН ТЭМДЭГТ ХУВЬСГАЛТ ЭВЛЭЛ ЯМАР ҮЕД ҮҮСЭВ

	Монгол улс гамин цагаанаас дөнгөж ангижран салаад

	Улсын дотор барон, гамингийн үлдэгдэл үймүүлсээр байх үед

	Монгол ард нийт даяар гагцхүү ламд мөргөөд

	Эдүгээ цагийн эрдэм ухааныг нэг ч мэдэхгүй байх үед

	Бүх Монголын эрх мэдлийг феодал ноёд бариад

	Олон түмэн ард нийтээр боолын журмаар байх үед

	Хэмжээт эрхт хаан дүрмийн отго жинснүүд гялалзаад

	Банз шаахай хааяагүй тачигнасан хэвээр байх үед

	Ардын эрхт засгийн газрыг анх дөнгөж байгуулаад

	Албан газрын хэргийг удирдах хүн хүрэлцэхгүй байх үед

	Ардын хувьсгалт нам хэмээхийг долоон хүнээр нэрлээд

	Аймаг орон нийт даяар элдэв элдвээр цуурхаж байх үед

	Намын гишүүнээ анх даруйд феодал ноёд дүүрээд

	Хувьсгалт журмыг элдэв аргаар гуйвуулахыг хичээж байх үед

	Улсыг хамгаалах улаан цэрэг бэхжилийг олж чадаагүй

	Анхны цөөн партизан нөхөд яаран уралдаж байх үед

	Зүүн баруун өмнөд хязгаараар дайсан этгээд бүгж

	Гамин цагааны (за) лам зэргийн аюул довтлого байх үед

	Тус улсын нэг ч ард хувьсгалт ёсоо мэдээгүй

	Хий дэмий гайхан алмарч нөгөө талд байх үед

	Хотол улсад хятадын хөрөнгө хүчирхэг ихээр эзэрхэж

	Өөрийн хэмээх юу ч үгүй буурай монгол байх үед

	Эрс хатуу баатар зоригийг зүрхэндээ шингээсэн

	Энэ бүхүй байдлын төлөө тэмцэн давахыг зорьсон

	Ардын хүүхэд ардын дүү нар идэр шаламгай залуучууд

	Хувьсгалт нам ба хувьсгалт засагтаа шинэхэн тулгуур болж

	Харгис феодал харгис ёсны хартай хортойг тайлбарлан

	Хамаг ардыг алхам бүр уриалан дуудаж сэргээн

	Хувьсгалт журмыг ил тодоор зэвсэг болгон хэрэглэж

	Хог новш мэт феодал ёсыг ховх цохин эхэлмэгц

	Хамаг олон дарлагдсан ардууд гайхан биширч хүрээлээд

	Хайрт өөрийн Хувьсгалт эвлэлийг гүнээ анхаарсан бөлгөө.

	(үргэлжлэл)

	 

	Анхан шатан дээр юу юу бүтээв

	Хувьсгалт залуучуудын эвлэл хэмээн тунхаглан зарласнаас эхлээд

	Хурц шаламгай ардын залуусыг өөрийн биедээ татаж

	 

	Хувьсгалт журмын эрх чөлөөт ёсон суртлыг номлон

	Олон залуусын оюун ухааныг анх тэргүүлэн нээгдүүлж

	 

	Ардын төрийн баатар сайн тэмцэгчдийг бэлтгэн

	Нийт ардын эрх мэдлийг нээгдүүлэхийг хичээн

	 

	Богино цагт боловсорч гарсан өөрийн сайн нөхдийг

	Нам засгийн хэрэг бүрд нөхөн шилжүүлж явуулаад

	 

	Орон нутаг олон нийтэд хувьсгалын журмыг таниулан

	Ард нийтээр эрхээ олох зам мөрийг заан

	 

	Хувьсгалт намд маш сайн туслагч дүү нар болж

	Улс төрд туйлын их түшиг тулгуур болж

	 

	Өөрийн биесээр улаан цэргийн суртлын нөхөд болж

	Үндэсний хувьсгалт улс төрөө хамгаалах итгэмжийг төрүүлэн

	 

	Намын доторх баруун анги ба феодал ноёдыг тэмцэж

	Улсын доторх эсэргүү ангийн бослого самууныг даралцаж

	 

	Бүх дэлхийн КИМ-ийн нөхөд ба СССР лүгээ дотнолж

	Хувьсгалын багш Лениний сургаалыг биесээр хүлээн

	 

	Өөрийн улсын ард нийтийг хувьсгалын зам тийш хөдөлгөж

	Хуучны харгис феодал ангид мөхөхийн аюулыг үзүүлэн

	 

	Юунаас ч буцахгүй хатуу зоригтой Монголын хувьсгалт залуучууд

	Өөрийн их тэмцлийн түүхээ зөвөөр тавин хөдөлмөгц

	 

	Олон түмнийг жанжлан байсан феодал бүхнээр сандарч

	Өргөн түмнийг мөлжиж байсан гадаадын капитал мэгдүүрч

	 

	Язгууртан ангийг хамгаалан тэтгэгч толгой лам нар бачимдаж

	Элдэв зүйлээр хувьсгалт эвлэлийг муушаан тэмцсэн бөлгөө

	 

	Эдүгээ ямар болов

	Улсын дотор хүндэт их гавшгай хүчний нэг болж

	Өргөн түмэнд итгэлт их сайн түшиг хань болж

	 

	Малчин нүүдэлчин монголын түмэн идэр насны залуусыг

	Манлай болон тэргүүн мөрөнд өөрийн хойноос дагуулж

	 

	Гайхамшиг эрдэм гүнээ соёлын шинэ шинэ замд

	Нийгмээр сургаж хүмүүжүүлэн чадах ачит эвлэл болоод

	 

	Өөрийн гишүүнд өөрийн навчийг газар бүр дэлгэж

	Нам засгийн зэрэг бүрд шинэ хүчнийг төрүүлэн

	 

	Улсын үндэс хувьсгалын ёсыг залган залган авч

	Бэх чийрэг идэр хүчит сайхан эрсүүд болоод

	 

	Гадаад дотоодын харгис дайсанд хатуу хариулт болон

	Улс төрийг батлан хамгаалах хайгуул халхавч бололцож

	 

	Монгол улсын хувьсгалт залуучуудын эвлэл хэмээн алдаршиж

	Гадаад дотоод олон нийтэд онц түүхтэй болов

	 

	Тус улсын шинэ үүсгэх хэрэг ажил бүрд

	Тэргүүн мөрөнд гавшгай бүтээгч

	 

	Хувьсгалт эвлэлийн гишүүд

	Малчин нүүдэлчин ард олны мал хөрөнгийн ажилд

	 

	Маш сайнаар туслан чадагч

	Хувьсгалт эвлэлийн гишүүд

	 

	Өөрийн үндэсний эрдэм бичиг ба уран сайхны хэргийг

	Анх үүсгээд хойшид гүйцэтгэх нь

	 

	Хувьсгалт эвлэлийн гишүүд

	Манай улсын хөгжиж дэвших хойд хойд үеийг

	 

	Мянган үед сайнаар мандуулах

	Хувьсгалт эвлэлийн гишүүд

	 

	Ардын дундах аливаа хэрэгт хүчин тусалж чадах

	Анх тэргүүний хөнгөн гавшгай

	 

	Хувьсгалт эвлэлийн гишүүд

	Олон түмэн хар шар энгийн залуус нөхдийг

	 

	Өөрийн журмаар үлгэр болгогч

	Хувьсгалт эвлэлийн гишүүд

	 

	Хувьсгалт намын хэрэг ажилд амьд биетэй туслагч

	Хойд улирах үеийг залгах

	 

	Хувьсгалт эвлэлийн гишүүд

	Баатар зоригоо бахтай эрчимлэж гарахын хамтаар

	 

	Байгуулж бүтээж чадахгүй хэрэг нэг ч тэдэнд байхгүй

	Түмэн ардын төлөө тэмцсэн гавьяат хувьсгалт эвлэл нь

	 

	Төр улсын дээд газраас эрдэнийн одонгоор шагнуулж

	Туйлын үнэнч манай Монголын хувьсгалт залуучуудын эвлэл

	 

	Түмэн улсын эв хамт ёсны КИМ-ийн гишүүнд бахдаж

	Өөрийн улсын өнгөтэй сайхан түүхт их хэрэгт

	 

	Тэргүүн мөрний нэгэн жагсаалд багтан яваа эвлэл

	Урьд урьдын түүхт явдлаа улам улмаар танихыг

	 

	Олон түмэн залуу нөхөд онц анхаарах хэрэгтэй

	Бүх Монголын хувьсгалт эвлэлийн цог жавхлант алдар

	Бүх дэлхийн олон түмэнд нийгэм дэлгэрэх болтугай.

	 

	(Дээрх шүлгийг эвлэлийн 13 жилийн ойд зориулав.

	24 оны 9 сарын 5-наа)

	
ХУВЬСГАЛТ НАМЫН ИДЭР ХҮЧИН

	(Намын сургуулийн 10 жилийн ойд 

	"Үнэн" сонинд нийтлэв. 24 оны 4-р сар)

	Өндөр сүрлэг Богд уулын ард

	Өргөн сайхан Туул голын хөвөөнд

	Үргэлж бүрхсэн цэцэрлэгийн чимэгтэй

	Өндөр сайхан үзэсгэлэнт танхим

	 

	Нам ба улсын төв сургууль болж

	Нийтэд алдаршсан үнэн сайхан нэртэй

	Ленин, Марксын үнэн замыг олох

	Нийт ардын ариун ёсны орон

	 

	Малчин нүүдэлчин ардын хөвгүүд охид

	Манай Монголын шилдэг сайн эрчүүд

	Улс төрийн соёл эрдмээр чимэглэж

	Баатар хувьсгалын бат зэвсгийг барьж

	 

	Эзэрхэг түрэмгий феодалыг эсэргүүцэх

	Эрс шууд тэмцлийн хүчнийг бэлтгэх

	Эргэж мандсан улс төрийн тулгуурыг

	Үүрд бататгах сайн суртлын орон

	 

	Ард түмний мал аж ахуйд

	Шинэ хүчин тусалж чадахын үндэс

	Ардын нам ба ардын засгийн хэргийг

	Залган авч удирдан чадахын үндэс

	 

	Энэ сургуулийг байгуулснаас нааш

	Түүний үр нь цэцэг мэт дэлгэж

	Энэ өдрийн арван жилийн ой дээр

	Агуу их ололт дүнг гаргав

	 

	Удаа дараагийн сургуулиудын хугацаанаас

	Шалгарч гарсан олон олон шавь нар нь

	Ардын үндэсний хувьсгалын төлөөнөө зүтгэж

	Аль бүрд идэвх хичээлийг гарган

	 

	Ардын намын удирдагчаас эхлээд

	Аливаа их бага газруудыг тэргүүлж

	Онц онц хариуцлагыг хүлээн

	Олон ардын төлөөнөө зүтгэж явмуй

	 

	Хувьсгалт намын төрийн сургууль болбоос

	Ардын хөвгүүдийг соён сургаж гаргаад

	Улс төрд ийм л чухал хэрэгтэй

	Үр ашгийг төрүүлж чадсан байж байна

	 

	Энэ сургуулиас сурсан нөхөд болбоос

	Улс төрийн үндсэн хүчнүүд мөн

	Улам цааш дэвшихийн зам дээр болбоос

	Тэргүүн мөрөнд байлдан явагчид мөн

	 

	Маркс, Лениний ариун суртлаар болбоос

	Мунхаг харанхуйг гийгүүлэгчид мөн

	Мандаж бүхүй нарны гэрэл мэт тунгалаг

	Малчин ардын сайн дүү нар мөн

	 

	Ардын өмнө өөрийн биесийг засаж

	Ариун сайнаар авч явах болох ба

	Аливаа зүйлийн ажил бүтээл бүрд

	Алжаалгүй чармайн зүтгэгчид болмуй. 

	 

	Түмэн ардыг мунхруулан гэнэдүүлэгч

	Төр улсын тэрслүү дайснуудтай

	Тунгалаг мэргэн оюун ухааныг сэдэж

	Туршлагыг олж тэмцэн явах болмуй

	 

	Өргөн түмэнд зовлон зүдүүр байваас

	Өдөр шөнөгүй ялган хичээн таньж

	Өөрийн бие хүрэлцэх хэрэг бүрд

	Үнэн тусыг үзүүлж явах болмуй

	 

	Арван жилийн уур амьсгал болбоос

	Ард нийтдээ найртай сайхан байна

	Анх мандсан намын сургууль болбоос

	Арван жил дээр баяртай сайхан байна

	 

	Улаан нарны гэрэл туяа болбоос

	Улсын дундаа гэрэлтэй сайхан байна

	Үнэн эрдмээр чимэглэсэн залуус болбоос

	Олны дундаа цогтой сайхан байна

	 

	Дэлгэрч ирэх зуны бодис болбоос

	Дэлхийн өнгөндөө магнаг сайхан байна

	Дэгжиж хөгжих идэр хүчин болбоос

	Дээшилж дэвших улсдаа сайхан байна

	 

	Манай Монголын шинэхэн улс төр

	Дэлхий дээр журамтай сайхан байна

	Малчин ардын хүүхэд дүү нар нь

	Эрдэм сурч гарах нь сайхан байна

	 

	Энэ сургуульд хичээл гаргасан бүгд

	Үнэнийг баригч шударга хувьсгалч болоод

	Эрдэм билгийн ухаан онол төгс

	Эрэлхэг баатар чин зоригтон болоод

	 

	Ариун журмыг амь мэт сахиж

	Ардын хувьсгалыг бие мэт хамгаалж

	Аливаа дайсныг бай мэт харваж

	Алдарт төрөө төмөр мэт бататгамуй

	 

	Түмэн арддаа төвшин сайхан нэртэй

	Төр улсын хувьсгалт намын сургууль

	Түмэн үед тасралтгүй мандаж

	Төрийн эрдэм тунгалаг мөр болтугай

	 

	Уудам саруул Монголын эх нутагт

	Ургаж мандах нарны гэрэлтэй адил

	Улсын ба Намын төв сургуулийн

	Арван жилийн ойн их баярт

	 

	Улс төрийн уран сайхны зөвлөл ба

	Монгол үндэсний уран зохиолчдын холбооны

	Олон журамт хувьсгалч нөхдийн өмнөөс

	Онц их халуун баярыг хүргэе.

	
УРАН САЙХНЫ ШИНЭ ХҮЧИН

	(Улсын төв театр ба түүний гишүүдийг

	сайшааж шүлэглэсэн холбоо найруулга.

	Монгол улсын 23 онд бичив)

	Ард бидний нам засгийн

	Агуу их бодлогын ёсоор

	Ардын соёлыг хөгжүүлэх тал дээр

	Анхны туяа тусаад ирэв

	 

	Өөрийн үндэсний уран сайхныг

	Өргөн түмэнд нэвтрүүлэн чадагч

	Өндөр хүрээлэнт улсын театр

	Өв тэгш сайхнаар гэрэлтээд ирэв

	 

	Түүний дунд тоглон наадагч

	Төгс хурц уран жүжигчид

	Түмэн олны нүдний өмнө

	Тэмцлийн уралдаанд дэвшээд ирэв

	 

	Бүдүүн сүрлэг бие цогцтой

	Бүргэд шувуун чигираг нүдтэй

	Бүгд олныг баясган чадагч

	Бэх билигт Дамдинбазар

	 

	Алаг хөшигний ар талаас

	Алхаад гарахын хамтаар

	Алсаас үзэгч бид нар

	Аяндаа инээд хүрмээр

	 

	Урьхан зөөлөн эгшигтэй

	Усгал номхон зантай

	Уран гоо бүрдсэн

	Охин жүжигчин Ичинхорлоо

	 

	Өндөр уулын чанадаас

	Өнгөтэй дууг дуулахад

	Үзэж суугаа бид нарын

	Өрөвдөх сэтгэл хөдөлмөөр өө

	 

	Давхраа алаг нүдтэй

	Тангис ганган байдалтай

	Тавцан дээрх наадамдаа

	Давж гармаар Дагийсүрэн

	 

	Зах зээлийн гангачууд ба

	Засмал гоёмсог авгайчуудын

	Зан байдлыг дуурайх тал дээр

	Заавал бид нарыг сонирхуулж чадна

	 

	Тоглох зүйлдээ тохирон чадах

	Тун ч хөөрхөн эелдэг зантай

	Томхон ихээхэн ший жүжигт

	Толгойлж гармаар Сосор хүүхэн

	 

	Хаад ноёдын хатад эмсийн

	Хатуу байдал зан авирыг

	Харж суугаа бидний олонд

	Хавтай сайнаар таниулж чадна

	 

	Ший жүжигт шинэхэн ороод

	Шилдэг сайны зэрэгт хүрсэн

	Шинж байдлыг дуурайх тал дээр

	Шалгарч гармаар Равдан хүү

	 

	Өвгөд хөгшид настны

	Үнэхээр хөөрхий байдлыг

	Өргөн түмэн бид нартай

	Өрөвдөж болмоор үзүүлдэг

	 

	Ард улсын театрыг

	Анх байгуулахаас эхэлж

	Артист хэмээх нэртэй болсон

	Ардын хөвгүүн Шаравдоо

	 

	Шар хар феодалуудын

	Шалиг самуун байдлуудыг

	Шавхаж бүрэн дуурайж чадаад

	Шашиж үзэхэд тавьж чадна

	 

	Эрс шулуун хэв зантай

	Эрдэм билэг хос төгөлдөр

	Эдүгээ үеийн ший жүжигт

	Эрчимлэн зүтгэгч Болд хүүхэн

	 

	Ардын доторх айл гэрийн

	Авгай хөгшид бүсгүйчүүдийн

	Ажил төрлийн зовлон байдлыг

	Ажиглагч бидэнд үзүүлж чадна

	 

	Уран шүлгийг уншиж чадах

	Үлгэр туужийг ярьж чадах

	Урьдын хүнийг дуурайж чадах

	Ухаалаг зантай Цэвээн нөхөр

	 

	Цэцэг хүүхний нөхөр болоод

	Чулуунбаатарыг орлож байхдаа

	Цэмбэн дээлтэй Төвөд болоод

	Орны доогуур шургаж байхдаа

	 

	Цэнгэн үзэгч бид нарын

	Сэтгэл санааг сэргээж чадмуй...

	 

	Ардын театрын аливаа хэрэгт

	Аятай сайнаар зүтгэн явж

	Алхам алхмаар дэвшээд ирсэн

	Ааш сайтай Цэрэндулам

	 

	Өөрийн гарах зүйл бүрдээ

	Бүрэн дүүрэн хариуцлагатай

	Өргөн олон бид нартаа

	Онц сайхан сонирхолтой

	 

	Ший жүжгийн ажилдаа

	Шамдан хичээн зүтгэгч

	Шаламгай хатуу зоригтой

	Шалгарч болох Жамба

	 

	Боловсон соёлыг эрхэмлэсэн

	Бодлого ухаан хурцтай

	Болж гарах зүйлдээ

	Бодитой үзэгдсэн Намдаг

	 

	Сонин хачин бүгдийг

	Сорьж сонжин чадаад

	Сонирхон үзэгч биднийг

	Шоглон инээлгэгч Лувсанжамц

	 

	Том толгой лам нарын

	Тун ч жигшүүртэй байдлыг

	Тоглож сайнаар чадагч

	Томоо төгст Жадамба

	 

	Харгис феодал ноёдын

	Хатуу ширүүн түшмэдийг

	Харин ч сайнаар дуурайгч

	Хавтай жүжигчин Содном

	 

	Шунахай хятад наймаачныг

	Шууд биеэр бологч

	Шулуун эелдэг зантай

	Шаламгай гавшгай Балдан

	 

	Учирсан нөхдөдөө эевэргүү

	Оролдсон зүйлдээ хичээнгүй

	Үргэлж инээн баясагч

	Өв тэгш жүжигчин Бат-Очир

	 

	Алиа шогийн байдлыг

	Адилхан дуурайгч авьяастай

	Ардын театрын тавцан дээр

	Алхам дэвшигч Цэвэгмид

	 

	Угаас нэртэй хөгжимчид

	Онц алдартай дуучид

	Уянгат хөгжмийг найруулан

	Эгшигт дууг нийлүүлж

	 

	Уран сайхны тал дээр

	Урагш урагшаа чармайлцаад

	Олон түмний дундаас

	Онц сайнаар танигдаад

	 

	Түмэн ардаа сонирхуулан чадаж

	Төр улсдаа туслан чадаж 

	Түрэмгий харгисыг нударгалан чадаж

	Төв театр нь дэлгэрэн чадав

	 

	Эдгээр нөхөд өө эеэр засаж

	Эрдэмт нөхдийг халуунаар нөхөрлөж

	Энэ зэргээр хөгжүүлэн чадсан

	Эрхэм нөхдийн чадлыг магтана

	 

	Сурлага дэвшлэгийг дээш болгож

	Шулуун боловсролд татан оруулж

	Сурамгай үндсэн шийчинтэй болгосон

	Сургагч хүндэт Ефремовыг сайшаамуй

	 

	Аливаа хэрэгтээ идэвхийлэн оролдож

	Ажилч нөхдөө сургаж чадсан

	Анхнаас гавьяат Гомбожавын

	Анхаарал хичээлийн сайныг тэмдэглэе

	 

	Өнгө өнгийн зохиолыг үүсгэн

	Өөрийн үндэсний урлалыг бүтээн

	Өв тэгш хөгжих театраа тэтгэгч

	Уран авьяаст нөхдийг уриалмуй

	 

	Энэ бүгд нөхцөл зохицлоор

	Эдүгээ үеийн урлал биелж

	Ирээдүйн дэвших их тал дээр

	Ижилгүй гавьяаг бүтээж чадна.

	
ЯРУУ САНУУЛГА

	Алс хөдөө нутгийн

	Агула (уул) усны дэргэд

	Адуу малаа бэлчээж

	Ажил төрлөө хийж

	 

	Ариун цагаанаар шамдаж

	Амьдран суугаа ард олноо

	Аль бүрд нарийн боддог нь

	Ардын нам засаг болой

	 

	Нөхөр Гэндэний хүндэт заавар болбоос

	Нүүдэлчин ард бид өөрийн тус мөн

	Нүүдэлчин ард бидний ажилдаа зүдрэхэд

	Нэгэн цаг ч амаргүй бидний төлөө зовнимуй

	 

	Өргөн түмэн ард биднийг

	Өвлийн хүйтэнд яаж байгаа бол

	Өвс бордоо элбэг дэлбэгтэйгээр

	Өнтэй жилийг үзээсэй хэмээмүй

	 

	Хамаг олон ард биднийг

	Харанхуй шуурганд яаж байгаа бол

	Хадлан бордоо элбэгтэйгээр

	Халуун дулаан суугаасай хэмээмүй

	 

	Албан захиргаа нь яаж байгаа бол

	Аашилж загнадаг болов уу даа

	Аятай сайхнаар байж байгаад

	Ардын хүслийг хангаасай хэмээмүй

	 

	Хулгай худал яаж байгаа бол

	Хэдэн малыг нь сүйтгэж байгаа болов уу

	Хууль дүрмээ яаж байгаа бол

	Хүн бүхэн мэдэж аваасай хэмээмүй

	 

	Өдөр шөнийн хорин дөрвөн цагт

	Өргөн бид нараа энхрийлэн бодож

	Өөрийн хайрт бие тамираа

	Үргэлж зовоон өнгөрүүлдэг байна. 

	 

	Ард түмний ачтай удирдагч

	Аливаад зовнин суугааг

	Ард олон бид бүхэн

	Анхаарч сайтар мэдмээр шүү

	 

	Сум багийн дарга нар

	Шаламгай сайн ч болоосой

	Сураглаж яваа хэргийг нь

	Шулуунаар олгодог ч болоосой

	 

	Ард олны биестэй

	Өдөр бүр харилцаасай

	Аймаг сумын дарга нар

	Аргагүй тэдэнд ойрхон шүү

	 

	Аливаа хууль ёстойгоо

	Анхаарч сайнаар танилцаасай

	Ард олноо удирдах

	Ахас тэргүүн та нар шүү

	 

	Сум багийн дарга нар

	Сурамгай чадвар муутай бол

	Сураглаж яваа ардуудын

	Соёл хүслийг мэдэхгүй шүү

	 

	Энэ мэтээр санаж

	Энхрийлж биднээ хайрлаж

	Эдүгээ сайхан гаргасан

	Эрчимтэй зааврыг танилтай

	 

	Аймаг бүрийн төвд

	Сум бүрийн дарга нарыг

	Ахар богино хугацаанд

	Сургах зааврыг гаргав

	 

	Хүндэт удирдагчийн зааврыг

	Хүлээн авсан даруйдаа

	Хүн бүр шамдан хичээж

	Хуулийн санааг суралцаад

	 

	Гавшгай хурцын тэргүүн болж

	Газар орны засаг болж

	Гачигдал зүтгүүрт ардаа

	Гагцхан тэтгэгч хань болж

	 

	Өөрийн улсын засагтаа

	Үнэнээ үзүүлэгч эрс болж

	Өргөн түмний төлөөнөөс

	Урагшлан байлдагч баатар болж

	 

	Халуун хайртай удирдагчдаа

	Гар хөл мэт жигүүр болж

	Хамаг олон арддаа

	Халуун итгэлийн нөхөр болж

	 

	Ардын эрхт засгаа

	Арчлан чадах хувьсгалч болж

	Аливаа хортой дайсныг

	Арилган чадах зэвсэг болж

	 

	Бүрэн бүтнээр сурахыг хичээх

	Бүгдийн тэргүүнээ шалгарахыг хичээх

	Бүхүй л та нарын идэвх хичээлд

	Бүрэн гүйцэд идээшин баймуй

	 

	Хүнд их итгэл сануулгыг

	Гүйцэтгэн чадах хариуцлагыг хүлээе

	Хүн бүгдийн дур саналыг

	Хөгжүүлэн чадагч болохыг хичээе

	 

	Улсын засгаас хэвлэн гаргасан

	Улаан өнгөтэй манай улсаас

	Удирдагч нөхдийн гүнээ сургаалыг

	Уншиж сайтар танилцан мэд

	 

	Удаа дараа тогтоон гаргасан

	Хуулийн бодлоготой сайтар танилцаж

	Улс ардаа засаж чадах

	Засгийн их бодолтон бол

	 

	Ийнхүү сануулсан цөөн үгсийг

	Энгийн болгон орхигдуулахгүй

	Эрчимт хурц оюун ухаандаа

	Эрхбиш шингээхийг гүнээ найдъя.

	
ОЛОН СУРГУУЛИЙН НАМАР

	Намрын сайхан навч цэцэг

	Бүрэн төгссөн улирал

	Насан бага хүүхэд дүү нарын

	Хичээл нээгдэх өдөр

	Улс төрийн үндсэн соёл

	Жил жилд хөгжиж

	Өргөн түмэн ардын хүүхэд

	Эрдэм сурах нь сайхан

	Улсын доторх олон сургууль

	Нэгэн дуунаар нээгдэж

	Ардын доторх багачууд хүүхэд

	Гагц мөрөөр жагсан

	Аав ээж ахас багшийн

	Сургаал зааврыг дагаж

	Өөр өөрийн танхимын хаалганд

	Баясан жагсан орно

	Манай улсын бага хүүхэд

	Залуу сайн идэрчүүд

	Өөрийн биесийг эрдмийн сайхнаар

	Бүрэн төгс чимцгээж

	Мандаж байгаа манай улсын

	Ажил хэрэг бүрдээ

	Шинэ шинэ идэр хүчнүүд

	Боловсрон гарч ирнэ

	Улс төрийн хөгжих мандахын

	Үндэс болсон багачууд

	Өөр өөрийн эцэг эхийн

	Хайр болсон хүүхдүүд

	Өндөр сайхан танхимууддаа

	Жагсан жагсан ороод

	Өвлийн найртай нам гүм улирлын

	Хичээлээ эхлэх болов

	Ачит багшийн зааж өгсөн

	Сургаал хичээл бүхнийг

	Алгасалгүй хэчнээн үзэж

	Хүндэтгэн сайнаар сурах ба

	Аав ээжийн захиж өгсөн

	Хайрт сургаал үгсийг

	Аль бүрд марталгүй

	Сахин дагаж явах ба

	Сурлага эрдмийн онц ихийг

	Бие биедээ суралцаж

	Сурсан эрдмээ дахин сайнаар

	Тус тусдаа давтаж

	Шамдаж хичээх сайн явдлыг

	Үлгэр жишээ болгон

	Суралцаж яваа багачууд нөхдөө

	Удирдагч болох хэрэгтэй

	Манай улсын ард түмэн нь

	Эрх чөлөөгөө олсоор

	Арван гурван жилийн дотор

	Хэчнээн дэвшиж чадав

	Мандаж бадрахын агуу их

	Хувьсгалт журмын ачаар

	Манай улс нь дэлхий дээр

	Шинэ соёлтой болов

	Эрдэм чадалтай шинэ хүмүүс

	Өчнөөн төчнөөн гараад

	Энэ бүхүй улс төрдөө

	Хүчин зүтгэж явна

	Эрдмийг суралцах багачууд хүүхэд

	Өчнөөн төчнөөн гараад

	Энэ өдөр их төлөв нь

	Сургуулийн хичээлд явна

	Малчин нүүдэлчин ардын дотроос

	Олон олон хүмүүс

	Монгол хэлний бичиг үсгээ

	Сурсан нь цөөнгүй

	Соёл боловсрол улс төрийн

	Утга чанар зорилтыг

	Сурч мэдээд ухаж таньсан

	Ард түмэн цөөнгүй

	Сонин бичиг сэтгүүл дэвтэр

	Аливаа хэвлэлийн зүйлийг

	Сонирхон үзэж уншин чадагчид

	Нэн цөөнгүй болжээ

	Улс төрөөс байгуулж өгсөн

	Сургууль соёлын танхим

	Олон нийтээс өөрөө бүтсэн

	Элдэв суралцах бүлгэм

	Ийм ийм олон зүйлийн

	Ардыг хүмүүжүүлэх арга нь

	Арван гурван оны турш

	Улсаа мандуулж чадав

	Зүйл зүйлийн олон сургууль

	Зэрэг зэргээр нээгдэж

	Залуу сайхан сэргэлэн багачууд

	Залгаж аваад суралцана. 

	Засаг төрийн гүнээ их

	Соёл эрдмийн зам нь

	Залгаа залгаа тасралтгүй

	Нээгдэн хүмүүжсээр явмуй

	Бага сургууль, багшийн сургууль,

	Үлгэр жишээ сургууль

	Бадарсан эрдмээр улс үндсээ

	Бат сайнаар гийгүүл

	Рабфак сургууль хүн эмнэлэг

	Өөр зүйлийн танхимууд

	Ард түмний мал хөрөнгийн

	Хөгжихийн суурийг тавив

	Манай улсын эрдэм соёл

	Улам улмаар хөгжиж

	Мандаж бүхүй наран мэт

	Хотол улсаа гийгүүл

	Улс төрийн үндэс болох

	Бага бялдар үеийг

	Үтэр түргэн эрдэм сургуульд

	Яаран шаардаж явуул

	Эргэж мандсан өөрийн улсын

	Эрх чөлөөт төрийг

	Энэ хэвээр өнө удаан

	Бататгахын төлөөнөө тэмцэж

	Үүрдийн сайхан гавьяат үйлсийг

	Бүтээе хэмээн санавал

	Өөр өөрийн багачууд хүүхдийг

	Яаран сургуульд явуул

	Бодис бүрдэж үр гүйцсэн

	Намрын сайхан улирал

	Бүхүй олон танхимуудын

	Үүд нээгдэх өдөр

	Бага бялдар хүүхдүүд дүү нар

	Баяртай журамтай сайхнаар

	Багшийн сургаал ахсын үгсийг

	Хүндэтгэн дагах өдөр

	Энэ өдрөөс эхлэх сайхныг

	Дурдаж шүлэглэн магтав

	Эрдэм сурч гарах сайхныг

	Хүсэж баярлан угтъя

	Эргэж ирэх найртай сайхан

	Хаврын шалгалтын үед

	Эрдэмтэй чадалтай олон сайхан

	Идэрчүүд болохыг хүсье.

	
АМЬ БИЕ

	Уулсын чинээ алтнаас

	Утасны чинээ амь гэж

	 

	Урьдын хүний хэлдэг нь

	Учиртай үгний гол мөн

	 

	Эрэгт машинаа эвдрэхэд

	Сэлбэн засахад хялбар гэнэ

	 

	Энэ бие эвдрэхэд

	Эргэж бүтэх нь бэрхтэй

	 

	Сайхан эрүүл явахдаа

	Санаж боддог нь хэн билээ

	 

	Сандарч зовоод унахад чинь

	Авраад авдаг хэн билээ

	 

	Ухаантай эрүүл явахдаа

	Ухаж мэддэг нь хэн билээ

	 

	Уйлж ёолоод ирэхэд чинь

	Түшээд авдаг хэн билээ

	 

	Эрүүл байх цагтаа бид

	Өвчин гэдгийг мэддэг үү

	 

	Өвдөж үхэхэд хүрэхдээ

	Эргэж амьдрахыг хүсдэг үү

	 

	Энэ манай зовлонг

	Эрт урьдаас таньж

	 

	 

	Энхрийлж манийг хайрласан

	Эрүүлийг хамгаалахыг байгуулж

	 

	Аврагч эмнэгч докторууд

	Асрагч сувилагч эгч нар

	 

	Бузар ярнаас жигшихгүй

	Өмхий үнэрээс зайлахгүй

	 

	Өдөр шөнийг ялгахгүй

	Өөрийн зовохыг бодохгүй

	 

	Элдэв элдвээр сувилж

	Эрдмийн багажаар зэвсэглэж

	 

	Хүнд өвчин дайсантай

	Хүчин гарган тэмцэж

	 

	Хүн ард биднийг

	Авран авч чаддаг шүү

	 

	Энэ ачийг санавал

	Эцэг эхээс ялгалгүй

	 

	Үүнээс цааш их тус нь

	Үнэхээр тоочивч баршгүй

	 

	Энэ гавьяат ажил бол

	Энэ засгийн бодлого шүү

	 

	Энэ засгийн аврал нь

	Ийм л сайхныг танилтай

	 

	Нүдгүй сохор хүмүүс

	Нүдтэй болсон цөөнгүй

	 

	Биегүй болсон эмээ нар

	Биетэй болсон цөөнгүй

	 

	Хүйтэн нойтон өвчнүүд

	Устаж арилсан цөөнгүй

	 

	Хүн ардын үржил нь

	Хөгжиж өссөн цөөнгүй

	 

	Зүйл зүйлийн өвчинд

	Зүдэрч зовсон ард

	 

	Эргэж дахин эдгэрээд

	Баясаж яваа нь цөөнгүй

	 

	Европ ёсны арга нь

	Ертөнцийн нууцыг тайлж буй

	 

	Хүний нүднээ үл үзэгдэх

	Хорхойн ертөнц илэрч буй

	 

	Амьтан болсон бид нарыг

	Алагч дайсан олон байна

	 

	Ажиглаж сайтар тэмцэх нь

	Шинжлэхүй ухааны эрдэм байна

	 

	Хумхын тоосноос өчүүхэн

	Хорхой хэмээх шимнусын

	 

	Хувирах улирах чадал нь

	Хүнийг алж чаддаг байна

	 

	Боловсон эмнэлгийн багаж нь

	Шимнуг тольдогч толь мөн

	 

	Бүдүүлэг хуучин эмнэлэг нь

	Бүрэг баргийн сүүдэр шиг

	 

	Эрүүл сайхан биедээ

	Эмгэг өвчин тохиолдохын урьд

	 

	Эрдэмт боловсон докторыг

	Эртхэн эгээрч очигтун

	 

	Эрүүлийг хамгаалах газрын

	Эрдэм ачийг бишрэлтэй

	 

	Эдүгээгийн засаг төрийн

	Энэрэлт бодлогыг танилтай

	 

	Энэ ачийг эс мэдэгчид

	Эргүү доодоос ялгалгүй.

	
АЮУЛТАЙ БАЙЛДААН БА ОРОСЫН ХУВЬСГАЛ

	Нэгэн мянган есөн зуун

	Арван дөрөвдүгээр онд

	Европ хэмээх тив дээр

	Ертөнцийн байлдаан үүсэв

	 

	Ертөнцийн аюулт байлдаанд

	Ерөнхий үхсэн хүн бол

	Ес арван саяас

	Ер цөөнгүй болсон гэнэ

	 

	Аюулт байлдааны хоронд

	Ардын мах цус үрэгдэж

	Амьтан хүний хүрээлэнд

	Аймшгийн манан тунараад

	 

	Империализмын үхэр буу

	Есөн их улсын галт сум

	Испани, Германы хорт зай

	Ертөнц дахиныг бүрхээд

	 

	Хүн төрөлхтний үхэх мөхөх нь

	Хөндлөн гулд овоороод

	Хүчирхэг харгисын алах дуун нь

	Хүчтэй шуурга мэт хөдөлж

	 

	Баруун зүүн Номхон далай дээр

	Байлдааны онгоцнууд жагсалцаад

	Бараан цагаан үүлний доор

	Бөмбөгт онгоцнууд нисэлцээд

	 

	Гал цахилгаан бадарч

	Газар дэлхий долгисоод

	Ган ширмэн суманд

	Гадаад далай хүртэл цалгисаад

	 

	Хот балгад, уул хад

	Ховх хэмх бутарч

	Хорт капиталын уур амьсгал

	Хотол ертөнцийг бүрхтэл

	 

	Тунгалаг тодорхой гэрэлтэй

	Октябрийн саран мандаж

	Түмэн зурвас гэрлээр

	Түгэмэл нийтийг гэрэлтүүлж

	 

	Бөмбөрцгийн оройн индэр дээр

	Ленин багш гарч ирээд

	Бүх дэлхийн пролетарийн

	Үнэн замыг зааж зураад

	 

	Агуу их хүчтэй

	Ард түмнийг хөдөлгөж

	Анхны их хувьсгалыг

	Аюулын дундаас жолоодож

	 

	Харгис капитал хөрөнгөтний

	Харанхуй байлдааныг буцааж

	Хуучны эзэрхгийг устгах

	Ангийн дайнаар сольж

	 

	Будангүй хөрөнгөтний засгийг

	Бут цохиж хаяад

	Бүх улсын холбоондоо

	Пролетарийн засгийг тогтоож

	 

	Уужим дэлхийн орой дээр

	СССР-ийн тугийг мандуулж

	Улмаар дэлхийн ардуудыг

	Удирдах индрийг цогцолж

	 

	Ажилчин түмэн ардууд ба

	Аливаа дарлагдсан улсуудад

	Ах дүүгийн халуун журмаар

	Анхны уриалгыг хүргэж

	 

	Алс дорнод тивд

	Анх тэргүүнд танилцсан

	Ар Монголын ардуудтай

	Бат найрамдлыг тогтоож

	 

	Элдэв хэрэгтээ туслалцах

	Эрх мэдэл тэв тэгшхэн

	Эв найрамдлын гэрээг

	Эрс шударга байгуулж

	 

	Гадаадын эзэрхэг түрэмгийг

	Гагц замаар эсэргүүцэх

	Гайхамшигт хувьсгалын соёлыг

	Ган төмөр мэт холбож

	 

	Тив дэлхийд хосгүй

	Түмэн улсад байхгүй

	Тун ч шинэхэн байдлыг

	Туйлын сайнаар зохиож

	 

	Таван жилийн төлөвлөгөөг

	Тавтай сайнаар төлөвлөж

	Тамир нь муудсан хөрөнгөтөнд

	Тааруухан хариултыг үзүүлэн

	 

	Аливаа улсын ардуудад

	Анхны туршлагыг нээгдүүлэн

	Аюулт харгис хөрөнгөтөнд

	Ардын нударгыг таниулж

	 

	Хүн төрөлхтний дэвтэр дээр

	Хөгжихийн түүхийг зохиож

	Хүчирхэг харгисын нуруун дээр

	Шатаахын галыг ноцоож

	 

	Өөрийн хувьсгалын хүчээр

	Ялж дийлсэн суртал нь

	Үнэн хүний ёсыг

	Үнэхээр нээгдүүлж чадав

	 

	Гайхамшигт шинэ байдлыг нь

	Гадаадын ардууд мэдээд

	Газар бүрийн пролетариуд

	Гагцхан дуунаар угтаж буй

	 

	Үнэн шударга суртлыг нь

	Өргөн бүгдээр мэдээд

	Улаан өнгөтэй тугууд нь

	Улс бүхэнд намилзаж буй

	 

	Тунгалаг сайхан алдар нь

	Тив дэлхийг бүрхээд

	Тодорхой хурц зорилго нь

	Түмэн улсад тодорч буй

	 

	Үнэн хүчит суртлаас нь

	Өнөөх хөрөнгөтөн нөхөд айлцаад

	Өдөр шөнө цаг бүр

	Үхэлцэхийн зэвсгийг үйлдэж буй

	 

	Бүр сүүлчийн чадлаа

	Бүгдээр бас нэг үзэх гэж

	Бүх дэлхийн дайны аюулыг

	Бас дахин бэлтгэж буй

	 

	Хамаг дэлхийн дээгүүр доогуур

	Хуурай газар энд тэнд бүр

	Харанхуй үүлний цаагуур наагуур нь

	Хорт зэвсгийг жагсааж буй

	 

	Капитал ёсны аюулт дайныг

	Газар бүр эсэргүүцэхээр

	Гуравдугаар коминтерны улаан туг

	Гол замаар мандаж буй

	 

	Хорт дайны хойд талд нь

	Хувьсгалын дайн нь дийлээд

	Хүн төрөлхтөн нийтийн дунд

	Хөрөнгөтний дарлал баларч

	 

	Аюулт байлдааны байдлыг

	Ангийн дайнд урвуулж

	Алсдаа дийлсэн тугийг

	Уудам ертөнцөд дэлгэмүй

	 

	Урьдын шунахай ертөнц

	Уг үндсээр хувилаад

	Улаан өнгөтэй бөмбөрцөг

	Огторгуйн дунд дэгдмүй.

	
САЙНД НЬ САНУУЛГА 
САМУУНД НЬ ЦЭЭРЛЭЛ

	Залуучууд аа, сануулга болгоё

	 

	Уужим өргөн манай сайхан нутаг

	Адуу малаа дагаж өссөн залуучууд

	Учралт гэгээн засаг төрийн хүүхэд

	Олон түмэн малчин үрс

	 

	Энэ сайхан энх төвшин цагт

	Эрдэм соёлыг хичээн сурах хэрэгтэй

	Эргэх улирлын дөрвөн цаг бүрд

	Эцгийн хөрөнгө малаа маллах хэрэгтэй

	 

	Ажил төрлөө хийхийг бодохгүй

	Аав ээжийн сэтгэл санааг зовоож

	Айл аймгаар дэмий тэнэн явах

	Алиа садраар юуг хийнэ

	 

	Зарим зарим залуу нөхдийг үзвэл

	Завсар чөлөөг өдөр бүр гаргаж

	Завхайран хэсэх зан суртал бүхнийг

	Заавал эрхэмлэж дагах нь баймуй

	 

	Тийм хүмүүсийг хөндлөнгөөс үзэгчид

	Тун их жигшүүр хүрдэг бололтой

	Тарган моринд ташуу хөндлөн суугаад

	Толгой малгайгаа хазгай мазгай тавиад

	 

	Торго дурдан эрээн мяраан болоод

	Тойрсон айлаар дахин дахин хэсээд

	Аль газар тоглоом гарахыг сураглаж

	Алиа шалиг эхнэр бүсгүйг эгээрч

	 

	Наргиантай газрыг андах гэгч байхгүй

	Яарч очихоос цай хоол идэхгүй

	Эмээл морь элэгдэж үрэгдэхээс зовохгүй 

	Энэ тэр лүгээ шалиглаж садарлахаас ичихгүй

	 

	Айл аймгаар хэсүүлч нэр тунамал

	Авгай хүүхдэд элэг болон гутамшиг

	Ах дүү нөхдөдөө инээдмийн хөрөг

	Ажил төрөл огт мэдэхгүй зайдан

	 

	Энэ байдал сайхан уу даа нөхөд өө

	Энэ тэр хүмүүст хүндтэй юу нөхөд өө

	Ийм болбоос дээр үү дээ нөхөд өө

	Эцэг эхдээ тустай юу даа нөхөд өө

	 

	Ийм байдлыг жигших хэрэгтэй нөхөд өө

	Эрдэм ажлаар чимэх хэрэгтэй нөхөд өө

	Эрхэм сайхан алдар хэрэгтэй нөхөд өө

	Үүрд ханилах нөхөр хэрэгтэй нөхөд өө

	 

	Ажил төрлөө хийх сайхан нөхөд өө

	Айл аймагтаа туслах сайхан нөхөд өө

	Самуун завхайг тэвчих гэгч нөхөд өө

	Сайн эрс болохын шинж шүү нөхөд өө

	 

	Эрдэм чадалд шамдах гэгч нөхөд өө

	Эрхт төрдөө дэвшихийн тэмдэг мөн шүү

	Элдэв мууг тэвчих гэдэг нөхөд өө

	Эцэг эхийн сайн сургаал мөн шүү

	 

	 

	Сайхан нэртэй сайн хүн болбоос

	Сайн нөхөд эрэгтэй эмэгтэй олон

	Садар завхай тэнүүлч явдал олширвоос

	Самуун муу хулгай худлын зам шүү

	 

	Энэхүү үгийг гагцхүү би хэлэх бус

	Эрхэм нөхдийн эцэг эхийн үг шүү

	Эргэцүүлж сайтар хянаж мэдэхийн хамтаар

	Эрс шударга хувьсгалт эвлэлийн үг шүү. 

	
УЛС ТӨР БА ХУВЬСГАЛЫН БОЛОН УРАН ДҮР ХОЛБОГДОХ УТГА ХУРААСАН ШҮЛГИЙН ЗҮЙЛ

	Утга уянгыг найруулж

	Шүлэг бадгийг зохиож

	Улс төрийн соёлд

	Яруу чимгийг нэмэрлэмүй

	Шинжлэхүйеэ мэргэн авьяастан

	Сэдэхүйеэ урлаг зохиолчид

	Утга мөхсийг толилж

	Зааж зурахад тольдмуй.

	
ҮНДЭСНИЙ УРАН САЙХАН

	Цэлмэг тэнгэрийн өөгүй замаар тунгалаг саран гэтлэхэд

	Хорвоогийн харанхуй эевэргүү гэрэлд билгийн униар татмуй

	Монгол үндэсний уран сайхны яруу авьяастан хөгжихүйд

	Хүний дунд утгын хөгжмийг маш зөөлнөөр хөдөлгөмүй

	Дэлхий дээр түмэн бодис дөрвөн цагийг улирахуйд

	Огторгуй дээр өнгийн үүл хур бороог соёрхмуй

	Хүний хооронд үнэн хувьсгалын шинэ үеийг улирахуйд

	Эрдмийн далайгаас гүнээ ухааны гэгээн соёлыг түгээмүй

	Хурц үзэг цаасан дээр зурвас зурвас мяралзахуйд

	Оюуны цогцос түлхүүргүй урсгал мэт ундармуй

	Үг санааг уяхан зөөлнөөр тоть мэт тоочихуйд

	Ухаант ард нэгд нэгнээр билгийн сэтгэлд оймуй

	Түмэн ардын эрх чөлөөг сэтгэл зүрхэнд бясалгаж

	Цаг үргэлж түүний төлөө соёлын бүтээлийг бүтээмүй

	Харанхуй дайсан хажуу талаас мунхаг сэжмээр гөлийвч

	Үнэн эрдмийн гэгээн тольтоор тас цохиж чадмуй

	Өөрийн үндэсний соёл эрдмийн үнэ хүрэх учрыг

	Биднийг удирдагч нам засгийн гүнээ бодлогод тодорхой

	Цэцэг мэт сайхан дэлгэрэгч оюутан авьяастан ардыг

	Соёлын газраас дээш болгож сэргээн татах нь илэрхий

	Олон тоот уран авьяаст идэр шинэ хүчин

	Соёлын тал дээр утга уянгаар бүрэн төгс чимэглэж

	Цааш дэвших их зам дээр эрдмийн тугийг хийсгэн

	Ирээдүй цагийн гайхамшиг үед шууд дэвшин ормуй.

	
ГАЙХАМШИГТ БАЙДАЛ ХОСОЛСОН УЯНГАТ НААДАМ

	Хиргүй тунгалаг арчсан огторгуйн хүрээлэнд

	Завсаргүй сацарсан улаан наран мандаад

	Гадаад их далай төгс ихээр баясаж

	Үүлэн униарын төлөөлөгч дөрвөн зүгээс хуралдаад

	Цэцгийн хурыг дэлгэж ган зудыг тайлан

	Нийгэм ардын талбайд түмэн бодисыг тусалмуй

	Зайгүй бодис дэлгэрсэн дэлхийн уудам хүрээлэнд

	Арслангийн зориг бадарсан ардын төрүүд мандаад

	Хотол түмэн амьтан завсаргүй баясаж

	Үнэн баатар зоригтон дөрвөн зүгээс хуралдаад

	Наадам цэнгэлийг дэлгэж гашуун бэрхийг тайлан

	Улс төрийн талбайд ардын соёлыг тусалмуй

	Түмэн булгийн эх болсон Хэнтийн өндөр уулнаас

	Алс холыг зорьсон Туул голыг урсгаад

	Алтан мөнгөн загаснууд түүний дотор баясаж

	Ар их чөлөөнд түмэн салбар дэлгэж

	Төр улсын наадамд өнгө чимгийг хослон

	Төвшин энхийн байдалд үзэсгэлэнт чимгийг нэмэрлэмүй

	Улс төрийн төв болсон улаан Нийслэл хотоос

	Олон түмний манлай болсон хувьсгалч эрсүүд хөдлөөд

	Төмөр болд тэргүүд түүний дунд түрчигнэж

	Түгэмэл их наадамд түмэн салбар дэлгэж

	Түмэн ардын баясалд сүрлэг чимгийг хослон

	Төгс мандсан улсдаа эрдмийн чимэг нэмэрлэмүй.

	Өмнөх өндөр ууланд нь баярын уур бадарч

	Өнгийн навч цэцэг нь эргэн тойрон дэлгэрээд

	Нарсан майлсан мод нь найман тийшээ намирч

	Гайхамшигт уянгат шувууд нь зүйл бүрээр донгодоод

	Газар дэлхий дээгүүр үзэсгэлэнт дэлгэмэл хосолмуй

	Төвийн их тал дээр хөгжлийн улирал мандаж

	Түг түмэн ардууд түүнийг даган баясаад

	Эрхт байдлын цог нь дэлхий дахинаа дуурьсаж

	Эгэл түмний дунд хувьсгалын хөгжим сонстоод

	Шинжлэхүй ёсны нөхцөл зохицлын билгэ билгийн хүч

	 

	Орчин орчивч цаглашгүй хязгаалшгүй юм

	Орчлонт ертөнцийн жам ёс нь барагдашгүй юм

	Очин мэт нэгэн зурвас үнэн галын хүч

	Огторгуй дахь хязгаалшгүй цахилгаан хумхын илч.

	
ЕРДИЙН ХУВЬСГАЛЧ

	Хувьсгалч хүн гэдэг бол

	Ховорхон хүн байдаг юм

	Хорвоо ертөнцийн дээр бол

	Хэдхэн цөөхөн гарчухуй

	 

	Хүн төрөлхтний гол юм

	Хөх тэнгэрийн эш юм

	Хүмүүжиж хөгжихийн ухаан юм

	Хөгжилт үеийн эзэн юм

	 

	Ертөнцийг засах хувьсгалчийн

	Ердийн номлол гүнээ гүнзгий

	Ерөнхий хүн төрөлхтний

	Үнэн голын үндэс мөн

	 

	Эш ухаант хувьсгалчийн

	Эрдмийн ухааныг суралцаж

	Эгэл түмний төлөөнөөс

	Зүтгэгч хувьсгалчид гарч ирээд

	 

	Уг хувьсгалт ёсыг

	Ухаж гүнээ мэдрээд

	Урсгал ертөнцийн аюултай

	Тэмцэхийн замыг залгадаг буй

	 

	Эртэн эдүгээг шинжилж

	Эргүү дайсныг сөнөөн

	Эрх чөлөөт улирлыг

	Эхлэн зохиогч тэд мөн

	 

	Хувьсгалч хэмээх алдар бол

	Хүнд их алдар мөн

	Хүн төрөлхтний түүхэн дээр

	Тун шинэхэн гавьяа мөн

	 

	Хувьсгалч ухааны эх нь

	Үүсгэлч ухаан мөн бөгөөд

	Үүсгэлч ухааны чадлаар

	Энэхүү ертөнц нээгдмүй. 

	 

	Үүсгэлч ба хувьсгалч

	Хувьсгалч ба үүсгэлч

	Энэ хоёрын үндэс нь

	Эргэн тойрон нэгэн буй.

	 

	Хувьсгалчийн байдал

	Хувьсгалч хүний байдлыг

	Хойшид товчлон хэлье дээ

	Хоншоор хурдан би чинь

	Холбож чамдаа өгье дөө

	 

	Бат гэдэг зоригийг

	Баатар зүрхэндээ зангилсан нь

	Байдал дүрс түүнээс

	Бадарч аяндаа танигдмуй

	 

	Хол гэгч зорилгыг

	Хумьж дотроо хадгалсан нь

	Хөдлөх ажиллах бүрд

	Хөндлөн тал дээр тодорхой

	 

	Ард амьтны тусыг

	Ажил бүтээлээр үзүүлэн

	Ардын эрхт ертөнцийг

	Амь мэтээр хадгалан

	 

	Хэзээ үргэлжийн төлөв нь

	Хэвийн нэгэн журамтай

	Хэлбэрэх гуйвах ёсны

	Хүслийн далайд долгисохгүй

	 

	Үйл хэргийн бэрхэд

	Өчүүхэн төдий шантрахгүй

	Үнэн хэмээх ёсондоо

	Үхэхийг үл хайхармуй

	 

	Хатуу бэрх цагт

	Ханьцах нөхрөө мэднэ

	Хамаг олны замыг

	Засаж нээн чадмуй

	 

	Үг үг бүрдээ

	Үнэн эрс шударга

	Үзэх хянах хүмүүст

	Утга санаа тодорхой

	 

	Явдал ихийн ертөнцөд

	Яарч сандарч бачимдахгүй

	Ямар ч хэргийн охь дээр

	Яван засаж чадмуй

	 

	Хэргийн чухам үндсийг

	Хэзээ ч таних нь онцгой

	Хийх ажил бүрдээ

	Бүтээж чадах нь гайхалтай

	 

	Зусар бялдууч зангүй

	Завшаанаас эгээрэх хүсэлгүй

	Засаг ёсоо алдахгүй

	Замнах замдаа зовохгүй

	 

	Үл мэдэгдэх дайсныг

	Үзэж таних нь цахилгаан мэт

	Үнэн шударга нөхдөө

	Татаж чадах нь соронзон мэт

	 

	Битүү ертөнцийн ёроолыг

	Билгийн толиор гэрэлтүүлж

	Биет байгалийн орчлонг

	Ялж төгс чадмуй

	 

	Эгэл хүний нүдэнд

	Энгийн хүн ер адил

	Эрдмийн ухаанаар тольдвоос

	Эсэруагийн хорвоо долгилно

	 

	Энэхэн хэдхэн бадгаар би

	Эвхэж хураан хэлэв би

	Эргүүлж гүнээр толилохыг

	Эрхмийн оюунд итгэмүй

	 

	Хүн гэдэг хүн бол

	Хүний ертөнцийн амь юм

	Хүний ертөнцийн амь бол

	Хувьсгалч хүний амь юм

	 

	Цахилгаан гэдэг цахилгаан бол

	Үнэн галын хүч юм

	Цагариглаж бүхүй ертөнцийн

	Үнэн эшийн оосор шүү.

	 

	Хувьсгалын дайсан

	Хувьсгалын дайсан гэдэг бол

	Хоёр янзаар үүсдэг биз

	Хоёр янзын байдлыг нь

	Хонон өнжин мэддэг байна

	 

	Санаатай үүсэх дайсан нэг

	Санамсаргүй үүсэх дайсан нэг

	Сайтар нарийнаар эс мэдвэл

	Сандарч яваад тохиолддог байна

	 

	Санаатай үүсдэг дайсныг би

	Сайтар чамдаа хэлж өгье

	Саруул ухаантай та бээр

	Санаж олох нь аяндаа

	 

	Ардын хувьсгалын дайсан бол

	Ашиг эрхийн үндэстэй

	Алалцах хядалцахад хүрэвч

	Алаг нүдэндээ ичгүүргүй

	 

	Ардын хэмээх үгсийг тэр

	Амандаа сайхан яривч

	Аавын язгуурыг санахдаа

	Ардын төр нь заналтай

	 

	Өргөн түмний тал дээр тэр

	Өнгө мөнгөний замтай

	Өдөр шөнийн цагт бол

	Хулгай дээрмийн нөхөдтэй

	 

	Энгийн номхон хүмүүсийг

	Иймхэн тиймхнээр хатгаж

	Энэхэн тэрхэн хүмүүсийн

	Эвийг эвдэх заншилтай

	 

	Ухвар мөхөс хүнд бол

	Уран цуурхлыг төрүүлж

	Улс төрийн хэргийг бол

	Урвуулж муулах үгстэй

	 

	Хувьсгалт ёсны үгсийг

	Хотол сайхнаар суралцаад

	Хуулийн дэргэд байхдаа

	Хувьсгалч хүн ялгалгүй

	 

	Холхон алс гараад тэр

	Хэрэг ажил дээр хэмээвээс

	Хуучны ёст суртлаас

	Өөр сайхан юу ч үгүй

	 

	Энх тайван байх үест

	Энгийн номхон хүн шиг

	Эрс хатуу цаг болбоос

	Эсэргүү жагсаалын тэргүүн мөн

	 

	Ийм янзын этгээд бол

	Ихээхэн хортой дайсан гэж

	Үүний урьдах хэрэг дээр

	Үзэгдсээр явсан түүхтэй

	 

	Ийм янзын дайсныг

	Илт мэдэгч хувьсгалчид

	Эрхэлж явах зам дээрээ

	Өөрийн хэрэгтээ хяналтай.

	 

	Гэнэдэхийн аюултан 

	Өргөн түмний төлөө тэр

	Үнэн зорилго алаггүй

	Үйлдэх хэрэг дээр болбоос тэр

	Үсэрч харайлан довтолдог

	 

	Олны тусыг бодовч тэр

	Өөрийн эрэл илүүтэй

	Онц ажлын тал дээр бол

	Олон үгийн чалчаантай

	 

	Хийх зүйлдээ шамдавч тэр

	Хэргийн үнэнийг хардаггүй

	Хичээж үйлдэх ажлыг тэр

	Хэтрүүлж үйлдэхээс буцахгүй

	 

	Ам сайхан хүнийг бол

	Аминч нөхрөөр дотнолж

	Ажил хичээлт зоригтноос

	Айх сэтгэл хадгалаастай

	 

	Би хэмээх үзлээр тэр

	Бие хэвлээ дүүргэж

	Биш бус хүн бол

	Юу ч хэлсэн тусгүй

	 

	Ийм янзын хүн бол

	Их л гэнэн дайсан шүү

	Эргэцүүлэн сайтар бодвоос

	Өөрийн биедээ дайсан шүү

	 

	Санамсаргүй үүсэх гэнэн нөхдийг

	Цаашид хянаж үзэх юм бол

	Саяар өгүүлж барахгүй

	Бас нэгэн хэсэг буй

	 

	Хүний үгийг үл хянаж

	Хуучин бүгдээр эс болгож

	Хувьсгалт ёсны сургаал нь

	Ямар ч байсан үл хайхарч 

	 

	Угийн дадлыг яг барьж

	Учир гүнийг үл мэдэн

	Уршигт хүний цуурхал бол

	Ухасхийн сандарч дагалдагчид

	 

	Мааниас сайн номгүй гэж

	Махнаас сайн хоолгүй гэж

	Машид ихээр ангалзан

	Дэмий балай чалчигчид

	 

	Өнгө мөнгийг гагц бодож

	Өндөр дээгүүр гагц өлийж

	Өдөр шөнийг гагц нөхцөөн

	Өнөө маргаашийг санагчид

	 

	Салхи хөдөлбөөс сандарч

	Самбаа гарваас давхилдаж

	Сайн мууг мэдэлгүй

	Сагсганаж яаран гүйлдэгчид

	 

	Үнэн утгыг танихгүй

	Өнгөт хорвоог дотнолон

	Өргөн түмний хэрэгт бол

	Өөрөөс итгэлт юу ч үгүй

	 

	Энэ гэдэг дайсан бол

	Их л гэнэн дайсан шүү

	Эргэж биеэ хорлохдоо

	Эрс ирдэг дайсан шүү

	 

	Сэргэмж гэдэг багаж нь юм

	Сэтгэх гэдэг түлхүүр нь юм

	Сэргэмжтэйгээр сэтгэх бол

	Сэтгэлийн дайсныг дардаг юм

	 

	Энэ мэтийн үгс бол

	Энгийн миний зохиол бус

	Эрт урьдаас нааш

	Улирч ирсэн сургаал юм.

	
ЗУНЫ ГОЛ ӨВЛИЙН БОДОЛ

	Зун хэмээх нэг үг

	Чихний хонхыг дэлдмэгц

	Сэтгэлийн дотор аяндаа

	Дув дулаахан болмуй

	Гэнэт миний дэргэдүүр

	Нэгэн юм сэр сэр сонстмуй

	Үзэсэй нэгэн өчүүхэн гол

	Инээмсэглэн урсмуй

	Миний дотор санамсаргүй

	Баясгалант уур төрөгдөж

	Жирвэгэнэн урсагч гол лугаа

	Шивгэнэн нөхөрлөж суув

	Харин надаас өмнө голын дэргэд

	Ногоон өвснүүд цэгцрээд

	Усны тунгалагт умбан шумбаж

	Их л цэнгэн наадмуй

	Үүл авгай, униар авгай

	Цөм намайг тэтгэх тул

	Миний урсгалд саадгүй хэмээн

	Гол авгай жимэлзмүй

	Чийг авгай, наран авгай

	Цөм миний нөхөр тул

	Бидний хөгжилд саадгүй хэмээн

	Өвсөн нөхөд инээлцмүй

	Усан бороо элбэгжвээс

	Ардын хөрөнгө хөгжиж

	Өвс ногоо зузаарваас

	Малын бордоо дэлгэрээд

	Улс төрийн байдал дээр 

	Элбэг дэлбэгийг үзнэ хэмээн

	Өчүүхний нэгэн болох

	Би ч бас инээв

	Усны урсгал нь

	Яаралгүй яах буй

	Яаралгүй яах буй хэмээн

	Маш түргэн урсалцмуй

	Удалгүй өвөл ирвээс

	их далайд

	хөлдөлгүй

	өвөлжмүй хэмээмүй

	Үхэр оготно хүртэл

	зөөлгүй яах буй хэмээн

	зөндөө их бордоо хурааж буй

	Өвлийн өвгөний үстэй

	дээлийн доор

	санаа амар

	идмүй хэмээмүй

	Үнэхээр бас өвөл болох нь

	бидэнд мөн

	байдаг хэмээн

	би ч бодож

	Өртөг бууц өвөлжөө

	хороог

	эртхэнээс

	бэлтгэх нь

	мөн хэмээн санамуй.

	
МАНАЙ СУРГУУЛЬ НЭЭГДЭВ

	Сургуулийн танхимууд аа

	Үүдээ нээе дээ

	Сурах багачууд аа

	Бүртгээд авъя даа

	 

	Хөөрхөн пионерууд аа

	Хүүхэд багачууд аа

	Хөгжилтэй сайхнаар

	Бүрдээд ирэв үү дээ

	 

	Ухаантай залуус аа

	Урамтай идэрчүүд

	Урагш урагшаа

	Алхаад ирэв үү дээ

	 

	Байр чинь бэлхэн

	Багш чинь хүлээж байна

	Байдаг зүйлийг чинь

	Улсаас бэлтгэж байна

	 

	Халуун дулаан

	Өндөр танхимдаа

	Хичээл эрдмээ

	Хийе дээ нөхөд өө

	 

	Багачууд хүүхдүүд ээ

	Бяцхан дүү нар аа

	Бүгд бүгдээрээ

	Жагсаад ир дээ

	 

	Сайхан танхимдаа

	Суулцъя нөхөд өө

	Самбар шохойгоо

	Бэлтгэе нөхөд өө

	 

	Хичээл юу билээ

	Бичиг юу билээ

	Ноднин жил шүү

	Юу юу сурлаа

	 

	Сандал юу билээ

	Самбар юу билээ

	Санд мэндгүй

	Орсон суурь

	 

	Бийр цааснууд аа

	Бичиг үсгүүд ээ

	Бие биеэсээ

	Зайтайхан сууя даа

	 

	Багшийн үг шүү

	Сургуулийн журам шүү

	Байр байрандаа

	Хичээж сууна шүү

	 

	Хар самбар дээр

	Цагаан зураасыг

	Хараач багачууд аа

	Бичиж сууна шүү

	 

	Дэлхийн байдал аа

	Газрын зураг шүү

	Дэлгээд ирэх нь

	Эрээн мяраан

	 

	Дээр нь байгаа шүү

	Монгол улсыг

	Эрээд олох нь

	Хэн буй хэн буй

	 

	Тоо бодлого шүү

	Дөрвөн арга аа

	Тоочоод гарах маань

	Хэн буй хэн буй

	 

	Монгол бичгээ

	Муруй бичгээ

	Мушгиж бичихгүй

	Тэгшхэн бичнэ шүү

	 

	Улс төр өө

	Түүхт байдал аа

	Уншаад мэдэхгүй

	Тайлж мэднэ шүү

	 

	Түмэн бодис оо

	Хими физик ээ

	Туршаад мэднэ

	Үзээд мэднэ

	 

	Өглөөний хонхнууд аа

	Өдрийн хонхнууд аа

	Үдшийн хонхнууд аа

	Дуугарах нь даа чи

	 

	Эртхэн босно шүү

	Түргэн цэвэрлэнэ шүү

	Эцэг эхээс

	Ёслоод гарна шүү

	 

	Гэртээ харина

	Хичээлээ үзнэ

	Гэрээсээ гарна

	Хичээлдээ орно

	 

	Замын хүмүүс ээ

	Завхай хүүхэд ээ

	Цаашин цаашин

	Чамтай нөхөрлөхгүй

	 

	Хэлээд өгдөг

	Хэдхэн нөхөд буй

	Хэдүүлээ суугаад

	Уншаад үзнэ дээ

	 

	Миний ном шүү дээ

	Чиний ном шүү дээ

	Би чи, чи би гэж

	Хэрүүл хийхгүй шүү

	 

	Сурдгаа суръя даа 

	Сууцгаая нөхөд өө

	Шуугиан муугианаар

	Юугаа хийнэ дээ

	 

	Багшийн сургаал аа

	Ахсын заавар аа

	Багачууд дүү нар нь

	Хичээгээд сурна даа

	 

	Манай сургууль уу

	Эхэлсэн шүү дээ

	Танай сургууль чинь

	Эхэлсэн шүү дээ

	 

	Юу юу гэнэ чи

	Чи юу гэнэ чи

	Танай манайгүй

	Эхэлсэн шүү дээ

	 

	Сургуульдаа явцгаая даа

	Сурлагаа сурцгаая даа

	Сурсан хойноо

	Улсдаа тусалъя даа

	 

	Эрдэмт багш юугаан

	Үг заавраар

	Энэ бага биеэ

	Сургаж хүмүүжүүлье

	 

	Бяцхан нөхөд өө

	Бийр цааснуудаа

	Бичиг шүлгүүд ээ

	Бичье суръя даа

	 

	Танхим танхимдаа

	Тасалгаа тасалгаандаа

	Тавтай сайхнаар

	Эрдмийг суръя даа.

	
ӨВЛИЙН ДУНДАХ ҮЗЭСГЭЛЭН

	Цасан навч цав цагаан бөгөөд

	Огторгуй дээрээс сэв сэм буумуй

	Уул хад чив чимээгүй бөгөөд

	Цагаан үнэгэн дахыг нөмрөн сууна

	 

	Тунгалаг мөрөн толь мэт царцаад

	Буурал хад түүний дээрээс өнгиймүй

	Хайлсан мод хажуу талд нь сэрвийгээд

	Цасан цэцэг салаа бүрд нэвсиймүй

	 

	Нарийхан эгшигт хөөрхөн хөөрхөн шувуу

	Нааш цааш жий жий хэмээн нисэж

	Цав цагаан цасан оргил дээр нь

	Нисэн дэгдэн жиргэн баясан наадмуй

	 

	Зузаан их шугуй модны дотор

	Зурвас зурвас цас нэвсэн унжаад

	Зургийн дээр гоо сайхан мэт

	Зүйл бүрийн үзэсгэлэн болмуй

	 

	Өглөө нарны өнгө сайхан бөгөөд

	Янз бүрийн гэрэл солонго татаж

	Газар дэлхий уул хад бүрд

	Эрдэнэ чулуун гэрэл болон сацармуй

	 

	Өөдөө сөөргөө явсан амьтан бүхний

	Гишгээд гарсан мөр бүгд нь

	Сэвгүй сайхан өргөн цасан дээр

	Зүйл зүйлийн цэцэг болон тогтмуй

	 

	Цав цагаан уул тал дээр

	Хар шугам муруй зурайгаад

	Хол яваа аянчин жинчин нар

	Өндөр давааг өнгөрч үзэгдмүй

	 

	Алс холын цагаан туяа дунд

	Уул хадны энгэр өвөр дээр

	Цөөхөн цөөхөн айл гэрүүд суугаад

	Цагаан цэнхэр униар болон харагдмуй

	 

	Манхан их уулын хөтөл дээр

	Манарсан цагаан будан гэрлийн дунд

	Мал сүрэг майлж дуулаад

	Монгол орны өвөлжөө үзэгдмүй.

	
ТЭСГИМ ХҮЙТЭН

	Наран ч гарав

	Тэнгэр ч цэлмэв

	Ясны орчим жин жин гэдэг хайшин юм

	 

	Харахад дулаахан

	Үзэхэд үүлгүй

	Газар дээрээс хайраад авдаг юу юм

	 

	Цэнхэр тэнгэр л байна

	Цэвэрхэн сайхан л байна

	Чихэн дээрээс чимхээд авдаг хэн буй

	 

	Хойноос жаваргүй л байна

	Хавсарга салхигүй л байна

	Хурууны үзүүрийг хазаад авдагт юу буй

	 

	Хүйтэн цаг гэдэг

	Хүрээд ирдэг байна

	Хүн амьтан бүгдээрээ мэдээд авдаг байна

	 

	Хөрж даарах чинь хэцүү байдаг шүү

	Хүрээ амбанаас ч догшин байдаг шүү

	 

	Гэртэй хүн бол

	Халуун дулаахан

	Өвлийн хүйтнийг мэдсэн ч үгүй гэнэ

	 

	Гэр ч үгүй тэр

	Гал ч үгүй тэр

	Хэдэн хониноос өөр юу ч үгүй тэр

	 

	Тэнгэр ч цайгаад

	Газар ч цайгаад ам хамар, сахал үсгүй цайгаад

	 

	Хонь ч цайгаад

	Мал ч цайгаад

	Хот бууц, уул хадгүй цайгаад 

	 

	Салхи ч үлээгээд

	Шуурга ч шуураад

	Салаа мөчир чулуу модгүй тачигнаад

	 

	Хөл ч даараад

	Гэдэс ч өлсөөд

	Хамаг бие дотно гаднагүй чичрээд

	 

	Ус ч гоожоод

	Нулимс ч гоожоод

	Өөрийн хэдэн хонь малаа гаргаад

	 

	Эзгүй тал дээр

	Сэтгэлгүй хадан дээр

	Ингэж байдаг хэн буй тэр бидний.

	
ХУЛГАЙ ЖАМБАЛ

	Хүв хүйтэн зэв зэвүүхэн харанхуй шөнө

	Барзгар догшин хад уул сүүдэрлэн өнгиймүй

	Гагцхүү Жамбалын цохисон гаансны чимээ

	Түүний дунд тас тас хэмээн цуурайтан сонстмуй

	 

	Нэгэн хэсэг адуун сүрэг тэр орчим бэлчмүй

	Түүний эзэн нь ер манахыг мэддэггүй

	Харин нэгэн орой дайсантай учрахдаа

	Давхар давхар бөөгнөрсөн нь маш сонирхолтой

	 

	Хул сүрлэг азарга нь адуучин болж

	Гүү унагаа дундаа хураагаад байдаг байжухуй

	Түүнийг тойроод хэдэн чоно ульж суугаад

	Унага барихын завшааныг эгээрч хүлээмүй

	 

	Хулгай Жамбал хадны хонгилд чив чимээгүй

	Адууны эзний байдаг үгүйг ажиглан суумуй

	Энэ шөнө миний бие нэлээд сүрэгтэй

	Эртлэн харьж хэдүүлэн нийлэн далд оруулмуй хэмээмүй

	 

	Алсаас сонстох адуучны дуу шингэнээр исгэрч

	Хул азаргын сэтгэлд омог зориг бадармуй

	Хулгай Жамбал, хэдэн чоно ихэд сочиж

	Хавцал нарийн дэрсэн замаар тонилон одмуй

	 

	Гэртээ ирэхэд эх нь өвчтэй дүү нь уйлж

	Хэдэн хонь, хэдэн малыг чиний төлөөнөө дуусгав

	Гагц бие гозон толгой элбэрэл ч үгүй

	Хулгайгаас дээр олигтой ажил түүнд олдсонгүй

	 

	Нэгэн өдөр олон удаагийн ялын хүнд тусаж

	Эцэг эх, энэ ертөнц огт хэрэггүй болоод

	Хатуу хуулийн хурц үзүүр зүрхэн голыг тасалж

	Утсан чинээхэн амь бие нь зэрлэг талд хэвтмүй.

	
ХӨӨРХӨН ТОТИЙН ҮГ

	Бяцхан тоть би

	Бие минь балчирхан

	Үс минь нялзархан

	Үг минь цулцархан

	 

	Хүн шиг ч болоосой

	Хэлэлцэж явах юм сан

	Ухаантай ч болоосой

	Урлаж явах юм сан

	 

	Гартай ч болоосой

	Бичиг сурах юм сан

	Бичигтэй ч болоосой

	Зохиол бичих юм сан

	 

	Бяцхан тоть би

	Ухаан муутай би

	Хүний үгтэй би

	Өөрийн юу ч үгүй би

	 

	Тийм боловч би

	Хэлж чадна би

	Тэнэг боловч би

	Ярьж чадна би

	 

	Олон ахууд аа

	Бяцхан нөхөд өө

	Бичиг шүлгүүд ээ

	Бийр цааснууд аа

	 

	Тоглож наадъя даа

	Бүжиглэж наадъя даа

	Бичиж наадъя даа

	Зурж наадъя даа

	 

	Миний аав болбол

	Хойд уулын өвгөн 

	Миний ээж болбол

	Баруун шугуйн эмгэн

	 

	Миний эгч болбол

	Эгшигт чимэг гэдэг

	Миний дүү болбол

	Сэцэн гоо гэдэг

	 

	Миний нөхөр болбол

	Уранчимэг гэдэг

	Урсгал сайхан рашаанд

	Хоёулаа суугаад ярьдаг

	 

	Амьтны байдлыг яриад

	Арав тав хонодог

	Аав ээжээ санаад

	Нисэж дэгдээд явдаг

	 

	Хөх тэнгэрээр

	Явахдаа

	Хүний байдлыг

	Хардаг

	 

	Хөрст дэлхийд

	Буухдаа

	Хорхойн явдлыг

	Сонирхдог

	 

	Явсан хийсэн

	Бүхнээ

	Ярьж өгөхийг

	Хүсдэг

	 

	Яршиг хэмээсэн

	Хүүхдээс

	Холхон зайлаад

	Явдаг

	 

	Бяцхан тоть миний

	Хэдхэн үг энэ буй

	Бага бага хүүхдийн

	Уран сайхныг угтмуй.

	
ТҮҮХИЙ ЭДЭЭ ӨГНӨ, ЭД БАРАА ИРҮҮЛ

	Манай ардын хүсэх нь

	Бараа бараа бараа

	 

	Малын ажлаас гарах нь

	Арьс шир нооснууд

	 

	Малын ажилд чухал болох

	Багаж багаж багаж

	 

	Манай улсын худалдаанууд

	Авчир авчир авчир

	 

	Түүхий эд малаасаа

	Өгнө өгнө өгнө

	Том их эд бараа

	Авчир, авчир, авчир

	 

	Тэвнэн зүү утас хүртэл

	Хэрэгтэй хэрэгтэй хэрэгтэй

	 

	Тэрэгний цөнг хүртэл

	Зэхье зэхье зэхье

	 

	Өвөл зуны малгай, гутал

	Бүр бүр сайныг

	 

	Холбоот улсаас бушуу түргэн

	Авчир авчир авчир

	 

	Будаа гурил тамхи

	Их их ихийг

	 

	Бүдүүн бүдүүн ачаатайгаар

	Ирүүл ирүүл ирүүл

	 

	Тэмээ тэрэг хөсгөө

	Хөдөлгөе хөдөлгөе хөдөлгөе

	 

	Түүхий эд мал зүйлээ

	Бэлтгэе бэлтгэе бэлтгэе

	 

	Манай улсын худалдаанууд

	Шамд шамд шамд

	 

	Малчин ардууд бид нар

	Авна авна авна

	 

	Хунчир мунчир эрдэнэ чулуу

	Малт малт нөхөд

	 

	Мөөх зөөх эвэр, туурай

	Түү түү багачууд

	 

	Ан гөрөө тарвага марвага

	Агна агна нөхөд

	 

	Ашиг олзны зүйл бүхнийг

	Ол ол та нар

	 

	Гадаадад гарах түүхий эдийг

	Их их хурааж

	 

	Гаднаас авчрах бараа таваар

	Элбэг дэлбэг болгоё

	 

	Эд бараа элбэг дэлбэг

	Болох болох тусам

	 

	Ард олны санал хүсэл

	Хангана хангана хангана

	 

	Мал сүргээ баян баян

	Болгох болгох тусам

	 

	Манай улсын сүр хүч нь

	Хөгжинө хөгжинө хөгжинө.

	(24 он 10 сард бич)

	
УРАН ХОШИН ЗАХЫН ХУУРЧ

	Морин хуурыг барьж махны зах дээр суугаад нааш цааш явагчдыг инээдэм шогоор татсан хуучин өвгөн хуурчийг хошин уран холбоо зохиол болгож үзье. Мань өвгөний дэргэд завхай янзын залуувтар хүүхэн нэгэн ирээд зогссоныг мань өвгөн үзээд:

	 

	Гурваар дарсан гэзэгтэй

	Гуандүн ёнхор цацагтай

	Гоо үзэсгэлэн бүрдсэн

	Гуалиг янзын бүсгүй байна

	Алхаад ирэх нь учиртай

	Аав ээждээ өлзийтэй

	Алимад буяныг хураасан

	Адуу малаар элбэгтэй

	Торгон сайхан дээлийгээ

	Тууз утсаар чимэглэсэн

	Тостой гараар барьшгүй

	Тун ч буянтай бүсгүй байна

	Арав таван шар цайгаа

	Аваад өгөхөөс буцахгүй

	Ааш зангаар эелдэг

	Амьтанд тустай бүсгүй байна

	Өргөн олны дотроо

	Өнгөтэй сайхан төрсөн байна

	Өөрийн аав ээждээ

	Хайртай янзын бүсгүй байна

	Янчаан мөнгөөр элбэгхэн

	Ямбатай сайхан өссөн байна

	Ядуу зүдүү хүмүүсээ

	Өргөж тэтгэмээр бүсгүй байна

	 

	хэмээж байтал өнөөх бүсгүй нь юу ч өгөлгүй харин ичүүрэн одов. Гэтэл мань хуурч түүнийг үзээд:

	 

	Торгон дээл нь өнгөтэй л юм

	Түүнээс цааш л юу ч үгүй юм

	Түншийн хоолыг сахисан л юм

	Түүхий манжинд цадаагүй л юм

	Арав таван мөнгийгөө

	Аваад өгөх нь хайран юм

	Алцганаж малцганаж гүйх нь

	Амьтны инээд хүрмээр юм.

	Аавын буян юу ч үгүй

	Амьтны буян шингэсэнгүй

	Ааш зангаар бардсан

	Аальгүй янзын хүүхэн л

	Хормой бүс нь унжаастай

	Хойд өсгий чирээстэй

	Хоёр гудамжны хог дээр

	Хонож хэвтдэгээс зайлшгүй

	Өнжүүл хонуул өргөө нь

	Өргөн түмнээр хэсүүлтэй

	Өрөөсөн нүдэндээ нуухтай

	Өрөвдөж болмоор хүүхэн л байна

	Зайлуул чааваас яах буй дээ

	Залуу бие нь хөөрхий дөө

	Завхай бүсгүй түүний

	Зангууд нь мөнгөгүй л байж л дээ

	Ах нь гээд л горьдохгүй

	Аваад өгвөл байг гэхгүй

	Аль бүрийг хэлэх буй би

	Амьтан олноор мэднэ биз

	 

	хэмээн аль мууг нь тоочиж байтал бас нэгэн албаны бололтой хүн түүнийг сонирхоод ирж зогсов. Мань хуурч түүнийг үзээд: 

	 

	Хөх торгон дээлтэй

	Хүрэн дурдам бүстэй

	Хүрээ татсан малгайтай

	Хүний дундаас хүндтэй

	Албан бичгийн савыг

	Ар талдаа барьсан

	Алхах гишгэх байдал нь

	Албаны түшмэл хүн шиг байна

	Аргагүй болсон ах нь би

	Арав тавыг горьдож сууна

	Албаны эрхэм та бүхэнд

	Аливаа учраа тоочиж сууна

	Улс төрдөө түшигтэй

	Олон түмэндээ хүндтэй

	Эрдэм билэг төгссөн

	Эрэлхэг цогтой үзэгдэж байна

	Албан юмандаа зүтгэлтэй

	Ард олондоо алдартай

	Адгийн ядуу бид нараа

	Асарч үзмээр хүүхэд байна

	Өвгөн хөгшдөө тэтгэсэн

	Өнчин өрөөснөө хайрласан

	Үлэмжийн буяныг хураасан

	Улсын сүлд нь тэтгэсэн

	 

	хэмээж байтал тэр хүн яаран хэдэн мөнгө авч өгөөд бушуу түргэн одов. Гэтэл мань хуурч хойноос нь хараад:

	 

	Арван буян чинь дэлгэрч яв

	Ардын төр чинь ивээж яв

	Амьтны тусыг бүтээж яв

	Ашдын жаргалыг олж яв

	Дээд л тэнгэр ивээж яв

	Дэлхийн амьтан баясаж яв

	Дэлгэр их улсдаа

	Дээд л зэргийн хүндтэй яв

	Олз омог чинь бадарч яв

	Олон сүргээр баяжиж яв

	Ойр холын амьтандаа

	Онцын сайхан хүндтэй яв

	Эрдэм чадлаар хөгжиж яв

	Элдэв үйлс чинь дэлгэрч яв

	Энэ байгаа улсдаа

	Эртний ерөөл хувьтай яв

	 

	хэмээн их л ерөөж байтал нэг хэл мэдэхгүй хятад хүн ирээд шүдээ ярзайлган инээж дэмий гайхан зогсож байв. Манай өвгөн түүнийг үзээд:

	 

	Манжийн газраас маймаатай

	Манай газар дэлгүүртэй

	Магнаг торго элбэгтэй

	Маймаа түншийн хэлбэртэй

	 

	хэмээж байтал өнөөх хятад мэдсэн ч үгүй явж одов. Гэтэл мань өвгөн хойноос нь шоолж эхлэв.

	 

	Шандун газраас ирэхдээ

	Шаахайгаа үүрснээс зайлсангүй

	Шар л цай тамхиараа

	Манийгаа хуурснаас зайлсангүй

	Гуандун газраас ирэхдээ

	Гутлаа үүрснээс зайлахгүй

	Гурав дөрвөн шар цайгаараа

	Манийгаа хуурснаас зайлсангүй

	Хэдэн шүд нь ярзайвч

	Хэлсэн үгийг мэддэг биш

	Хэрчиж хийсэн ногоогоо

	Хивэхээс өөрийг мэддэг биш

	Хонжих мөлжихийг бодохоос

	Хоногийн шөнөдөө нойртой биш

	Хувхай халзан болтлоо

	Ховдог санаагаа орхидог биш

	Манай оронд ирэхээс урьд

	Махны амтыг үзсэн биш

	Маймаа хонжоос хийхээс урьд

	Майхай гутлаа сольсон биш

	Олон монголын хөрөнгөөр

	Одоо харин баяжчихаад

	Ууц нуруугаа үүрчихсэн

	Уруул амаа ярвайсан

	Янжуур тамхийг зуучихсан

	Янзын маяг гаргачихсан

	Яамай ч үгүй гэдгэр шиг

	Явж суух нь цүзгэр шиг

	 

	хэмээж байтал нэг хөдөөгийн тэмээ хөтөлсөн хүн ирээд түүний дэргэд гайхаж зогсов. Мань хуурч түүнийг аваад инээхийн царай гарган хуурдаж гарав. Чухам юу гэж хэлснийг хэлье гэтэл хэмжээгүй их болохоос эмээх тул болъё доо. Гагцхүү тэр эхлээд хэлсэн хэдэн үг нь:

	 

	Аяндаа мэнд л явав уу та

	Алсаас мэнд л ирэв үү та

	Аян замын зүдэргээндээ

	Алжаалгүй ирэв үү та

	Адгуус малдаа аюулгүй

	Амар төвшин ирэв үү та

	Холын замдаа зүдэргээнгүй

	Хоногийн газар зовуурьгүй

	Хоршоо жиндээ саадгүй

	Хотын оронд ирэв үү та

	Ах нь гэдэг би чинь

	Арван хуруугаа элэгдтэл

	Ам шүдээ эцтэл

	Амьтны сониныг хангах гэж

	Арав тавыг олох гэж

	Аливаа учраа тоочих гэж

	Аахилж уухилж сууж л байна

	Аль буй хүү минь, дүү минь ээ

	Аваад өгмөөр юу байна

	Аль буй хүү минь, дүү минь ээ

	Ахдаа өгмөөр юу байна даа гэж гэнэ. 

	Бусад олон өгүүллийг

	Хожим жич бичиж гүйцэтгэмүй.

	
ДАЛАН НАСТАЙ ЧАВГАНЦ БА ДОЛООН НАСТАЙ ПИОНЕР

	Намсрай чавганцын залуу үе нь

	Урьд залуу байхдаа:

	 

	Том үс далбагануулж

	Тогоо шанага хангинуулж

	Би сайхан эхнэр гэж

	Бие нүүрээ будасхийж

	 

	Онц сайхан эхнэр гэж

	Олон эрийг шилсхийж

	Торгон дээлийг тойруулаад

	Тууз утсыг ярайлгаад

	 

	Зулай тархин дээрээ

	Зузаан мөнгөөр давтуулаад

	Зураг хуаран дээрээ

	Зумайж шумайж инээгээд

	 

	Үнэхээр сайхан эхнэр гэж

	Үзэгч хүмүүсийг татах гэж

	Үүдэн хоёр шүдийг

	Өнгөтэй алтаар чимэглээд

	 

	Хамаг олны өмнө

	Ханцуй бүчээ намируулж

	Харшгүй сайхан

	Хатан эхнэр гэж явж гэнэ.

	 

	Намсрай чавганцын насажсан үе нь

	Гэнэт нэг мэдсэн

	 

	Үүдэн шүд ч унаад

	Арааны шүд ч алга

	Өнгө зүс ч буураад

	Тарианы зураас тогтсон

	 

	Гэзэг үс ч тайрмал

	Гэлэн сахил ч хүртмэл

	Ламын тогоо ч сахимал

	Насны туйлд ч хүрмэл.

	 

	Чавганц эмээ болоод:

	Амандаа хэлдэг нь ува мани бад мэ ху

	Алсдаа боддог нь үхээд бурхан болох гэнэ.

	Үдэш унтаад зүүдлэхдээ:

	Бурхан болоод нисэж байна

	Тамд унаад тарчилж байна

	Залуу болоод завхайрч байна

	Жаргал хөөгөөд дэмийрч байна гэж зүүдлээд

	Өглөө болсон бахь байдаг хэвээр

	Өнөөдрийн түлэх түлш холтос хуулахыг яараад

	 

	Унд хоол цай ч үгүй

	Ува мани бад мэ ху ч үгүй

	Урагшаа гараад гүйдэг байжээ

	Хөөрхий Намсрай эмээгийн

	 

	Өндөр байсан нуруу нумын элэг шиг болоод

	Үүрэглэсэн хоёр нүднээс ус бороо дусалж

	Үс толгой цөмөөр цагаан хяруу унаад

	Үхэх нас ойртож өдөр хоногийг өнгөрөөхдөө

	 

	Цавын будаа юу байна

	Цам майдар хаана байна

	Холтос золтос юу байна

	Хамбын рашаан хаана байна гэж явдаг ажгуу

	 

	Нэгэн өдөр мань эмээ маань

	Майн нэгний баярыг

	Майдар гарахаар дуулгаад

	Майжиг майжиг алхаж

	Малгай дээлээ засаад

	 

	Шар модон эрихээ

	Шар гэтэл зүүгээд

	Самбай гурилтай хадгийг

	Шав хийтэл өвөртлөөд

	 

	Өргөн чөлөө өөд гараад л явжээ

	Үзтэл олон түмэн амьтан бужигнаад

	Үнэхээрийн майдар эргэж буй бололтой

	Улцан болсон нүдэнд нь харагдаж байв.

	 

	Майдар майдар гэтэл ноднин жилийн явж байсан зам нь арай биш бололтой. Биш биш гэтэл лам, хар олон амьтан бужигнаж байх шиг, уухилж аахилж урагш хэд алхаад үзсэн үнэхээр өндөр майдар шиг юм тэр өмнө харагдаад учиргүй олон хүмүүс шаваарсан байжухуй. Чавганц эмээ минь мөргөлөөс хоцрохоос айж яаран майжганасаар явж хүрч ирээд хүүе хааяыг мэдэхгүй олон хүмүүсийн дундуур шургалдан чихцэлдээд бас амандаа би нэг настай хүн байна.

	Намайг нэг оруулаад өгч үзээч гэж байв. Хажуугаас нэг бага пионер түүнийг үзээд:

	— Эмээ та юунд жагсаал дундуур хамаагүй зүтгэж буй?

	Чавганц: — Хүү минь би нэг адис хүртээд гарахыг хүсэж ирсэн юм. Намайг нэг оруулаад өгмүү гэж байв.

	Пионер 

	— Юунаас:

	Чавганц 

	—Майдар бурхнаас.

	Пионер: — Энэ чинь майдар биш яндар хэмээв.

	Чавганц: — Ээ хайрхан яндар юм бол ядахдаа энэ хадгаа өргөх юм сан хэмээгээд бас асууруун: — Үгүй хүүхэн ээ мөргөлгүй юм бол энэ юуны ийм олон хүмүүс чихэлдэж байгаа юм.

	Пионер: — Энэ бол яндрын хурал болж баймуй.

	Чавганц: — Ай зайлуул хайрхан, ганжуурын хурлыг чинь дацандаа хурахгүй гадна хурах болсон юм буй гэж байна.

	Пионер: — Тэр чавганцын эрүүл өвчтэйг мэдэхгүй инээд хүрч байв.

	Чавганц: — Тэр пионерын бүчийг үзээд хүүхэн ээ энэ зангиаг хаанаас хүртээж байна.

	Пионер: — Энэ нь манай бүлгээс өгсөн юм.

	Чавганц: — Ээ хайрхан, мянган бурхнаас хайрласан юм бол над нэг олж өгөхгүй юү хэмээв.

	Пионер ихэд гайхаж тэр чавганцыг үзэж үзээд таны нас хэд буй хэмээв. Чавганц олж сонссонгүй дуугүй байв. Гэнэт дэргэдээс нэгэн хэсэг хиймэл цаасан хүмүүсийн зураг ирэв. 

	Чавганц түүнийг үзээд ээ хайрхан, Чойжин сахиус хэмээн яаран очоод гадаадын эзэрхэг харгисуудын зурагт хар манзушир, шар манзушир гэж ирээд мөргөж байв. Тойрсон хүмүүс түүнийг үзээд ихэд гайхалцан инээлцэхэд мөнөөхөн пионер очоод эмээ авгай та юунд энэ зурагт мөргөж баймуй.

	Пионер: — Энэ чинь Чойжин сахиус чинь биш. Хятад, япон эзэрхэг харгисуудын зураг биш үү хэмээв.

	Чавганц түүнийг хазгай сонсоод: — Яана гэнэ хүүхэн ээ чөтгөр шуламс чинь ингэж ил гараад явах болсон гэнэ. Ээ юутай гай барцад юм болов оо хэмээж байв. Гэнэт дээгүүр нь их хүчтэй салхины чимээ гарч хэд хэдэн аэроплан газар шүргэн нисэн өнгөрмүй. Чавганц толгойгоо гудайж бага чимээгүй болмогц их л яаран бачимдан хоёр мөрөн дээгүүрээ учиргүй тэмтчин эгээрмүй.

	Пионер: — Та юунд эгээрсэн юм.

	Чавганц: — Ээ гэгээн минь, сансрын салхин салхилаад толгой суга татаад аваад явчих шиг боллоо. Хүү минь миний толгой чухам байна уу, үгүй юү гэж байв.

	Пионер инээд алдаад хэлрүүн: — Эмээ тэр чинь сансрын салхи биш аэропланы сэнс биш үү хэмээв.

	Чавганц: — Юу гэнэ ээ хүүхэн ээ, эрлэгийн танз аа. За тэгвэл миний үхэх цаг болж. Үгүй яадаг билээ ядахдаа гэртээ нэг харьж бурхандаа зул хүж бариад үхэх юм сан хэмээгээд яарч сандран бөгтгөр нуруу эргэх хэмээсэн бүдэрч ойчоод бүр ч харлаж бөөр нуруугаа бүгд гэмтээж бүрэг баргийн үед буцсан бололтой гэнэ.

	Гэтэл тэндээс мань авгай юу болсныг бодож үзвээс тэр шөнөдөө арай үхсэн бус. Харин эрлэг тамын газар очоод эргэж сайн төрлийг олж байна хэмээн зүүдлээд, үүр цайж өглөө болохын хамт дахин сэргээд далжиг майжиг хийж бодох ч юмгүй босож суугаад бахь байдаг ажил төрөл биз дээ хэмээсэн энэ нь үнэндээ шинэ ба хуучин хоёр суртлын янз маягийг ийм хоёр хүнээр үлгэрлэсэн юм хэмээхийг зүй нь тайлбарлахгүй юм сан даа. Түүнчлэн бусад нь цөм утга учиртай болохыг тунгалаг саруул олон нийтээс аяндаа мэдэх хэрэг тул дэмийолныг бүү нуршъя даа. 

	
ДАЛАЙН ДАВЛАГАА

	Тэнгэрийг тольдсон их далай

	Бөмбөрцөг дээгүүр бүрхээстэй

	Түмэн түмэн догшин амьтад

	Түүний дотор оршоостой

	 

	Их салхи дэлхийн хүчинд

	Ийш тийш давилзан (дэвэлзэн) хөдөлж

	Европ тив ба Ази тивийг

	Эрэг болгон эмтэлмүй

	 

	Урьд цагт усны амьтад

	Далай орныг эзлэхэд

	Эдүгээ цагт эрдмийн хөлөг

	Түүний дээр тэмцмүй

	 

	Гүнээ далай их далай

	Хязгаалшгүй далай

	Баян далай эрдмийн далай

	Долгион ихт далай

	 

	Хүн төрөлхтний хөгжил боловсролын

	Түүх болсон далай

	Хөндий их тив ертөнцөд

	Гайхамшиг болсон далай 

	
УРАН ХОШИН ШАТАР

	Цасан нэвсэн огторгуйгаас бууж

	Цагийн хүйтэн өвөл болоод ирэхэд

	Цэнгэлдэх хүрээлэнгийн улаан буланд

	Цэрэн, Нэрэн хоёр шатар тавих болж гэнэ.

	Цэрэн асуужухуй: - За хө, чи шатар мэдэх үү? Жаал сууж тавьж үзэх үү?

	Нэрэн хэлрүүн: - Тэгвэл ч чингэе. Харин чи мэдэх үү? Тэмээн тойруулга үзэхийг хүсэх үү?

	Цэрэн нааш суу надтай үз.

	Есөн мадад суухыг үз! Чингээд хоёулаа

	Урагш очиж улаан буланд ороод

	Сандал сандалдаа сууж гэнэ.

	Шатар хөлгөө өрж гэнэ.

	Ханцуй манцуйгаа шамлалаа гэнэ

	Хацар мацраа илбэж гэнэ

	Нэрэн асуужээ: - За хө ямар янзын шатар нүүх вэ

	Цэрэн хэлрүүн: - Уран хошин шатар нүүе

	Нэрэн: - Үгүй тийм шатар нүүхгүй

	Цэрэн: - Чи чингээд ямар шатар нүүх буй?

	Нэрэн: - Хошин уран шатар нүүе хэмээв

	Цэрэн: - За чингэе хэмээгээд нүүх цаг болов.

	Цэрэн эхлэх болов. Цэрэн дотроо бодож бодоод:

	- Ноёны урьдаас нэг хүү аваад, хойноос салхитай баймуй хэмээгээд хоёр түлхээд тавилаа гэнэ

	Нэрэн түүнийг үзээд мөн нэг хүү авч

	- Яарахад даардаг шүү хэмээгээд нэг алхаад суулаа гэнэ. 

	Цэрэн тэмээгээ авч - Цастай байна цагаан тэмээ ха хаг хэмээгээд тэмээгээ нэлээд түлхээд тавилаа гэнэ. 

	Тэмээтэй түлээ яаж өгнө хэмээгээд нэг хүү ирлээ гэнэ

	Хүрээний нохой хэцүү шүү хэмээгээд хойшоо ухраад суулаа гэнэ

	Модны зах дээгүүр хэсье дээ хэмээгээд морио гаргаад ирлээ гэнэ

	Хашин морь хэний буй хэмээгээд бэрсээ гаргаад тавьж гэнэ

	Хашин ч байна уу хүртээлгүй хэмээгээд хажуутай зайлаад сууж гэнэ

	Танайд орж болох уу хэмээгээд бэрс ноён дор буулаа гэнэ

	Хөл цээртэй цаашаа хэмээгээд нохойгоо авчраад хэрэлдүүлж гэнэ

	Хэдэр хар өлөгчин буй хэмээгээд гэдрэгээ буцаад суулаа гэнэ

	Нэрэн гэнэт тэдний ноёны сэлгүү байгааг олж үзээд яаран тэмээгээ авч духан дээр чинь дуг хэмээгээд дугтарч ирээд тулж гэнэ

	Дуулгатай толгой гайгүй хэмээгээд нэг хүүгээр хаачлаа гэнэ

	Нэрэн түүнийг үзээд бэрсээ авч

	Хамар дээр чинь намалдаг хэмээгээд хажуу талд нь шаг гэж гэнэ

	Яасан хар ярдаг буй хэмээгээд хойшоо зайлаад суулаа гэнэ

	Цэрэн нэлээд уур хүрч сонжин байваас нааш ир хэмээгээд бэрсээ авчраад тулгаж гэнэ

	Сул өгвөөс яамай хэмээгээд морийг нь аваад явчихлаа гэнэ

	Ший дээгүүр оръё доо хэмээгээд шилжүүлж аваад ирлээ гэнэ

	Цэрэн хүч давхарлахыг бодоод

	Шийдсэн хар хулгайч буй хэмээгээд бушуу түргэн зайлж гэнэ

	Тэрэлжээс ирсэн тэрэг хэмээгээд гаргаад тавьж гэнэ

	Тэрэгтэй өвс яаж өгнө хэмээгээд морь нь ойртоод ирлээ гэнэ

	Хорин таваас наашгүй хэмээгээд хойшоо зайлаад суулаа гэнэ

	Түлээ хөрөөдмүй би хэмээгээд нэг хүү ирлээ гэнэ

	Яаж хөрөөдөх буй та хэмээгээд нэг хүүхэн ойртлоо гэнэ

	Ингэж хөрөөдмүй би хэмээгээд хавчиж аваад явчихлаа гэнэ

	Ноёны газар энд үгүй хэмээгээд нохойгоо аваад шалж гэнэ

	Хөөе тийм билүү, юү билээ хэмээгээд хойшоо годгонон сууж гэнэ

	Хар байшиндаа яв хэмээгээд хажуу талд нь шалж гэнэ

	Хаана явдаг билээ би хэмээгээд мөн тэндэхнээ байж гэнэ

	Манай байшинд мад хэмээгээд тэр газар нь суулгаж гэнэ

	Мад гэдэг энэ үү хэмээгээд Нэрэн авгайн зүс хувилсан боловч

	Явах газар олдохгүй дээ (ядарч өвлийн хүйтэнд дулаан гурван эрдэнэ) хэмээгээд аргагүй тэндээ сууж гэнэ

	Уран хошин шатрын учир байдал ийм боловч

	Унших эрхэм нөхдийн урлаж өгүүлэхэд дулдуйдмуй.

	
УГТАН БИЕЛҮҮЛЭГТҮН

	Тус шүлгийг "Монгол ардын үндэсний соёлын зам" сэтгүүлийн 1934 оны нэгдүгээрийн 14 дүгээр талд нийтлэгдсэнийг авав.

	 

	Хувьсгалт төрийн хүрээлэнгийн дунд

	Хөгжин гарч бүхүй авьяастан нөхдийг

	Хөгжүүлэн удирдах засгийн бодлогыг

	Хүн бүр сайтар мэдэх нь хэрэг

	 

	Хувьсгалын тариаг тарьснаас нааш

	Эрдмийн ухаан цэцэг мэт дэлгэж

	Өөрийн үндэсний оюутан авьяастан

	Өдөр өдрөөс зузааран гарч буй

	 

	Дээд засгийн мэргэн бодлогоос

	Хурц оюуны эрдмийг сэргээн

	Ардын дотроос үүсгээд гарагч

	Үндэсний оюутныг тэтгэхээр тогтов

	 

	Ардын сайд нарын зөвлөлийн хуралд

	Гэгээрүүлэх яамны саналыг сайшааж

	Уран сайхны эрдмийг шалгах

	Онц явууллагыг хийхээр болжухуй

	 

	Энэхүү явдлын утга чанар нь

	Улмаар хөгжихийн замыг нээгдүүлж

	Өргөн олон авьяастан нөхдийг

	Өндөр дуугаар уриалсанд адил

	 

	Цалгилж бүхүй далайд адил

	Шинэ эрдмийг суралцахын хамтаар

	Ундарч бүхүй булагт адил

	Өөрийн авьяасыг тэжээн хүмүүжүүлж

	 

	Хувьсгалт засгийн ариун бодлогоос

	Тогтоон гаргасан яруу зүйлийг

	Олон хувьсгалч уран зохиолчид 

	Угтан авч биетэй болгон

	 

	Өөрийн улсаа соёлоор чимж

	Өргөн түмнийг баясган хөгжүүлж

	Өв тэгш дэвших их замын

	Үндэс суурийг бататган тавья.

	
ЦАГААН ХЭМЭЭХ ШАРЫН ҮЛДЭГДЭЛ

	Тус шүлгийг “Үнэн" сонины 1934 оны №32(655)-оос авав. 

	 

	Хуучин суртлын хуурамчийг үзэх өдөр

	Үзвэл улаан ногоон өнгийн дээл

	Үнэртэх нь арц зандны хүжсийн зүйл

	Үнэхээр бидний ядуу ардуудыг

	Өөртөө татахын мэргэн арга

	 

	Өнгийг үзэгч сонирхолд автаж

	Үнэрийг үнэртсэн сүсэгт мухардаж

	Үе үе алхсаар үнэн явж

	Үл мэдэх замд гэнэдсээр иржүхүй

	 

	Асар сайхан шашны суртал хэмээсэн

	Амаа ангайсан аргын соёо бэржийж

	Алсын номыг сонсохын хамт

	Амь ч үгүй эд ч үгүй хоцорч байжухуй

	 

	Энэ бол эдүгээ цагт онц илэрхий

	Эрдмийн сурталд толь мэт тодорхой

	Ийм ухаанаар гэнэдүүлэн мунхруулж

	Язгууртны хөлд гишгүүлж байжухуй

	 

	Хэний хор буй хэний хор буй мэдэж баймуй

	Хэтэрхий мэхэлсэн шашны мунхаг мөн

	Хэн ч атугай мэдэж олох болсон нь

	Хэмжээгүй ачит хувьсгалын нөлөөний тус

	 

	Энэ сүсгийн хураар бид нар

	Элдэв эрдмээс хоцорч салсан

	Энэ бишрэлийн гайгаар бид нар

	Идэх юмгүй ядуурмуй

	 

	Цагаан хэмээх шарыг цааш түлхэн устгах

	Чухамхүү үнэнч хувьсгалын суртлыг дэлгэрүүлэн

	Чанаргүй сүйтгэлийн мухар сүсгийг арилгаж

	Цаашид мэхлэгдэхийг таслан зогсооно.

	
ҮЛГЭРИЙГ ЧИНЬ ШҮЛЭГЛЭЖ УНШИГЧДАД УНШУУЛЪЯ

	Тус шүлгийг “Үнэн" сонины 1934 оны №44 (997)-өөс авав. 

	 

	Яарч яваа тэрэг нь

	Салхи тоос татуулж

	Түүний дээр суугаа нь

	Төвөд эмч маарамба гуай

	 

	Харин түүний хажуу талд

	Хариуцлагатай эрхэм гуай

	Халуун шавийн журмаар

	Бараа болон дагаж буй

	 

	Багш лам маарамба гуай нь

	Номын дүрээр заларч

	Бараа бологч эрхэм гуай нь

	Боловсон байдлаар бөхөлзөж

	 

	Би ийм сүрхий гэж

	Ширүүн дориун харсхийж

	Бишрэлгүй горьгүй гэж

	Албан машинаар залахад

	 

	Үзэгсдийн ихэнх нь

	Их их харцгааж

	Сонсогчдын олонх нь

	Толгой сэжин гайхалцаж

	 

	Ай бас жигтэй юм

	Арай тийм биш байгаа

	Үгүй ер сонин юм

	Худал байлгүй яах вэ дээ

	 

	Хариуцлагыг нь ч бод доо

	Хаанаас чингэж явах буй

	Боловсролыг нь ч бод доо 

	Болдоггүй зан гарах уу даа

	 

	Гэтэл харин мань нөхрийн

	Гэрч гэдэг тоймгүй

	Гэнэн Төвөд эмчийг

	Биширсэн гэдэг нь өгүүлшгүй

	 

	Манай нүдээр үзэхэд

	Жигшүүртэй ч байтугай

	Маарамбын дотор боловч

	Инээд хүрмээр байжухуй

	 

	Судас гэж маарамба гуай нь

	Хэд барьж үзээд

	Сунтаг гэж толгойг нь

	Нэг сайн тоншоод

	 

	Эм гэж хэдэн хавтгайг

	Яаран боож өгөөд

	Эдгэнэ гэж маарамба гуай нь

	Дахин дахин шүлстээд

	 

	Хавар, зун хэцүү байна

	Ханд дэвсэл уншуулаарай

	Намар, өвөл сүрхий байна

	Намжимын жавтий хүртээрэй

	 

	Дүн нуруу чинь гайгүй дээ

	Дүнчүүргарвог дахиарай гэж

	Дөрвөлжин шоогоо орхиж

	Үзэл мэргээ айлтгахуйд

	 

	Боловсон өнөөх нөхрийн

	Бодлого санаа нь будилаантаж

	Боодолтой өнөөх эмийг нь

	Бишрэн бишрэн хүртээд

	 

	Гэдсэнд орсон эм нь

	Хайлж завдаагүй бөгөөтөл

	Гэлэн маарамбын чадлыг

	Өндийн өндийн магтмуй

	 

	Энэ өдөр эмийг нь хүртээд

	Эцсийн өдөр гүрмийг нь хийлгэмүй

	Дахин хэтэрвээс жавтийд суугаад

	Давж өнгөрвөөс даяныг бясалгахад хүрмүй

	 

	Ай хөөрхий авлигагүй

	Ааш зан нь тогтворгүй

	Толгой тархи нь эргэж хоцроод

	Дуугүй тийшээ хандаж явмуй.

	 

	Өөрийн түүний бие нь

	Өвчний үүр хэвээр

	Өнөөх маарамбын өвөр нь

	Янчааны олз цүзгэр

	 

	Манай зарим нөхдийн

	Үнэн дүрс нь ийм гэнэ

	Машин тэргээр боловч

	Маарамбаа залахад бэлхэн гэнэ

	 

	Энэ байдлыг үзэгсэд

	Инээд хүрэхгүй яах вэ дээ

	Эвий хөөрхий түүнийг

	Бодох тусам гашуун

	 

	Өвчнийг чинь сувилах гэж

	Эрүүлийг хамгаалах байж байна

	Эргүү гэнэн эмчээс чинь

	Арай дээр биш үү дээ

	 

	Барин тавин муулдаг

	Боловсон эмнэлгийн хажуу талд

	Мухар сохроор тэмтэрдэг

	Төвөд эм дээр үү дээ

	 

	Ай даа хөөрхий зайлуул даа

	Аль гэнэнийг тэр гэх буй

	Аминд хүрч бачимдахдаа

	Баас шээс нь ч хүртэнэ биз

	 

	Гагцхүү түүний хажуу талд

	Хачин сонин юу байна даа

	Боловсон гэдэг нөхөр минь 

	Буцаж мунхардаг нь тэнэг байна даа

	 

	Болдоггүй явдал нь

	Боловсон хүмүүсээс гарах юм бол

	Бүдүүлэг гэнэн ардуудын

	Төөрч явдаг нь хэр биз

	 

	Юмны туйлыг мэдээгүй бол

	Боловсон гэдэг чинь хэрэггүй

	Эрдмийн үнэнийг таниагүй тул

	Эргэж мунхрах нь хэр биз

	 

	Учиртай үгийг хэлэв би

	Ухаж мэдвэл оюутан мөн

	Улс олны дунд талд

	Дэмий балайрвал гайтай шүү. 

	
УТГА УЯНГА

	Тус шүлгийг 1934 онд Улаанбаатар хотноо хэвлэгдсэн “Монгол хэлний яруу найруулга" хэмээх номоос авав.  

	 

	Уран сайхны утга чанар

	 

	1.

	Цэлмэг тэнгэрийн өөгүй замаар тунгалаг сарны гэтлэхэд

	Хорвоогийн харанхуйд эеврүүл гэрэл нь билгийн униар татмуй

	Монгол үндэсний уран сайхны яруу авьяас хөгжихүйд

	Хүний дунд утгын хөгжмийг маш зөөлнөөр хөдөлгөмүй.

	 

	2.

	Дэлхий дээр түмэн бодис дөрвөн цагийг улирахад

	Огторгуй дээр өнгийн үүл хур бороог соёрхмуй

	Хүний хооронд үнэн хувьсгалын шинийг улирахад

	Эрдмийн далайгаас гүнээ ухааны гэгээн соёлыг түгээмүй.

	 

	3.

	Хурц үзэг цаасан дээр зурвас зурвас найгахад

	Оюуны цогц түлхүүргүй урсгалд ундармуй

	Үг санааг уяхан зөөлнөөр тоть мэт тоочихуйд

	Ухаант ард нэгд нэгнээр билгийн сэтгэлд тайлбарламуй.

	 

	4.

	Түмэн ардын эрх чөлөөг сэтгэл зүрхэнд бясалгаж

	Цаг үргэлж түүний төлөөнөө соёлын бүтээлийг бүтээнэ

	Харанхуй дайсан хажуу талаас мунхаг сэжмээр хүлбээс

	Үнэн эрдмийн гэгээн тольтоор тас цохиж чадмуй.

	 

	5.

	Өөрийн үндэсний соёл эрдмийн үнэ хүрэх учрыг

	Бидний удирдагч нам засгийн гүнээ бодлогод тодорхой

	Цэцэг мэт сайхан дэлгэрэгч оюутан авьяастан ардыг

	Соёлын газраас дээш болгож сэргээн татах нь илэрхий

	 

	6.

	Олон тоот ард авьяаст идэр шинэ хүчин

	Соёлын тал дээр утга уянгаар бүрэн төгс чимэглэж

	Цааш дэвших их зам дээр эрдмийн туг хийсгэн

	Ирээдүй цагийн гайхамшигтай үед шууд дэвшин ормуй.

	
ХУВЬСГАЛТ НАМЫН ЕСДҮГЭЭР ГАЙХАМШИГТ ИХ ХУРАЛ

	Тус шүлгийг “Үнэн" сонины 1934 оны 9-р сарын 29-нд хэвлэгдсэн №79(1032)-өөс авав. 

	 

	Тус намын дээд удирдах есдүгээр их хурлыг нээх нь

	Түмэн түмэн ард нийтийн үнэн сонирхлыг татаж буй

	 

	Тохиолдоод ирсэн цаг үеийн гүн гүнзгий болохыг

	Тун цөөн хэдэн бадгаар товчилж шүлэглэхийг хүсмүй

	 

	Шинэ эргэлтийг бүгдээр сайшааж түмэн ардууд баярлав

	Шийдвэрт үнэн амьдралын замыг хүн бүхэн олж буй

	 

	Нугалаа хавчлага хатуу явдлыг эрс сайнаар зассан

	Намын онц бүгд хурлыг залгаж авах хурал мөн

	 

	Улсын дотор туйлын их хүнд итгэмжийг олсон

	Олон түмэн малчин ардын нийтийн түшиг болсон

	 

	Ухаан онолт мэргэн удирдагч хүндэт нөхдөө хүрээлэн

	Улс төрийн их зорилгыг өөрийн өмнөө тавьж

	 

	Өргөн түмнээр тайван байдлыг улам улмаар хүсэж

	Улс төрөө батлан хамгаалах зэвсэгт хүчнээ жагсаан

	 

	Гадаад дотоодын харгис довтлогыг хурц нүдээр анхаарч

	Хатуу хариулт өгч чадахад хэзээд бэлхэн болсон

	 

	Ийм их улс төрөө хөвчин төгс цагт

	Тохиолдож нээгдэх хувьсгалт намын гайхамшигт их хурал

	 

	Хувьсгалт намын их хурлын өмнөө тавих зорилгыг

	Удирдах нөхдөөс хэзээнээ дурдаж сонин хэвлэлд нийтлэв

	 

	Сонирхон уншигч олон нийтээр учир утгыг таньж

	Өөрийн улсын хувьсгалт намын их хурлыг хүндэлмүй.

	 

	Улс төрийн шинэ эргэлтийн уг үндсэн бодлогыг

	Улам улмаар гүнзгий болгон бататгах нь илэрхий

	 

	Олон түмний хүсэл саналыг бүрэн төгс хангаж

	Өөр өөрийн дутагдал байдлыг олж өгөх нь илэрхий

	 

	Намын жагсаал халуун журмыг улам чангаар нэгтгэж

	Нийт ардын соёл боловсролыг дээш татах нь илэрхий

	 

	Олон ардын улс төрийн санал сэтгэлийг хөгжүүлж

	Өөрийн үндэстний засаг төрийг бататгаж чадах нь илэрхий

	 

	Хуучны харгис феодал ёсны үлдэгдлийг илрүүлж

	Хувьсгалын соёлоор тэмцэх журмыг сайнаар тавих болмуй

	 

	Шинэ маягийн хөрөнгөлөг ёсны нийгэм ардын эрхийг

	Шулуун замаар хөгжүүлж чадахыг үзүүлж өгөх болмуй

	 

	Хувьсгалт намын дээд удирдах хүчин төгс хурал нь

	Хүн ардын хүсэл саналын баярын долгион болж буй

	 

	Хорт саналаар ардын төрийг харшлах дайсан этгээдүүд

	Зүрх сөс нь энгийн догдолж их л сүрдэн бачимдмуй

	 

	Төр улсдаа улаан гэрлийг нийгмээр бүрхээд

	Тун ч ариун үнэн журмаа хотол нийтдээ дэлгэж

	 

	Өөрийн сайхан яруу алдрыг түмэн улсдаа дуурьсаж

	Одон орны наран мэтээр онц тодорч мандагтун. 

	
ХАВАР ХЭМЭЭХ ШҮЛЭГ

	Тус шүлгийг “Үнэн” сонины 1934 оны 9-р сарын 29-нд хэвлэгдсэн 79(1032)-өөс авав. 

	 

	Байгаль бодисын хөвөөрөн соёолох

	Хүсэлтэй сайхан хавар аа

	 

	Түмэн багачуудын сурлагын далай

	Ундран давлах өдөр өө

	 

	Огторгуй нарны эрдэнэ туяа

	Дээр мандах хавар аа

	 

	Мянган зүйлийн эрдмийн санг

	Цогцлон барих өдөр өө

	 

	Баясгалант зуны сайхан улирлыг

	Угтаж ирэх хавар аа

	 

	Соёлын танхим зуны үүдээ

	Цэлгэр нээх өдөр өө

	 

	Усны шувуу гангар гунгар

	Гуаглан ирэх хавар аа

	 

	Хичээлийн бүрээ дүн дүн хийж

	Дуугаран эхлэх өдөр өө

	 

	Гол мөрний тунгалаг усан

	Мэлмэрэн урсах хавар аа

	 

	Малчны хөвгүүн эрдмийн чимгийг

	Анхан зүүх өдөр өө

	 

	Мөнгөн үүлний ариун хур аа

	Эхлэн буух өдөр өө

	 

	Идэр багш агуу эрдэм

	Дэлгэрэн сацрах өдөр өө

	 

	Уудам орны чимэглэлт ургамал

	Дэлгэрэн цэцэглэх хавар аа

	Малчин олон ардаа

	Манлайлан хөдөлгөж

	 

	Уран яруу

	Утга зохиолууд

ГЭРЭЛ ЗУРГИЙН АРД БИЧСЭН ШҮЛЭГ

	Хорвоо дээр амьд ерөөлийн баярын учрал төгс

	1934

	Авгай та хаанаас ирэв гээд

	Амрыг эрээд яриад байх шиг боллоо.

	
ЛЕНИН БАГШИЙН ЗҮДРЭЛИЙГ ДУРСАЛТАЙ

	Энэ шүлгийг бол Улаанбаатар хотоос олдсон кирилл үсгээр машиндмал эхээс авав. 

	 

	Ачит Ленин багш

	Авралт Ленин багш

	Ард түмэн бидний

	Хайрт Ленин багш

	 

	Харгис хааны цагдаа нар

	Хайрт багшийг бариад

	Харанхуй сэрүүн гяндандаа

	Хадгалан зовоож байсан

	 

	Ачит багш Ленинийг

	Аюулт харгисууд бариад

	Умард хот оронд

	Цөлж зовоож байсан

	 

	Хайрт багш Ленинийг

	Хортон дайсан этгээд

	Хэд дахин буудаж

	Хүндэд зовоож байсан

	 

	Ухаант багш Ленинийг

	Ухвар мөхөс мунхгууд

	Уруул амны хийгээр

	Урвуулж муучилж байсан

	 

	Шилдэг багш Ленинийг

	Шуудсан муусайн харгисууд

	Шахаж хавчихыг бодож

	Шуугилдаж муучилж байсан

	 

	Баатарлаг Ленин багшийн

	Бодсон зөв үйлсийг 

	Баруун зүүний меньшевикүүд

	Бузарлан баллаж байсан

	 

	Хайрт Ленин багшийг

	Харгис хөрөнгөтний намууд

	Ханцуй нударга далайж

	Харгислан тэмцэж байсан

	 

	Өөрийн зарим нөхөд нь

	Үнэн түүнээ танихгүй

	Өөр үзлийн этгээдэд

	Хууртан бачлагдаж явсан

	 

	Гайхамшигт Лениний ёсыг

	Гарчиглаж танихгүй мунхгууд

	Гагцхүү өөрсдийн замаа

	Үнэн хэмээн тэмцсээр

	 

	Орос түмэн ардыг

	Харгисын гарт ургуулж

	Туйлын их аюулыг

	Үзтэл хүлээхэд хүрүүлээд

	 

	Үнэнч хувьсгалч Лениний

	Үнэн ариун ёсыг

	Бүр сүүлийн үед

	Буцаж таних болсон

	 

	Хатуу зоригт хувьсгалч

	Хамгийг тольдогч Ленин

	Харгис дайсны хорлолд

	Өчүүхэн төдий ч автахгүй

	 

	Үнэн үндсийг биширч

	Өөрийн ухаант онолоор

	Олон мунхгийн дайсантай

	Онц зоригтой тэмцсээр

	 

	Хамаг ардыг татаж

	Харанхуй дайсныг ялж

	Хатуу хүнд байдлаас

	Хамаг түмнийг аварсан 

	 

	Үнэн их чадлыг нь

	Үнэхээр магтавч барахгүй

	Үлэмж их ачийг нь

	Өгүүлэвч тооловч төөрөхгүй

	 

	Түүний зовж байгуулсан

	Түгэмэл эрхт улсад

	Түмэн олон ардууд бид

	Төвшин сайхан жаргаж суумуй

	 

	Түмэн ард бид нар

	Энэ өдөр жаргахад

	Түмний төлөө Ленин

	Зовохоос өөрийг үзсэнгүй

	 

	Ийм ачит хувьсгалч нь

	Ертөнцийн оронд ховорхон

	Ихэд үнэний эш нь

	Лениний сургаалаас өөргүй

	 

	Амар жаргалтай суухдаа бид

	Авралт Ленинээ саналтай

	Ажил хэрэг бүрдээ бид

	Түүний байдлыг суралтай

	 

	Түмний төлөө зүтгэхдээ

	Туйлын үнэнийг барилтай

	Тэрхүү багшийн адилаар

	Амьтны төлөө зүдрэлтэй

	 

	Ачит багш Ленин бол

	Үнэн хувьсгалч хүчин мөн

	Үнэхээр түүний явдлаас

	Үнэн худлыг танилтай

	 

	Хайрт багшийг дурсаж

	Хамаг явдлаа шинжилтэй

	Харанхуй гэнэн тэнэгээ

	Үнэхээр гэмшиж явалтай

	 

	Хамаг ардын төлөө

	Үнэн зүтгэх хүмүүс бол

	Хайрт Лениний явдлыг

	Хэзээд дагах нь үнэн

	 

	Хоосон өнгийн хувьсгалч

	Хэзээд бидэнд хэрэггүй

	Хэрэг бүрд үнэнчээр

	Зүтгэх аваас үнэн шүү

	 

	Үнэнч голч гэдэг бол

	Үнэн Лениний ёс шүү

	Үнэхээр худал хуурмаг бол

	Үндэс суурьгүйтэй адил

	 

	Ачит Лениний ёсыг

	Амь мэтээр сахиж

	Ардын хувьсгалын замыг

	Алдалгүй дагаж явцгаая. 

	
БАРУУН ЗҮҮНИЙ АЮУЛ НЬ ӨВЧИН ЛУГАА АДИЛ

	Улаанбаатар хотоос олдсон кирилл үсгийн машиндмал эх.

	 

	Агуу их хүчин чадалтай ардын хувьсгалт нам

	Ард түмэндээ их чөлөөг олгож өгсөн нам

	Гэв гэнэт түүний биед өвчин хүрсэн мэтээр

	Намын дотор хямрал аюул нэг үед гарав

	 

	Асар ихэд итгэж байсан ард олноор гайхаж

	Аюулт харгис дайсан этгээд харин ихэд баярлахад

	Арчлахыг бодсон журамт нөхөд түүний дундаас гарч

	Ариун ёст коминтерны боловсон шинжигчийг урьж

	 

	Долоодугаар намын хурал нь доктор мэтээр засаж

	Даруй түргэн мөнөөх өвчинд операцыг үйлдээд

	Дотор гаднаас махбодыг задлан үзэхэд

	Тун муухай ялзарч байсан баруун уушги гарчухуй

	 

	Учрыг мэдэх онц дурсгалт хувьсгалын эмч нар

	Уул өвчнийг дэс дараалан тайлбарлан хэлж

	Онц мэргэн эм заслыг яаран шамдан гаргаж

	Олон нийтийн нүдний өмнө эмнэн тэнхрүүлсэн билээ

	 

	Аюулт өвчний хэрхэн олсон учир шалтгаан бол

	Анхан шатны хувьсгалын дайнд ялж явах үед

	Аргат дайсны халдварт өвчинд ихэд гэнэдэж

	Агшин зуур авах гээхээс уршиг болжухуй

	 

	Уул өвчний уг үндэс их тодорхой болмогц

	Олон ардын санал шүүмжлэл өргөнөөр дэлгэрч

	Урьдын харгист ардын дайсагсан нь ихээр занаж

	Уул өвчнийг хамтаар тэмцэхийг шуудаар тогтов

	 

	Баруун талын өвчний байдал бага зэрэг намдахад

	Бадрангуй их хувьсгалын хэрэг дахин өндийгөөд

	Баатар байсан ардын нам нь тэнхээг олоход 

	Буурай ядуу ард ихэд баярлан хөгжив

	 

	Урьд урьдын явуулга байдлыг анхааран сольж

	Улс төрийн ерөнхий журмыг хянан нэвтрүүлж

	Олон нийтийн хөгжих зоригийг () болгож

	Урагш давшихад олны түшгийг олохоор болов

	 

	Харгис дайсны хорт өвчний халдвараас ангижран

	Хайрт гавьяат манай нам нь дөнгөж босоод байтал

	Харин бас халууны хэмжээ зүрхний цохилт ихдэж

	Хашхирах дуун бархирах байдал урьдаас улам чангарав

	 

	Түшигч сувилагч олон нөхөд төдийлөн ихээр хайхарсангүй

	Тун их бахтай зоригтой () мэтээр бодож

	Тус тусдаа нэгэн адил зэрэгцэн хашхиран давхиж

	Туйлын их ширүүн дориун явдлууд үзэгдэв

	 

	Алхах гишгэх хэлэх ярих нь ер эрүүл бус

	Айл аймаг ард нийтээр ихэд гайхан цочиж

	Ардын хувьсгалт нам маань арай ийм бус билээ

	Аль газраас юу болов гэх сэжгүүд төрөв

	 

	Амьдрал мамьдрал бушуу байгуул ард та нар гэж

	Хамаг ардыг хатуу ширүүн хавчаад ирэх болов

	Харгис феодалыг хатуу чангаар устгах хэрэгтэй гэж

	Хавьтсан амьтныг зүгээр байтал барилаад ирэх болов

	 

	Шар харгис ингэж тэмцэх ёстой юм гэж

	Шашны лам нарыг нийгмээр тэмцээд ирэх болов

	Нийгэм журамд шууд ороход ингэж ордог гэж

	Олон нийтийн ерийн баялгийг сарниулахад хүрэв

	 

	Хамаг ардууд тэр байдлаас ихэд айн хөндийрч

	Хар шар чонын толгой тэр завшаанд өндийж

	Ардын намыг цохь цохь цохилох болохгүй гэж

	Аюулт их хор хөнөөлийг босгоод ирсэн билээ

	 

	Ардын нам нь угаас үнэн ёсны ээлж

	Аргагүй эдүгээ үеийг эзэлсэн таалал () тул

	Амь бие нь бат болохыг туйлын газраас баталж

	Агшин зуур хамгаалах үнэн аянга дуурьсаж 

	 

	Хувьсгалт ёсны гүн ухаанаас өөрийн намыг шинжиж

	Хуучин өвчний нарийн шалтгааныг бас дахин үзвэл

	Үнэхээр аюулт мөнөөх гайхал баруун уушгины хорхой

	Үе дамжиж зүүн уушгийг гэмтээхэд хүрсэн ба

	 

	Анх тэнхэрч дөнгөж сэхсэн ардын хувьсгалт намыг

	Алхам алхам хичээн сувилахыг осолдон

	Аль бүрд хий яарч ихэд түргэн явснаас

	Амьсгал давхцахын хөөрүү өвчин мэтэд хүрчүхүй

	 

	Ийм утгаар шинжиж олсон намын бүгд хурал нь

	Өөрийн нам ба ард түмний амь биеийг аварч

	Өнөөх олон хий дэмий догшин ширүүн явдал

	Агшин зуур арилж устсан өвчин мэт замхарч

	 

	Уг гавьяат ардын нам нь дахин биеийг засаж

	Олон түмнээр баясан сэргэж одоо танихаар болоод

	Өнөө муу сайн үхдэл дайсан бие сүүдрийг нууж

	Одоо дахин хорлоё гэтэл хүчин хүрэхгүй болжухуй

	 

	Хувьсгалт ёсны бат оосор туйлын гүнд оршино

	Хөнгөн мөчид мунхгийн дайсан яахан олж мэднэ

	Хувьсгалт намын хүндтэй гавьяа түмэн үед тодорхой

	Хог шороо мэт өчүүхэн дайсан яахан хорлож чадмуй.

	
АЛБАНЫ МАШИН ШҮҮ 
АЙЛЫН УНАА БИШ

	Улаанбаатар хотоос олдсон гар бичмэл эх. 

	 

	Уур бадарсан тэрэг нь

	Юу юугүй түр түр гэж

	Учирч тохиолдсон хүмүүс

	Унан тусан зугтмуй

	 

	Зайл хэмээх дуу нь

	Завсаргүй өө өө гэж

	Зах дээрх хүмүүст

	Завдаж яаран дутаамуй

	 

	Яарч яваа тэрэг нь

	Салхи тоос татуулж

	Түүний дээр суугаа нь

	Төвөд эмч маарамба гуай

	 

	Харин түүний хажуу талд

	Хариуцлагатай эрхэм гуай

	Халуун шавийн журмаар

	Бараа болон дагаж буй

	 

	Багш лам, төвөд гуай

	Номын дүрээр заларч

	Бараа бологч эрхэм гуай

	Боловсон байдлаар бөхөлзөж

	 

	Замын хүмүүсийг дайран алдаж

	Засгийн ёсыг зөрчин алдаж

	Албан хэргийн машин нь

	Айлын улаанд баригдаад

	 

	Шинэ янзын ноён шиг

	Ширүүн дориун хараад

	Шар мунхаг хаанд бол 

	Шавь боол нь болоод

	 

	Өөрийн биеэр үлгэр болгож

	Олон ардыг гэнэдүүлэн

	Урьд цагийн болхи эмийг

	Одоо цагийн рашаан болгож

	 

	Идэр залуу ажилчид ба

	Энгийн гэмгүй ардуудын

	Алтан аминд хор хийж

	Хог шороон булш болгож

	 

	Эцэс сүүлд юу ч үгүй

	Эм гүрэм нь тус ч үгүй

	Үхэгсдийн зүгийг гаргаж

	Эмч ламын завшаан болж

	 

	Энэ засгийн эсэргүү гэгдэн

	Ард олны итгэлээс салж

	Аливаа зүйлийн хариуцлага ч үгүй

	Албан машин унаа ч үгүй

	 

	Ийм болж хоцрох нь

	Эдүгээ цагт үзэгдэж баймуй

	Болдоггүйн байдал чинь

	Боловсон танаас гарч баймуй

	 

	Өвчнийг сувилах гэж

	Эрүүлийг хамгаалахыг байгуулсан гэнэ

	Эргүү тэнэг Төвөдөөс

	Арай бага дээр л биз

	 

	Үнэн эрдмийн туяа бол

	Манай улсад дэлгэрч баймуй

	Үхэх төрөхийн ухааныг

	Арай даанч мэдэхгүй байсан

	 

	Ариун эрдмээс хөлбөрч

	Янчаан Төвөдийг урихдаа

	Албан ёсны машиныг

	Улдах заншил хэрэггүй шүү

	 

	Завсар чөлөөг үзэж

	Жаалхан эмээлээ суулгаж

	Засгийн албан машиныг

	Захаар тэнүүлэх хэрэггүй шүү

	 

	Үнэн үгийг хэлэв би

	Үзэх сонсоход чинь муухай л биз

	Өөрийн биеэ хянах бол

	Өтөл сүүлдээ тустай л биз

	 

	Дахин дахин ярихгүй

	Дан гагц ярив би

	Давшилж шудран явбал

	Даваа руу унагана биз

	 

	Эдгээр үгсийг эргэцүүлж

	Эртхэн явдлаа засах бол

	Эв журмын холбоондоо

	Эгүрид (Үүрд) багтсаар явна шүү 

	
ХОГИЙН БА ШИЛИЙН ХУЛГАЙ БАЛМАДЫН
ХОРТ ЯВДЛЫГ ХОЙШИД ТОДОРХОЙЛСУГАЙ

	Улаанбаатар хотоос олдсон гар бичмэл эх.

	 

	Зүйр

	Хулгай хэчнээн зальтай боловч

	Хуулийн гэсгээлтээс үл гармуй

	Хуурмаг хэчнээн овтой боловч

	Хувьсгалын цохилтоос үл гармуй

	Хулгайн эцэс толгойн эцэс

	Хуулийн эцэс галын эцэс

	Хуулийн хүмүүжилтийг үл мэдэх

	Хулгай балмад ийм баймуй.

	 

	Үзэгтүн:

	Хот газрын бузар бологч

	Хогийн танхай ямар билээ

	Хувьсгалт хуулиар арчлах гэтэл

	Хэтэрч харин эрэмшдэг баймуй

	 

	Хог нэртэй новш бологчдыг

	Хувьсгалт засгаас бас ч өршөөж

	Хатуу чангаас хэлтрүүлсээр атал

	Харин ч засрах төлөвгүй баймуй

	 

	Үнэхээр та нар эс засарч

	Өршөөлт засгийн бодлогыг тэрслэн

	Үргэлж мууг үйлдсээр байвал

	Үхэж сөнөөх чинь нүдний өмнө биш үү.

	 

	Энэ ертөнцөд хүн болж төрөөд

	Энэ цагийн хөгжилтэй сайханд учраад

	Эрдмийг олж алдрыг ариун сахиж

	Эрдэм сайн хүн болохыг үл мэдэх нь

	 

	Үзэхэд хүний дүрстэй боловч

	Үнэн чанар нь мал адгууснаас дор

	(Өргөн) түмэнд хорыг хүргэх нь

	Өлөн ховдог чононоос юун дээр

	 

	Хайр энэрлийг (огт) үл мэдэх

	Хорт муу танхай балмад хулгайг

	Хол алс тонилгохын нүхнээ хийхэд

	Хувьсгалт засаг бэлхэн чадах биш үү

	 

	Юундаа та нар ихэд эрэмшдэг юм

	Ямар зэргийн их чадалтай юм

	Ёс журмыг та нар мэдэхгүй бол

	(Хууль) гэдгийг та нар мэдэхгүй юу.

	 

	Хулгай муу нэртэй болмогц

	Хэрхэвч арилгахад бэрхтэй биш үү

	Гэвч та нар гэмшиж (засаж) чадвал

	Гэгээн төрд замтай биш үү.

	 

	Хогийн муу хулгайчид хэчнээн их бардам болдог баймуй

	Хожим хойно эцэслэх цагт төчнөөн муугаар дуусдаг баймуй.

	Хувьсгалт хууль нь хүн ард хэнийг ч хайрлаж болно

	Гагцхүү хулгай дээрэм танхай балмадыг хэрхэвч хайрлаж үл болох баймуй

	 

	Учир юун гэвэл

	Хулгай балмад танхай муу этгээд бол хүнийг (эс) хайрлах

	Хорт дайсан үнэхээр мөн ажгуу

	Хүн тэд нарт халдаагүй атал

	Тэд нар хүнд халдмуй

	 

	Хүн тэднийг хөөрхийлөх бол

	Тэд нар харин хүнийг занамуй

	Үүнд жишээ болгож хэдэн бадаг шүлгийг хойш бичье. 

	 

	Түүнийг ийн гэж уншигтун

	Өнчин хөвгүүнтэй хатуу эмэгтэй бусдын үйлийг оёно

	Өчнөөн өдөр зовон зүдэрч хэдхэн төгрөгийг хадгалав

	Нэгэн өдөр зах дээр гараад сүүний дэргэд зогсов

	Өвөр дэх мөнгийг авах гэтэл хэзээний үгүй болжухуй

	 

	Өнчин хөвгүүн өлсөж цанган эхийг хүлээж суухад

	Ядуу эмэгтэй яахаа мэдэхгүй тэнгэр харж уйлмуй

	Амьдрахын төлөө зовон зүдэрч хэдхэн мөнгийг олоод

	Эцэст харин юу ч үгүй хулгайд алдав.

	 

	Дээш хэлье тэнгэр хол дуудавч юун тус

	Дорогш хэлье газар зузаан уйлавч үл мэднэ

	Хөөрхий зайлуул үнэнч шударга хоёр ядуу амь

	Нэгэн (үгт) зовох бэрхийг юун өгүүлнэ.

	 

	Дээрх гурван бадаг шүлгийг уншиж үзээд бодогтун.  Хогийн муу хулгай та нарт хүнийг энэрэх сэтгэл байна уу үгүй юу. Тэдэнд нэгэнт хүнийг энэрэх сэтгэлгүй тул тэднийг энэрэх хүн нэг ч байж үл болох бөгөөд хүн бүгд тэднийг дайсан чоно мэтээр үзэж арилгахад бэлхэн биш үү.

	Бас жишээлбэл: Алс холоос хот газрыг зорьж ирсэн өвгөн удаан жилд өвчин эмгэгт ихэд зовсон ажгуу. Энэ удаа эрдэмтэн докторт биеийг сувилуулахыг хүсэж юу байдаг бага хөрөнгөө борлуулаад ирсэн байжухуй.

	 

	Хот газар хүн танихгүй хуучин Доржоо сураглав

	Мэдэх хүнийг мэдэж олох нь тийм хялбар бус

	Санамсаргүй сайн хүн нэгээр түүнд учирч

	Түүний эрлийг олж өгөхөөр нааш цааш дагуулав

	 

	Нэг мэдсэн ядуу өвгөн гандангийн ард хэвтэв

	Гэгээн өдөр сэргэж үзвэл амьд үхсэнийг мэдэхгүй

	Яаран сандарч өвөр түрий унаа малыг үзвэл

	Нэг ч юм түүний биед эс үлдсэн байв

	 

	Газар холоос зүдэрч ирсэн гагцхан ядуу өвгөн

	Гаслан гаславч хүн танихгүй газар мэдэхгүй зовлон 

	Гай барцад үйл гэж өөрийн биедээ гомдох уу

	Гайхалтай муухай дээрэмчин гэж хотын хүмүүст гомдох уу

	Хөөрхий өвгөн бачимдахын хамт хуучин өвчин хөдөлж

	Хөдөө хээр тэлчлэн байтал хүн мэдэж аваачив

	Хөгшин түүнийг зохих газар эмчлэн сувилсан боловч

	Хэдхэн хоноод айж цочсоноос нас баржухуй

	 

	Хол газраас хотын оронд сайныг хүсэж ирсэн

	Хөдөө гадааны орж гарсан ядуу буурай хүмүүсийг

	Хүнд зовлонгийн гашуун бэрхэд шууд учруулан байгч

	Хорт муу балмад хулгай малаас юун дээр

	 

	Хогийн муу хулгайн явдал нь хотын нэрийг бузартуулж

	Хол ойрын шударга ардыг завсартуулахад хүрүүлэх нь

	Хувьсгалт манай монгол улсад хэрхэвч байж үл болох

	Хэтэрхий их хорт аюулт дээрмийн явдал шууд мөн

	 

	Хогийн муу сайн танхай харгис чонын дээрэмчид

	Хүний амийг энэ мэтээр хэчнээн үрэгдүүлж баймуй

	Хатуу чанга хууль цаазын дээд хэмжээг өгөхөд

	Харин чухам ард түмний сэтгэл санаа баясмуй.

	 

	Тэдний амь нядлагч түүхт явдлыг гагц хоёрыг өгүүлбэл:

	Сүрхий муу завхай хулгай дэндүү ихт

	Шийдэм багаж төмөр мэт хутга шөвгийг хэрэглэн

	Шөнө оройд юу үүрийн завсар үхээрийн буг болж

	Шударга номхон айл аймаг хүний амийг сүйтгэнэ

	 

	Баруун хорооноо ганц бие ядуу айлд орж

	Түлээний сүхээр тархийг нь хагалан юмыг авсан ба

	Ламын хүрээнээ бүлэглэн орж үүд хаалгыг даран

	Гарч ирсэн хүнийг хутгалан эдийг дээрэмдсэн ба

	 

	Аян зам тосож бүлэглэн орж занчин алсан явдал

	Энэ тэр зах зээл булан тохой газар

	Хүний амийг бусниулах зорилгоор сайн дагаж явтал

	Ийм сүрхий аймшигт адгуус олон түмний дайсныг

	 

	Үзсэн хүн сонссон бүгд яахан үл занамуй

	Энэ мэтээр ард олны амь хөрөнгийг сүйтгэхэд

	Энэрэл өршөөл хайр хишиг тэд нарт яаж баймуй

	Тэдний зан байдал, авир дүр, тэдгээр танхай балмад

	 

	Муу хулгайчдын зан байдлыг товч үзүүлэн бичсүгэй. Тэдний зан байдал гэгч үнэхээр хүний дүрэм огт үгүй бөгөөд үзэх газаргүй. Хойшид шүлэглэн бичсэнийг үзнэ үү.

	 

	Танхай балмад хогийн луйварчныг нарийвчлан үзвэл

	Танигдаж ядахаар зүйл тэдэнд огтгүй

	Та бүхэн анхааралдаа сайтар ажиглан үз

	Тун ч муухай жигшүүртэй байдал тэдний дотор илэрхий

	 

	Энгэр заам хагас задгай

	Өмссөн малгай тэгшгүй

	Эрүү ам хөдлөх бүр

	Ярвагар дарвагар янзтай

	 

	Хүлхгэр өвөр годайн (?) ханцуй

	Хүн төлөв огтгүй

	Хөмсөг нүд ам хамар

	Хөдлөх бүр зальтай

	 

	Нүүр царай гар хуруу

	Зузаан хар хиртэй

	Нуух нулимс ус шүлс

	Өмхий үнэр ()

	 

	Хэгжүүн байдал том зан

	Ширүүн нүд хэзээд ()

	Хэлэх үг ярих яриа

	Хүний дүр огтгүй

	 

	Хөдөө гаднын хүнийг үзмэгц

	Аливаа яриа яримуй

	Хувьсгал мувьсгал хууль цааз

	Сүрхий үгийг хэлнэ.

	 

	Хэлэх үгийг сүүлгүй

	Хөдөөгийн хүн олж мэдэхгүй

	Хэгжүүн зан догшин ширүүн

	Шударга ард олж танихгүй

	 

	Заримдаа тэд нар хувцсыг засаж

	Зах янзын маймаачин болно

	Зан аашийг бага хувилгаж

	Залхай аргыг хэрэглэн завдана

	 

	Номын хүнийг үзвэл тэд нар

	Нохойн төдий ч үл бодно

	Их чанга ширүүн дуугаар

	Сүрхий үгтэй инээлцэнэ

	 

	Түүний цусыг тэгж

	Үүний нөжийг ингэж

	Тэнд энд дайралдаж цохиод

	Тэгж ингэж алж хаямуй

	 

	Амиа өгөх үү, алтаа өгөх үү

	Аль алиа бодоорой гэж

	Аймшигт сүрхий үгээр дайрч

	Авч завшихыг хичээж шунамуй

	 

	Заримдаа тэд нар согтуу болж

	Зах зээл, гуанз дэлгүүрт

	Зангууд хятад энгийн хүмүүстэй

	Жанчаан цуугиан гаргаж баймуй

	 

	Нэг зарим нь хажууд ирээд

	Ийш тийш шалсан болж

	Нэг мэдэхэд юу ч үгүй

	Өвөр түрийг авч салгамуй

	 

	Хувьсгалт засгийн хууль ёсыг

	Хүүхдийн тоглоомоос дор үзэв

	Хуулийг сахисан цагдаа цэргийг

	Хүн гэж үл бодно.

	 

	Байн байн шоронд оровч

	Баяр тохиолдоод гарч ирнэ

	Баригдаж хоригдохыг тэд харин

	Бахтай сайхан тоглоом болгоно

	 

	Байцаах шүүх хуулийн газар

	Бардам үгээр дэмий чалчиж

	Барагтай нэгэн хүнийг бол

	Бачтай аргаар занаж зүхнэ.

	 

	Ийм янзын муу хулгай

	Энэ төр дээр олшрох бол

	Энэ бүхүй түмэн ардыг (д)

	Эгнэгт их зовлон болгоно.

	 

	Хоригдол байхдаа хэрхдэг буй гэвэл танхай балмад хулгайчдыг бусад ял эдлэгч шударга төлөв хүмүүсийн хамт хориход тэд нар бас гяндангийн дотор бүлэглэн бусдыг дарлах, жанчих ба булаах дээрэмдэх ажлыг хийдэг болой. Жишээлбэл: Хулгай тэргүүн явсан тайж Аюуш ба түүний нөхөд сэлтийг мэддэг бүхэн занамуй. «Нарсны түлхүүр чинь конторт, намалдгийн түлхүүр чинь надад» гэсэн үг түүнээс гарчухуй. Тэр үгийн учир бол тэдгээр гяндангийн дотор дарлагдан жанчигдаж бүхүй хүмүүс нь харьяат хуяг манаа буюу дарга захирал нарт учраа гаргах гэтэл цоожтой тул гарах газар үг хэлэх хүнгүй дарлагдана. Иймд нарс гэгч хулгайч нарын гяндангийн нэрлэнэ. Гяндангийн түлхүүр конторт тул чи гомдлоо гаргаж хэлж чадахгүй учир хэзээд миний гарт болно гэсэн үг ажгуу. Тэр мэт Аюуш нь эдүгээ ч сэлгүүцэн яваа бөгөөд удаа дараа өчнөөн төчнөөн хэргийг хийж засаг цаазыг эсэргүүцсээр бөгөөд хэрхэвч засрах төлөвгүй гэлцэнэ.

	 

	Гяндангийн доторх байдал

	Хуулийн ёсоор гэсгээлтийг үзэж

	Хувьсгалт ёсны засаг сайжруулахад

	Хоригдол болж байхдаа тэд

	Хортой явдлаа орхидоггүй буюу

	Хорт явдлыг орхих ч байтугай харин ихэд

	Бардамнан омогшиж хоригдон суугаа ядуу дорой

	Бусад этгээдийг дарладаг баймуй

	 

	Гэмгүй номхон бусад хүмүүсийн

	Гэмээ гэмшиж цаазыг сахиж

	Гэмшил бухимдлыг тэсвэрлэн ядаж

	Гэрэлт нарнаас далд суухад нь

	 

	Хажуу талд түрэмгийлэгч балмадууд

	Хууль цаазыг тэрслэгч балмадууд

	Ядуу буурайгаа дарлаж зовоох

	Идэх уухыг булааж дээрэмдэх

	 

	Их үгээр айлгах занах

	Муу авираар занчих зовоох

	Хараал зүхлийг ямагт үйлдэж

	Харанхуй зуур бусдыг дарлах

	 

	Үнэхээр муу хорт муу балмадын

	Үнэн чанар нь () мэт

	Үйлдсэн хэрэг барагтай атал

	Улам харин нэмж үйлдэнэ.

	 

	Хэзээ ямагт өөдөлшгүй

	Хэрэг төвгөөс зайлшгүй

	Хэмжээ цаазаас давшгүй

	Хэрхэвч муугаа засал үгүй (засалхуй)

	 

	Ийм янзын муу хулгай

	Эдүгээ үед нэн олон

	Эрүү цаазын туйлын хүнд нь

	Эрхбиш тулгарахаас юун

	 

	Засрах гэдгийг огт мэддэггүй

	Зальхай балмад танхай хулгайд

	Засаж сайжрах замгүй болж

	Заавал сөнөөж мөхөхөөс зайлахгүй

	 

	Эдгээр мунхаг хулгай балмадыг

	Хүний зэрэгт тооцох аргагүй

	Эцсийн эцэстээ тэдний зам нь

	Эрүүгийн сумаас зайлах газаргүй 

	 

	Энэ мэт хорт явдлаа

	Эрт мэдээд засаж чадах

	Эрхэм зоригтой эр ()

	Эдний балмадаас гардаггүй баймуй. 

	 

	Гэмийг гэмшиж муугаа хэлэн

	Гэгээн засгийн өршөөлд бишрэн

	Ариун шударга замд орвол

	Алдар нэрээ ариутгаж болно

	 

	Самуун балмадыг тэвчиж чадаад

	Сайшаалт үйлсээ шамдан оролдвол

	Сайн хүний зэрэгт хүрч

	Сайжирч хөгжиж болмоор бололтой

	 

	Муу сайн хулгайд сургаал байх биш

	Муугаа хэлж сайжирч ч чадах биш

	Харин гагцхүү тэдгээрийг дагалдан

	Хавар намар болон явагчид

	 

	Эртхэн дээрээс сэргэж мэдээд

	Эрдэм ухаанд сурахыг хичээж

	Ариун шударга амьдралыг анхааран

	Ардын төрд хүчээ өг

	 

	Сайн шударга эрс болж

	Сайшаал шагналыг ямагт үз

	Сайнд хүрэх магадгүй гэж

	Сайн ч муу ч хэдийг хэлэв

	 

	Зөвөөр санавал таны завшаан

	Зүйгүй бодвол чиний хохь

	Дэмий гажуугаас хэн ч айхгүй

	Дэндүү ядарвал винтов бэлэн шүү

	 

	Хогийн хулгай ийм байхад

	Хөдөөгийн хулгай ийм баймуй

	Хөрөнгө малын дайсан бологч

	Хөх чоно мэт шилийн хулгайчид

	 

	Хотын хулгайн нөхөр болж

	Хүн ардын хөрөнгийг баллан

	Хөөрхий айлууд буурай ардыг

	Хөл явган болгосоор амуй.

	 

	Хорт хулгайд малаа алдан

	Хөл явгарч зовж зүдэрсэн

	Хөгшин залуу нялх нойтонтой

	Хөдөөгийн ард хэчнээн зовно

	 

	Араатан чононоос хамгаалахын төлөө

	Ард бүхэн тэмцэж байхад

	Адгуус адил хорт хулгай

	Ард түмэнд юутай аюултай

	 

	Ардын хөрөнгийн дайсан бологч

	Хүн дүрстэй чонын хулгайг

	Хувьсгалт засгийн хатуу цаазаар

	Ховх цохин арилгах амуй

	 

	Хүн болсон амьтны дунд

	Хөгжилт ажил өчнөөн байвч

	Хичээж амьдрахыг үл дурлагч

	Хэрцгий хулгайг дарах хэрэгтэй

	 

	Ардын засаг нь хэзээ ямагт

	Ард түмнээ хамгаалах чадалтай шүү

	Ариун журмыг эс мэдвэл

	Араатны амь чинь тасрах болно шүү

	 

	Бас хот газрын хогийн муу сайн хулгайчид зах зээл булан тохой, гуанз дэлгүүр зэрэг газраар энгийн номхон хүмүүсийн дэргэд суухдаа элдэв сүрхий муухай үгтэй дуу дуулах буюу өөрсдийн биесээ ийм сүрхий тийм хэцүү ингэж тэгж мэднэ шүү гэх санаагаар тэдгээр шударга номхон хүмүүст таниулан сүрдүүлж завшаанд булаах дээрэмдэх хуурах мэхлэхийг оролддог баймуй. Тэдний дуулан ярьдгаас миний тэмдэглэж авсан нь:

	 

	Агаарын нар нь шингэж баймуй

	Бөмбөр минь

	Амьтны сэтгэл ч хөдөлж баймуй

	Бөмбөр минь

	Арилжаа наймаа ойртож баймуй

	Бөмбөр минь

	Ах нараа таних ч болж баймуй

	Бөмбөр минь

	Баруун хорооны гудамжаар

	Бөмбөр минь

	Баахан хүүхэд явлаа даа

	Бөмбөр минь

	Барьдаг гэдэг шийдэм шүү

	Бөмбөр минь

	Балбана гэдэг бэлэн шүү

	Бөмбөр минь

	Арын модоо орлоо шүү

	Бөмбөр минь

	Ар л хойноос нь дагалаа шүү

	Бөмбөр минь

	Ар шил өөд нь цохилоо шүү

	Бөмбөр минь

	Арав тавыг авлаа шүү

	Бөмбөр минь

	Өдрийн нар гарлаа шүү

	Бөмбөр минь

	Өөдөө сөргөөгөө явлаа шүү

	Бөмбөр минь

	Өвөр түрийгээ нэгжлээ шүү

	Бөмбөр минь

	Баахан мөнгөтэй гарлаа шүү

	Бөмбөр минь

	Баруун зүүнээр нь дагаарай

	Бөмбөр минь

	Банш бууз байлаа шүү

	Бөмбөр минь

	Бариул тавиад гайгүй л баймуй

	Бөмбөр минь

	 

	гэх зэрэг дуулж байсан чихээр сонссон бөгөөд тэдний бусад олон үг ярианы үймээн шуугианы дундаас гүйцэд тэмдэглэж чадаагүй билээ.

	Ер нь энэ мэтийн элдэв зүйлийн ёгт үгтэй дуу ба яриагаар харилцан дохио авдаг байна. Арын мод гэсэн нь баруун дамнуурчны буюу хүрээний гудамж гэсэн үг мэт ба банш бууз гэсэн нь янчаан мөнгийг нэрлэжүхүй. Арилжаа наймаа эхэлж байна гэгч үдшийн хулгай хийх цагийг хэлж байгаа ба баахан хүүхэн явлаа шүү гэсэн баахан нөхөд явлаа шүү гэсэн үгнүүд бөгөөд бусад нь цөм тайлбартай ба бас эдний дууны дотор ший дээгүүр хорооны ший цэнгэлдэхээр ингэж тэгж явна гэсэн үгнүүд байсныг гүйцэд тэмдэглэж завдал болсонгүй болой.  Үүгээр үзвэл эдгээр хогийн танхай балмад хулгайчид бол үнэхээр шийдсэн төлөвтэй этгээд ба чухамхүү этгээдүүд мөн бөгөөд хувьсгалын эсэргүү нарын идэвхтэй туслагч амуй. Эд нарыг ер энгийн нэгэн ядуу зүдүүгийн хараагаар болсон хэрэг аж. Үзвэл маш их ташаарал болох бөгөөд эд нар бол тусгай байгуулалттай улсын доторх ард түмний маш их аймшигтай дайсны бүлгэм гэж үзэж хатуу чангаар даран сөнөөхгүй бол хэрхэвч ардад манай гомдол анхаарлыг хангаж үл чадах бөгөөд тэдгээр засгийн өршөөлийг үл хайхран засрах сайжрахыг үл мэдэгч танхай балмадын омог бардмыг дарангуйлж үл чадах байна гэж урьдаас олон түмэнд уран сайхны эгшгээр сануулан тэмдэглэж тэдний бүхүй л хорт байдлын төлөвийг үзүүлэн танилцуулсугай гэж зорьж бичив.

	
ХЭЛБЭРЭЛ БА НУГАЛАА ХИЙГЭЭД ЭСЭРГҮҮ БОЛОН ЭРГЭЛТ

	ХОЛБОО НАЙРУУЛГА

	Тус шүлгийг "Монгол ардын үндэсний соёлын зам" сэтгүүлийн 1935 оны хоёрдугаарын 3-4 дүгээр талаас авав.

	 

	Ардын цэргийг байгуулан жагсааж

	Алдарт тугийг дээш өргөж

	Атаатан дайсан гамин барон ба

	Ардыг дарлагч харгисыг устган

	 

	Түмэн ардын эрхийг дэлгэрүүлэн

	Төр улсын соёлыг бадруулсан

	Түгэмэл нийтийн амьдралыг хөгжүүлсэн

	Төвшин энхийн байдлыг зохиож

	 

	Эсэргүү дайсныг зэвсгээр хориглон

	Эзэрхэг ноёдыг хуулиар хязгаарлан

	Эргүү тэнэгийг эрдмээр засан

	Энэхүү хувьсгалт төрийг байгуулав

	 

	Хувьсгалт намын бодлогыг тогтоож

	Хүн ард нь эрхийг өгүүлэлдэж

	Хүмүүжиж боловсрохын замууд нээгдэн

	Хөгжилтэй төр минь мандсан боловч

	 

	Нам засгийн нарийн сэжим дээр

	Найдваргүй эрхэмсэг этгээд наалдаж

	Нийт ардын ашиг тусыг

	Нимгэн цаасан дээр гоёмсгоор бичиж

	 

	Үнэн хэрэг ашиг тусыг

	Өөрийн хувь тийш эрхэмлэн хандуулж

	Улам харин бай байсаар

	Урд зүгийн харгисыг даллан

	 

	Хувьсгалт намын ариун журам дээр

	Барууны аюул болгоход хүргүүлж

	Хүсэж олсон ардын эрхийг

	Хуучин ноёдод буцаан өгөх гэтэл

	 

	Ардын намын долоодугаар хурал

	Ангиудын эрс тэмцэл

	Ардын намаа арчлан тэтгэж

	Аливаа мууг арилган засав.

	 

	ЭСЭРГҮҮ

	Төрийн хэрэг хүнд их зузаан

	Түмний байдал засахад хялбар бус

	Түүний дундаас цовхорсон нугалаанууд

	Түрэмгий бодлогоо урьтал болгож

	 

	Хууль ёсоо үл хайхран

	Хувьсгалт ёсыг ихэд дэмийрүүлж

	Хавчлага нугалаа харгис цуурхлууд

	Хааяагүй дэмийрэх галзуурч

	 

	Гэгээд хувилгаад феодал тайж нар

	Гэзэг үсээ дахин тавьж

	Гэмгүй суугаа Тариат Рашаантыг

	Гэнэдүүлэн цохиж түйвээн босгож

	 

	Аав ээж ах дүү болон

	Айл аймгаа танихгүй болж

	Алалдаж хядалцахын аюулыг үүсгэж

	Амьдрал хөрөнгөө сарниулан сацаж

	 

	Хайрлаж байгуулсан засаг төрдөө

	Хартай муу санааг санаж

	Харгис дайсны хорт өдлөгөөр

	Хамаг ардууд шийдэм барьцгааж

	 

	Хөдөө нутгийн хоршоог талж

	Хувьсгалт нөхдийн амийг нь сарниулж

	Хот хүрээ балгадыг шатааж

	Хол ойрын айлыг дайчилж

	 

	Албан хаагч ах дүү нараа

	Атаатан дайсан мэт барьж сүйтгэн

	Арчлахаар очсон хайрт нөхдийг

	Аль муугаар зовоож ална

	 

	Үг хэлийг мэдэхгүй болж

	Өршөөл энэрлийг ч танихыг байж

	Үймүүлэгч феодалын хорыг шингээж

	Үхэхийн аюулыг ч нэгэнт умартаж

	 

	Харанхуй уур талыг бүрхэж

	Хар утаа огторгуйг бүрхэж

	Халуун хүйтэн зэвсгүүд хангинаж

	Хад уул бутран хэмхэрч

	 

	Хөх ногоо гүйцэд дэлгэрсэн

	Хөгжилтэй сайхан зуны цагт

	Хүний цусан шуурга хөдөлж

	Хүйтэн жихүүн униар татаж

	 

	Уул хад нижигнэн сочиж

	Улиас майлс айн чичирч

	Болжмор шувуун дууг хурааж

	Бодь мод уйлан ганхаж

	 

	Хөхрөн харагдагч уулын энгэрт

	Хүнгүй болсон эсгий гэрүүд

	Хөрст ногоон тал зүлэгт

	Малгүй болсон хашаа саравчууд

	 

	Эрэг жалга гуу сувагт

	Эзэнгүй болсон малууд майлаад

	Энхрийлж боосон өлгийн дотор

	Эхгүй болсон нялхас уйлаад

	 

	Уул хад мод шугуйд

	Өвгөд хөгшид айн нуугдаад

	Уйлах гаслах гашуун дуу

	Үдшийн мананд хутган зуурч

	 

	Хамаг ардад аюул тохиолдсон

	Харанхуй зовлон болоод ирэхэд

	Хайрлаад тэднийг татаад авдаг нь

	Хайрт засгийн бодлого шүү дээ

	 

	ШИНЭ ЭРГЭЛТ

	Ардын засгийн агуу өршөөл

	Ачит цэргийн баатар гавьяа

	Аймшигт дайсныг арилган чадаж

	Ард түмнээ авран татаж

	 

	Харгис зүгийн хорыг тайлан

	Хамаг ардын амрыг олгож

	Хавчлага нугалаат явуулгыг засан

	Хамгийн их эргэлтийг гаргаж

	 

	Олон түмнээр эргэж баясан

	Огторгуйн нарыг дахиж үзэн

	Ой модны өвгөд цугларч

	Оргож гарсан ардууд буцаж

	 

	Агужим (Уужим) сайхан орон нутагтаа

	Аав ээжтэйгээ дахиж учран

	Амгалан тайвны талбар дээр

	Амраг янаг эргэж золгоод

	 

	Хөх ногоо дахин дэлгэрээд

	Хөхөө шувууд эргэж донгодон

	Хөвч сайхан нутаг талдаа

	Хүүхэд багачууд гүйн тоглож

	 

	Айл аймаг баясан цуглаж

	Авралт засгийн бодлогыг уншин

	Адгуус мал сүргээр бэлчиж

	Амтат өвснөө хуран цугларч

	 

	Тунгалаг нарны өршөөлт илч

	Түмэн амьтан эх бодис

	Төвшин энхийн байдал мандаж

	Төр улсын хөгжил ирэв.

	 

	САНУУЛГА

	Ард түмэн бүгдээр бид нар

	Ах дүү ердөө адил шүү дээ

	Алалцах хядалцах гэдэг бол

	Атаатан харгисын хорлол шүү дээ

	 

	Өөрийн сайхан орон нутагтаа

	Өргөн чөлөөтэй баясан суухыг

	Өшөөт харгис дайсан болбол

	Үзэж чадахгүй хорсоно шүү дээ

	 

	Хөгжиж бүхүй улс төрдөө

	Хүмүүжиж бүхүй бидний ардыг

	Хүчирхэг ноёрхог этгээд болбол

	Хүлээж чадахгүй өшнө шүү дээ

	 

	Үзэж өнгөрүүлсэн зовлонгоо нөхөд өө

	Үргэлжид мартахын аргагүй биз ээ

	Өшөөт харгис хорыг нөхөд өө

	Өвчин мэт сэргийлэх нь чухал биз ээ

	 

	Авралт засгийн бодлогыг нөхөд өө

	Амьтайгаа холбож биширнэ биз ээ

	Аюулт харгисын хорыг нөхөд өө

	Аварга могой шиг танина биз ээ

	 

	Түмэн ард бүгд бүгдээрээ

	Төрсөн мэт биесийг хайрлаж

	Төр улсын баганыг тойрон

	Төмөр хүрээ мэт батдан нэгдэж

	 

	Хорт гэмт түмний дайсныг

	Хог шороо мэт арилган цэвэрлэж

	Холхи наадам хувьсгалын соёлоор

	Хотол улсаа чимэн мандуулж

	 

	Энэ дэлхий дээр эрх төгс

	Эрдэм соёлоор бүрэн төгс

	Ирэх цагт хүчин төгс

	Элбэрэл журмаар ариу төгс

	 

	Алдарт төрөө бүгдээр хамгаалж

	Ашдын боловсролыг бүгдээр таньцгааж

	Аж амьдарлага бүгдээр хөгжүүлэн

	Адуу малаа бүгдээр өсгөн

	 

	Эргэх нарны илчийг дагаж

	Эргэх цагийн дэвшилтийг угтан

	Эрдэм соёлд яаран боловсорч

	Ижилдэн бүгд хамтаар хөгжигтэй (хөгжигтүн)

	
ТУН Ч БОЛДОГГҮЙ ТОМ ТОЛГОЙ

	Тус шүлгийг "Үнэн” сонины 1935 оны №60(1119)-аас авав.

	 

	Хөх огторгуйн тунгалаг наран мэт

	Хүн ардын дундаа мандсан

	Хөгжилтэй сайхан засаг төрд

	Хөшөөлөн мөчөөрхөгч нарыг

	Үнэхээр жигшин жигшин үзэх бөгөөд

	Үнэн ёсыг шударгаар баримталж

	Ариун явдалтан нарт сануулга болгон

	Ардын төрд дайсан бологчдын

	Учир байдлыг утга уянга болгож

	Шүлэглэсэн үүнийг нийтээр толилон анхаарч

	Утга санааг дахин дахин эргэцүүлмүй.

	Нуур амар бол нугас амар биш үү

	Төр төвшин бол түмэн баясалтай биш үү

	Түүний дотор оршин суугч бүгдээр

	Төр засгийн гавьяа мэдэлтэй биш үү

	Ардын засаг нь ардын хэрэг бөгөөд

	Ардын хэрэг нь улсын хэрэг амуй

	Ардыг бодвоос улсыг бодох бөгөөд

	Улсыг бодвоос ардыг хамгаалах амуй

	Ард нь улсын үндэс суурь

	Улс нь ардын гэр орон

	Гэр орондоо эзэн болбоос зохих нь

	Монгол ардын аргагүй зөв болой

	Энэхүү улсын эзэн нь ард тул

	Энэхүү улсын засаг ч ард

	Энэ мэтээр ард нь эрхэм тул

	Энэ улс нь түүний төлөө амар

	Ардад өшөөтэй хэн баймуй

	Хэн бээр ардад өшөөтэй баймуй

	Тэр бээр ардад дургүй баймуй

	Тэр бээр ардын засгийг тэрсэлмүй.

	 

	Энэ өдөр ардууд эрхтэй

	Энэ өдөр ардууд засагтай

	Энэ засаг хэзээд алдахгүй нь

	Энэ төрийн ардын үүрэг амуй. 

	Ардын засагт хэн бээр халдваас

	Ардын цусыг урсгах биш үү

	Ардын цусыг урсгасан этгээд

	Ардын дайсан чононууд биш үү.

	 

	Энэ улсын засаг нь ард тул

	Энэ улсын цэрэг нь ард болой

	Энэ улсын нам нь ард тул

	Энэ улсын хувьсгал нь ард болой

	Чухам аль нь дайсан буй

	Чухам аль нь эсэргүү буй

	Ард нь ардтайгаа тэмцэх үү

	Ард нь засагтайгаа тэмцэх үү

	Учир байдал маш гүнзгий баймуй

	Улс хэмээгч маш чухал баймуй

	Энэ улсын амь нь ард баймуй

	Энэ төрийн эрх нь ард баймуй

	Хэн бээр гүн ухаантай бөгөөс

	Хэн бээр ариун санаатан бөгөөс

	Хэн бээр үнэн журамтан бөгөөс

	Тэр бээр энэ төрийг биширмүй

	Хэн бээр балмад бурангуй бөгөөс

	Хэн харанхуй тэнэг бөгөөс

	Хэн ховдог шунахай бөгөөс

	Тэр бээр энэ төрийг харшилмуй

	Энэ төрд халдахын хамт

	Ардын амийг сүйтгэх бөгөөд

	Энэ төрд харшлахын хамт

	Ардын амгаланг эвдэх амуй.

	 

	Энэхүү үгсийг бодон бодож

	Эдгээр ёсыг мэдэх хэрэгтэй

	Эсэргүү явдлыг хянан хянаж

	Энэ засгийг таних хэрэгтэй

	Ардын засгийг байгуулснаас нааш

	Ард нийтээр ихэд хөгжив

	Ард нийтийн хөгжлийг үзээд

	Авилгагүй харгис нь хорссон амуй

	Хуучинд дурлагч хуурмаг феодал

	Хувьсгалт ёсыг хэрхэн мэдмүй

	Хүн ардын шинэ цагийг

	Зөрчихийн төлөө тэмцсээр ирэв

	Шар хар нийтийн дунд

	Ухаантан хүн толилсоор буй за

	Сайн сэтгэлт ардын дунд

	Шударга хүмүүс ширтсээр болой.

	Энэ цагт энэ улсад

	Эрх жаргалыг бүгдээр амсаж

	Энх төвшин амар жаргалтай

	Ийнхүү суухыг хүссээр байтал

	Түмэн ардыг ямагт гэнэдүүлж

	Төр засагт битүү хорсон

	Түйтгэр дамшгийг өөрсдөө үйлдэн

	Туйлын жигшүүрт самууныг гаргаж

	Улсын дотор удаа дараа

	Урвасан эсэргүү байн байн гарч

	Өчнөөн төчнөөн ард амьтныг

	Алсаар бас хашрахгүй байна уу.

	 

	Шашныг мандуулагч амьтныг жаргуулагч

	Сайхан нэрийг урдаа бариад

	Шамбалын дайнд мордъё хэмээн

	Шавь нар бологчдыг хойноос дагуулж

	Гадаадын галзуу харгисыг даллаж

	Дотоодын будангуй дээрмийг цуглуулан

	Монголын дотор монголыг алалдуулж

	Ардын дотор ардыг хямралдуулж

	Аймшигт явдлыг үйлдэхдээ тэд нар

	Алсын бодлого чинь чухам юун буй

	Ардын толгойд бурхан болцгоож

	Амьтны шүүсээр жаргах бус уу

	Жаргасаар байгаа улс төрийг

	Жаргалант хэмээвч ямар буй

	Жаргасаар байгааг жаргуулах хэмээгч

	Жаргал ямбаа хүссэн хэрэг

	Мандсаар байгаа шарын шашныг

	Мандуулах хэмээгч ямар үг буй

	Мандсаар байгааг мандуулах хэмээгч

	Манжийн хуулиар албадах бус уу.

	 

	Шарын шашны ёс журмыг

	Бид нар бас ч төсөөлж мэдмүй. 

	Шагимунь буддагийн уул ёсонд

	Шашныг албадан мандуулах ёсгүй

	Шашин хэмээгч түмний дур

	Дуртай ардын шүтсээр хэрэг

	Дургүй болбоос албадан дарж

	Сахил хүртэж яахан болмуй

	Тайван манай ардын төрд

	Чөлөөтэй шашныг явуулсаар атал

	Заавал урьдын албын ёсоор

	Жанчиж дарлаж мандуулах хэмээгч

	Төр байтугай шашинд ч байхгүй

	Түрэмгий балай мунхаг санаа 

	Түүний чухам үнэн хүсэл нь

	Түмний оройд завилах санаа.

	 

	Эдгээр үгс нь үнэн үг шүү

	Эсэргүү нарын гол бодлого шүү

	Энэхүү засаг төрийн ёсонд

	Эгнэгт феодалыг шүтэхгүй болой

	Шашныг мандуулах нэрийг барьж

	Феодалыг мандуулах зорилгыг явуулсан

	Шар дүртэй хомхой бодлоготой

	Шалз хувалз шиг толгой лам нар

	Зүгээр байтал засагтаа халдах

	Зөндөө байтал хэрэг гаргах

	Амгалан байтал ардыг үймүүлэх

	Амьсгалтай байтал үхлийг эгээрэхэд

	Олон түмэн шар хар нийт

	Ухаан бодлогод ард нийт

	Онц ихээр хирдхийн гайхаж

	Огоот ихээр жигшиж баймуй.

	 

	Муугаар нэрлэж муугаар өгүүлэгч

	Манай улсын хувьсгалт засаг нь

	Гэмгүй сууж гэмгүй байтал

	Хэнийг боловч халдаггүй биз

	Ариун шашны ёсыг сахиж

	Амьтны төлөө залбирмуй хэмээгээд

	Аяндаа байгаа засаг төрд

	Атаархан халдах нь юутай жигшүүртэй

	Үнэхээр устаж сөнөөвөөс зохих

	Үнэхээр өөдөлшгүй харгис явдал

	Үнэхээр олиггүй муу санаа

	Үнэхээр толгой лам нараас гардаг баймуй.

	 

	Том толгой лам нар өөрөө

	Төр шашны дайсан бөгөөд

	Түрэмгий харгисыг хүсээд байх нь

	Түмэн ардын өшөөтөн баймуй. 

	Хамгийн сүүлд гарч ирсэн

	Харгис Жамъяндивийн хэргийг үз

	Хуучин утаа гаргасаар ирсэн

	Хувьсгалын эсэргүү явдлыг үз

	Алинд тэд нар оролцоогүй баймуй

	Алиныг тэд нар үүсгээгүй баймуй.

	 

	Ардын хувьсгалт намын зүгээс

	Аль нь японы бус баймуй

	Алинд толгой ламгүй баймуй

	Ард түмэнд сануулсаар байдаг

	Аймшигт харгис толгой лам нарыг

	Ард бид нар үзэж баймуй

	Төр засагт халдах тусам

	Төгсөж мөхөхдөө ойртох биз

	Түмний эрхийг харшлах тусам

	Тэдний байдал нь танигдах биз.

	 

	Ариун ёсыг гартаа барьж

	Ардын төлөө тогтносон засаг

	Аливаа муусайн харгис дайсныг

	Арилган дарахад юун зовмуй

	Мууг жигшин сайнд сүслэн

	Хэвийг сахиж ёсыг шүтвээс

	Амар төвшин жаргалыг эдэлж

	Ардын төрд амьдрах замтай. 

	Өршөөлт засгийн бодлогод тэрслэн

	Олон түмний үйлсийг харшилж

	Урьдын харгис суртлаа хүсвээс

	Үхэх мөхөхдөө саадгүй хүрч

	Сайн бүхнийг сааргүй алдаж 

	Самуун бузрын гутамшиг болж

	Төгсөх бөгөөд төгссөөр атал үл мэдэх нь

	Мунхгийн чанадах мунхаг

	Харгисын чанадах харгис

	Өсийн чанадах өстөн

	Өөдөлшгүй замтан үнэхээр бус хэмээх газар

	Үгүй болсоор баймуй.

	Аюулт харгисын хор нь харанхуй манан мэт боловч

	Ардын засгийн хууль нь гал цахилгаан шиг болой.  

	
УРАН САЙХНЫ ИХ БАЯРЫГ УГТАН ЁСОЛЪЁ

	Тус шүлгийг "Ардын үндэсний эрх" сонины 1935 оны №76(304)-аас авав.

	 

	Дүв дүгрэг улаан наран уран сайхны чимэг

	Манай улсын манлай дээр гэрэлтэй сайхнаар мандав

	Шинэхэн үүссэн ший жүжиг, дуу хөгжмийн эгшиг

	Бүх монголд тов тодорхой уянгат зөөлнөөр хөдлөв

	 

	Уран сайхны их зам дээр баатарлаг тэмцэгч эрс

	Эдүгээ үеийн хөгжлийн дунд юутай их баяртай

	Бүтээж ирсэн зүйл зүйлийн уран сайхан үйлс нь

	Урагш дэвших монгол улсдаа яруу сайхан түүхтэй

	 

	Хувьсгалт ёсны ардын эрхт алтан соёмбын гэрэл

	Манай улсын нам засгийн туйлын үнэний бодлого

	Монгол үндэсний эрдэм соёлыг хөгжөөж сэргээх зорилго

	Энэ өдөр илт болж нийтээр танихад хүрэв

	 

	Уран сайхны уг үндэс туйлын гүн зузаан

	Энэ өдөр илтгэн илтгэвч яахан өгүүлж бармуй

	Ихэд мандсан уран бүтээл нийт олонд дэлгэрч

	Улс төрийн бат түшиг хувьсгалын зэвсэг болов

	 

	Манай улсын шинэ маягийн ший жүжгийн тавцанд

	Наадан тоглож баясан бүжиглэгч залуу хүчнүүд дэлгэрч

	Эртнээс нааш эгшигт сайхан морин тэргүүнт хөгжим

	Монголын дунд лимбэний эгшиг юутай сайхан цэвэр

	 

	Уран сайхныг олон түмэнд нэвтрүүлье хэмээсэн лоозон

	Төв театрын үүд хаалганд хоосон байдаг бус уу

	Түүний бие нь үнэн хэрэг дээр хаамуй хаамуй явмуй

	Улсын дотор улсын гадна нийгэм дэлгэрч чадав

	 

	Уран зохиолын бодит бие түүний хэрэг үйлс

	Энэ өдөр гэнэт мандсан нь юутай их гайхал

	Урьд урьдаас чиглэж тавьсан зорилго бүхүй бүтээл

	Одоо үест биелэх ёстойг нийтээр гаргах болов

	 

	Сурлага эрдэм соёл суртлыг түргэн сурч чадагч

	Сэргэлэн хурц монголын үрсийг үнэхээр магтавч барахгүй

	Ший жүжиг, дуу хөгжим уран зохиолын үйлсэд

	Шамдан яваа үнэн зүтгэлтэн илт хөгжилтэй болов. 

	 

	Хувьсгалын хэрэг түмний тусыг хэзээд харшлагч дайсан

	Энэ завсар хэчнээн муу сайн тэмцсээр ирснийг өгүүлэх үү

	Хурц зоригт уран сайхны манлай жанжин хүчнүүд

	Хувьсгалын эсэргүү мунхаг дайсныг ялж давсаар иржүхүй. 

	 

	Энэ удаагийн их амжилт уран сайхны хөгжлийг

	Ард түмэн нэг бүр марталгүй тэмдэглэж

	Манай улсын нам засаг, уран сайхны үйлсийн

	Агуу их ач тус түүний ажлыг үнэлэлтэй

	 

	Хувьсгалт ёсны уран сайхны их амжилтын баярт

	Хойшид гүйцэтгэх ажлын тал дээр чухал нэгэн зорилго

	Хамаг олон уран сайхны төрлийн ажилчид

	Халуун бат холбоо журмаар цаашид явах нь чухал

	 

	Уран сайхны үйл хэрэг улам өргөжин дэлгэрч

	Улсын дотор наран мэт мандаж ирсэн цагт

	Улс иргэн олон нийтээр уяран гайхан баясаж

	Утга уянгын хөгжим эгшиг улсаа мандуулах болмуй.

	
ХОЛБОО ШҮЛЭГ

	Тус шүлгийг "Ардын үндэсний эрх” сонины 1935 оны №83(311)-аас авав.

	 

	Улсын хэрэг олны явдлаас

	Үлгэр шүлгийн урлал үүсэж

	Утга уянга зохиол найруулга

	Ухааныг нээгдүүлэгч хурц зэвсэг

	 

	Уншихуйяа сайхан сэтгэлд таатай

	Утга санаа гүн бодлоготой

	Улсын дундах урлалын эрдэм

	Олны доторх сэргэлэн авьяас.

	
ЗУРГИЙН САЙХАН

	Сэтгэлд байгаа зургийн үзэгдэл

	Хурууны үзүүрт биелэн гарч

	Үзэсгэлэнт сайхан уул ус

	Хүний хүрээлэнд гайхамшиг болж

	 

	Дэргэдүүр өнгөрөх хүнийг зогсоож

	Холуур гарах нүдийг татаж

	Өөрийн сайхан үзэсгэлэн чанараа

	Үг дуугүй сонирхуулж чадмуй.

	
ИХ УЛААН ОКТЯБРЬ УРА УРА

	Тус шүлгийг "Ардын үндэсний эрх" сонины 1935 оны №87(315)-оос авав 

	 

	Нэгэн мянган есөн зуун арван долоон он

	Их алдарт Октябрийн ялалт бүхүй он

	 

	Петрбург дахь хааны ордноо хоргодсон

	Хөрөнгөтний төр засаг

	Цагааны үлдэгдлүүд

	Керенскийн этгээд

	Меньшевикийн

	Хамтаар

	Сөнөх цаг нь болсон он

	 

	Октябрь сайхан алдарт их хувьсгалын өдөрт

	Петрбург хотын ажилчин ардууд зэвсэглэж

	 

	Их улаан большевик намын удирдлагаар

	Шууд хувьсан гарцгааж

	Улаан гал бадарсан

	Хувьсгалын үеэр

	Хааны

	Өвлийн

	Ордонд дайран орсон өдөр

	 

	Оросын олон түмэн үйлдвэрчин улаан цэргүүд

	Их удирдагч Ленин юугаан анх үзсэн өдөр

	 

	Эвдэрч сүйдсэн их орос орныг

	Өөрийн эрхэнд авч

	Хүн төрөлхтний

	Түүхийн дээр

	Пролетарийн

	Зөвлөлт засгийг анх байгуулсан өдөр

	 

	Дэлхий дахины дарлагдсан үйлдвэрчин тариачин малчин

	Дарлагч харгисыг устгагч октябрийг танив.

	 

	Түүнээс аван газар бүр түрхэрч

	Хувьсгалын сүр хүч

	Гал цахилгаан

	Улс бүр

	Долгисон

	Ирж

	Дэлхийн октябрь болон хувилав

	 

	Энэ өдөр дэлхий дээр эзэрхгийн дайны хөл

	Энэ өдөр дэлхий дээр ард иргэний хувьсал

	 

	Газар бүрийн үймээн их

	Гэвч бидний ардуудаар

	Хөдөлшгүйгээр

	Бат чангаар

	Эрхт

	Чөлөөт

	Улс ардаа хамгаалан сахимуй.

	 

	Харанхуй өлсгөлөн зовлонгийн далай хөрөнгөт ертөнц

	Түүний дээгүүр гэтлэн өнгөрөх гэрэлт улаан хөөрөг

	 

	Ялагдашгүй октябрийн улаан тугийг

	Хатуу чанга барьцгаан

	Хүн төрөлхтнийг

	Суллан тавих

	Их хэргийн

	Төлөө ялалттай гавшгайгаар тэмцэгтүн.

	
ЭРҮҮЛИЙГ ХАМГААЛАХ ЯВДЛЫН ГЭГЭЭН ТУЯА

	Тус шүлгийг "Ардын үндэсний эрх" сонины 1935 оны №88(316)-аас авав 

	 

	Манай улс мандах тусамд малчин ард нь ямагт баяртай

	Монгол улсын эрхт засаг огторгуйн нарнаас юуны өөр

	 

	Ард олондоо эрхийг олгов

	Ард олондоо эрүүлийг олгов

	Ард олон баяртай жаргалтай

	Ард олон биетэй чийрэгтэй

	 

	Эрүүл энхийг олоод ирэхийн хамт

	Энэ монгол нь сэргээд ирэв

	Өвчин эмгэг арилаад ирэхийн хамт

	Үр үндэс дэлгэрээд ирэв

	 

	Эцэг эх эрүүл чийрэг бол

	Төрсөн үр тунгалаг сайхан

	Энэ засаг эрүүл энх бол

	Түмэн ард төвшин сайхан

	 

	Манай засгийн ач өршөөлийг

	Бид нар яахан мартаж болох буй

	Муу өвчний хор аюулыг

	Бид нар яахан үл мэдэх буй

	 

	Хүн төрөлхтнийг хорлох дайсан хэчнээн олон билээ

	Хөрст дэлхийд амьдрах хэмээгч төчнөөн бэрх ажээ

	Хүнийг хорлогч дайсныг тэмцэх дээд арга ухаан

	Хувьсгалт ёсны манай улсад бүрдэж ирсэн шүү

	 

	Хуучин үе, феодалын үе ямар үе буй

	Феодал ноёдын дарлал ба өвчин эмгэгийн үүр

	Хамаг муу, хамаг харанхуй, хамаг бүдүүлэг болхи

	Харанхуй болон үеийг барсан феодалын новш биш үү.

	 

	Феодалын үед ард түмнийг бүдүүлэг буурай тэнэг мунхгаар байлгахыг хичээж завшаанд дарлах мөлжих завших хонжихыг явуулж байсны уршгаар монгол оронд хүн нийтийн соёл боловсрол, эрдэм чадлыг дэлгэрүүлэхийг цаазалж, түүний оронд өвчин гамшиг үр үндэс боловсорч, өмхийрсөн феодалын харанхуй байдлын суурь нь болж өнгөрсөн билээ. Автономийн үеийн харанхуй байдлыг ардын эрхт засгийн авьяастан сэхээтэн нараас аль бүрд тоочин өгүүлж шүлэглэн бичээд бас бараагүй баймуй.

	 

	Том том жинстэй

	Толгой тархи эмгэгтэй

	Тогосын отго дэвүүртэй

	Түшээт ширээт ноёд

	 

	Ард олныг зандарч

	Авч идэхийг шунаж

	Алах талахаар айлгаж

	Арьс махыг шулбачиж

	 

	Хууль цаазаар дүрэмдэн

	Хүний цусыг гоожуулж

	Тэнгэр язгуураар далайлган

	Түмний толгойг дарж

	 

	Ийнхүү дарлан цөлбөн хурааж байхад нь тэдгээрийн туслагч болох шар том феодалууд шашны нэрийг барьж амьтны толгойг эргүүлэн харанхуй феодалын эрхшээлийн доор хашиж хүлэн байсныг өгүүлбээс:

	 

	Багшдаа залбир

	Барцад чинь арилмуй

	Хутагтдаа сүжиглэ

	Хувь чинь нэмэгдэнэ

	Энэ төрөлдөө зововч

	Эргэх төрөлдөө жаргамуй

	Эрхт дээдсийг хүндлэн

	Элдэв нүглээ наманчлан

	Шашнаас өөр сайнгүй

	Шамбалаас дээд оронгүй

	Ламаас өөр авралгүй

	Нүглээс илүү аюулгүй

	Хэмээж байхдаа ардын дунд дэлгэрч гарсан

	Халуун ханиад томуу өвчин

	Хатгах шархирах бархирах өвчин

	Хавдар боом яр өвчин

	 

	Аль мууг ардад тулгаж

	Анхны гэсэн үйлийн үр болгож

	Аргалж эмнэхийн хоосон нэрээр

	Авч идэхийг урьтал болгож явахдаа

	 

	Гадаадын эрдэм хэмээгчийг

	Гай барцад шиг бодож

	Төрийн ёс хэмээгчийг

	Тэдний өмч шиг санаж

	Түмний толгойг эргүүлж байсны

	 

	хараагаар өвчин тахлын хүрээлэн өмхийрсөн феодалын орон болж жигшигдэн байсны жишээг өгүүлбээс:

	 

	Зуд болоход өлөн нохой жаргадаг

	Зовлон болоход гүрэмч доромч жаргадаг

	 

	хэмээн ард олны сэхээтэн авьяастан нар хүртэл асар ховдгуудыг жигшин өгүүлж байсан нь аргагүй тэдний гэрч болой.

	 

	Халдварт өвчин дэлгэрч

	Хүн ард үхэхэд

	Хадаг самбай гүйлдэж

	Алтан мөнгөн авалцах явдал болж

	Байсан билээ

	 

	Өвчин хүрэв үү үгүй юу

	Гүрэмч гуай хүрээд ирдэг

	Эмч гуай морилоод ирдэг

	Чойжин гуай буугаад ирдэг

	Удган гуай цамнаад ирдэг

	Нохой эцэст сахиад ирдэг

	Лүйжин эцэст пажигнаж дуусдаг. 

	 

	Өвчин хүмүүн үхэлтэй

	Үлдсэн тэд олзтой

	Мухар толгойт багш гуай

	Морь малыг хөтөлнө.

	 

	Мурий амтай гүрэмч хоёр

	Малгай дээлийг хураамуй

	Аймшигт чойжин тэр гуай

	Алтан мөнгийг өвөртөлнө

	Авч сурсан удган

	Аль дуртайг авмуй

	Алтан савыг нээсэн

	Багшийн барилгад сандармуй

	Адаг сүүлийг уншсан

	Лүйжинчийн зэд дутагдмуй.

	 

	Амь биеэ алдсан

	Ард нь хаана хэвтэнэ

	Ар уулын энгэрт

	Зэрлэг ноход идмүй.

	 

	Өвчний эзэн нь юу буй

	Үл үзэгдэх хорхой

	Өвчнийг анагаагч нь хэн буй

	Мөн тийм хорхой.

	 

	Хуучин ёст байдлын хад, түшмэд хар шар дарлагч мөлжигчдөөс тэргүүлэн хүний мах цусыг сорогч хорхой шумуул хорт микроб. Хөх чоно хөдөөгийн зэрлэг нохой байтал феодалын хорлолд туслан нөхцөлдөж

	 

	Хүн ардыг хөдлөх бүр идэх сорох

	Мөлжих бээр дэнсэлгэн зовоож

	 

	байсныг хувьсгалын хүчээр ховх цохин хаяж, хүн ардын дунд тунгалаг толь мэт гэгээн засаг гэрэлт шил. Эрдмийн багаж энэ цагийн боловсролыг олсон нь эдүгээ үед:

	 

	Толгой харгис феодалын суртлыг хэмх цохиж

	Тоо томшгүй хорхойн ертөнцийг илрүүлж

	Олон түмэн ардаа эрүүл энх амгалан төвшнөөр

	Жаргуулсаар арван дөрвөн жил болж ирсэн нь асар

	Их гавьяат хэргийн нэг мөн болой.

	
МАНЖИЙН ДАРЛАЛААС АНГИЖИРСАН ЯВДАЛ

	Тус шүлгийг "Ардын үндэсний эрх” сонины 1935 оны №89(317)-өөс авав.

	 

	Шүлэглэлт өгүүлэл

	Дарлаж эхэлсэн дайчин улсыг хэн үл мэднэ

	Давж заалдах эрхгүй болсон ардыг юун өгүүлнэ

	 

	Өмнө зүгийн өчнөөн төчнөөн хар хятад ирж

	Өргөн түмнийг мөлжиж тонох хятадын худалдаа дэлгэрч

	Харгис амбан Сандо сайд хүрээний газар морилж

	Хар ташуур, банз шаахай ардын махыг зулгаав

	 

	Ай хөөрхий бусад улсын боол болох хэцүү

	Ар өврийн түмэн ардын зовлонг яахан өгүүлнэ

	 

	Хэл буруу хятадын манжид жанчуулж нэг зовно

	Хэрцгий догшин феодал ноёдод балбуулж нэг зовно

	Өөрийн сайхан орон нутгаа булаагдаж нэг зовно

	Өнгө бүрийн хулгай дээрэмд талуулж нэг зовно

	 

	Элдэв элдэвт эргэлдэж байсан монголын түмэн ард

	Эзэрхэг харгис манжийн хөлөөс ангижрахыг хүсэх үед

	 

	Үндсийг бодогч улсыг тэргүүлсэн зарим хэдэн хүмүүс

	Улс төрийг хайрлан санагч эрхэм оюутан эрс

	Санаа сэдэж хэрэгт тэргүүлж түр зуур боловч

	Самуун манжаас салж ангижрах автономийг байгуулсан болно

	 

	Манж улсын хэвт ёсны гуравдугаар оны үе

	Монгол улсын автономит засгийн анхдугаар он болж

	 

	Арван нэгэн сарын арван найман тэмдэглэлт нэг өдөр

	Монгол аймаг улс хэмээж дөнгөж боссон өдөр

	Автономит улс арай чармайн монголын түүхийг сэргээтэл

	Мөнөөх гайхал феодал ноёд чинь дахин худалдсан бөлгөө

	 

	Ардын намын Сүх жанжны улаан жавхлант туг

	Ар Хиагт Алтанбулагаас анх мандах үед

	 

	Монгол аймаг чухамхүү босож улс байгуулах шинж

	Тэр үед бүрдэн ирж түмэн ард хавсрав.

	Түмэн ардын агуу зориг феодалын ангийг эвдэж

	Улс үндсийг эрдмээр засах ардын төрийг байгуулав. 

	 

	Европ ёсны арван нэг нь анхны түүхт жил

	Мөн ёсны хорин нэгэн нь нэн түүхт он

	 

	Түүхт оныг түмэн ард хэзээд мартаж болох уу

	Төр улсыг мандуулж чадсанаа бас ч үл мартмуй

	Улс үндэстний төлөө хэмээх шударга журамт ард

	Өчнөөн төчнөөн олон олноор сэргэж хүмүүжин гарч

	 

	Эдүгээ үеийн эрхт гэгээн засаг төрөө хүрээлж

	Энэ дэлхийд бүрэн эрхт шинэ улс мандав.

	
МАНАЙ ОРОНД МАЙН НЭГЭН МАНДАЖ БАЙНА, ХӨГЖИЖ БАЙНА

	Тус шүлгийг "Ардын үндэсний эрх" сонины 1935 оны №97(325)-оос авав.

	 

	Жил бүр улираад ирдэг

	Майн нэгнийг үзэхэд

	Цаг цагт улираад ирдэг

	Ертөнцийн улиралтай адил

	Илэрхий дээрх дарлагдаж зовсон

	Хүн төрөлхтөн бүгдийн

	Эрх чөлөөгөө олох тэмцэл нь

	Хурцдаж байгаагийн шинж

	Энэ өдөр эрх чөлөөт

	Манай Монголын ард нь

	Өөрийн үндэсний тусгаар мандсан

	Засаг төрөө хөгжүүлж

	Дэлхий дахины хөгжиж бүхүй

	Пролетарийн ангитай

	Салшгүй бат нэгдэл

	Зузаан холбоог байгуулмуй

	Манай улсын соёл боловсрол

	Өдөр өдрөөс хөгжиж

	Майн нэгний жил бүрийн

	Өргөн жагсаалд гарна

	Мандаж бүхүй ард түмний

	Үнэн зориг чадлын

	Мохошгүй баатар эрэлхгийг

	Дэлхий дахинд үзүүлмүй

	Хүн төрөлхтний цусыг сорогч

	Хөрөнгийн эзэн капиталтан

	Хорт аймшиг дайны бэлтгэлийг

	Ихэд шамдан оролдовч

	Хөгжиж бүхүй хувьсгалт ардын

	Их тэмцлийн хүчинд

	Хөмрөн унаж мөхөж сөнөх нь

	Нүдний өмнө болж буй

	Майн нэгний улаан туг

	Дэлхий дахинаа мандаж

	Маркс, Лениний ариун ёс

	Хүн төрөлхтнийг удирдан

	Цаглашгүй агуу их

	Манай энэ дэлхийд

	Ялагдашгүй гайхамшигт их

	Жаргалант байдлыг зохиомуй

	Майн нэгэн майн нэгэн

	Улам улам мандагтун

	Мандаж бүхүй майн нэгний

	Сүрлэг жагсаал мандагтун

	Муу харгис эзэрхэг түрэмгий ба

	Түүнийг дагалдагч мунхгууд

	Мөхөж сөнөн үтэр түргэн

	Устаж арилахыг мэдэгтүн. 

	
МАНЖААС АНГИЖИРСАН МАНАЙ УЛСЫН ТҮҮХТ БАЙДЛЫГ ШҮЛЭГЛЭН ӨГҮҮЛЬЕ

	Тус шүлгийг “Монгол ардын үндэсний соёлын зам" сэтгүүлийн 1935 оны 8 дугаарын 8-9 дүгээр талаас авав.

	 

	Нэг үе их алдарт дээд Чингисийн үед

	Монгол хэмээх их нэр дэлхий дахинд тунарч

	 

	Газар бүр улс бүр түүний нэрийг дуулмагц

	Ямар нэгэн тэнгэр шимну аянгын эзэнд бодмуй

	Газар бүр, улс бүр түүний нэрийг таарагдмагц

	Ямар нэгэн их шуурга сандруу мэт болмуй

	 

	Ийм хүчит их алдарт эрт цагийн монгол нь

	Нэг мэдсэн Хятад манжийн боол зардас болжухуй

	 

	Түүний учир түүний шалтгаан нь юун дээр байв

	Түүний учир түүний шалтгаан нь язгууртан дээр байв

	Язгууртан хэмээх феодал ноёд эрх ашгийг дэмжиж

	Ихэд мандсан Монгол улсыг хятадын албат болгов

	 

	Түмэн ардын баатар зоригийг сэргээж чадсан Чингис

	Түүний харин үйл хэргийг унтрааж чадсан феодал

	 

	Феодал ноёдын үнэн чанар юу юун дээр байна

	Нэр зэрэг өнгө ямба архи дарсанд хувилжухуй

	Нэр зэрэг өнгө ямбанд ихэд шунасны учир

	Өөр зуураа эрх тэмцэж байлдаж явсан түүхтэй.

	 

	Анх удаа манж улс арга ухааныг хэрэглэж

	Ар өврийн феодал ноёдыг үзээд хүүхэн шиг мэхэлж

	 

	Том том жинс зэргээр ноёдын толгойг дарж

	Төвөд улсын багш ламаар ардын зоригийг мохоож

	Манж улсын амбан яамыг монголын дунд байгуулж

	Гадаад монголын хэргийг шийтгэх хууль цаазыг тогтоов

	 

	Дарлаж эхэлсэн Дайчин улсыг хэн үл мэднэ

	Давж заалдах эрхгүй болсон ардыг юун өгүүлнэ

	 

	Өмнө зүгийн өчнөөн төчнөөн хар хятад ирж

	Өргөн түмнийг мөлжиж тонох хятадын худалд дэлгэрч

	Харгис амбан Сандо сайд хүрээний газар морилж

	Хар ташуур банз шаахай ардын махыг зулгаав

	 

	Ай хөөрхий бусад улсын боол болох хэцүү

	Ар өврийн түмэн ардын зовлонг яахан өгүүлнэ

	 

	Хэл буруу хятадын манжид жанчуулж их зовно

	Хэрцгий догшин феодал ноёдод балбуулж нэг зовно

	Өөрийн сайхан орон нутгаа булаагдаж нэг зовно

	Өнгө бүрийн хулгай дээрэмд талуулж нэг зовно

	 

	Элдэв элдэвт эрстэж байсан монголын түмэн ард

	Эзэрхэг харгис манжийн хөлөөс ангижрахыг хүсэх үед

	 

	Өршөөл журамт сайд түшмэд зарим хэдэн хүмүүс

	Улс үндсээ хайрлан бодогч оюутан мэргэн эрс

	Санаа сэдэж хэрэгт тэргүүлж түр зуур боловч

	Самуун манжаас салж ангижрах автономийг байгуулсан болмуй

	 

	Манж улсын хэвт ёсны гуравдугаар оны үе

	Монгол улсын автономит засгийн анхдугаар он болж

	 

	Арван нэгэн сарын арван есөн тэмдэглэлт нэг өдөр

	Монгол аймаг улс хэмээж дөнгөж боссон өдөр

	Автономит улс арай чармайн монголын түүхийг сэргээтэл

	Мөнөөх гайхал феодал ноёд чинь дахин худалдсан бөлгөө

	 

	Ардын намын Сүх жанжны улаан жавхлант туг

	Ар Хиагт Алтанбулагаас анх мандах үед

	 

	Монгол аймаг чухамхүү босож улс байгуулах шинж

	Тэр үед бүрдэн ирж түмэн ард хавсрав

	Түмэн ардын агуу зориг феодалын ангийг эвдэж

	Улс үндсийг эрдмээр засах ардын төрийг байгуулав

	 

	Европ ёсны арван нэг нь анхны түүхт жил

	Мөн ёсны хорин нэг нь нэн түүхт он

	 

	Түүхт оныг түмэн ард хэзээд мартаж болох уу

	Төр улсыг мандуулж чадсанаа бас ч үл мартана

	Улс үндэстний төлөө хэмээх шударга журамт ард

	Өчнөөн төчнөөн олон олноор сэргэж хүмүүжин гарч

	 

	Эдүгээ үеийн эрхт гэгээн засаг төрөө хүрээлж

	Энэ дэлхийд бүрэн эрхт шинэ улс мандав.

	
ШИНЭ ЗҮЙР ҮГНҮҮД

	Эдгээр шинэ зүйр үгсийг С. Буяннэмэхийн 1935 онд зохиож “Монгол ардын үндэсний соёлын зам" сэтгүүлийн 1935 оны нэгдүгээрт нийтлүүлсэн “Холбоо шүлгийн журмын тухай" гэх өгүүллээс авав.

	 

	Эрхийг бататгахад

	Эрдмийг сур

	 

	Баатар болоход аргыг сур

	Байлдаанд явахад техникийг сур

	 

	Мандаж бадрахын үнэн ёс

	Маркс, Лениний гол ёс

	эс бөгөөс

	Мандаж бадрахад

	Маркс Ленин

	 

	Ертөнцийн ухаан хүнд

	Хүний ухаан эрдэмд

	 

	Үнэний үр үнэн

	Худлын үр худал

	 

	Сайн хүн нүдээр

	Муу хүн чихээр

	 

	Зоригтой хүн чадалтай

	Зорилготой хүн замтай

	 

	Ардын эрх улсын амь

	Улсын эрх ардын амь

	 

	Сайны эцэст сургаал

	Муугийн эцэс мухар

	 

	Эрлэгийн ёс хаана байна

	Эзэрхгийн ёс тэр байна

	 

	Өнгөрсөн бүгд хэрэггүй биш

	Өөрийн бүгд тусгүй биш

	 

	Ухаант хүн уужим

	Уршигт хүн бачим

	 

	Ядаж эвлүүлээд

	Яарч эвдэх

	 

	Хулгайч хүний заль их

	Худалч хүний үг их

	 

	Хоосон тэмцэл хэрэггүй

	Хувьсгалт тэмцэл хэрэгтэй

	 

	Намын хэрэг эвийн хэрэг

	Улсын хэрэг албан хэрэг

	 

	Муу хүний бач муруй

	Сайн хүний санал эрс

	 

	Хөх тэнгэрийн хормой уудам

	Хувьсгалт хүний бодлого уудам.

	
ГҮН НАРИЙН УТГА БҮХИЙ ШҮЛГҮҮД

	Тус шүлгийг С. Буяннэмэхийн 1935 онд бичсэн “Утга зохиолын үүд" хэмээх онолын номд жишээ болгосноос авав. 

	 

	1.

	Их бөгөөд баялаг Монгол нь

	Ядуу хувцастай ард

	Уужим талдаа нэгэн үе

	Ядран дарагдаж хэвтэв

	Санамсаргүй зүүн зүгээс

	Цагаан нохой хуцаж

	Монгол ардыг үхсэн мэтээр

	Идэхийг горьдож ирэв.

	 

	2.

	Эрт эдүгээ ихэд зүүдэлсэн

	Тайван талын нойрыг

	Муу нохой ховдог шүдээр

	Хазан сэргээх үед

	Хажуу талаас жад барьсан

	Ардын баатар гарч

	Их журмаар өөрийн нөхрийг

	Өргөн босгож чадав

	 

	3.

	Урт хэрэм мянган жилийн

	Урьд цагаас түүхтэй

	Умар зүгийн их монголын

	Ирт мэс сүртэй

	Хойд үеийн Монгол аймаг

	Баатар хуягаа тайлж

	Баруун орны буддагийн ёсны

	Шар хөнжилд унтав.

	 

	Дайныг дарж шимнусыг номхотгогч

	Баатар хүн нойрсмогц

	Цагаан хэрмийн хуучин балгасанд

	Ногоон хорхой бүтэв

	Ногоон хорхой аймшигт хорхой

	Далайн доорх ороонго

	Манж, хятадын маймаа болж

	Дөрвөн зүгт сарвайв.

	 

	Монгол, Төвөд, Хотон хуй хуй

	Олон овгийн ардыг

	Ороонго зэлдээ хураан авч

	Алахыг завдан байхад

	Ар талын улаан гэрэлт

	Цочмог уриа дуурьсахад

	Ардын баатар сочин сэрж

	Хувьсгалт сэлмээр тастав

	
ПҮ-ИЙ

	Тус шүлгийг С. Буяннэмэхийн 1935 онд бичсэн "Утга зохиолын үүд" хэмээх онолын номд жишээ болгосноос авав.

	 

	Уншаад үзэхэд хялбар боловч

	Утга мөн далд шүү

	Уран зохиолын уралдаанд бол

	Урагш давшихын нэг шүү

	Пү-Ий

	Хүн ардын үг өгүүлэл

	Эсэргүү тэмцлээс эмээж

	Хуучин ёсны манж улсын

	Хааны бамбайг үйлдэв

	Тэр газрын түмэн иргэний

	Толгой дээр сандайлах

	Мөхсөн манжийн үндэсгүй

	Пү-Ийн нэрийг зээлдэв

	Албан татвар гааль түрээс

	Цэрэг зэвсгийн зардлыг

	Ард олноос шууд гаргах

	Пү-Ийн эзний зарлиг

	Эрхэм Пү-Ий зарах хэрэгтэй

	Япон хааны тушаал

	Арга буюу дагах ёстой

	Пү-Ий нь боолын үүрэг.

	Их японы илдийн ир

	Пү-Ийгийн хүзүүнд бэлхэн

	Ард олноос албадах тушаалд

	Пү-Ий зарахад бэлхэн

	Ай хөөрхий Пү-Ий нь хааны

	Дэрсэн ширээ дэнжгэр

	Албан нэр нь манжийн атал

	Аваад идэх нь Япон.

	 

	Шинэ манжийн Пү-Ий хэмээх

	Эзэн хааны бие

	Их японы хоёр хурууны

	Чимхэж наадах тоглоом

	Өргөж аваад тасхийтэл

	Ширээний дээр балбах нь

	Түмэн ардыг зандарч байгаа

	Манжийн хааны тушаал.

	 

	Таны хааны тушаал зарлиг

	Шууд дагах хэрэгтэй

	Ширээний дээрх Пү-Ийгийн толгой

	Хөдлөх бүр цохиостой

	Хамаг ардын уур хилэн

	Газар бүр түрхээнтэй

	Хай хөөрхий Пү-Ийгийн толгой

	Өдөр бүр өвчтэй. 

	
ӨЛӨН ЧОНО

	Тус шүлгийг С. Буяннэмэхийн 1935 онд бичсэн “Утга зохиолын үүд” хэмээх онолын номд жишээ болгосноос авав.

	 

	Дорнод манжийн үхсэн хүмүүсийн

	Хүүр ясны дэргэд

	Ихэд галзуу өлөн чоно

	Өлссөн хэвдээ зогсож

	Бүгд Найрамдах Ардын эрхт

	Баян монгол улсын

	Элбэг дэлбэг хөрөнгө малыг

	Туйлын шунахайран ширтээд

	 

	Болдог аваас ганц амаар

	Залгиж байвал юутай

	Дэл зогдор арзайн босож

	Шүд соёо хөдөлнө

	Хоёр нүд нь ув улайж

	Арааны шүлс нь гоожоод

	Чухам хэрхэн орж идэх

	Чонын аргаа бодно.

	 

	Уужим их тайван монголын

	Мал хөрөнгө амттай

	Өлөн чоно олж идэх нь

	Бас ч нэлээд бэрхтэй

	Улсын манаач улаан цэргийн

	Хурц зэвсэг сумтай

	Урагш ороод үхэхээ санахад

	Чонын сүүл хавчаастай.

	
ШИРЭЭ

	Тус шүлгийг С. Буяннэмэхийн 1935 онд бичсэн “Утга зохиолын үүд” хэмээх онолын номд жишээ болгосноос авав.

	 

	Ургаа модыг тас тайраад

	үхэр тэргэнд ачив

	Улцан мужаан хөрөө бариад

	банз болгон зүсэв

	Уран Сэнгэ хээг зураад

	нарийн хутгаар сийлэв

	Уулгач Долгор худалдаж аваад

	ширээ нэртэй болгов.

	 

	Ууртай хүмүүс уцаартай хүмүүс

	тас няс цохидог болов

	Уудаг хүмүүс наргидаг хүмүүс

	нааш цааш шиддэг болов

	Уулгач Долгорын унтах хэвтэхэд

	түшдэг тулдаг ч боллоо

	Улцан мужааны архирах бархирахад

	чичирдэг шажигнадаг ч боллоо.

	
МЭХЛЭГДЭВ

	Тус шүлгийг С. Буяннэмэхийн 1935 онд бичсэн “Утга зохиолын үүд" хэмээх онолын номд жишээ болгосноос авав.

	 

	Хар хоншоорт өвгөн хулгана

	жий жий хэмээн бархиртал

	Дэлдэн чихт хөх оготно

	сандран гүйж ирэв

	Ай өвгөн чи юу хийв

	ямар аюул учрав

	Яах вэ дээ гэдэс дотор

	хүнд өвчтэй болж баймуй.

	 

	Шар мигуй хажуу талаас

	хэзээний ирж сонсоод

	Ма ни хуу ма ни хуу

	олон оготныг бясалгав

	Охин цагаан өчүүхэн хулгана

	сандран зайлъя гэтэл

	Амь гарч зугтаах газар

	нэг ч үгүй болов

	Муур авгай зөөлөн дүрээр

	зүгээр зүгээр хэмээж

	Та нар надаас айх хэрэггүй

	гүрэм уншиж өгье

	Хүүхэд дүү нар, ач үр

	айл аймгаа цуглуул

	Хөгшин би мацаг барьж

	махнаас гарсаар удав

	Оготно өвгөн, оготно эмгэн

	ухаан мэдээгүй баясаж

	Ум ма ни зургаан хум

	гэгээний хувилгаан байжухуй

	Өчүүхэн бид нар таны өмнө

	шавь болж дагая

	За... за... болно болно

	хөөрхий олон шавь нар.

	 

	Завсар чөлөөнд залуу хөгшнийг

	мигуй авгай шинжлэв

	Аман дотроо хор хор гэтэл

	уншлага юугаан уншив

	Хараал юм уу, ерөөл юм уу

	хулгана яахан мэднэ

	Хамгийн эцэст муур авгайн

	бясалгал төгсгөх үед

	Хэвтсэн нэгийг барьж идсээр

	хэрэг нь сүүлд илрэв. 

	
БӨХИЙН САЙХАН

	Тус шүлгийг С. Буяннэмэхийн 1935 онд бичсэн “Утга зохиолын үүд” хэмээх онолын номд жишээ болгосноос авав.

	 

	Аварга Вандан, арслан Чимэд

	Алхаж гишгэх нь хүчтэй сайхан. 

	Аавын хүүхэд Монголын эр

	Эрт цагаас түүхтэй сайхан

	Хүчит бөхийн бие тамир

	Хүний дундаас гойд сайхан.

	Хөдлөх дэвэх бүргэд мэт

	Хүрэлцэх барилцах нь бахтай сайхан

	Тэмцлийн зориг нь цээжээ тэлээд

	Тэмүүлэх хүч нь биеэ тэлж

	Тэр талын уул хадыг ч

	Тэврэх даах тэнхээ харагдмуй.

	Байз хэмээх завдал болохгүй

	Бариад авах нь сүйд болгомоор

	Барс арслан тоглох мэтээр

	Баатар удмын тэнхээг гайхуулмуй. 

	Энэ нь эрэлхэг удамт

	Энэ Монголын уран сайхан биш үү.

	
МОРИНЫ САЙХАН

	Тус шүлгийг С.Буяннэмэхийн 1935 онд бичсэн “Утга зохиолын үүд" хэмээх онолын номд жишээ болгосноос авав.

	 

	Эрэлхэг удмын сайн угсаат

	Энэ Монголын хүлэг морьд

	Эцэх зүдэхийг үл мэдэх

	Эртний гавьяат молор эрдэнэ

	 

	Дээд өвөг баатруудыг

	Дээр талдаа өргөн түшиж

	Дэл сүүлийн сүрийг бадруулан

	Дэлхийг дайлсан хүлэг морьд

	 

	Улсын их наадам болмогц

	Урам зориг нь сэргэн бадраад

	Уужим тэгш холын зам дээр

	Уралдаад ирэх нь гоё сайхан.

	Дөрвөн хөлөө сунайтал жийгээд

	Дөрөө ганзага нь чимэг болж

	Дээр нь яваа хүүхэн багачууд

	Дэрвэж дэрвэн гийнгоолоод

	 

	Энэ нь эрэлхэг удамт

	Энэ Монголын уран сайхан биш үү.

	
ХАРВААЧ МЭРГЭН

	Тус шүлгийг С. Буяннэмэхийн 1935 онд бичсэн “Утга зохиолын үүд" хэмээх онолын номд жишээ болгосноос авав.

	 

	Алтан зоос, мөнгөн зүүг

	Алдалгүй харвагч мэргэн

	Алдарт манай монгол үндэстний

	Аав дээдийн сурсан эрдэм

	 

	Хүчит нумын эрчимт шөрмөсийг

	Дэлтэл татаж чигтэл онилоод

	Хас чулууг тас харваж

	Хамаг улсаа тогтоон иржээ

	 

	Гишгэсэн хөл нь маш бат

	Татсан нум нь дүв дүгрэг

	Чиглэсэн зүгтээ эрс шулуун

	Цэвэрхэн сум нь эрхий мэргэн

	 

	Хурц нүд нь гагц онол дээр

	Хатуу хөвч тасхийх үед

	Харвасан сум шунгинан жирийж

	Огторгуйгаас унасан од шүү болно.

	
ЧИНИЙ БАЙДАЛ

	Тус шүлгийг С.Буяннэмэхийн 1935 онд бичсэн “Утга зохиолын үүд" хэмээх онолын номд жишээ болгосноос авав.

	 

	Огторгуй дүүрэн тэнгэрийн охидын

	Гэрэлт сувд унжих мэт

	Тоо томшгүй одон мичдийн

	Тоглож наадах нь зугаатай

	Түүний дундаас мэлтийн мишээгч

	Арван тавны сар нь

	Манай ертөнцийн өнгөт охидын

	Тэнгэрт өлгөсөн толь мэт.   

	
МӨНГӨН ОХИН

	Тус шүлгийг С. Буяннэмэхийн 1935 онд бичсэн “Утга зохиолын үүд” хэмээх онолын номд жишээ болгосноос авав.

	 

	Хар хөхөмдөг хамба торгыг

	Огторгуйн дээр дэлгэж

	Цав цагаан мөнгөн хутгаар

	Дэлхийн дээлийг эсгэх мэт

	Нэгэн зурвас дув дугараг

	Мөнгөн сарны мөлхөх нь

	Мөнөөхөн гарсан хасын охин

	Түүний дээр инээх мэт.

	
ТАЙЛБАРЛАХАД ЗОРИУЛСАН ШҮЛГҮҮД

	Тус шүлгийг С. Буяннэмэхийн 1935 онд бичсэн "Утга зохиолын үүд” хэмээх онолын номд жишээ болгосноос авав.

	 

	Нэгэн  зүйл

	Зүйл зүйлийн солонго сацарсан өнгөт гэгээн ертөнцөд

	Оюун билгийг огоот нээгдүүлсэн хүн юутай баясгалантай

	Гагцхүү зарим нь нүдтэй бөгөөтөл тодорхой мөрийг танихгүй

	Их зам дээр дэмий балай төөрч гэлдрэх нь хайрлалтай

	 

	Нэгэн зүйл

	Ази Европын номын сангаас хагас үсгийг уншаад

	Эрдмийн далайг нэвтрэн туулсны дээд хөлгийг самардах

	Тэргүүний бөмбөрцөг арилсан огторгуй хоосон чанар бөгөөтөл

	Аман санаа дэлхийд багтахгүй дэгдэж явах нь инээдтэй.

	 

	Нэгэн зүйл (ар голоос)

	Хорвоогийн цэнгэл хорин таван мөчлөгт оны тавцан дээр

	Өнгөт охин мөнгөн бишгүүр хурьцлын хүрээлэнд бүжиглэж

	Хүн бүхэн нүдэнд үгүй орчлонг умартан жаргатал

	Өвгөн аав нь ар голоос таягдаад ирэхийг хэн саналаа

	 

	Нэгэн зүйл. Мөчид жолооч

	Их ачаа олон хүмүүс хурдан тэрэг сүртэй

	Хөнгөн мөчид согтуу жолооч яахан тэнцэж болно

	Ухаан алдаж уур баагьж гар сулрахын үед

	Тэрэг урваж, бие хөмөрч улсыг сүйдгэх болно

	 

	Нэгэн зүйл. "Өлсгөлөн ба мах"

	Ходоодон дотор хов хоосон өлөн ховдог бөгөөтөл

	Өргөн нийтэд ам тарган, өнгө байдал ихэмсэг

	Өргөж тавьсан өөхтэй мах бөмбөрөн унахын үед

	Өөрийн эрхгүй өлсөж байсан ховдог ичгүүр үзэгдэнэ. 

	
МЭЛХИЙ

	Тус шүлгийг С. Буяннэмэхийн 1935 онд бичсэн “Утга үүд" хэмээх онолын номд жишээ болгосноос авав.

	 

	Вааг вааг дуу гарах нь

	Их амьтан мэт

	Дэг дэг дэвхэрч явах нь

	Дэгдээхэйн зулзага мэт

	Хүв хүйтэн бие нь

	Зэв зэвүүхэн

	Хөх өвсний дундаас

	Хүнийг сочоон чадмуй

	Өдөр бүр өөдөө

	Огторгуй шинжмүй

	Өөрийн бие хүүхдээ

	Шавар намагт нуумуй. 

	
ХОЛБОО НАЙРУУЛГА

	Тус шүлгийг С. Буяннэмэхийн 1935 онд бичсэн “Утга зохиолын үүд” хэмээх онолын номд жишээ болгосноос авав.

	 

	Алтан дэлхийд алдартай

	Амьтан олонд гайхалтай

	Агаар тэнгэрийн долгионтой

	Арван оронд мэдээтэй

	Аймаг оронд тунхагтай

	Агуу их сонинтой

	Аугаа хүчин бүрэнтэй

	Асар өндөр барилгатай

	Алтан эрдэнэ цахилгаантай

	Асар сүрлэг чимэгтэй

	Ажилчин олны явдалтай

	Аливаа улсын холбоотой

	Ард улсын соёл юм

	Ардын засгийн зэвсэг юм

	Амьтны түргэн мэдээ юм

	Айл улсын эрдэм юм

	Арван түмэн хүчтэй юм

	Алимад бүхнийг мэддэг юм

	Агаар тэнгэрийг шалгадаг юм

	Аюулт дайсныг туршдаг юм

	Ажиглаж үзвэл юу юм

	Алгуур хянавал мэддэг юм

	Агаарын мэдээ радио юм

	Амьтан хүний боловсрол юм.

	
ХЭНТИЙ УУЛ

	Тус шүлгийг С. Буяннэмэхийн 1935 онд бичсэн "Утга зохиолын үүд" хэмээх онолын номд жишээ болгосноос авав.

	 

	Алтан сайхан хангай юм

	Ар монголын чимэг юм

	Аав дээдийн үес

	Алдарт их Хэнтий юм

	Нарс хус мододтой

	Наран саран чимэгтэй

	Навч цэцэг бүрэнтэй

	Нармай их уул юм.

	Өндөр уулын орой дээр

	Өргөн их нууртай

	Өнгө бүрийн амьтад

	Оршиж цэнгэсэн орон юм

	Найман тийшээ сацарсан

	Нарийн рашаан булгуудтай

	Начин шувууд донгодсон

	Найгалзуур их модтой

	Холын гүрэнд нэвтэрсэн

	Хүлэг их голуудтай

	Хойд өмнө талдаа

	Олон их салбартай

	Буга согоо гүйлдэж

	Баавгай хандгай байрласан

	Бороо хур татагдаж

	Будан манан хүрээлсэн.

	 

	Эртний түүхт цагуудад

	Эрэлхэг баатрууд оршсон

	Элдэв зүйлийн анчид

	Үүгээр түүгээр сүлжсэн

	Хөх тэнгэрт тулгарсан

	Хүн амьтнаа хамгаалсан

	Хөгжилт манай улсын

	Хүмүүжилт хан Хэнтий юм.

	
ЦЭНГЭЛДЭХ ХҮРЭЭЛЭН

	Тус шүлгийг С. Буяннэмэхийн 1935 онд бичсэн "Утга зохиолын үүд" хэмээх онолын номд жишээ болгосноос авав.

	 

	Түмэн амьтан хуралдсан

	Төвийн их нийслэл юм

	Түүний дундаа цогцолсон

	Дүгрэг мандалт хүрээлэн

	Өндөр сайхан довжоотой

	Өнгийн сайхан будагтай

	Сараалж сийлбэр хашаатай

	Сайхан янзын барилгатай

	Өндөр хүрээлэнгийн орой дээр

	Улаан туг нь намирсан

	Өнгө бүрийн гэрэлтэй

	Цахилгаан дэнгүүд гийгүүлсэн

	Тал талдаа хаалгатай

	Тархах цохилох цагуудтай

	Өдөр шөнийн хувиудад

	Үймээн шуугиан элбэгтэй

	Өргөн түмэн арддаа

	Уран сайхан чимгүүдтэй

	Эрхэм алдарт дуучид

	Эгшиглэж сайхан дуулсан

	Уран сайхан шүлгүүд

	Уншиж өгүүлж хангинасан

	Зүйл зүйлийн жүжгүүд

	Жигтэй сайхан үзэгдлүүд.

	 

	Зүймэл зурмал тавцангууд

	Зүсмэл сийлмэл угалзнууд

	Улаан ногоон гэрлүүд

	Уярал баяслын хөгжмүүд

	Үзэвч ханашгүй сайхан юм

	Өгүүлэвч баршгүй сонин юм

	Төрийн сайд мэргэд

	Түүний дундаа хуралдсан юм

	Төвшин арвин хүмүүс

	Түүний утгад цэнгэсэн юм

	Худалдаа маймаа дэлгэрсэн

	Хүн ард нь бужигнасан

	Хөгжим радио хангинасан

	Хүсэлтэй сайхан орон юм.

	
МОНГОЛ

	Тус шүлгийг "Утга зохиол урлаг” сонины 1967 оны №26(547)-д анх нийтлэв.

	 

	Өргөн говьд нь турьхан шувуу жигүүр цуцсан

	Өндөр ууланд нь тураг ангийн хөл эцсэн

	 

	Монгол хэмээх гагцхан газар дэлхийн нэр биш

	Монгол хэмээх ган зоригт баатар ард түмэн

	 

	Хүү төрвөл хун галууны жигүүртэй гардаг

	Хүүхэн төрвөл хулан тахийн шандастай байдаг

	 

	Монгол хэмээх гагцхан газар дэлхийн нэр биш

	Монгол хэмээх ган зоригт баатар ард түмэн

	 

	Халдсан дайсны хиргис хүүр үлддэг номтой юм

	Хамаг баатрын нь хөшөө дурсгал босдог түүхтэй

	 

	Монгол хэмээх гагцхан газар дэлхийн нэр биш

	Монгол хэмээх ган зоригт баатар ард түмэн

	 

	Онгон дэлхий нь мянган эрдэнийн уурхай болсон

	Оюутан хөвгүүд нь түмэн эрдмийн ундраа болсон

	 

	Монгол хэмээх гагцхан газар дэлхийн нэр биш

	Монгол хэмээх ган зоригт баатар ард түмэн

	
ХУВХАЙ ХОЖУУЛЫН ЧАНДРУУ

	Тус зохиолыг “Ардын үндэсний эрх" сонины 1936 оны №4(333)-аас авав. 

	 

	Энэ цагийн их хувьсгал дэлхий дээр ч шатан завдахуйд

	Эргүү балмад япон феодал тожгор хожуул шиг үлдэж буй

	Энэ тэрийг дэмий л их дээрэмдэн давшлах хэмээсээр

	Эд хөрөнгө, ард түмнээ чухамхүү хувхайруулж буй

	Эцсийн өдөр японы шунахайчууд ази тивийн хожуул болж

	Эвдрэн эвдэрсээр эргэх зам дэлгэрэх навчгүй болгуузай

	Амьтан олныг асар их халдан зовоосоор

	Аминдаа хүрэх олон дайсныг өөрөө бэлтгэж

	Адаг сүүлдээ араатан мэт японы хүрээлэнд

	Аймшгийн их гал түймэр өөрийг нь шатаагуузай

	Урьд өдөр хэдэн муусайн гамин чандруу ирж

	Умард их монгол манийг дарлахыг горьдсон боловч

	Уур хилэнт ардын хүчээр нэгэнт үлээхүйд

	Өмнө зүг өөд бут үсэрсэн чандруу болж билээ

	Одоо харин тожгор японы янзаар ноёдыг үзвээс

	Урьдын өнөөх гамин чандрууны хоёрдугаар орлогч болгуузай.

	
АРДЫН НАМЫН ЯРУУ ТҮҮХ

	Тус зохиолыг "Монгол ардын үндэсний соёлын зам" сэтгүүлийн 1936 оны хоёрдугаарын 8-19 дүгээр талаас авав. 

	 

	(Холбоо найруулга)

	Алтанбулагийн рашаан ус

	Яруу тунгалгаар хоржигнож

	 

	Ардын намын алдар нэр

	Анх мандан цуурайтав

	 

	Хувьсгалт журмын ардын нам

	Хойд Хиагт дээр үүсэж гэнэ

	 

	Хүн ардын эрхийг олгох

	Тунхаг бичгийг зарлаж гэнэ

	 

	Анх үүсэн мандах үед

	Амьтан бүхэн ярилцаад ирэв

	 

	Ардын намын шинэхэн нэр

	Амьтны сониныг татаад ирэв

	 

	Хойд Хиагт дээр юу болж гэнэ

	Хэн хэчнээн юу юу байна

	 

	Хар шар феодал хүртэл

	Зөндөө ихээр асуугаад ирэв

	 

	Улс төрөө худалдаж сурсан

	Олиггүй муусайн завхай ноёд

	 

	Өөр зуураа шивгэнэн ярилдаж

	Уруул амаа ярвайж эхлэв

	 

	Улаан гэдэг хүчтэй гэнэ шүү

	Үхэх сөнөхийг бүү мэд гэж

	 

	Өнөөх муу барон өнгөрнө

	Үхлийн зүүдээр хар дарж гэнэ

	 

	Ардын намын гавьяат нөхөд

	Алдарт их Сүх жанжны

	 

	Алдар нэр нь улмаар бадарч

	Амьтан олноор гайхан бишрэв

	 

	Хувьсгалт намын журамт нөхөд

	Хүчит ардын баатар цэргүүд

	 

	Хүрээ хотыг эзлэн авахаар

	Хөгжимт тугаа хөдөлгөн гарав

	 

	Сүрлэг сайхан эр цэргүүд

	Сүлд хийморио шинэтгэн мандуулж

	 

	Сүх жанжнаа шууд дагалцан

	Сүртэй зоригоо чангатган хөдлөв

	 

	Хойд зүгийн өртөө турш

	Хорт дайсан хол зайлж

	 

	Хөх тэнгэрийн агаар дээгүүр

	Хөлөг онгоц нь нисэн дэгдэв

	 

	Торгон үсэгтэй улаан туг нь

	Толгойтын орой дээр намсхийгээд

	 

	Түмэн цэргийн тоос сүр нь

	Тэнгэрийн сансарт тулаад ирэв

	 

	Алсаас үзсэн ард бүхэн

	Аюул эмээл огтгүй

	 

	Ардын намын журамт нөхдөө

	Амрыг эрэн угтаад ирэв

	 

	Хүчит сурталт ардын нам нь

	Хүрээ хотыг эзлэн авмагц

	 

	Хүн ард нийтийн дунд

	Өөрийн суртлаа таниулж эхлэв

	 

	Ардын төлөө зүтгээд гарсан

	Ариун журамт ардын нам нь

	 

	Анхан түрүүчийн алхам дээрээ

	Ардын эрхийг хүндэтгээд ирэв

	 

	Хаан ёсны эзэрхэг суртлыг

	Ардын хуулиар хэмжээ тогтоож

	 

	Хамжлага зарц боол болсны

	Хүний эрхийг тэгшитгэн олгов

	 

	Ардын хувьсгалт нам тэрээр

	Анхны гавьяаг нээгдүүлж өгөөд

	 

	Ардын эрхт өөрийн үндэсний

	Тусгаар тогтносон улсыг байгуулав

	 

	Гурван зуу шахам жил болсон

	Хятадын боолоос бүгдийг мулталж

	 

	Таван зуу гаруй жил болсон

	Ноёдын боолоос даруй чөлөөлж

	 

	Уул усаа тусгай мандуулан

	Улс иргэнээ эрхшүүлэн жаргуулж

	 

	Тив дэлхийд төдий л үгүй

	Түүхт явдалд байсангүй

	 

	Шинэ маягийн хувьсгалт ёсны

	Шилдэг сайхан улсаа байгуулав

	 

	Ардын хувьсгалт намын гавьяа

	Ард түмнээ хайрлах явдлыг

	 

	Аль бүрийг тоочин хэлж

	Яахан би чинь ярьж барах буй

	 

	Ардын төлөөнөө бүтээж өгсөн

	Ачит гавьяат илэрхий явдлаас

	 

	Арав тавыг түүн авч

	Аялгуут шүлгээр холбон өгүүлье.

	 

	Түмэн ардын толгой дээр

	Түрэмгийлж суусан феодал ноёдыг

	 

	Түлхэж бүрмөсөн унагааж чадаад

	Түүний дарлалыг арилган чадав

	 

	Ард түмний мах шүүснээс

	Урж тасчин авах байсан

	 

	Өчнөөн төчнөөн зүй бусын

	Албан татварыг хөнгөлөн чадав

	 

	Золтой феодалын зоог болж

	Зовлонт ардын нулимс болсон

	 

	Зүйл зүйлийн хүнд бэрх

	Зоог тахилыг хэмжээлж чадав

	 

	Өдөр шөнийг ялгахгүй

	Өрх дараалан уяж байсан

	 

	Өчнөөн төчнөөн ноёд лам нарын

	Уяа морьдыг устгаж чадав

	 

	Зүг зүгт дайчилж байсан

	Зүйл зүйлийн өртөө албыг

	 

	Зөндөө ихээр хэмнэн тогтоож

	Зөвхөн хэрэглэх улсын болгов

	 

	Шунахай хятадын өр ширэнд

	Шилж өгдөг түмэн бумыг

	 

	Шууд өгөхийг хэрэгсэхгүй болгож

	Шударга түмний хөрөнгийг тэтгэв

	 

	Түмэн ардыг тас банздаж

	Түүний хонгыг урж байсан

	 

	Балмад сүрхий ноёд түшмэдийг

	Банзтай нь хамтаар хаяж орхив

	 

	Шавь нар олныг таслан авч

	Шалба жанчин дарлаж байсан

	 

	Шанзодва нэртэй шар мангасыг

	Шаахайтай нь хамтаар шидэж орхив

	 

	Улс төрөө дахин мандуулж

	Олон түмнээ өөд нь татаад

	 

	Монголын түмэн хоцорсон ардаа

	Мунхаг харанхуйгаас гэтлэхийг зорив

	 

	Мал сүргээр туйлын баялаг

	Монголын сайхан орон нутагтаа

	 

	Машид хөгжих гэгээн төрөө

	Мандуулж анхнаас чадсан бөлгөө

	 

	Хувьсгалт намын тэмцээн

	Арван дөрвийг өнгөрч

	 

	Энэ өдөр хүрч иртэл

	Арван таван жил болов

	 

	Арван таван жилийн турш

	Тэмцээд ирсэн түүхт явдлыг 

	 

	Энэ өдөр сөхөөд үзэхэд

	Үнэхээр элбэг баян бөлгөө

	 

	Ардын эрхийг олгосноос нааш

	Харшлах дайсан зөндөө гарав

	 

	Ард түмнийг дарлаж сурсан

	Хуучны феодалууд хорсон занаж

	 

	Эрх ямбаа эгүүлэхийг хүсэн

	Эзэрхэг дайсныг даллан дуудаж

	 

	Олон түмнийг үймүүлэгч феодал

	Олиггүй том том лам нар хүртэл

	 

	Ардын хувьсгалт намын нэрийг

	Аль муугаар муулахыг оролдов

	 

	Аяндаа тэд нартай байсаар

	Ардын хувьсгалыг эсэргүүцэн тэмцэж

	 

	Айл аймгийг түйвээн босгож

	Амьтан хүмүүсийг үймүүлэн завдаад

	 

	Нам засгийн эсэргүү өмнөөс

	Зэвсэг барин хөдлөн босов

	 

	Энэ мэтийн дайснуудыг

	Эрс хатуугаар даран сөнөөж

	 

	Эрх чөлөөт ард түмнийг

	Өөрийн хойноос дагуулан явж

	 

	Гадаад талаас хөдөлж байсан

	Эсэргүү дайсныг дарахын хамтаар

	 

	Дотоод талд өмхийрч байсан

	Баруун зүүнийг дэмжсээр ирэв

	 

	Хувьсгалт намын гол журам нь

	Түмэн ардын үнэн хүсэл

	 

	Түүний зам дээр тохиолдож байсан

	Баруун хэлбэрэл зүүний нугалаа

	 

	Улс төрд үймээнийг тэжээж

	Олон түмний сэжиг болгож

	 

	Хувьсгалт намын гол журмыг

	Нааш цааш хэлбийлгэн гуйвуулж

	 

	Ардын хувьсгалаар олсон зүйлийг

	Дайсны талд алдахыг шахаж

	 

	Анхны нөхөд зүтгэлт төрийг

	Агшин зуур хиртээхэд хүрүүлэн

	 

	Үнэн шударга журмыг алдсан

	Үл бүтэх хэлбэрэл нугалааг

	 

	Удаа дараа илрүүлэн гаргаж

	Улам улмаар цэвэрлэн тэмцсээр

	 

	Арван таван жил болтол

	Амжилт ихийг олж ирэв

	 

	Шинжилж олсон ардын байдал

	Шинэ эргэлтийн зөв бодлогыг

	 

	Хувьсгалт намын онц хурлаас

	Хэзээ үргэлж бататган тогтоож

	 

	Түмэн ард нь баясан хөгжиж

	Төр улс өөдөө дэлгэрээд

	 

	Өөрийн удирдагч ардын намыг

	Өргөн түмнээр хүрээлэн дагаад

	 

	Тусгаар тогтносон улс төрөө

	Түмэн нийтээр батлан сахиж

	 

	Төр улсын их эргэлтийг

	Төвшин тайвнаар хөгжүүлэн ирэв

	 

	Энэ цагт ард олноор

	Энэ төрдөө ихэд биширч

	 

	Эрэлхэг хувьсгалч ардын намаа

	Эгүрид (үүрд) батаар дагах болж буй

	 

	Гадаадаас өнгөлзөгч харгис дайсан

	Дотоодоос оволзогч өшөөт этгээд

	 

	Нам засаг ард олныг

	Зай завсарт үймүүлэх хэмээн

	 

	Харгис улсыг даллан дуудаж

	Ханцуй нударгаа шамлан зангидаж

	 

	Хартай хортой сэтгэлийг барьж

	Харанхуйгаар түйвээх хүсэл байвч

	 

	Ариун хувьсгалын мэргэн бодлого

	Ардын төрийн гэгээн тунгалаг

	 

	Хувьсгалт цэргийн хүчин сүр

	Хүн ардын бат нэгдлээр

	 

	Дайсан бүхнийг ялан дийлж

	Давхар давхар гавьяаг бүтээж

	 

	Өөрийн хувьсгалын их тугийг

	Өндөр дээр улмаар гийгүүлж

	 

	Ирээдүйн их дэвшилт бүхэнд

	Ижилдэн гарах нь илт болжухуй

	 

	Манай намын хань нөхөд

	Дэлхий дээр ч маш олон

	 

	Манай улсын их түшиг

	Хүчирхэг соёлт Холбоот улс

	 

	Манай хөгжлийн их бүтээл

	Түмэн ардын агуу зориг

	 

	Маш бат гагцхүү нэгдлээр

	Мандаж хэзээд ялж чадмуй

	 

	Ардын хувьсгалт манай намын

	Арван таван жилийн ой дээр

	 

	Агаарын их улаан наранд

	Улам улмаар мандан гарагтун.

	
МОНГОЛЫН ДУНДААС ГАРСАН ИХ БААТАР

	Тус шүлгийг "Ардын үндэсний эрх” сонины 1936 оны №22(351)-оос авав.

	 

	(Шүлэглэлт өгүүлэл)

	Ухаан эрдэм мэргэн сэцэн бодлогыг

	дотроо агуулсан

	Өндөр сайхан гуалиг биеийг

	төгс биелсэн

	Үзэх хоёр хурц нүд нь

	цолмон мэт гялалзсан

	Өгүүлэх сайхан тунгалаг дуун нь

	хонх мэт хангинасан

	ийм нэгэн сайхан эр

	Баруун гартаа баатрын сумыг

	чанга атгаж

	Байлдааны манлай дээр хонгор зээрдээ

	бат сууж

	Баясгалант царай бээр олон цэрэгтээ

	мишилзэн инээж

	байн байн хурц тодоор

	Өгүүлэхийг сонсвоос

	нөхдөө, бид бол

	Энэ монголын түмэн ардын

	эрх жаргалыг олгомуй

	Эзэрхэг харгис дайснуудыг

	даран сөнөөмүй

	Эртний удамт энэ монголын

	шинэ төрийг нээж

	Энэ цагийн ардын эрхтийг

	тогтоон явуулмуй (ийм болоход)

	Дөрвөн зорилгыг байлдан бүтээх

	баатарчууд та минь

	Дөрөө ганзаганд зэрэгцэн дагалдах

	бат итгэлт нөхөд минь

	Дөтмэлсэн дайсныг оньс болгох

	идэрхэн эрс минь

	Төрвөлгүй үнэн зүтгэлт

	хань нөхөд та минь

	хэмээн өгүүлээд

	Урагшлан байлдаж улсын нийслэлээ

	эзлэн аваад

	Олиггүй харгис гамин цагааныг

	даран сөнөөх

	Урьдын харгис ноёдын засгийг

	ховх цохиж

	Учралт гэгээн ардын төрийг

	түргэн байгуулъя хэмээн

	Олон сайхан идэр нөхөд өө

	оройлон тэргүүлж

	Улаан өнгөт алтан соёмбот

	туг далбааг хийсгэн

	Омог сүр цог жавхланг

	умар зүгээс мандуулж

	Уул зорьсон их хэргээ

	бүтээж чадаад

	Улсын дотор үүрлэсэн дайсныг

	хядан сөнөөж

	Урьдын харгис ноёдын засгийг

	түлхэн унагааж

	Урьд хожид үзэгдээгүй төрийг

	нээн байгуулж

	Олон жилд дарлагдсан ардаа

	дээш татав

	тэр үед

	Дарлагдаж зүдэрсэн түмэн ардын

	өгүүлэл яриа нь

	Давхар давхар ач гавьяаг

	магтан сайшаав

	Хэрэв бид нар энэ жанжныг

	гараагүй болбоос

	Хэрхэвч хэмээн боолын зовлонгоос

	ангижрахгүй бөлгөө

	Хэн ирж биднийг аврахыг

	хүсэж байтал

	Гэв гэнэт их баатар манийг

	ийнхүү гаргаж

	Хамаг түмэн бидний олон

	зовлонт ардыг

	Хайрлаж ийнхүү амаржуулсан гавьяаг

	марташгүй

	Хайрт жанжны байгуулсан их засагт

	Хэзээд бишрэн шууд дагахыг

	бүгдээр батлав

	Төрийн оройд түмэн нөхдөө

	анх хуралдуулж

	Түүний дунд ариун суртлаа

	ухуулан зарлаж

	Түмэн ардын ухаан санааг

	ихэд нээгдүүлж

	Туйлын сайхан цаг үеийг

	зохиосон бөлгөө

	Хөөрхий хайрт гавьяат манай

	жанжинд

	Хүнд аюулт муу өвчин

	гэнэт тусаж

	Хөхөмдөг зэрэглээт ертөнцийн

	дунд байсан

	Хөгжилт сайхан удирдлагыг минь

	салгах хэрд

	Дагаж явсан анхны олон

	партизан нөхөд

	Давхар элссэн намын олон

	гишүүн нөхөд

	Дайсныг дарсан ардын баатар

	цэргийн нөхөд

	Дагалдан хөгжсөн эрхт чөлөөт

	ард түмэн нь

	Нүдний нулимсыг сувдын хэлхээ мэт

	бөмбөрүүлэн цувуулж

	Сэтгэлийн уярлыг битүү униар мэт

	тархаан түгээж

	Гавьяат хайрт ачит жанжин

	Сүхбаатарын

	Гаслан эмгэнэж харамсан дурдаж

	өгүүлэхийг сонсвоос

	Хамаг манийг эрхшүүлэн чадсан

	хайрт баатар минь

	Харгис дайсныг арилгаж өгсөн

	хатан бүргэд минь

	Хатуу бэрхийг хүлцэж чадагч

	ган болд минь

	Хаан засгийг халж чадагч

	эрэлхэг сүрт минь

	Байгуулсан төрийг чинь алдалгүй

	сахин дагая бид

	Бадруулсан сүрийг чинь Ази тивд

	нэн дэлгэе бид

	Бат нэгдлийг чинь хэзээд бүү

	сулруулъя бид

	Баталсан гэрээсийг чинь батад

	санаж шийдье бид хэмээн

	Түүний байгуулсан ардын хувьсгалт нам

	Түүний мандуулсан ардын эрхт төр

	Түүний дагуулсан ардын баатар цэргүүд

	Түүний хүмүүжүүлсэн эрхт түмэн ард минь

	 

	Хайрт жанжны гэрээслэсэн үг зааврыг

	Хатуу батаар сахин дагаж энэ өдөр хүртэл

	Халшралгүй арван таван жилийг давж

	Хамгийн их ялалт хүчнүүдийг бүртгүүлэв

	 

	Энэ өдөр эрхт Монголын түмэн ард нь хөгжөөд

	Эрдэм суртал нийгэм бүрхээж улс төрөө чимээд

	Эрэлхэг зоригт Сүх жанжны ардын баатар цэргүүд нь

	Эзэрхэг түрэмгий дайсныг дарах чадал хүчийг олжухуй

	 

	Хангай говь монголын сайхан орон нутагтаа

	Хас эрдэнэ мэт хайрлан хамгаалж батлан сахиад

	Хайрт жанжны байгуулж өгсөн гэгээн төрөө

	Хамаг бид нар хамгаалан сахиж хэзээд чадмуй

	 

	Энэ өдөр манай ардын баатар цэргүүд

	Эрэлхэг зоригт Сүхбаатарчууд шууд болоод

	Эзэрхэг харгис мунхаг дайсны зүрхийг сочоон

	Энэлэн шаналтал эвдэн цохиж байгаа болой

	 

	Энэ зоригийг монголын хүүхэд хэзээд алдахгүй

	Сүхбаатарын сүр жавхлан зориг чадлыг

	Сүүлийн үед биеэр залгамжилсан их эр гарч

	Сэтгэл зориг баатар бодлого агуу ихээр

	 

	Сэргэлэн гавшгай ардын цэргээ манлайлан удирдаж буй

	 

	Ийм ийм эрэлхэг баатарчууд

	Монголын дундаас гарахад

	Энэ улсад ямар дайсан

	Аймшиггүй халдана

	Энэ төрийн элбэрэл журам

	Зузаан ахууд

	Эрхт түмэн ард иргэн нь

	Юунаа зовмуй.

	
ЭМЭГТЭЙ ЗАЛУУСТ ХЭДХЭН ҮГ

	Тус шүлгийг "Ардын үндэсний эрх" сонины 1936 оны №28(357)-аас авав. 

	 

	Энэ монголын эмэгтэйчүүд

	Эрх чөлөөгөө олсон шүү

	Эрх чөлөөгөө олоход

	Эрдэм сурах нь хэрэгтэй шүү

	 

	Ард улсын үндсийг

	Арчлан хүмүүжүүлэгч та нар шүү

	Уужим жаргалтай сууя гэвэл

	Ажил төрөл хэрэгтэй шүү

	 

	Хувьсгалт засгаас урьд бол

	Хүний зэрэгт үзээгүй шүү

	Хуучны феодал суртал бол

	Хорт харанхуйн хүлээс шүү

	 

	Энэ засгийг мандсанаас

	Эмэгтэй та нар ч хөгжлөө

	Эрх мэдлийг эдлэх нь

	Эрэгтэйгээс юун дор буй

	 

	Залуу бага бүсгүйчүүдэд

	Засвар чимэг хэрэгтэй л биз

	Засвар чимэг нь хэтрүүл

	Зангууд хятадын тоглоом шүү

	 

	Ичгүүрт самуун явдал бол

	Энэ биеийг эвдэнэ шүү

	Энэ биеэр барахгүй

	Эрхэм нэрээ хугална шүү

	 

	Муу бүхнийг тэвчиж

	Муусайн завхайг цээрлэж

	Цэвэр ичимтгий зантай

	Цэвэрхэн сайхан биетэй

	 

	Улс үндсэндээ тустай

	Олон нийтдээ хүндтэй

	Үр үндсээ хүмүүжүүлж

	Үнэн эрдмийг суралцаж

	 

	Хувьсгалт засгийн ачийг

	Хичээл эрдмээр хариулан

	Хойшид хөгжих тал дээр

	Хүндэт гавьяаг байгуулалтай

	 

	Энэ хэдэн товч үг

	Эмэгтэй та нарын тэмцэл шүү

	Энэхүү тэмцлийг ялбаас

	Эрхтэй жаргалтай хөгжинө шүү

	 

	Энэхүү тэмцлийг зарлаж чадваас

	Эрдэм бүхнийг сурна шүү

	Энэхүү тэмцлийг ялж чадваас

	Элбэг гавьяаг байгуулна даа.

	
ГАВЬЯАТ МАРШАЛ ТАНАА ГАЙХАМШИГТ БАЯРЫГ ХҮРГЭЕ

	Монгол улсын үндэсний төв архив, Буяннэмэхийн фонд, кирилл үсгийн машиндмал эх. “Ардын үндэсний эрх” сонин, 1936 оны 3-р сарын 14-ний өдөр. №31(360)-ийн 4-р нүүр. 

	 

	(Шүлэглэл)

	Ардын эрхт төрийг нээсэн Сүх жанжны дүү

	Ард түмэн бид бүхнийг авран тэнхрүүлсэн ах

	Анхны гавьяат партизан ба улсын (өрлөг) маршал

	Ардын намын алдарт нөхөр хүндэт удирдагч Чойбалсан

	Түмэн ардын баатар цэргийн тэргүүн манлай жанжин

	Төр олон түмэн бидний ухаант мэргэн сайд

	Тэрслүү дайсныг даран сөнөөгч омогт хангарди

	Төгс их сүр жавхлант улсын маршал Дэмид танаа

	 

	Хамаг олон зохиолч бид

	Халуун баярыг хүргэе

	 

	Олон түмний хас Хатанбаатар их жанжин минь

	Улсын (маршал) өрлөг цолтон эдүгээ үеийн эрэлхэг минь

	Урьд дээд хүчирхэг өвгөдийн омогт баатрын хөвгүүд минь

	Улаан их хувьсгалт орны алдарт манлай жанжин минь

	 

	Хангинасан сайхан дуу чинь хамаг улсдаа тунамал баймуй

	Халамжтай сайхан зүтгэл чинь халх монголдоо алдартай баймуй

	Байгуулсан их гавьяа чинь бүх улсдаа тунамал баймуй

	Бадруулсан сайхан сүлд чинь бүх дэлхийд гэрэлтэй баймуй

	 

	Ардын эрхтэй засаг төрийг

	Анх байгуулахын төлөө та

	Атаатан дайсан барон гаминтай

	Баатарлаг хүчээр барилдаж та

	Уужим монгол их орныг

	Ар талдаа үүрч та

	Амьтан олон ард түмнийг

	Өвөр талдаа тэвэрч та

	Түмэн ардын эрх чөлөөт

	Жаргалант сайхан төрөө

	Төр улсын дундаа та

	Гэрэлтэй сайхнаар мандуулж

	Түүний дотор эдүгээ үест

	Бид бүхэн жаргалтай баймуй

	Түүгээр барахгүй бид бүхэн

	Эрдэм соёлоор хөгжиж баймуй

	Энэ их ач тусыг чинь

	Засаг төрөөс энхрийлж

	Энэ бүхүй зүтгэл зоригийг чинь

	Ард биднээс биширч

	Энэ өдөр таны биед

	Дээд алдрыг дэвшүүлэхдээ

	Энэ улсын ард бүхэн

	Энгүй ихээр баярлаж баймуй

	Төмөр мэт хатуу зоригт

	Төр улсын баганууд минь

	Түмэн олны төв дундах

	Тэргүүн охь манлай нь

	Түгэмэл олны амар төвшний

	Түшиг уул нуруунууд минь

	Төгс их баатар гавьяат

	Улсын өрлөг жанжин минь

	Эрт Чингисийн их эрэлхэг

	Баатар удамт Монголоо

	Энэ дэлхийд дахин сэргээж

	Хувьсгалын ёсоор хөгжүүлээд

	Эзэрхэг түрэмгий харгис улсын

	Омог зоригийг дарангуйлж

	Энэ бүхүй монгол ардын

	Өршөөлт төрийг гийгүүлнэ

	Хайрт их гавьяат жанжин

	Улсын (маршал) өрлөг таны

	Халуун зузаан бат удирдлагыг

	Бид бүхэн биширч

	Харийн дайсны халдах аюул

	Ямар сүрхий ч байтугай

	Халшралгүй бат зоригоор

	Ховх бут цохисугай

	Хамаг олны хайрт удирдагч

	Гавьяат өрлөг жанжин минь

	Хас их улс төрөө

	Хэзээд төвшин гийгүүлж

	Хамаг олон ядуу зүдүү

	Буурай бид юүгээн

	Хайрлан хамгаалах гүн ивээлд

	Машид бахдан жаргамуй

	Улсын маршал өрлөг жанжны

	Улаан сүлд нь бадрагтун

	Олон түмнийг харшлан хөнөөгч

	Дайсан чандруу сөнөгтүн

	Өнгөт дэлгэр цаг зохилдож

	Түмэн ард жаргагтун

	Үржилт зузаан мал сүрэг нь

	Монгол орноо бүрхэгтүн.

	
ИХ УЛААН ОКТЯБРЬ УЛМААР МАНДАГТУН

	Тус шүлгийг “Монгол ардын үндэсний соёлын зам" сэтгүүлийн 1936 оны №6-гийн 2 дугаар талаас авав. 

	 

	Таны арван есдүгээр онд хичээнгүйлэн ёсолмуй

	Нэгэн мянган есөн зуун

	арван дөрөвдүгээр он

	Хүн төрөлхтний их аюулт

	цуст дайны он

	Бүх дэлхийн хөрөнгөт улсын

	хатуу хямралын он

	Бүрнээ алдаршсан маш аймшигт

	ертөнцийн байлдааны он

	Энэ их аюулт дайныг

	эцэс болгон тасалж

	Энгүй олон хүн амьтныг

	гагцхүү аварч чадсан

	Энэ ертөнцийн авралын эзэн

	их Ленин багш

	Энэ ертөнцийн авралын үүд

	улаан октябрь сар

	Хүн төрөлхтний түүхийн дундаас

	ихэд биелэн гарсан

	Хөгжилт их энэ үеийн

	хувьсгалын дээд эзэн

	Хүслийн далай арван орны

	ардын их удирдагч

	Хүн төрөлхтний эрх чөлөөг

	ихэд нээсэн октябрь

	Эзэрхэг харгис хаан засгийг

	та бээр сөнөөж чадав

	Энгүй их аюулт дайсныг

	та бээр зогсоож чадав

	Эцсийн үүсгэсэн хөрөнгөт харгисыг

	та бээр таниулан чадав

	Эгнэгт үнэнч зөвлөлийн засгийг

	та бээр байгуулан чадав

	Энэ ертөнцийн ард бүхнийг

	та бээр сэргээн чадав

	Эгүрид (үүрд) жаргагч нийгэм журмыг

	та бээр тогтоон чадав

	Энэ дэлхийн эзэрхэг түрэмгийг

	та бээр сочоон чадав

	Энэ галавын үеийг

	та бээр эзлэн чадав

	Эрдэм соёлын үнэнч үүдийг

	та бээр нээн чадав

	Эрх чөлөөний амт шимийг

	та бээр таниулж чадав

	Энэ дэлхийд ижилгүй гавьяаг

	та бээр байгуулж чадав

	Энэхүү байгуулсан таны гавьяагаар

	бид нар жаргалтай болов

	Энэхүү байгуулсан таны гавьяагаар

	бид нар боловсролтой болов

	Энэхүү байгуулсан таны гавьяагаар

	бид нар хүчтэй болов

	Энэхүү нээгдүүлсэн таны замыг

	бид нар бишрэн дагамуй

	Энэ дэлхийн их октябрийг

	эцэст бүтээхийг зоримуй

	Эцсийн өдөр дэлхийн октябрь

	бүрнээ ялахын хамт

	Энэ бидний бөмбөрцөг дахинаар

	үүрд жаргалыг эдэлмүй.

	 

	Будангуй харанхуй үүл униар, салхи шуурга, жавар хүйтэн аймшигт үймээн долгион пад харанхуйн дундаас хага зүсэж гарч ирсэн нэгэн зурвас улаан октябрь сар нь пад харанхуйн маш аймшигт гаслан зовлонг эдлэн төөрч байсан хамаг амьтанд үзэх дүрс, явах зам, хийх ажил, гүйцэтгэх бүтээлтэй болгон гийгүүлж инээмсэглэн таалсаар эдүгээ арван есөн мөчлөгийн ордноо мэлтийн гэрэлтүүлж бид бүхнээ учрах улаан туяанд улам улам ойртуулж дараа мандах бүх дэлхийн их улаан наран болон хувилан мандах машид ойртон мэлтэлзсээр ажгуу.

	
ХАЙРТ НӨХӨР ДАШЧИРЭВИЙГ 
ДАХИН ДАХИН ХАРАМСМУЙ

	Энэ шүлгийг “Үнэн” сонины 1936 оны №111(1309)-ээс авав.

	 

	Улс төрд гавьяат хүн

	Хувьсгалын үрээр төрж

	Түмний төлөө дайсны дунд

	Амь биеийг хайрлаагүй

	Гадаадын дайсан дотоодын самууныг

	Дарж явсан түүхийг

	Мянган үед уншин уншваас

	Хүн яахан бармуй

	Гэрэлт түүх гэгээн гавьяаг

	Хойдох хүмүүс дуурайж

	Урамт зориг ухаант нөхрөө

	Урьдах хүмүүс харамсмуй

	Ардын эрхт засаг төрийн

	Манлай ухаантны нэг

	Асар зөөлөн эелдэг зантай

	Үнэхээр хайрт нөхөр асан

	Ардын баатар түмэн цэргийн

	Мэргэн бодлогот ах

	Ай хайран, ай хөөрхий

	Гашуудан гашуудавч баршгүй

	Тун сайхан амьд ахуйдаа

	Олон бидний дунд

	Юутай их хөгжилтэй баясалтай

	Би бээр сургадаг билээ

	Төвшин сайхан улс төрөө

	Төмөр мэт батлаад

	Түмэн үеийн хатан төрийг

	Байгуулалцаж өгсөн билээ

	Гэв гэнэт сав сайхан (саяхан)

	Агшин зуурын хооронд

	Гэгээн тунгалаг хайрт нөхрөө

	Алс зам дээр алдаад

	Гэмшиж гутарсан олон олон

	Хувьсгалт журмын нөхөд чинь

	Гэлдрэн дагаж сажлан уйлж

	Аргагүй ангижирсан бөлгөө

	Хүндэт таны хүүрийн өмнө

	Уйлан салсан бид

	Үүрд таны гавьяат замыг

	Хатуу мөрдөн дагаж

	Хайрт таны амьд ахуйдаа

	Хэлж сургаж байсныг

	Хамаг олон цэрэг ард чинь

	Хэзээд мартахгүй бөлгөө

	Үнэнч нөхрөөс өнчрөн салахын

	Тэр нэгэн хооронд

	Үзэж сонссон дайсны этгээд

	Дэмий л баярласан буй за

	Өчүүхэн харгис хорт дайснууд аа

	Баярлаад та нарт хэрэггүй

	Өчнөөн төчнөөн баатар нөхөд нь

	Хэзээд амьд байна шүү.

	
ХЭВЛЭЛИЙН ИХ БАЯРТ ТҮҮХИЙН ДОТРООС ТЭМДЭГЛЭН САНАХ НЬ

	Тус шүлгийг “Ардын үндэсний эрх" сонины 1936 оны N8132(460) ба тус сонины 1937 оны №1(461)-ээс авав. 

	 

	Ард түмний хувьсгалын их хэрэг бүтсэнээс нааш арван таван жил болоод үзвээс манай улс нь үнэхээр танигдашгүй их хөгжилтэй болжухуй. Энэ үед бид нар эдийн засагтай болов. Эр цэрэгтэй болов. Эрдэм соёлтой болов. Үүгээр барахгүй үйлдвэрийн газар, зам тээвэр, харилцан нэвтрэлцэх боловсронгуй холбоотой болсноор барахгүй шинжлэхүй ухаан эрдмийн оюун, шинэ хэвлэл уран зохиол утга бичиг, улс төрийн ухаан эрдэм, улс ардын хувьсгалт явдал, үнэхээр зүйл зүйлийн хэрэг явдал нь энгийн хүний толгой эргэмээр бөгөөд энэ өдөр арван таван жил болсны ойн баяраа гүйцэтгэж буй газар нэн цөөнгүй болжухуй.

	 

	Ойн баярыг гүйцэтгэж буй нь

	Ололт бүтээлээ илтгэж буй хэрэг мөн

	Олон түмэн ард бүхнээр

	Онц анхааран үзэх хэрэг мөн

	 

	Хувьсгалын хэрэгт хамгийн чухал нь суртлын хэрэг мөн

	Суртлын хэрэгт хамгийн чухал нь хэвлэлийн хэрэг мөн

	Хөгжлийн хэрэгт хамгийн чухал нь соёлын хэрэг мөн

	Соёлын хэрэгт хамгийн чухал нь хэвлэлийн хэрэг мөн

	Биелэгч хэрэгт хамгийн чухал нь бичиг тэмдэг мөн

	Бичиг тэмдэгт хамгийн чухал нь хэвлэлийн хэрэг мөн

	Ирээдүйн хэрэгт хамгийн чухал нь түүхт хэрэг мөн

	Түүхт хэрэгт хамгийн чухал нь хэвлэлийн хэрэг мөн

	Түмэн ардад хамгийн чухал нь бичиг үсэг мөн

	Бичиг үсэгт хамгийн чухал нь хэвлэлийн хэрэг мөн

	Хүн төрөлхтөнд хамгийн чухал нь уламжлах хэрэг мөн

	Уламжлах хэрэгт хамгийн чухал нь хэвлэлийн хэрэг мөн

	 

	Хэл болбоос хэрэглэн хэрэглэвч хэдхэн хүнд хэлнэ

	Хэвлэл болбоос хэрэг явдлыг бүх улсад хэлмүй

	Хүн төрөлхтний хөгжиж мандсан нь бичиг тэмдэгт шүтжүхүй

	Бичиг тэмдэг хөгжиж мандсан нь хэвлэлийн хэрэгт шүтжүхүй

	Нэгэн зурвас цагаан хуудаснаа түмэн үгийг багтааж

	Нэгэн зэргээр улсын дотор цасан мэт түгээмүй

	Нэгэн зурвас цагаан хуудаснаа хэрэг явдлаа өгүүлж

	Түмэн үеийн тэртээ ертөнцийн хүн лүгээ ярилцана

	 

	Хэвлэлийн хэрэг хэвлэлийн гавьяаг хэлээд яахан бармуй

	Хэн бүхэн хянан үзвээс аяндаа ухаж мэдмүй

	 

	Энэ манай хувьсгалт улсад хэвлэлийн хэрэг дэлгэрч

	Энэ өдөр манай хэвлэл арван тавтай бөлгөө

	Арван тавтай хэвлэлийн хэргийг хэн үүсгэн хөгжүүлэв

	Ардын хувьсгалт нам засгийн ач тусаар бүтэв

	 

	Төмөр машин түр түрхийж цахилгаан хүрдээ хөдөлгөж хөдөлгөсөөр

	Түмэн ардын эрдэм соёлын гэгээн замыг нээгдүүлэв

	Төр улсын их хэргийн тунгалаг бичгийг зөөсөөр

	Төмөр зам тугалган хэв өндөр даваанаа гарч ирэв. 

	Шинэ боловсон хэвлэлийн хүрд Монголын орноо ирэхийн хамт

	Шаламгай идэр Монголын үрс тосон хүлээн авав

	Төмөр тугалганы хажуу талд ханцуй шамласан Монгол эр

	Түмэн ардын тусын тул засгийн хэргийг биелүүлмүй

	Өглөөний наран битүүгээс үдшийн наран шингэтэл

	Өрөх хэвлэх ажлын дэргэд машин мэт хөдөлмүй

	Ард улсын хөгжил дээр хэвлэлийн дэргэдээс салсангүй

	Уудам их орондоо номын сан шиг болгов

	 

	Улсын хэвлэлийн гавшгайчид

	Удаан жилийн ажилчдад

	Арван таван жил болсны

	Агуу баярыг хүргэе бид

	 

	Энэ манай үзэж буй арван таван жилийн дунд

	Өчнөөн хүнд бэрхийг ялж давж туулав

	Ардын төрийн төлөө бид аливаа нэгэн хэрэг бүрд

	Ажилчин ардын найрамдлаар ах дүү мэт явж ирэв.

	(төгсөөгүй)

	 

	(132 дугаар сонины үргэлжлэл)

	Хэвлэлийн ажилчин та бүхэнд хэлэвч барахгүй захиалга буй. 

	Хэвлэсэн бүтээсэн хэрэгт хэзээд мөнхийн эрдэнийн сан.

	 

	Ажилчин ард та бүхний агуу их хэвлэл бол

	Ардын дайсан харгисуудыг арилган сөнөөх зэвсэг мөн

	 

	Хувьсгалт нам засгийн хамт гавьяат хэвлэлийг бүтээв та

	Хүн ардын боловсролыг хэмжээгүй өөд татав та

	Хөгжиж мандсан монгол ардын гавьяат хэвлэлийн ажилчид

	Хөнгөн гавшгайн зам мөрөөр улам хөгжин боловсормуй

	 

	Манай хэвлэлийн хөгжил нь магад улмаар дэлгэрэх баймуй

	Малчин түмэн ард бүхэн монгол бичгээ суралцах баймуй

	Хорин жилийн хойно үзвэл хэвлэлийн хэрэг гайхамшиг

	Хүн ардын дунд боловч бичиггүй хүн олдохгүй

	Энэ баярын хамтаар бас нэг тэмдэглэвээс

	 

	Тэр нэгэн жилийг нээж санаж үзье. Бид 11 дүгээр оны хавар цаг бөлгөө

	Ардын намын нөхөд Алтанбулагийн газар төр засгийг байгуулаад

	Анхны партизан цэргүүдийн сүр жавхлан нь бадарч

	Агшин зуур дайсан бүхнийг дарах туг сүлд нь намилзаж бөлгөө

	 

	Монголын түмэн ард умар зүгийн их мэдээг ажиглан ширтэж байтал "Монголын үнэн" хэмээх сонин бичиг гэв гэнэт хүрэлцэн ирсэн бөлгөө. Ардын намын нөхөд засаг төрийн үүсгэлийг тогтоон явуулж байхдаа анх тэргүүнд хамгийн чухал болгосон нь хэвлэл байжухуй. Хэвлэл нь хэдийгээр чухал болсон боловч бэлтгэж байгуулсан нь юу ч байгаагүйн дээр шинэ хэргийг үүсгэж байгаа монголчууд хэзээ хэрхэн завдах билээ. Гэтэл Зөвлөлийн засагт Холбоот улс нь бидний Монголд цэрэг зэвсэг эд хөрөнгөөр туслаад зогссон бус харин хамгийн түрүүчийн манай хэвлэлд халуун тусламжийг үзүүлсэн явдлыг үл дурсан өнгөрүүлж яахан болмуй.

	Арван нэгдүгээр он болох анхны тэр нэгэн үед ардын хувьсгалт намаас өөрийн төлөөлөгчийг РСПУР улсын Эрхүү хотноо бүхүй коминтерны Дорнод салбарт зориуд томилон суулгаж, тус намын нэрийн өмнөөс тунхаглан зарлах бичиг болон хамгийн анхны «Монголын үнэн» сониныг гаргаж билээ.  Бас тэрхүү төлөөлөгчийн газраас 5 дугаар арми хэмээх их улаан цэргийн жанжин нараас тунхагласан үг, манай цэрэг монголын түмэн ард та бүхнийг харгис барон цагааны дарлалаас ангижруулахын тул таны орон нутагт, таны ардуудын итгэмжит сайн намын нөхөд ба ардын цэргийн хамтаар түр орж очих боловч таны улсын нэгэн хүнийг боловч сочоохгүй, нэгэн хурга ишгийг ч гарздахгүй болой хэмээн зарласан бичгүүдийг хамгийн анхны хувьсгалт монголын хэлээр хэвлэн гаргаж байсныг эдүгээ манай хувьсгалын музейгээс олж үзвээс болох ба тэр үеийн тэр хэвлэл нь манай хувьсгалын анхны хэвлэлийн түүхт үүсгэл мөн бөгөөд дараа Нийслэл хүрээг эзлэн авахын хамт Холбоот улсын консулын газар дахь Орос Монгол үсгийн хэвлэлийн хороо нь эхний жилүүдийн хэргийг бүтээлцэн өгч байснаар барахгүй энэхүү орос монголын хэвлэлийн хороо нь автономит монгол ба гамингийн дундуур явж явахдаа сэмхэн нууцаар ардын намын анхны удирдагч Сүхбаатар, Чойбалсан нарыг өөрийн дэргэдээ ахуулан хүмүүжүүлж явсныг манай  түүх манд өгүүлэх тул энэ өдөр бид нар их хувьсгалт улс төрийг байгуулаад байж байхдаа эргэж үзэх юм бол тэр нэгэн өчүүхэн хэвлэлийн хороо нь энэ их улс төрийг мандуулж гаргасан уурхай мэт бөгөөд энэ манай хувьсгалын удирдагч нарыг хүмүүжүүлэн төрүүлсэн эцэг эх мэт ажгуу. Үүгээр үзвээс аливаа хэрэг үнэхээр жигтэй бөгөөд агуу их хэвлэлийн баяр нь хувьсгал ч нарын түүхт дурсгалын сэтгэлийг хөдөлгөх явдал олон учрах амуй хэмээн тэр үеэс тэмдэглэн явсны нэг болох өчүүхэн зохиолч хэмээгдэх Буяннэмэх тэмдэглэсүгэй. 

	
ЦАГ ҮЕ БА АМЬДАРЛАГА

	Тус мөчлөг шүлгийг "Монгол ардын үндэсний соёлын зам” сэтгүүл, 1937 оны, 4-р хугацаа

	 

	1. Хаврын баясал

	Жил бүр улираад ирдэг

	түмэн оны хавар

	Жаргал зовлонт хамаг амьтны

	сэтгэлийг хөдөлгөгч хавар

	Сэрүүн салхи сэр сэрхийж

	урт өдрийг үлдээгээд

	Тунгалаг наран өндөр дээрээс

	Ус цас уяруулмуй

	Хамаг бодисын эх урсгал

	Амьдрахын байдал үзэгдээд

	Айлын гаднах охид хүүхэд

	хөнгөнийг өмсөж шуугилдана

	Хар тарлан уул талд

	шинэхэн соёо цухуйгаад

	Саяхан гарсан хурга ишиг

	Монголын бэлчээрт майлалдана

	Халуун дулааны амьсгал судас

	улам улмаар мэдэгдэж

	Хангир гангар галуу гунганаж

	уйтгар сэтгэлийг сэргээнэ

	Хааяа нэг ялаа батгана

	үүгээр түүгээр хүнгэнэж

	Хорвоо ертөнцийн жаргалыг үзэх

	зуны мэдээг хүргэнэ

	 

	2. 3уны цэнгэл

	Буман жилийн навч болсон

	эрэлхэг баатрын нутагт

	Түмэн зүгийн цэцэг дэлгэрч

	хөхөө шувуу донгодно

	Зузаан хөвч ой тайгад

	бугын дуу урамдаж

	Өндөр уулын энд тэндээс

	янагийн эгшиг лимбэднэ

	Залуу насны жаргал цэнгэл

	цэцгийн сайханд цэнгэлдэж

	Өнгөт ертөнцийн хур бороо

	солонго татан сацармуй

	Уул хангай говь адил

	мал сүргээр баясалцаад

	Монгол ардын наадам цэнгэл

	газар бүр түрхэрнэ

	Халуун цаг халуун бие

	халуун бүгд халуун

	Харин чухам юу болсныг

	мэдсэн ч үгүй өнгөрмүй

	Хэзээ хойно сэрүү татаж

	бие махбод чичирмэгц

	Сая гэнэт сэргэж үзээд

	өнгөрсний хойно гэмшинэ.

	 

	3. Намрын навч

	Намрын улирал хэзээ боловч

	аргагүй хүрч ирнэ

	Навч цэцэг намайг орхиод

	салхийг даган одно

	Идэр эр модыг түшиж

	бугын дууг сонсоод

	Өнгөрсөн үеийн түүхийг санаж

	сэтгэлийн дотор эмтэрнэ

	Наран буцаж цэцэг хумбиж

	үр ертөнц боловсормогц

	Өчүүхэн бага оготно хүртэл

	будаа буудай хураалцана

	Олон сүргээ зуны сайханд

	тарга оруулсан бол

	Хүч төгс санаа төвшин

	жаргахад юу зовно

	Насан залуу хүчин чийрэг

	хүний сайхан цагтаа

	Малыг маллаж, тариаг тарьж

	ажлыг хийгээгүй бол

	Навч шарлаж, намар болж

	нас тогтохын үед

	Тайван гэртээ санаа амар

	яахан шатар тавина.

	 

	4. Өвлийн өвгөн

	Өвлийн өвгөн цагаан сахалтай

	дүү нар шоолох юун

	Өчигдөр байсан өнгөтэй залуу

	хаана очсон билээ

	Өндөр уул цаст сарьдаг

	цагаан дахыг нөмрөөд

	Өвгөд хөгшид халуун дулаан

	үстэй хөнжлийг бодно

	Уул тал ус мөрөн

	царцах ёсыг үзүүлэн

	Адуу мал айлын гадаа

	саравч нөмөрт хоргодно

	Авгай хүүхэд аргал түлж

	утаа униар савсалж 

	Ай хөөрхий дараах цагийг

	аргагүй үзэхэд хялбар

	Нэгэн жилийн дөрвөн цагийг

	эргэж үзэхэд хялбар

	Эргэж ирэх дөрвөн үеийг

	угтаж мэдэхэд бэрх

	Хай хөөрхий, бодож үзвэл

	энэ насны явдал

	Хавар, зун, намар, өвөл

	дөрвөн цагт адил.

	
ХАЙРТ ХАМГААЛАЛТ ИХ УДИРДАГЧ ЮУГААН ДАХИН АХИН ХАРАМСМУЙ

	Тус зохиолыг "Ардын үндэсний эрх" сонины 1937 оны №81(514)-ээс авав. 

	 

	Хамаг ард юугаан сэтгэлийг үнэхээр олсон удирдагч манай билээ

	Хангинасан сайхан жавхлан хөгжилтэй жанжин манай билээ

	Таны бүтээсэн их хэрэг чинь бүх өнгөлзөгч хортнуудын хорсолд хүрчүхүй

	Эрийн сайн бярын их эрдмийн үнэнээр аваас чамайг дийлэх дайсангүй ажгуу

	Ийм учир оготно мэт одогч хулгана мэт хорлогч өчүүхэн муу дайснууд

	Ичгүүргүй муу хорт могойн дүрсээ нуугаад хорыг далдуур сацаж хорлосон байх болшгүй бөлгөө.

	Эрэлхэг их элбэрэлт хайрт удирдагчийг манай ийм

	Гаслалтайгаар гэнэдүүлэв үү хэмээн эвий хөөрхий чи минь хэмээж

	 

	Чиний олон түмэн сэргэлэн хурц дарга цэргүүд

	Чиний олон түмэн үнэнч шударга ард бүхэн

	Чиний олон түмэн үнэнч хувьсгалч нөхөд

	Чиний олон түмэн өвгөд хөгшид үр үндэс чинь

	 

	Хайрт чам юугаа гэнэдэв хэмээн сонсохын хамт

	Хамгийн ихээр сочин эс харанхуйлсан хүн нэгээхнээр үгүй

	Чиний сайхан нас чинь сайхан жавхлан чинь сайхан

	Чадлыг бодоод нүдний нулимсыг эс унагасан хүн нэгээхнээр үгүй

	 

	Агуу их удирдагч алдарт их жанжин манай арслангийн алхмаар ажиггүй явж

	Аюулт далдын хорлолд автсан болов уу хэмээн

	Ард түмэн чинь бид бүхэн

	Асар ихээр эргэлзэн буйн хамт

	Араа шүдээ хавиран өнгөлзөгч араатан мэт дайсныг хэзээд хатуугаар занан сэргийлмүй

	Ар Монголын их жанжин нэгэнт хальсан боловч

	 

	Эвдэршгүй төмөр хүрээ үүрдийн мөнх үйлээ

	Эрт цагаас бэв бэлхэн буулгасан бөгөөд

	Эрийн эр, эрэлхэг манай Дэмид нь нэгээхэн бус

	Нэг хэдэн зуун мянга болоод байна шүү

	Эргүү балмад дайснууд элдвээр өнгөлзөвч эс чадах биз

	 

	Хувьсгалт монголын нам засаг нь хэзээд

	Хугаршгүй бат бөгөөд

	 

	Хамаг олон ард бүхэн халуун тангаргаа дэвшүүлж хүрээлэн тойрч буй

	Хүний дундах баг нөмөрсөн хөх чононуудыг хөдлөх бүр илрүүлэн тэмцэхийг

	Хүндэт манай нам, засгийн удирдагчаас яруу тодорхой хэлж сургаж өгснийг

	Хүрээлж тойрсон ард бүхэн хүлээн авч

	Хувьсгалын сонор сэрэмжийг хөвчлөн авна

	Хайрт эрэлхэг удирдагчаа алдсанд

	Харамсан гашуудавч баршгүй бөгөөд

	Хамаг ард бүхэн хувьсгалт төрийн багануудаа

	Хатуу сэрэмжээр хамгаалан хүрээлж

	Харгис дайсан бүхний хариуд хувьсгалт

	Нам засгийн уриалгыг угтаж

	Хүн бүхэн анхаарлын хурцаар зэвсэглэхийн замд дэвшин гарцгаав.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 


2012 оны хэвлэлийн Хэвлэн нийтлэлийн мэдээлэл

	 

	ХЭЛ ЗОХИОЛЫН ХҮРЭЭЛЭН

	УЛААНБААТАР СУРГУУЛЬ

	 

	СОНОМБАЛЖИРЫН БУЯННЭМЭХ

	ТЭРГҮҮН БОТЬ

	Яруу найраг

	 

	Эмхэтгэн нягталж хэвлэлд бэлтгэсэн:

	Дожоогийн Цэдэв (Sc.D), профессор

	Ван Мандуга (Sc.D), профессор

	 

	УЛААНБААТАР ХОТ

	2012 ОН

	 

	DDC

	894.23'3

	С-561

	 

	Сономбалжирын Буяннэмэхийн мэндэлсний 110 жилийн ойд зориулав.

	 

	СОНОМБАЛЖИРЫН БУЯННЭМЭХ

	ТЭРГҮҮН БОТЬ

	ЯРУУ НАЙРАГ

	 

	Эмхэтгэн нягталж хэвлэлд бэлтгэсэн:

	Дожоогийн Цэдэв (Sc.D), профессор,

	Ван Мандуга (Sc.D), профессор

	 

	Монгол бичгээс буулгасан: Д. Болормаа (Ph. D)

	Хэвлэлийн дизайн: Д. Ганболд 

	Хэвлэлийн хэмжээ: 145x210

	Хэвлэлийн хуудас: 25,75 

	 

	ISBN 978-99962-58-96-1

	 

	«Жиком Пресо ХХК-д хэвлэв. 

	Утас: 70104224, 99084224

	Заметки

		[←1]
	 Ван Мандуга. Монголын орчин үеийн уран зохиолын судлал шүүмжлэлийн хураангуй. Улаанбаатар. 2005. 66 дугаар тал




	[←2]
	 “Өнөрцэцэг”. 1995. №8, 4 дүгээр тал; “Монгол интернационал” дууны үндэслэл (С. Буяннэмэхийн намтар, уран бүтээлийн зарим асуудалд).  Дожоогийн Цэдэв. "Шүлэг аялгууны шүтэлцээ". Улаанбаатар. 2005. 207-208 дугаар тал




	[←3]
	 С. Лувсанвандан. С. Буяннэмэхийн намтар, уран бүтээл. Хэл зохиол судлал, Боть 4, дэвтэр 1-4, ШУАХ, Улаанбаатар, 1967, 68 дугаар тал




	[←4]
	 Д. Цэдэв, Ван Мандуга. Найруулан зохиож харгуулан засав. “Дотоод монголын ардын сэтгүүл"-ийн гэрэл зургийн буулгавар ариутгал шүүдэг. Өвөр монголын ардын хэвлэлийн хороо. 2007. 1 дүгээр тал




	[←5]
	 Судлан бичсэн Г. Дүйнхэржав. Сономбалжирын Буяннэмэхийн улс төрийн намтар. Монголын шинэхэн түүх, хүний эрх судлалын төв, Улаанбаатар, 1997. 7 дугаар тал




	[←6]
	 Д. Цэдэв, Ван Мандуга найруулан зохиож харгуулан засав. “Дотоод Монголын ардын сэтгүүл“-ийн гэрэл зургийн буулгавар ариутгал шүүдэг. Өвөр монголын ардын хэвлэлийн хороо. 2007. 37-38 дугаар тал




	[←7]
	 Ч. Дашдаваа. Буяннэмэх гадаадад дүрвэсэн нь. “Утга зохиол” сонин 1991. 05. 16 №16(1802)




	[←8]
	 Монголын зохиолчдын эвлэлийн III их хурал. Улаанбаатар. 1964. 17 дүгээр тал




	[←9]
	 Цэвэгжавын Цэрэн. “Өчүүхэн мунхаг хүргэн хэмээх Буяннэмэх”. “Улаанбаатар” сонин. 1998. 9. 26. №185, 186 (1613,1614)




cover.jpeg
COHOMBAJI;KUPBIH

BY THHAOMDX





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





